
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Зөвлөлтийн нэрт зохиолч, ЗХУ-ын төрийн шагналт Анатолий Степанович Ивановын «Өс хонзон» хэмээх тууж нь уран сайхан, гоо зүй, ёс суртахууны өндөр чанарынхаа хувьд зохиолчийн уран бүтээлд бас нэгэн шинэ шат болсон юм.

	Анатолий Иванов «Өс хонзон» гэдэг тууждаа Эх орны аугаа их дайны хүнд бэрх цагийн сибирийн нэгэн тосгоны амьдралыг тусган харуулжээ. Энэ тууж дөнгөж хэвлэгдэн гармагцаа уншигч өргөн олны анхаарлыг ихэд татсан юм.

	Зохиолын гол баатар Мишуха, Катерина зэрэг Афанасьевынхан бол Зөвлөлт засгийн төлөө амь хайргүй тэмцэж, хувьсгал ба иргэний дайнд оролцон хамтрал байгуулах ажлыг гардан хийж явсан хувьсгалч тариачдын шууд залгамжлагчид юм. Харин Пилюгинийхний Артемий, ялангуяа түүний эх Федотья нар бол тэдний нийгмийн эсрэг талынхан. Тэд Зөвлөлт засаг, хамтрал, большевикуудыг устгаж чаддаггүй юм аа гэхэд ядахнаа ард түмний нүдэн дээр аль болохоор муучилж, нэр хүндийг нь унагаахын төлөө өчүүхэн төдий ч боломжийг алдахгүй амь тавин зууралдсан өстөнгүүд юм. Пилюгинийхний амьдралын зорилго, утга учир бол коммунистууд, тэдний үр хүүхэд, ач нараас удам судрыг нь тасартал өс хонзон авах явдал байв.

	Анатолий Ивановын «Өс хонзон» тууж нь маш үнэн, тэрхүү үнэнээрээ ч амьдралын хатуу ширүүнийг хайр найргүй харуулсан байна. Энэ бол нэг тал нь. Нөгөө тал нь гэвэл туйлын хүнлэг, энэрэнгүй зохиол мөн.

	«Өс хонзон» тууж хэмжээгээрээ их биш боловч агуулгаараа маш өргөн цар хэмжээтэй зохиол юм. Тунгаан бодвол, энэ тууж нь фашизмтай хийсэн дайны тухай, мөн иргэний дайны тухай зохиол юм. Бас Зөвлөлт засаг үүсэн тогтсон түүхийн тухай, Сибирь нутагт зөвлөлт аж амьдрал хэрхэн, тогтож байгааг нэгэн тосгоны амьдрал дээр тодоор дүрслэн харуулсан зохиол юм аа.

	 

	Орчуулагч Д. Баяраа

	 


ӨС ХОНЗОН

	 

	1944 оны өндөр жилийн хоёрдугаар сарын 29-ний мягмар гарагт Катька Афанасьевагийн зургаан ноорхой жаалын хамгийн том нь болох Мишуха шархадсаны учир аль цагийн фронтоос буцаж ирсэн, Романовын хамтралын дарга, одон тэмдэгт Артемий Пилюгинийг бирдаан буугаар буудаад алчихжээ. Харуй бүрий болох үед Мишуха хамтралын даргынд дөхөж очоод гэр дотор асах дэнгийн гэрэлд улбартан харагдах цонхны доод дөрвөлжийг бууныхаа амаар цөм чичив. Хүйтэн шил чимээ багатай хагарснаа, тар нярхийн доош унав. Халуун бүлээрээ хооллож суусан Пилюгиний уур нь шатан «Бас ямар чөтгөр нь вэ?» хэмээн хахир дуугаар хашхираад эргэж харав. Тэр нь хоёрхон харайгаад цонхонд хүрч хэн хагалсан болохыг олж харахаар хагархай цонх руу тонгойх яг тэр мөчид Мишуха түүний улаан нүүр лүү пан хийлгэжээ. Бууны голд хийсэн оготор төмөрт тархиа зад буудуулсан Пилюгин лагс биеэрээ ханын дэргэд байсан урт вандангийн үзүүр дамналдан унахад вандангийн нөгөө үзүүр нь тааз өөд гозосхийгээд будмал шалан дээр пидхийтэл унав. Тэгэхэд л чухам юу болсныг ойлгосон Артемий Пилюгиний эх Федотья, түүний эхнэр Лидия, хүү Пашка, есөн настай охин Сонька нар бүгдээрээ зэрэг зэрэг аймшигтайгаар орилолдон чарлалдав...

	Буун дуунаар гүйлдэн ирсэн хүмүүс Мишухагийн гараас бирдаан бууг нь булаан авсан боловч, түүнийг хүлж баглах шаардлага огтхон ч байсангүй. Дөнгөж арван гуравтай байсан Мишуха муурын зулзага мэт биеэ хураан, байшингийн хажууханд хүйтэн цасан дээр бөөдийн сууж байлаа. Алагдсан хүний хүү Пашка гөлөг шиг гийнан, зузаан эсгий гутлаараа Мишухаг өшигчсөөр байхад цаадах нь өвдөхийг ч мэдрэхгүй мэт эсэргүүцэж хамгаалах ч үгүй, гагцхүү хөөрхийлөлтэйеэ дуу тавин, халтайсан хацар дээгүүрээ урсах нулимсыг бээрч улайсан гарынхаа араар шудран арчиж байв.

	— Муу гөлгийг алаад орхиё. Хэмхлээд өгье... Алив, тавиач! хэмээн ухаан зүггүй чарлан байгаа Федотья Пилюгина хэдэн талаас нь чаргуулдах авгай нарын дунд тонгочин тийчилж, үс гэзэг нь сэгсийн, үзэшгүй аймаар болчихсон, хоёр нүд нь хорсол зүхлээс хэзээ хэзээгүй бүлтрэх нь үү гэмээр бөлцийж хавдсан харагдана. Авгайчуул түүний гарт байсан хүнд зэсэн нүдүүрийг салган авч, түлхэж гулдачсаар арай ядан гэрт нь оруулахад тэнд ухаан ороогүй Лидия хэвтэж байв. Үрчийж хорчийсон эмгэн Андрониха хар хэрээ шиг навтайсан юм Мишухаг таягаараа чичлэн:

	— Чи чинь юу хийж орхих нь энэ вэ, хараал идмэр минь! Яав даа, даан чиг! Үгүй ер, хүн нухчихдаг байна шүү. Одоо ч шүүж таслаад цөлнө дөө... гэж зогсоо зайгүй яншина.

	Эмгэн шигээ үрчийж шалбийсан янхигар Андрон өвөө эмгэнийгээ түлхэн хөөж:

	— Холд хөгшөөн... Холд гэм. Бусад нь ч гэсэн жаал хүүгээс холдоцгоо. Энд чинь засгийн төлөөлөгч хэрэгтэй гэв.

	Гэтэл Романовкад одоо ямар ч засаг захиргаа байхгүй болсон тул хэн нь чиг чухам яахыгаа мэдэхгүй алмайрчээ. Эргэн тойрон авгайчуудын орилоон чарлаан л сонсогдоно. Романовка тосгон ердөө л ганц богинохон гудамжтай, жижигхэн хэр нь Пилюгиний байшингийн дэргэд зах гарсан юм шиг л хүн амьтан цугларчээ. Талийгаач болчхоод хэвтэж байгаа Пилюгиний цонхны хавьцаа авгайчуул, өвгөд, эмгэд дэмий л самгардан гүйлдэх агаад, сониучирхаж ирсэн тосгоны хүүхдүүд тэднээс арай зайдуухан бөөгнөрөлдөж болсон хэрэг явдлаас айж балмагдан дуу шуу ч үгүй зогсоцгооно.

	Хамтралын дарга Пилюгин, халуун төмрийн дархан хазгар Петрован Макеев хоёроос ондоо залуу харчуул гэхээр юм Романовка тосгонд үгүй болоод уджээ. Олон ч хүний нэр дээр нас барсан тухай мэдэгдэл янз бүрийн хугацаанд авч, үлдсэн хүмүүсийн хувьд мөн тийм мэдээг районы төвөөс шуудан ирдэг баасан гараг бүрд хүлээж байлаа. Эр нөхөр нь юм уу, хүү нь энэ хар хөнөөлт дайнд эсэн мэнд яваа, дайн дуустал үрэгдчихгүй бол уу гэсэн итгэл муутайхан эргэлзээтэй горьдлого эмэгтэй хүн болгоны сэтгэл зүрхэнд битүү хадгалагдаж, өр зүрхийг нь алгуур хэр нь байнга шаналгахын хажуугаар, долоо хоногт нэг удаа тоо бүртгэгч Марунька хүүхэн энэ баасан гарагт нөгөө ёрын мэдээтэй албаны дугтуйг аваад ирэх вий гэсэн өөр нэгэн илүү аймшигтай муу бодол үргэлж тарчлаана. Тоо бүртгэгчийн буцаж ирэхийг бүр өглөөнөөс аваад сэтгэл шимшрэн хүлээж, тосгоны ойролцоох огцом дөрөлж рүү цөм нүд цавчилгүй ширтэнэ. Тэндээс нааш уруудсан замаар Марунькагийн чарга юм уу, зуны цагт бол морин тэрэг нь гараад ирэхийг хармагц эмэгтэй хүн бүрийн зовж шаналсан зүрх нь бүүр зогсчих шиг болно...

	Одоо тэгээд Романовкад цорын ганц эр хүн үлдсэн нь сайн дархан, хамтралынхны ганц ачтан, түүгээрээ ч бүр эрхэлж гүйцсэн найгаа алдсан архичин байлаа. Өглөө бүр дархныхаа хөөргийг галлахын өмнө шараа тайлж зэгсэн уусны дараа түүний сүүмгэр харц нь сэргэж, сулбайсан гар нь хурдан шалмаг, хүч тэнхээтэй болж ирнэ. Тэр нь нүд рүүгээ урсах хөлсийг байн байн шударч өдөржингөө махран зүтгэх нь харахад ч бахадмаар бөгөөд харин орой нь ахиад л нөгөө манжингийнхаа нэрмэлийг гударч мэднэ.

	Одоо алагдсан даргын гадаа Макеев байсангүй, тэгээд ч бүгд түүнийг аанай л дархныхаа газар ухаангүй хэвтэж байгаа биз гэж бодож байсан учир хэн ч үгүйлсэнгүй, хүрээд ирнэ гэж хэн ч санасангүй. Петрован Макеев бүр финийн дайнд явж байхдаа өрөөсөн хөлөө хөлдөөж атигар болсон бөгөөд эхнэр нь болох салхи шиг тогтворгүй хүүхэд төрүүлээгүй хүүхэн хазгар хар хүнтэй байхыг хүссэнгүй, хаашаа ч юм, алс холын умар зүг рүү хаяад арилсныг нь амьтан хүн: «Их мөнгө, шинэ нөхөр олохоор» явсан гэлцдэг ажээ. Тэр л цагаас хойш Петрованыг ууж эхэлсэн гэж Романовка даяар боддог байв. Зун нь яах вэ дээ, эмэгтэй хүний гар хүрээгүйгээс бүүр зэвхий дааж, бараг өмхөрч дуусаж байгаа муу гэртээ хонож, өвөл нь байшиндаа галлахын ч аргагүй, тэгээд сууцаа засаж янзлахаас мань дархан залхуурч хойргошсоор өдий хүрчихсэн болохоор хүйтний ам наашлангуут халуун төмрийнхөө газраас холдохоо больж, өглөө болтол халуун бүлээнээрээ байдаг хөөргийнхөө ойролцоо хэвтэр засаж аваад тэндээ хонодог болжээ.

	Гэтэл хэн ч санаагүй байтал Макеев гэнэт хүрээд иржээ. Пилюгиний гадаа түүний хэрхэн хүрч ирснийг хэн нь ч тэр хөл үймээн, үдшийн бүрийд ажигласангүй, гагцхүү хөө тортог болчихсон хэрээ шиг хар юм бөгтийсөөр хаалгаар ороод ирэхэд л сая олж харжээ. Түүний нуруу өндөр, толгой нь бараг тааз шүргэн алдана. Олон газраа түлэгдэж цоорсон оготор нэхий дээлд өргөн ханхар цээж нь багтаж ядах ажээ. Товчийг нь тайлсан дээлийн дотуур мөн л задгай цамц өмсөж, түүний цаанаас ямар нэгэн хүчирхэг араатных шиг овойж товойсон булчинтай, үсэрхэг цээж харагдах бөгөөд тэрнээс нь ч болоод Петрованаас том жижиггүй эмээнэ. Үргэлж ууж согтуурч явдаг энэ дархан уул нь сайн хүн, өөрөөс нь гуйсан ямар ч хүнд уцаарлаж татгалзалгүйгээр хүрз, малтуур, хутга, заазуур, дэгээ, түгжээ, бариул, хадаас гээд гэр ахуйд шаардлагатай жижиг сажиг юу л байна цөмийг нь дархалж өгнө. Ажлын хөлсөнд нэрмэл юм уу, идэх юмны зүйл авчирч байг гэж нэгэнт шийдэж хэвшсэн болохоор мөнгө ерөөсөө авдаггүй, тэгээд ч тийм цагт мөнгөөр юу ч авах вэ дээ. Харин үнэ хөлсний хэмжээг хэзээ ч өөрөө хэлдэггүй, юу өгснийг нь л авдаг байв. Түүнийг хэн хүнгүй, хэзээ ямагт гуйж очно, тэр ч байтугай хавь ойрын тосгодоос ч өдөр бүр хүмүүс цувах тул гачигдах дутагдах юмгүй, за тэгээд архиар бол хэзээ ч тасрахгүй суудаг байв. Гэвч дархан хэт дуугүй, ярвагар байдгаас болоод хүмүүс ажлынх нь хөлсийг төлж, санд мэнд талархсанаа илэрхийлээд тэр даруй яаран одох ажээ. Тийн одох хүн болгоны араас эвгүй муухай харж, хар нүд нь цог шиг гялалзаж ирснээ дорхноо унтарч, төмрийн тортог хөөнд ширэлдсэн армаг тармаг сахлынхаа цаана үл мэдэг жуумалзсаар эцэс төгсгөлгүй ажлаа үргэлжлүүлэх ажээ.

	Макеев гаднаас орж ирээд гэнэт дуугаа хураасан авгайчуудыг тойруулан харснаа, учиртайхан ярвалзаад алагдсан хүний зүг алхав. Гагцхүү эвхрэн хэвтэх Пилюгиний эхнэр л орь дуу тавин енгэнэж байв. Түрүүлгээ харан унасан Пилюгин мөн л тэр янзаараа харагдаж, толгойных нь тус газар шалан дээгүүр цус урсан нэлийжээ. Макеев хэсэг харж зогссоноо

	— Эргэлт болжээ! Яг тэгж... хэмээн сунжруулан хэлэхэд, Федотья Пилюгина өөрт нь өгөхөөр аягатай ус сарвайж байсан авгайг түлхэн орон дээрээсээ огло харайн буув. Тэр авгай аягаа алдан унагаж, аяга нь хэдэн хэсэг болон бутрахад хоршооны ийм сав суулга нүдний гэм байсан цаг тул хүмүүс гайхсан, харууссан янзтай харцгаав. Федотья авгай:

	— Юуны чинь яг тэгж гэж! Юугаа донгосоод байгаа, өмхий зожиг оо! Одоо чинь бид яах болж байна? Яаж амьдрах вэ? Ингэснийх нь төлөө Афанасьевынхны муусайн гөлөгнүүдийг цөмийг нь багалзуурдвал таарна! Катька гичийг бүр хамгийн түрүүнд! Өчнөөн төчнөөн зулбасга шавуулчхаад байж байгааг нь ээ! гэж хашхичив.

	Петрован Макеев түүний ингэж дайрч доромжлон хашхирахыг огтхон ч тоосонгүй. Пилюгинаг хараагүй, сонсоогүй царай гаргажээ. Тэгээд юу ч хэлэлгүй эргэж гарав.

	Гадаа гараад Мишуха дээр очив. Дэргэд нь ганцхан Андрон өвөө л эргэлдэж, галзуурахаа алдсан Пашкаг хөөж, зайлуулж байлаа. Пилюгиний хүү бол Мишухатай чацуу бөгөөд олон хүүхнүүд дундаас үсрэн гарч ирж хана руу шигдэн нугдайх Мишухаг хэд сайн өшигчиж аваад тэр даруй эргээд бөөн улс дотор зугтан орж байв.

	Арга нь барагдсан өвгөн:

	— Өмхий хүрэн юм аа! Ёстой өмхий хүрэн юм гээч! Одоо яана гэх вэ дээ... Алив авгайчуул минь наадахдаа хэлээд орхиоч. Сонька, ахыгаа аваад яваач! гэж сөөнгөтөн хашхирна.

	Тэгсэн хэр нь эмэгтэйчүүд тэр айлын гадаа нэг л хачин байдалтай, амаа хамхин, энэ бүхэнд оролцолгүй зогсоцгоож байлаа. Харин есөн настай Сонька охин шатны дэргэд дагжиж, айсан янзтай мэгшин уйлж байв.

	— Үүнийг ямар ч гэсэн ална даа... Алахдаа л нэг ална. Харж байгаарай, одоохон төмөр олоод ирье... гэж Пашка нулимс асгаруулан орилов.

	Нээрэн ч Пашка ухасхийн гүйсэн боловч төмрийн дархантай халз тулчхав. Макеев хүнд гараараа жаал хүүг заамдаж сэгсрээд:

	— Дуугаа тат. Төмөр гэнэ шүү... гэж хэлээд түлхэж орхив.

	Макеев хэсэг хугацаа өнгөртөл ам нээсэнгүй, толгойгоо хоёр тийш нь ээлжлэн гилжийлгэж, амны салиа нь хатаагүй бяцхан алуурчныг сайн нүдэлж авъя гэсэн мэт Мишуха хүүг гайхсан, өрөвдсөн янзаар харан зогслоо. Дараа нь гунигтай инээмсэглээд, харуусч егөөдөх мэт,

	— Би чамайг лантуучнаар авъя гэж бодож байлаа. Жаахан том болоод орхиг, тэгэхлээр нь л авъя гэж бодсон юм. Ганцаараа ч дийлэхгүй нь байна шүү гэхэд Андрон өвөө:

	— Одоо ч тэр хөг өнгөрөх шив дээ гээд тамиргүй гараараа доош дохив.

	Бүтэн өдөржингөө хүйтний эрч тачигнаж, хаясан шүлс хүртэл хөлдөн унаж байснаа, оройхон тийшээ бага зэрэг суларч, дөрөлжийн зүгээс агь шарилжийн үнэр үл мэдэг үнэртэх нь яахын аргагүй дулаарахын тэмдэг байв. Тэрхүү дөрөлж Романовка тосгоныг гурван талаас нь хүрээлж, түүний огцом бөгөөд хад чулуулаг ихтэй хөрсөнд агь шарилжаас ондоо бараг юу ч ургадаггүй, цас нь салхинд хөөгдөн тосгоныг дарчихдаг байжээ. Зуны сэрүүхэн өдөр юм уу, өвлийн дулаавтар өдөр шарилжийн энэхүү сулхан үнэр дөрөлжийн наад энгэр лүү тааламжтай сайхан сэнгэнэж, хамтралын морьдын хамрыг загатнуулна.

	— Катерина дуулсан бол уу? гэж Макеев асуув. Тэгтэл Андрон өвөө хариуд нь:

	— Үгүй биз дээ, хөөрхий. Донькагаа оршуулснаас хойш толгойгоо даахгүй хэвтэж байна шүү дээ... гэв.

	Баргар дархан хэсэгхэн дуугүй болсноо, хатуурч дарайсан хумсаараа эрүүнийхээ шингэн сахлыг маажаад:

	— Нэгэнт л ингээд хүн амины хэрэг гарчихсан болохоор... Сэргийлэх одоо ирж дээ... Ай халаг, ийм ч золигийн жаал байх гэж! За, би л Катерина руу явахаас даа гэж харуусан хэлэв.

	Яг энэ үеэр, одод аль хэдийнээ түгэн гялалзсан түнэр харанхуй тэнгэрийн доор

	— Мииша аа? гэж хашхирах Катя Афанасьевагийн аймшигт орь дуу хадлаа.

	Энэ аймшигт дуу дөрөлжийн эгц эргийг мөргөн, гарах газраа олоогүйгээс цас нь ханзарсан хөдөө талд хүрч чадалгүй буцах шиг тэгээд тэр дуун замхарч ч амжаагүй байтал цугларсан олны зүг далан нөхөөс болсон дэрвэгэр банзалтай, хуучин хүрэм өмссөн, толгой нүцгэн Катя Афанасьева ухаан нь хаа яваа бол гэмээр амьтан гүйсээр хүрч ирлээ. Тэр дахин "Миша аа!" гэж хашхиран дүүгийнхээ урд сунан унаж, өвдгийг нь тэврээд, олны хөлд дагтаршин гөлийсөн цасан дээр эхэр татан хамаг бие нь дагжин бөмбөрөв. Тэгээд

	— Чи минь юу хийж орхих нь энэ вэ? Юу хийчих нь энэ вэ... гэхэд

	— Катя минь. Кать... Тэрний хохь нь... гэж дүү нь хариулаад, — Та битгий уйлаач дээ. Тэр яадаг юм... Катя минь битгий уйл л даа гэж нулимс мэлмэрүүлэн нэмж хэлэв.

	Дүүгийнх нь энэ үг түүнийг тайтгаруулсан ч юм уу, Катя уйлахаа болилоо. Тэгээд хэсэгхэн зуур шүд зуун гонгинож байснаа өвдөг дээрээ сөхрөн өндийж:

	— Мишенька минь, хүйтэн цасан дээр даарч орхино шүү... Алив гэртээ харьцгаая, дүү нар чинь гал хүсээ түлчихсэн хүлээж байгаа гэж Катя хэлээд, мэгшин уйлсаар байгаа Мишухагаа сугадан босгов. Катя нуруугаа цэхлээд хүмүүс рүү эргэж харав. Түүний хоёр нүд үдшийн бүрийд бүдэгхэн гялалзах агаад задарч сэгсийсэн үс гэзэг нь унтарч гөлийсөн харцыг нь улам ч аймшигтай харагдуулна.

	Төдхөн зуур тийн зогсож байснаа нам гүм болсон олон руу дөхөхөд хүмүүс хоёр тийш ярагдан зам тавьж, тэр дундуур Катя дүүгээ дагуулан харанхуй тийш явав. Тэднийг далд ормогц Андрон өвөө дотор нь онгойсон мэт гүн амьсгаа аваад:

	— За яамай даа, бурхан минь... гэж санаа алдан хэлэв.

	Гэвч урьд өмнө үзэгдээгүй хүн амины энэ хэргээс балмагдаж орхисон авгайчуул, эмгэд хөгшид түүний хэлсэн үгний далд утгыг огтхон ч анзаарсангүй.

	Бүр дайны эхнээс Катя Афанасьевагийн гар дээр зургаан хүүхэд үлдэж хоцорчээ. Хамгийн том нь болох Мишуха тэгэхэд арван нэг ч хүрээгүй, бусад нь ойр ойрхон, Захар зургаатай, Колька тавтай, Игнатий гуравтай, харин Зойка, Донька хоёр нь чацуу хоёр настай, Катя өөрөө хорь дөнгөж хүрч байлаа.

	Мишуха, Николай, Зойка гурав бол өөрийнх нь төрсөн дүү нар агаад нөгөө гурав нь дөчин нэгэн оны зургаан сард, дөнгөж цэрэг татлага эхлэнгүүт фронт руу явсан Степан Тихомиловын хүүхдүүд байв. Гурван долоо хоногийн өмнө Донька нь гэнэт өвдөж ихэд халууран, урагдаж навсайсан нимгэн гудсан дээр халуурснаасаа ухаан нь орон гаран хэвтэж байлаа. Өвчтэй хүүхдийнхээ доор дэвсчихье гэхэд хамаг үс нь халцарч, яадгаа алдсан нэг муу нэхий дээлийн оронцгоос ондоо зөөлөн юм олдсонгүй, дайн дажны энэ аймшигт жилүүдэд уйлсан, мөлхсөн, үймж шуугьсан, ямагт хоол хоол гэж нэхсэн хүүхдүүдээ бодож хамаг хогшлоо зарж, арилжиж баржээ. Энэ намар анхны цас унахад цорын ганц үнээгээ ч мужийн төв орж, зах дээр аваачихаас өөр замгүй болсон бөгөөд учир нь өвөлжингөө үнээндээ өгөх өвс тэжээл байсангүй. 1942 оны хавраас хойш Романовка тосгоны дарга болсон Артемий Пилюгин хадлан өвс авах боломж ч өгсөнгүй. Анхандаа болохлоор амжилгүй яав гэж, дэлгэр зуны цаг дуустал өдий байна, давын өмнө хамтралын үхэр малд өвс хадах нь чухал гээд халгаасангүй. Дараа нь хар буудай боловсорч, тэгтэл залгуулаад улаан буудай ч хураах болчхоод уур нь шатсан дарга өглөөнөөс аваад хамаг хүмүүсийг хадуур бариулан тариан талбай руу хөөж явуулжээ. Миша хүү Василиха эгчтэй хадуур машин дээр ажиллаж, дайны хоёрхон жилийн дотор өсөж том болсон Захарка хүртэл бэлтгэх цэг рүү тариа зөөдөг болжээ. Гэртээ хамгийн том нь гэвэл Колька хүү үлдэж, төмс, манжингийн иш, байцайны навч зэрэгхнээр шөл хийж, Донька, Зойка хоёрынхоо нус нулимсыг арчин, зүггүйтэх дуртай Игнатийгаа харна...

	Нэг мэдэх нь ээ улиасны навчис улаан шар болж эхэлжээ. Тэгэхэд л Катя гэнэт нойрноосоо сэрсэн мэт үнээ маань тэжээлгүй хоцрох нь, одоо яадаг билээ гэж сандран боджээ. Нэгэн удаа үнэгэн харанхуйгаар шахам босож, Михаилыгаа сэрээж, хадуур бариулаад, өөртөө арай том хүндхэн хадуур авчээ. Тэр хоёр хамтралын талбай руу биш, голын тэртээ, намрын хүйтэн шүүдэр туучин гүйлдэв.

	— Миша минь, нар гартал л хадаад авъя... Үнээгүй болчихвол бид яадаг бил ээ?

	— Тэгэлгүй яах вэ, Катя эгч ээ... Хүүхдүүд сүүгүй бол хэцүүднэ.

	Михаил өөрийгөө аль хэдийнээс хүүхэд гэж бодохыг больсон тул хоёр хөлөө том эр шиг алцайлгасхийгээд хадаж гарав.

	Тэр хоёр ажилдаа улайраад нар мандахыг ч мэдсэнгүй, дуу шуу ч үгүй хадаад л байж, хадаад л байж.

	— Хүүш. Миша! Нар гарчхаж! Пилюгин барьж иднэ шүү гэж Катя дуу алдаад, нүүр лүүгээ наалдсан хэсэг үсийг хойш нь болгов.

	Миша юм хэлсэнгүй, тэнгэр өөд өлийж харснаа, өвсийг нь тойруулж хадсан бургас руу очоод бүүр хатаж мод шиг болсон өвсөн доогуур хадуураа шургуулж

	— Та ч гэсэн энд хийчих. Хадуураа авч яваад юу хийх вэ? Маргааш бас ирж хадъя гэхэд,

	— Ирье, Миша минь, тэр зүйтэй шүү гэж Катя хариулав.

	Мишуха алжаасан биеэ амраахаар дов дээр сууж, ууттай тамхиа гарган ороож аваад, үзүүр нь түлэгдсэн хуруу хэр бүдүүн имэрсэн хөвөнг хурц ирмэгтэй чулуунд наалдуулж байгаад хавтгай хуурайны хугархайгаар цохив. Цахиур сайтай болоод ган хуурайнаас бөөн оч үсэрч, хөвөн уугьж гарав. Тэгэнгүүт Михаил үлээж тамхиа асаагаад хөвөнгөө унтраахгүйн тулд эцгийнхээ бирдаан бууны сумны хонгионд болгоомжтойхон шургуулаад, хуурайныхаа хамт тамхиныхаа уутанд хийчхэв. Тэр өөрийгөө хэзээний том хүн гэж боддог болсон учир тамхиа татахдаа ч яг том хүн шиг, дуу шуугүй, уужуу тайван, нэг юм руу удаан ширтэж, ямар нэгэн гүн бодолд автагдан суух ажээ. Тэгснээ эгч рүүгээ харав. Эгч нь нүцгэн тохойгоо өргөн, толгойгоо ар тийш нь яльгүй гилжийлгээд өтгөн сайхан үсээ самнаж байв. Гэнэт Михаил:

	— Та их сайхан болжээ, Катя эгч ээ, гэж хэлэхэд.

	— Болиоч... чи мөн ярив аа... Аав харин дайнаас эргэж ирээд наад тамхи татдаг болсныг чинь зэмлэнэ дээ гэж Катя гараараа дохин хэлэв.

	 

	 

	Бүр өнгөрсөн зунаас Михаил тамхи татаж эхэлснийг нь Катя тэр доор нь мэдчихээд: «Хэрэггүй дээ, Миша минь. Одоо татаад дэмий дээ» гэхэд дүү нь бүдүүн баргил хоолойгоор «Хэрэггүй нь ч үнээн. Тэгэхдээ нуруугаа бөгтийтөл ажиллачхаад энийг чинь уугиулахаар ядаргаа гарах шиг болох юм байна шүү дээ» гэж хариулжээ. Дүүгийнх нь хэлсэн ийм үг биш, харин өөрөөс нь ахадсан хүнд хүчир ажлаас яагаа ч үгүй эрт эвдэрсэн бүдүүн дуу Катягийн сэтгэлийг өвтгөж, урт сайхан сормуусных нь цаанаас өөрийн эрхгүй нулимс бөмбөрөхөд «Тэгвэл нуугаад яах вэ.. Гал тавивзай» гэжээ.

	Эгчийнхээ энэ үгийн хариуд Мишуха хүү:

	— Тийм ээ, аав магтахгүй нь лавтай. Аав захиа бичихгүй болсоор бүтэн сар болчихлоо гэж хэлээд санаа алдав.

	— Удахгүй захиа ирнэ ээ, Миша минь... Мартсанаас өчигдөр Тихомилов Степанаас захиа ирсэн.

	— Аа, тийм үү!

	— Яах вэ дээ... Хүүхдүүдийнхээ өмнөөс Михаил та хоёртоо маш их гялайлаа гэсэн байна лээ.

	— Худлаа ярь! Миний тухай бас бичлээ гэж үү дээ? гэж Миша тэсгэлгүй асуухад,

	— Тэгвэл унш л даа, май... гэж эгч нь хэлэв.

	Дайн эхэлснээс хойш Михаил хүү эцгийгээ гэртээ байх ганцхан жил сургуульдаа явж дөрөвдүгээр ангиа төгсөөд дахиж сурах гэж бодсонгүй, сурахтай манатай цаг иржээ. Тэгээд ч Захар, Игнатий, Донька гурвын эцэг Степан Тихомилов захиагаа яаруу сандруу бичсэнээс төдий л гаргагдахааргүй болсон бололтой, Михаил духаа байдгаараа үрчийлгэн, омголтож хатсан уруулаа хөдөлгөж байв. Гэнэт түүний уруул чичгэнэснээ нүднээс нь нулимс цийлгэнэж, эгчээсээ нүүрээ буруулав. Дараа нь нөгөө захиагаа аман дотроо дахин дахин уншаад эргүүлэв.

	— За, наана чинь... Миша чиний тухай өөр юм бичээгүй байгаа гэж Катя яаран өгүүлээд захидлаа авлаа. Тэр дүүгээсээ зовсхийн, харцаа буруулж байв.

	Тэд хэсэгхэн ингэж зогсож байснаа Михаил хадсан өвсөө хараад:

	— Тэрэгний тал хэртэй юм болсон байх шүү гэж аяархан хэлэхэд, эгч нь:

	— Хүрэх байх аа гэж хэлээд аавынхаа хуучирсан муу пиджакийг газраас авч өмсөв. Тэр нь жигтэйхэн томдож байсан тул Катя зэгзгэр биеийг чанга зөрүүлэн ороож, сурын тасархайгаар бүслэв. Яг энэ үед бургасны цаанаас Пилюгиний морь тэрэг дуу чимээгүйхэн гараад ирэх нь тэр. Хүрч ирэнгүүт:

	— За, ийм байдаг байж, та нар чинь мөн лут хадланчид юм аа! гэж хэлээд ёстой хөх инээд нь хүрч байв. Түүний богинохон шар сахал нь татвалзан мушилзаад, — Та нарыг ингэхэд ер нь... хэн энд ир гээ вэ? Улс амьтан аль хэдийнээ ажилдаа гарчихсан байхад, та нар л гэж... гэв.

	— Артемий Сасоныч гуай... хэмээн Катя аргадангуй эхлэхэд

	— Дур зоргоороо аашилсныгаа даах юм байгаа биз дээ! Огт мэдэхгүйгээс ингэлээ гэж үү? Манайхны тариа будаа сүйдэх гэж байдаг, та нар ингэж байх...

	— Бид ердөө л нар гартал л... Одоохон бид болилоо.

	— Нар гартал гэнэ шүү. Зоргоороо аашиллаа гэж чамайг шийтгэвэл яах вэ? хэмээн нөгөө шар сахлаа мөн татвалзуулан дарга хэлэв.

	— Артемий Сасоныч гуай, би чинь зургаан хүүхэдтэй шүү дээ гэж Катя уйлагнан гуйж Мишуха руугаа дохив.

	Цоортлоо элэгдэж дууссан эцгийнхээ пиджак, далан нөхөөс болсон банзал өмсөж, өглөөний шүүдэрт өвдгөө хүртэл норчихсон зогсож байгаа энэ эмэгтэй Пилюгиний өмнө мөн чиг арчаагүй, хөөрхийлөлтэй харагдаж байхад, цаадах нь Катягийн норсон өвдгийг гөлрөн ширтэж, шар сахлаа байн байн хөдөлгөсөөр, бас хамрынх нь өргөн самсаа дээгүүр яагаад ч юм хөлс бурзайсан байлаа.

	— Зургуул... гэж бувтнаад Пилюгин, Катягийн хажуугаар өргөн цээжээ ханхалзуулан өнгөрч, хадагдсан өвсөн дээгүүр том том мөр гаргасаар Мишуха руу очоод өвсөн доороос хоёр хадуурыг тонгойн авч, мөн л гутлынхаа мөрийг үлдээсээр тэрэг рүүгээ зүглэв.

	Тантгар бөгсөө халбалзуулан алхаж байгаа Пилюгиний араас Михаил нэг хэсэг зэвүүцэн харж зогссоноо, ухасхийн урдуур нь хөндөлсөн зогсож

	— Хадуурыг минь битгий ав. Алив, өгөөдөх... гэхэд

	— Нармайгаа нээлгэчхэв дээ! гэж Пилюгин хяхтнан хэлэв. Тэр нэг гартаа хадууруудыг барьж, нөгөө гараа үнэхээр далайсан авч цохисонгүй, хүүг өөрийнхөө замаас аяархан түлхэн зайлуулаад

	— Энэ чинь хамтралын хадлангийн газар шүү, тэгтэл та нар... гэхэд,

	— Юуны чинь хамтралынх гэж, энд чинь дан дов сондуул байна шүү дээ! Манайх өнгөрсөн жил энд хадсан. Тэгээд ч бид жил бүр энд... гэж Мишуха хашхирлаа.

	— Байз. Миша минь гээд Катя дүүгийнхээ мөрнөөс угзарч, даргын араас дагав.

	— Артемий Сасоныч гуай, бид чинь өвс тэжээлгүй яах бил ээ? Муу үнээгээ өвөл юугаар тэжээх болж байна? гэхэд Пилюгин хадуураа тэргэн дээр шидчихээд, сүртэй гэгч нь эргэж харав. Тамхиныхаа уутыг гаргах зуур бүсгүйн зүг харсан ч үгүй, сахлаа хөдөлгөн

	— Юугаар тэжээхийг ч олж болох юм аа... гэв.

	— Артемий! гэж Катя цөхөрсөн дуугаар хэлээд дуугүй болов. Тэгээд дүү рүүгээ эргэж харснаа гэм хийсэн мэт толгойгоо гудайлгаад

	— Миша, миний дүү явж бай... Би одоохон... Чи очоод дүү нараа хооллож бай гэв.

	Гайхаш нь тасарч балмагдсан Мишуха хөдлөх ч үгүй зогссоор байв.

	— Юундаа зогсоо вэ? Чамайг яваад өгөөч гэж байна! гэж эгч нь гэнэт уурлан дүү рүүгээ хашхирав.

	— Битгий хашхираад бай гэж Михаил эгчдээ хэлчхээд дуртай дургүй цааш гэлдрэв.

	Михаил хэдийгээр насанд хүрсэн том эр болоогүй ч хөдөөгийнхний боддогоор тийм ч жулдрай жаал биш байв. Тэгээд ч яриа чухам хаашаа эргэж байгааг дор нь ойлгожээ. Тосгон даяар ямаршуу хов живийн яриа гарч байгааг олон удаа сонссон болохоор энэ Пилюгин гэгч өөрийнх нь эгчээс чухам юу хүсээд байгааг аль эртний мэдэж байжээ. Авгайчуулын хов хөөцөлдөхийг хориглож болох биш хүүхнүүдийн амыг үдэлтэй биш болохоор эгчийнхээ төлөө түүний сэтгэл шаналан өвдөж, эр хүн шиг өрөвдөж байсан агаад учир нь Катя эгч нь булгийн ус шиг цэвэр ариухан, энэ бүх яриа бол цөм худал хоосон, миний эгч хэзээ ч тийм юм хийхгүй гэдэгт хатуу итгэж байв.

	Шигүү боловч навчаа гүвсэн хэсэг улиас бургасны хажуугаар өнгөрөх үедээ Мишуха тосгон руугаа явсангүй, араар нь тойрч мод руу ороод нөгөөдүүлийн юү хэлэлцэхийг сонсохоор сууж чагналаа. Модон дотор тэдний яриа аяархан боловч тодхон сонстож байв.

	— Би чамд хэлсэн шүү. Артемий, тэр чинь хэзээ ч, бүр хэзээ ч бүтэхгүй гэж Катя уйлагнан хэлж байлаа. Тэгэхэд Пилюгин

	— Тэнэг л байна даа, тэгвэл. Тосгоныхон тэртэй тэргүй шуугьж байна... Чамаас юу хорох юм бэ? гэхэд нь

	— Чамд өөр хүүхэн мундаа юу даа, Артемий? Тосгонд дан хүүхнүүд л байна шүү дээ хэмээн Катя гуйна.

	— Би Степан Тихомиловт шавхруу л үлдээх гэсэн юм гэсэн доромжилсон үг сонстов.

	— Тэр дэмий! гэж эгч нь хэлэв.

	«Тэгэлгүй дээ, муу гахай минь, бас шавхрууг нь үлдээх гэж горьдов оо» гэж Михаил эгчээрээ бахархан бодов. Тэгээд эгчийнхээ сүүлийн хэлсэн үгийг сонсоод Пилюгиний дээрэлхүү царай хэрхэн хувирч, шар сахал нь нимгэн уруул руугаа өрвөлзөн хөдлөхийг төсөөлөн бодлоо. Гэвч түүний сахлын тухай даруй мартаж, Тихомиловт зөвхөн шавхруу үлдээнэ гэнэ ээ? Катька, Тихомиловтай яасан болж таарав? Степаны эхнэр нь бүр дайны өмнө гэртээ бүтэж үхсэн нь үнэн, фронт руу явтлаа тэр ганцаараа явсан, тэгээд ч олон хүүхэдтэй, бас Катькагаас арван нас ах хүн шүү дээ гэх мэтийн өөр бодол толгойд нь орж ирэв...

	— Тэгэхлээр Степка Тихомилов та хоёр хайр сэтгэлтэй байсан юм шив дээ гэсэн Пилюгиний дуу моддын цаанаас гарав.

	— Тэр чамд огтхон ч падгүй гэж Катя хариулав.

	— За яах вэ, Катерина Даниловна, юу сайхан дур сайхан... Харин та хоёр одоохон талбай руу очсон байх ёстой. Та нарын хадсан өвсийг хамтрал руу аваачихыг би одоохон тушаана гэв.

	«Ёстой новш! Муу новш!» гэсэн бодол Мишухаг эзэмдэж, Пилюгин рүү ухасхийн дайрах гэсэн боловч, гэв гэнэт чухам яасныг бүү мэд, яах ч арчаагүйдээ харууссан гомдлын хар нулимс хоёр нүднээс нь асгарахад хүү нулимсаа арчин арчсаар тосгон руугаа гүйчихлээ.

	Михаилыг гэртээ дөнгөж орж ирээд дүү нараа ч суулгаж амжаагүй байтал улайж бөлцийсөн нүдтэй Катя гаднаас орж ирэв. Эгч нь явуут дундаа Михаилд уураа гаргаж:

	— Өөдгүй амьтан, яриа чагнаад! Би чамайг харсан юм чинь... гэхэд.

	— Битгий хашхичаад байгаач, тэртэй тэргүй өнгөрчхөөд гэж саяхны болсон явдалд зэвүү нь хүрсэн Михаил ууртай хэлэв.

	Катягийн өнөөдөр дуулж сонссон бүгдээс дүүгийнх нь энэ үгс хамгийн хатуу нь байх шиг санагдлаа. Катя өөрийн эрхгүй гэдрэгээ ухарч, муухан бүтээлэгтэй модон орон дээрээ суучхав. Түүний үргэлж энхрий дотно, баяр баясгалантай байдаг царайд үзэн ядсан байдал дүүрэн илэрч:

	— Чи ч хүн биш юм аа! Та нар цөмөөрөө хүн биш! Намайг яаж зовоох гээв... гэж хашхиран хэлэв.

	Катя дэрэн дээрээ нүүрээ шаан орилж, енгэнэн, хамаг бие нь чичирч гарав.

	— Ингэж амьд явснаас үхсэн минь дээр, үхэх юм сан, үхэх юм сан! гэж толгой сэгсчив.

	Таван нас хүрсэн Зойка, тэрнээс хоёр ах Игнатий нар айснаасаа болоод уйлалдав. Харин хамгийн тайван, хамгийн ухаалаг нь болох Донька охин сандал дээрээсээ буугаад ор луу гүйж хүрч:

	— Катя ээж ээ, Катя ээж ээ. Битгий уйлаач дээ, та битгий уйлаач гэж хормойноос нь чангаан үглэв.

	— Катя минь, сонсооч. Аав маань ирэх цаг удахгүй. Бас Тихомилов ах ч дайнаас эргэж ирнэ гэж Мишуха гэмшингүй өгүүлээд дөхөж очив. Катягийн дагжин чичрэх нь түдэлгүй зогсож, үе үе л мэгших агаад гагцхүү Донька л «Катя ээж ээ... Катя ээж минь дээ...» гэж зогсоо зайгүй давтана.

	Донька, Игнатий, Захар гээд Степан Тихомиловын хүүхдүүд цөмөөрөө л түүнийг Катя ээж гэх ажээ.

	Катя арайхийн өндийж орон дээрээ суугаад нулимсаа арчин, Донькагаа өвөр дээрээ авч, нойтон гараараа охиныхоо зөөлөн шар гэзгийг илэн таалж:

	— Ээжийгээ өршөөгөөрэй, хүүхдүүд минь. Миний ухаантай сайн хүүхдүүд гэв.

	 

	 

	...Энэ бүгд навчис бөөн бөөнөөрөө унаж байсан өнгөрсөн намар болжээ. Пилюгин хэлсэндээ хүрч, өвс хадах боломж ч өгсөнгүй, үнээгээ ч зарж, тэгээд Донькагаа өвдөнгүүт тосгонд хамгийн түрүүн үнээ нь тугалласан Василиха эгчээс Катя сүү гуйж охиндоо өгч байлаа. Василиха авгай бол зожиг зантай, олон таван үггүй, өөрөө гурван ам тэжээдэг, түүний нөхөр Василий Васильевич Васильев нь дайны бүр анхны өдрөөс фронт руу явчихсан, тийм хэр нь сүүгээ үнэ хөлсгүй зүгээр өгч байсан бөгөөд Катяд хөлсийг нь төлье гэх нь ээ юм даанч байсангүй. Гэвч гал шиг халуурч байсан Донька охин нь тэр сүүг бараг ууж чадахгүй, уулаа ч ганц балгахаас хэтрэхгүй, хөөрхий охин харсаар байтал улам бүр нүднээс гарч байв.

	— Мужийн төв орж, доовторт үзүүлэх юм биш үү? Чи чинь яаж суугаа чинь энэ вэ? Охин минь? гэж нэгэн үдэш тэднийхээр эргэж ирсэн Андрон өвөө зэмлэхэд, Катя:

	— Яаж явах вэ, өвөө минь? Би гурван удаа тэр даргаас чинь гуйлаа, тэгэхэд унаа морь өгөхгүй байна шүү дээ.

	— Яагаад тэр бил ээ?

	— Өөрөөс нь асуугаач... Охиноо тэврээд явган ч гэсэн гүймээр л байна, даан чиг осгоочихно шүү дээ. Гадаа чөтгөр ч тогтохын аргагүй тачигнаж байна гэв.

	Үнэхээр хоёрдугаар сарын дундуур хүйтний эрч улам чангарч, гудамжны хаа нэгтээ ургасан бүдүүн улиас хүртэл тас нясхийн хөлдөж байв. Маргааш өглөө нь Андрон өвөө малын саравчны дэргэд даргатай уулзаад:

	— Чи Катерина Афанасьевад яагаад унаа морь өгөхгүй байгаа юм бэ? Охин нь үхлүүт байхад. Эмнэлэгт л... гэхэд.

	— Бидний хэний маань ч хүүхдүүд өвддөг. Золигууд даарчхаад л өвдөх юм. Би өөрийнхөө хэдэд дандаа бөөрөлзгөнө буцалгаад өгчихдөг. Тэгээд ямар ч эмнэлэг энэ тэр гэхгүй болоод байх юм... гэж Пилюгин хариулав.

	— Катя ч гэсэн өгөөд л байгаа юм. Тэгэхдээ доовтор л хэрэгтэй байна даа.

	— Тэгвэл олигтойхон гуйгаад үзэг л дээ гэж Пилюгин эгдүүтэй хэлэв. Дахиад юм хэлэх вий гэсэн мэт өвөө даргыг ширтэн, бүлх залгисан мэт зогсов. Гэтэл цаадах нь:

	— Ингэхэд тэр дандаа тэгтлээ өөрийгөө зовоодог нь юү вэ? Ямар өөрийнх нь Афанасьевынхны хүүхдүүд биш дээ гэв.

	— Аа, тийм бий хө...

	— Тэгээд юу гэх гээ вэ? гэж Пилюгин өрвөлзөхөд

	— Зүгээр, Артемушка... Чиний эцэг Сасоний авдгаа авсан шүү. Чи ч санаж явбал дээр бий вий гэж Андрон өвөө хэлэв.

	— Чи муу!!! Ясан хэдрэг! гэж Артемий Пилюгин дэлбэртлээ уурлан хашхирч, өвлийн хүйтэн агаараас хэд ангалзан залгиснаа түүндээ хоолой нь боогдох шиг царай нь барайж, амьсгаагаа ч буцааж гаргаж чадалгүй нүүр нь бүр харлаад ирлээ. Тэгснээ, — Хөгшин хонины насгүй хэвтэж... бас их цор цор хийх нь ээ! гэв. Тэгээд гүйх шахам явж цааш одов.

	Энэ явдлаас хойш хоёр хоног өнгөрсний дараа Донька охины хоолой нь бүр таг болж, боочихоо алдан дордлоо. Түүний дэргэдээс Катя, Андрониха эмээ нар өдөржин шөнөжин холдолгүй бөгтгөнөж, бас Михаил хүү хэдэн үеийн тэртээгээс тосгоныхон үр хүүхдээ эмчилж ирсэн янз бүрийн өвс навч, жимсний хандыг ам руу нь цутган, буцалгасан хусны навчаар бүлээн жин тавьж байлаа. Гэсэн ч энэ бүхний аль нь чиг тус болсонгүй, охины бие улам бүр муудсаар, амнаас нь эвгүй муухай үнэр гарах болов.

	Пилюгинтэй муудалцсанаас хойш анх удаа ам нээж байгаа Андрон өвөө сэтгэл нь ихэд шаналан:

	— Хөөрхий, дотор нь бүр болохоо байжээ. Даргын хэлдгээр нээрэн ч дааруулж орхиж дээ гэлээ.

	Донька охин олон цагаар ухаан нь орон гаран, үхсэн юм шиг хэвтэж, духнаас нь хүйтэн хөлс цутгах ажээ. Нэгэн удаа хэсэгхэн зуур ухаан ороод:

	— Катя ээж ээ, би үхэх үү? гэж асуухад, ээж нь

	— Донюшка минь, чи юу ярина вэ? Эдгэрэлгүй яах вэ! гэлээ.

	Охин, Катягийн хажуугаар хаашаа ч юм ганцхан зүг гөлрөн ширтэж байснаа

	— Катя ээж ээ, бид нар цөмөөрөө танд тусалдаг шүү дээ. Харин би үхчихвэл... танд бүр ч хэцүү болно доо гэж санаа алдан аяархан хэлэв.

	Катягийн зүрхийг хутгаар зүсэж, хоолой, цээжийг нь яраад хаячих шиг боллоо. Түүний нүднээс гашуун хар нулимс ундарч, ухасхийн босоод:

	— Коленька, Захар аа... Та нар Донькагаа харж байгаарай, ээж нь одоохон... гэж хэлээд алчуураа зангидан гарав.

	Гэрээсээ гүйж гаруут даргын контор луу харайлгав. Гэтэл Пилюгин өрөөндөө байсангүй, хүн болгон Марунька гэж дууддаг тоо бүртгэгч Мария хүүхэн ганцаархнаа хүйтэн байшинд сууж байлаа. Даргыг асуухад нь малын хашаа руу очихоор гарсан, тэнд нэг үнээ тугаллаж чадахгүй байгаа гэсэн гэж Мария хэлжээ.

	Гэвч малын хашаанд Мишуха, Андрон хөгшин хоёроос өөр хүн байсангүй. Тэд хашааны завсрыг үхрийн баасаар шавж байсан тул хоёулаа халууцаж хөлөрснөөс Мишка нь гадуур хүрмээ ч тайлсан харагдана.

	— Пилюгинийг харав уу? гэж Катяг хашхирахад,

	— Дархны газар очихоор явсан гэж Михаил хариулав.

	— Донька маань үхэх нь, одоохон эмнэлэг рүү аваад явъя гэж Катя хашхираад дөрөлжийн наад доор байдаг дархны газрыг чиглэн гүйхэд, Мишуха, өвөө хоёр ч гадагшаа гарч, дархны байшинд орон ортол нь түүний хойноос харж зогсов.

	..хагас цагийн дараа халуун усны газраас сая гарч ирэв үү гэмээр улайж хөлөрсөн Катя даргын чаргаар гэрийнхээ гадаа давхиулж ирээд босго алхав.

	— Донюшка минь, эмнэлэгт очъё! гэж Катя нулимсаа асгаруулан шал ондоо дуугаар хэллээ.

	Тэр өвчтэй хүүхдээ ороож болох юу л байгаагаараа ороож хучаад хуурай зөөлөн өвс дүүрэн дэвссэн чарга дотроо хэвтүүлж, өөрөө хажууд нь сөхөрч суугаад морио ташуурдав.

	Катягийн зангидсан ноосон алчуур нь алдуурч, хариугүй унах гэж байсан авч, түүнд тийм юмыг анзаарах ч сөхөө байсангүй. Чарга хөдлөх үед гэр лүүгээ гүйж ирсэн Мишухаг сая олж хараад морины давхиа дунд холоос:

	— Дүү нараа сайн харж байгаарай... гэж хашхирч амжлаа.

	Тав хоног өнгөрсөн хойно талийгаач болсон Донькатайгаа эргэж ирэхдээ Катягийн нүүр царай нь Петрован Макеевын зууханд хийдэг нүүрс шиг барайн, өөрийн ухаангүй, хэлгүй хүн шиг таг болсон байв.

	Михаил хүү Андрон өвөө хоёр алд хүрэхгүй урттай жижигхэн нүх ухаж, тэр лүү хайрцагтай цогцсыг хийхэд, эмнэлгээс ирснээс хойш ганц ч ам нээгээгүй байсан Катя:

	— Ядаж гурав дөрвөн хоногийн өмнө авчирсан бол учиртай байсан гэж эмч нар хэлсэн шүү... Ээ, хараал идмэр! гэж хашхирав.

	Ингэж орилоод шороо цас холилдсон бяцхан овгор дээр элгээрээ тэгнэн ухаангүй унахад, түүнийг арай ядан салгаж аваад гэрт нь хүргэж ирснээс хойш Мишухагийн тэр айхтар хэрэг гартал Катя орноос өндийсөнгүй билээ.

	 

	* * *

	 

	Дараа өдрийн үдийн алдад мужийн төвөөс хоёр сэргийлэгч, бас тэдэнтэй хамт прокурорын газрын нүдний шилтэй туранхай авгай ирлээ. Тэднийг ирснээс хойш Романовкад хөл хөдөлгөөнтэй болж, хүмүүсийг асууж байцаан, элдэв бичиг сачиг үйлдэж, гарын үсэг зуруулсаар өнгөрчээ. Авгайчуул, өвгөд олон таван үггүй гарын үсгээ зурахад, Катя ч бас уншиж үзэлгүйгээр ямрыг ч мэдэхгүй бичиг цаасан дээр үсгээ зурж байв. Гагцхүү Андрон өвөө л гарын үсэг зурахаас эрс татгалзаж:

	— Тэгээд яагаа вэ, алчихсан бол алчихаа л биз... Тэнгэрийн ивээл болж гэж хэлээд төвөөс ирсэн нөгөө нүдний шилт хүүхнийг мэл гайхаж, цэл хөхрүүлжээ.

	Өчигдөрхөн Андрон өвөөгийн хэлсэн мөн л иймэрхүү хачин утгатай үгийг анзаараагүй өнгөрөөсөн Романовка тосгоныхон энэ удаа бас л юу ч сонсоогүй мэт өнгөрөхөд, харин нүдний шилт хүүхэн л монхор хавчиг хамраа шонтойлгон:

	— Та чинь тэгэхээр гэмт хэргийг сайшааж байгаа байх нь ээ? гэж гайхан асуухад,

	— Би тэр муу Пилюгинд, чи ч гэсэн санаж явбал дээр шүү гээд хэлээд байсан юм аа... Ёстой нэг толинд харсан юм шиг хэлж дээ гэв.

	Өвгөнөөс өөр юу ч олж долоосонгүй.

	Ирсэн гурван хүн ч тэр оройгоо, харуй бүрий болж байх үед Михаилыг аваад яваад өгчээ.

	Чарганд суухдаа Михаил юу ч дуугарсангүй. Харин нэг сэргийлэгч нь жолоог дугтран яг хөдлөхийг завдтал Михаил год үсрэн бууж, гэрийнхээ хаалганы дэргэд өөрийн гэх ухаангүй зогсож байсан Катя эгч рүүгээ гүйж очоод, толгойгоо цээжинд нь наан, хүүхдийн ёсоор эхэр татан гомдолтойёо уйлахад малгай нь унав. Тэр уйлсаар харин эгч нь дүүгийнхээ засуулаагүй удсан сэгсгэр үстэй толгойг гараараа илэн, дуу шуугүй зогссоор байв. Жаал уйлснаа эгчээсээ салж, хоёр гараар нулимсаа ээлжлэн арчаад

	— Катя эгч минь, та битгий шанал. Сэтгэлээ битгий зовоогоорой, за юу? гэв.

	Эгч нь юу ч хэлэлгүй зөвхөн толгой дохилоо. Михаил доош тонгойн малгайгаа авч өмсөөд дахин чарганд суулаа.

	Мишухаг аваад явсны хойно Катя Афанасьевагийн гэрт эл хуль болчхов. Хүүхдүүд нь цөм хулгана шиг нэг нэг буланд шигдэж, харин Катя өөрөө гар хийцийн бүтээлгээр хучсан модон орон дээрээ алхайн суугаад, пийшинг галлахаар бөгтгөнөж байгаа Андрон өвөөг ч үзэхгүй, зөвхөн урдхаа харан гөлийжээ.

	— Муу эмгэн маань ирж пийшинг чинь галлаж өгөх гээд чадсангүй, ууцаар нь хатгуулчхаад... Ээ дээ, энэ эмч нарын хэлдэг радикулит үү, бүүр эвхрүүлчих юм. Гэсэн ч бид өөрснөө одоохон галлачихна аа... гэж өвгөн яагаад ч юм үглэж суулаа.

	Андрон ажлаа дуусгаад нуруугаа тэнийлгэн, өнчирч хоцорсон Катя Афанасьевагийн хөөрхий хэдийг тойруулж харснаа, армаг тармагхан хэр нь ширэлдсэн сахлаа маажив. Тэгээд:

	— За тэгэхлээр ингэж шийдье, мөндлүүд минь. Тэгсэн тэгээгүй амьдрахаас өөр замгүй. Тэнгэр бурхан биднийг төрүүлсэн хойноо бас амьд яв гэж тушаадаг юм. Тэгээд ямар л үйл лай хүлээнэ, эдлэхээс аргагүй... Ойлгоцгоов уу? гэж хэлэв.

	Андрон өвөөгийн энэ хачин үгийг хүүхдүүд ойлгоогүй учир урьдын адил цөм дуугүй сууж, хэн нь чиг ам нээсэнгүйд, дандаа томчуултай ярьж суугаа юм шиг өвгөний уур хүрч:

	— Алив, мондиуд минь! Одоо яая гэх вэ, амьдрал гэдэг чинь хүн болгоныг ухаан суулгадаг юм. Ус цас чинь хаа байна? Бас төмс авчраач? Та нар чинь ингэхэд эрүү толгой зодолдуулах улс уу? Үгүй юү? гэв.

	Гэрт ус байгаагүй учир Андрон өвөө Николайг усанд хөөж, Захарыг зоориноос төмс авчир гээд:

	— Цооногийн дэргэд халтирч унуузай, мэдэлтэй яваарай гэж Колькад сануулахад,

	— Би ямар жаахан хүүхэд биш дээ гэж цаадах нь бувтначхаад яваад өгөв.

	Захар хүү зоориноосоо нэг жижигхэн саваар төмс авчрахыг Андрон өвөө үзээд:

	— Наадах чинь та нарт арай багадмаар янзтай юм уу даа гээд толгой сэгсрэхэд,

	— Бид дандаа иймийг л чанадаг. Өдөрт хоёрхон удаа Катя ээж маань байгаа бүх төмсөө багцаалж үзээд өдөрт үүнээс илүү чанаж болохгүй, тэгэхгүй бол шинэ төмс гартал хүрэхгүй гэсэн гэж дугуйдуу царайтай, буржгар шар үстэй Захар хариулав.

	— Аа, тийм үү... Тэр ч үнэн байх шүү гэж өвөө ханиалгах зуур аяархан хэлээд,

	— Чи одоо эдэн дотроо том нь юм чинь цөмийг нь харж хандаж бай. Бас хоолны хэмжээг ч гэсэн тааруулж хянаж бай. Мэдэв үү? гэхэд,

	— Ойлгож ядаад байх юу байх вэ дээ... Шинэ төмсөнд хүрч чадахгүй бол юу болох бил ээ? гэж есхөн настай Захар тун давилуун хариулаад,

	— Одоо харин Мишухаг маань шийтгэчих бол уу, яах бол? гэв.

	— Тэрнээс хаашаа зайлах вэ дээ, Захарушка минь... Амьдрал гэдэг чинь хал үзэж, халуун чулуу долоолгодог юм. Цаад муу ах чинь та нараас ч илүү зовох байх даа гэж өвөө хэлэв.

	Хамгаас бяцхан Зойка охин энэ үгийг дуулаад орилон уйлж, эгч дээрээ гүйж очоод өвдөгнийх нь хооронд нүүрээ хийв. Катя түүнийхээ хэрзгэр дал мөрийг халуун гараараа тэврэн гөлийсөөр суулаа.

	Андрон өвөө төмс чанаж гаргаад хүүхдүүдэд хувааж өгч, орон дээрээ аанай л суусаар байгаа Катяд хоёр томхныг нь үлдээв.

	Дараа нь унтаж байгаа хүүхдүүдээ уначих вий гэж хадсан модон хашлагатай дулаан пийшин дээр цөмийг нь хөөж гаргаад (тэр хашлагыг тэдний эцэг Данила Афанасьев нь фронт руу явахынхаа өмнөхөн өөрөө хадаж өгсөн юм санжээ) Катягийн хажууд очиж, орон дээр нь зэрэгцэж суув. Тэгээд:

	— Ганц хөөдлөө дөө, муу тархигүй золиг чинь гэж өвгөн аяархан хэлэв.

	Бараг шивнэх шахам хэлсэн энэ үгс Катяг нэвт сүлбэх шиг болоход Катя ухасхийн пийшин рүү харайж очоод:

	— Үгүй ээ. Тэрний зөв, зөв... гэж гэр дүүрэн хашхирав.

	Катягийн нүүр, үргэлж дөлгөөн сайхан байдаг үзэсгэлэнтэй царай нь аймшигтай болж, уруул нь татваганан, нүд нь догшин сүртэй гялалзаж байлаа.

	— Яасан догшин амьтан бэ чи! Бас над руу үсрэх нь ээ. Би юу хэлчихээ вэ? Тэрний түмэн зөв гэдгийг би мэдэж байна гэж өвгөн ч хангинав.

	— Та юу?! Тэр, Мишка... хэлчихээ юү? гэж Катя гэнэт балмагдан, шалдаан бууж, түүний дүрлийсэн нүд нь айдсаар дүүрч, уруул нь цайж, — Тэгэхлээр тэр миний хойноос дархны газар луу орсон байх нь ээ... Тэгвэл би боож үхье, боож үхнэ! гэж өөрийн эрхгүй шивнэв.

	— Тэнэг амьтан! гэж өвгөн тун тайван хэлснээ босож, хаалга руу дөхөн, хадаасанд өлгөсөн нэхий малгайгаа аваад:

	— Боож үх л дээ, Катерина минь. Харин эхлээд наад хүүхдүүдээ цөмийг нь цааш харуулчих. Тэртэй тэргүй цөм үхэхээс хойш! гэж сануулж байгаа аятай нэмж хэлэв.

	Сүүлийн хэдэн үгийг бараг хашхиран, ууртай хортой гэгч нь хэлчхээд нэг түлхээд онгойгоогүй хөөж гажсан хаалгыг мөрөөрөө түлхэв.

	— Дарханы газар дүү чинь байсан нь үнээн. Гэхдээ танай Мишуха чинь яаж ч байсан ам алдахгүй хүн шүү гэдгийг Катюха минь чи мэдэж ав. Ах нь Пилюгиний хэн болохыг сайн мэднэ ээ... гэв.

	Ингэж хэлээд хаалгыг мөрөөрөө түлхэн гараад гаднаас нь сайтар хаав.

	 

	* * *

	 

	Андрон өвөө худал хэлсэнгүй, дархны газар Катя, Пилюгин хоёрын хооронд юу болсон талаар Михаил таг чиг өнгөрчээ. Тэр ч байтугай, Донька охины нүх ухаж байхад «За одоо тэгэхлээр ийм байна, Михаил хүү минь... Эгчийн чинь талаар элдвийн яриа шуугиан дэгдэх байх, тэгвэл Пилюгин тэр хоёрын хооронд ямар ч юм болоогүй... би хамт байсан юм чинь гээд цөмийнх нь амыг таглаарай» гэж Андрон өвөөгийн зөвлөхөд:

	— Тэд яасан юм бэ? Үнэндээ юу ч болоогүй юм чинь гэж хариулав. Тэгэхэд нь Андрон:

	— Энийг чинь чи бид хоёр л мэднэ шүү дээ. Авгайчуулын хошуу урт байдаг юм гэлээ.

	Цааш нь тэд юу ч ярьсангүй, ам амандаа ус балгасан мэт ажиллацгаав. Михаил амсхийж суухдаа хөлдүү газар доороосоо хайрагдана ч гэж бодсонгүй, улайж өвдсөн нүдээ өвгөнөөс нууж, царилаа түшин гүн бодолд автагдсан байлаа.

	Катя Афанасьева, Пилюгинийг эрээд харайлгаж явсан тэр өдөр Андрон өвөө царил биш өвсний сэрээ түшээд яг л ингээд дуу шуугүй зогсож байсан билээ. Тэгж зогсохдоо малын хашаанаас дархны газар луу Катягийн хэрхэн гүйж, эрчдээ хүнд хаалгыг нь мөргөн дотогш орж явчихыг цөмийг нь харжээ. Тэгтэл удсан ч үгүй Петрован Макеев дархныхаа газраас нэг цүнх шиг юм барьчихсан гарч ирээд, хамтралын даргын гэрийг чиглэн хазганан алхжээ.

	— Хараач хө, муу согтуу толгойг идэх юманд явуулжээ дээ? Дархны газар нэрмэл ямагт бэлэн байдаг юм. За, тэгнэ ээ тэр, хараач, нөгөөх чинь даргын гэр лүү очлоо шүү...

	Өвгөн яаралгүй удаан ярьж байснаа сүүл рүүгээ үг нь бүр сунжрав. Хэсэг дуугүй болсноо ийш тийшээ хараад:

	— Мишуха минь, чи ч гэсэн тийшээ очмоор юм даа... гэж итгэл муутайхан өгүүлэв.

	Аль түрүүнээс хойш яахаа мэдэхээ больчхоод дархны газар тийш дэмий л гөлрөн зогсож байсан Михаил энэ үгийг сонсмогц цочсон юм шиг ухасхийн, эхлээд үнээний саравч руу орж, нэг муу сарьсан хормогч шүүрч аваад, тэрийгээ гүйх зуураа углан дархны газар луу харайлгав.

	Шавар шороонд барилдсан дархны газрын хүнд нүсэр хаалга хяхтнаж дуугаралгүй онгойход Михаил хүү завсраар чихсээр орж явчхав.

	Энэхүү дархны газар нь дүнзэн ханаар хоёр хуваагдсан агаад ганц жижигхэн цонхтой наад талын бага шиг өрөөнд борной, анжисны хутга, өвсний машин хадуурын элдэв жижиг эд ангиуд засварт ортлоо хадгалагдах ажээ. Петрован Макеев эдгээр зүйлийг зэвэрч идэгдэхээс хамгаалан тэнд хадгалдаг байж. Бас тэрэгний хуучин дугуй, төмрийн тайрдас, хагарч эмтэрсэн дөш, орооцолдож баарцагласан төмөр утас гээд элдэв янзын зүйлс хөглөрнө...

	Эндээс хөөргийн хэсэг рүү орох бас нэгэн нарийвтар боловч мөн гаднах шигээ бэх бат, хаалгыг хуучин эсгийгээр битүү хадсан байх бөгөөд дутуу хаагдсан хаалганы завсраар бүдэгхэн гэгээ орж, бүлээн агаар үлээх ажээ (Хөөргийн хэсэгт хоёр цонх байв).

	Михаил, урьд өмнө нэлээд хэдэн удаа дархны газар ирж байсан болоод хаа юу хөглөрч байдгийг андахгүй мэддэг байлаа. Иймээс ч бүдэг харанхуй дотуур ганц ч бүдэрч таварцаглалгүй явсаар дотор талын хаалгыг яг татах гэтэл цаанаас нь дуулдах эгчийнхээ үгийг сонсоод зогтусахад: «Муу өмхий новш... бах чинь ханав уу. Цамц битгий ураад байгаач, наадхаас чинь ондоо байхгүй...» гэхэд «Аа-аа, өмхий гэнэ ээ?! Би чамд морио өгнө... Өөрийнхөө түшлэгтэй чарганд хөллөөд өгье. Гурил будаа, бас мах ч өгнө. Юугаа ч харамлахгүй, цөмийг нь өгнө. Харин чи тэр болгоны шан хөлсийг яг одоогийнх шигээ төлнө шүү... Битгий маажаад байгаач, бүр урж гүйцэх нь!» гэж Пилюгин хүнгэнэн хариулах нь дуулдав.

	Михаил учир мэдэхгүй нялхаараа амьтан биш, тэгээд ч тэр хоёрын ноцолдох чимээ, үг яриаг сонсоод чухам яаж байгааг нь сайтар ойлгож байлаа. Гэхдээ л хүүхэд юм чинь, хөөргийн өрөөнд болж байгаа явдал түүнийг бяц дарах мэт хамаг дотор нь харанхуйлан амьсгаа нь боогдох шиг болов. Тэр хаалганы хажууд дүнзэн хана налан уначихгүйг хичээж байсан боловч хоёр хөл нь нугаран, хэрзгэр дал, нуруугаа дүнзэн хананд нидэрсээр өөрийн эрхгүй доош суув.

	Шалгүй газар хэчнээн ч сууснаа Михаил мэдсэнгүй. Түүнд хаа сууж байгаагаа ч бодох өөрийн ухаан байсангүй.

	Толгой нь дүйрч, чих нь шуугьж суутал хэн нэгэн хүний харуусан уйлах дуу чихэнд нь бүдэг бадаг орж ирэхэд, энэ чинь Катя уйлж байна гэж Михаил мэдлээ. «Хохь нь, ингээд уйлж байхдаа таарсан хог! Завхай эм... Би одоохон ороод улаан нүүр лүү чинь нулимаад өгье!» гэж эгчийгээ үзэн ядан, зэвүүцэн бодлоо. Гэвч тэр тэгсэнгүй, байсан газраасаа ч хөдөлсөнгүй, учир нь ямар ч гэсэн Катька буруугүй, хүнд хар гутлаараа эгчийг нь дэвсэлж, насан туршид нь доромжлон гутааж хаясан энэ муу Пилюгин л ганцаараа буруутай гэдгийг ухаан санааныхаа хаа нэгэн үзүүрт ойлгож байв. Тэгээд ч бас: «Чиний эцэг чинь манай аавыг цааш нь харуулсан шүү дээ. Чи энийг мэддэг үү» гэсэн Пилюгиний дууг сонсоод байрнаасаа хөдлөөгүй юм. Мишухад ойлгомжгүй, хачирхалтай, тавласан өнгө Пилюгиний энэ үгэнд цаанаа нэг байлаа. «Аав, Степан хоёр эргэж ирээд чамтай тооцоо хийнэ дээ» гэж Катя нулимсаа асгаруулан хэлэхэд, «За, тэр болтол зай ч бий, лай ч бий. Дайн гэдэг чинь зугаа цэнгэл биш»... гэж Пилюгин зэвүүнээр инээгээд, «харин одоохондоо чамайг би дураа ханатал эдэлье. Хамаг өнгөрсөн явдлын хариуг чамаас л авахаас... Тэнэг минь, юундаа уйлаав. Охин байснаа хүүхэн л болоо биз, энэнд чинь харуусах юу байна» гээд дахин наг наг инээж, «Манай Ладка чи бид хоёрыг явдаг гэж аль цагаас хардаад байдаг юм. Одоо харин тэгж бодсон ч харуусах юмгүй боллоо...» гэв. «Алив морио өгөөдөх. Донька маань үхлүүт байна» гэж Катя бухимдахад «Тэгье, одоохон жүчээ рүү явцгаая. Би өөрөө хөллөөд өгье» гэв.

	Хөөргийн өрөөнд тэр хоёрын хөлийн чимээ гарснаа, Мишухагийн хажуудах хаалга нээгдэн түүнийг халхлав. Эхлээд бөгтийж эвхэрсэн Катя гадаа хаалга руу сохор хүн шиг тэмтчин өнгөрөв. Тэрээр эргэж ч харалгүй хаалгаа хаагаад гарахдаа Мишухаг ажигласан ч үгүй.

	Тэдний хөлийн чимээ цас чахруулан хэдийнээ холдсон авч, Михаил хүү нөгөөх л газраа суусаар байлаа. Тэгтэл цүнхээ пэндийтэл дүүргэсэн Петрован Макеев хаалган дээр хүрч ирээд, Михаилийг сууж байна гэж харсан хэр нь халамцуугийн учир гайхсан ч үгүй;

	— Аан, чи юу... гэчхээд хөөргийнхөө өрөөнд орсноо гарч ирээд:

	— Ингэхэд эд нар хаачаа вэ? Намайг даруулгад яваад ир гэж айлдчихаад. Бас Лидад очиж хэл, миний тушаал энэ тэр гээд байсан... Эргэлт гарчээ! гэв.

	Мишуха босож, юу ч хэлэлгүй гадагшаа гарав. Харин Петрован Макеев биш, тэр өөрөө шал согтуу байсан юм шиг гуйван дайвганан алхалж явав.

	 

	* * *

	 

	Пилюгинийхний удам угсаа бүр эртний бөгөөд Артемийн элэнц эцэг нь бараг л Екатерина хатан хааны амьд ахуй цагт энэ нутагт ирж суурьшсан гэж улс амьтан ярьдаг юм. Тэрний нэрийг Роман гэдэг байж. Тиймээс ч дөрөлжийн цаад талаас эх авч, нөгөө үзүүр хүртэл урсдаг бага шиг голыг Романовка гэж нэрлэсэн бөгөөд тэр голын нэрээр хожим нь тосгоныг ч бас нэрлэсэн гэлцдэг. Эндхийн газар шороо гэвэл тун ч ядмагхан. Сибирь, Сибирь л гэнэ гэвч энд Сибирийн гэх юм даан ч байсангүй. Дөрөлжөөс цааш мөн л хад асга болсон гүвээ толгод үргэлжилж, энд тэнд л алгын чинээхэн хагалах газар, хадлангийн талбай тааралдах бөгөөд ой модны тухайд бол ярих ч юм биш, огт ургадаггүй зүйл байв. Гэвч толгодын хаа л бол хаа хад чулууны доороос цэв цэвэрхэн, болор шиг тунгалаг, шүд хага ташим сайхан устай рашаан булаг ундарна. Тэдгээрийн ойр орчмын хэсэг хэсэгхэн газар л хадлан авч, хагалж боловсруулах боломжийн бяцхан нуга, тариан талбай байх бөгөөд уул газрыг рашааных нь нэрээр Их булагт, Чонот, Ногоон булагт (энэ нугад хус, улиангар, бусад бут сөөг нэлээд ургасан байж) Зуны булагт (өвөл нь эндхийн булаг ширгэчихдэг байж) гэх мэтчилэн нэрлэх ажээ.

	Рашаан, булаг тэр болгон голд цутгаж чаддаггүй зарим нь шингэж энд тэнд намаг үүсгээд, зарим нь элсэрхэг хөрсөнд ширгэчихдэг байв. Ийм ч учраас Романовка гол том биш, гүехэн устай, гэхдээ олон цүнхээлтэй ногоон цүнхээлүүдийнх нь хүйтэн усанд бүр цурхай байх ажээ.

	Эргэн тойрны газар шороо нь үржил шимгүй ч Пилюгинийхэн үр удам дамжин тэр газрыг өөрсдийн гэж өмчилж, шинээр ирсэн хүмүүсийг шилж сонгон, зөвхөн өөрсдийг нь эндхийн жинхэнэ эзэд гэж үзэж, хожим хойно тэдэнд үг дуугүй захирагдахаа зөвшөөрсөн ам өчгийг нь авч байж сая байхыг зөвшөөрдөг байв. Тийм улсыг анхандаа харж үзэж, ивээлдээ авч үр тариа, мөнгө цаасаар хүртэл дэмжиж унаа хөсөг, тариалангийн элдэв багаж зэвсгээ түр хэрэглүүлнэ. Үүнийхээ хариуд өгсөн шанг нь хэдийгээр дуртайяа авдаг ч гэсэн аливаа эд бараагаар талархал авахаасаа нөгөөх л өөрсдийг нь анхны эзэд, захирагчид мөн гэдгийг үг дуугүй зөвшөөрөх явдлыг нэн чухалд үзэн, тийм байхыг ч шаарддаг байв.

	 

	 

	Пилюгинийхний удмаас хамгийн азтай нь Артемийн өвөг эцэг Фортунат байлаа. Өвөг аав нь өөрийнхөө хуучин цагийн нэрээр илт бахархаж, миний энэ нэр чинь грекээр ч бил үү, латинаар ч билүү, ер нь аз хийморьтой гэсэн үг шүү дээ гэж ярьж явдаг байжээ. Үнэндээ ч тэр ортой уг байжээ. Фортунатын хувийн хоёр ч мухлаг, цөцгийн тос цохих үйлдвэр мужийн төвд ажилладаг байснаас гадна мужийн төвөөс зуугаад, магадгүй тэрнээс ч ойрхон мод зайтай суух Семипалатинскийн киргизчүүдтэй бас хэлхээ сүлбээтэй байв. Бас Романовкаас бүтэн хагас модын газар хоёр урт гүвээний хооронд голын усыг боож, том гэгчийн тээрэм байгуулжээ. Энэ явдал 1900 онд буюу хүү Сасоний нь яг хорин нас хүрч байхад болсон бөгөөд тэр нь тэндхийн цорын ганц тээрэмчин нь болжээ.

	Тээрэм барьсан нь бүх муж даяар баяртай үйл явдал болсон авч, нөгөөтээгүүр бас гай зовлон авчирчээ. Баярлууштай нь гэвэл, урьд өмнө Романовка тосгоныхон ч өөрсдөө хорин модоос хол орших мужийн төв орж тариагаа тээрэмдүүлдэг, за тэгээд голын дагууд орших бусад тосгоныхон бол түүнээс ч хол газар явж байж хүрдэг байлаа. Гай зовлон нь гэвэл, Фортунат бүтэн хоёр жилийн туршид Романовка голын усыг хоёр гүвээний хооронд боочихжээ. Тэгснээр бараг мод гаруй урт их хонхрыг усаар дүүргэтэл голын ус цаашаа урсахгүй хаагдсанаас голдирол нь хатаж, цүнхээл ширгээд, цурхай загасыг нь нүцгэн гараар барьдаг болоод, бусад элдэв жижиг амьтад нь лаг шаварт зоогдон ил гарчээ.

	Эндхийн хүмүүсээс хэн нь чиг загас барьж сүйд майд болдоггүй, зөвхөн зугаа гаргах төдий ажил гэж боддог учраас загас ч яамай хэрэг болж, харин хамгийн гол нь ус боогдож үгүй болсон эхний зун л голын доод биеийн нугын өвс ургамал хуу татжээ. Хэзээний хуруу дарам цөөхөн нугаас бүр чиг шалихгүй хадлан авч, хүмүүсийн дургүйцэл ихсэв. Эхний зун нь Фортунат элдвээр аргацааж, ер нь энэ жил газрын гарц муу байна, урьд өмнө ийм юм тохиолдож байгаагүй гэж үү, энэнд чинь энэ муу гол ямар хамаа байна вэ гэсээр өнгөрөөжээ. Тэгтэл дараа зун нь хэрэг бишдэж, хамаг юмны учир чухам юунаас болсон нь тайлагдаж, бүр хавраас аваад л голын нуга өт хорхойгоор язганан өвс ногоо нь шарлаж хатжээ. Өвөл унасан цас, зун орсон борооны аль нь чиг аманд ч үгүй, хамарт ч үгүй гэгчээр ер юм болсонгүй, тэр гол жижигхэн гэлтгүй газрын хөрсийг ганцаараа ундаалж тэтгэж байсан ажээ. Голын доод руу орших тосгодынхон чулуу шороо овоолж голыг боосон нөгөө гайтай даланг сэтлэхийг шаардав. «Та нар чинь галзуурав уу? Хэчнээн их хөрөнгө мөнгө зарав... Та нарын л тусын тулд шүү дээ, хар малууд аа! Тавь жаран мод газар тариа будаа үүрч, тамыг чинь цайлгахгүй гэж байхад» хэмээн Фортунат тэнэг шаардлага тавьсны хариуд царай нь барайн хараал тавив. Гэтэл хэрэг явдал бүр буруу тийшээ эргэж, нөгөө тосгодын эрчүүл даланг хүчээр сэтлэх гэж шийджээ. Тэгэхэд юу болсон гэж санана аа. Романовка тосгоныхон тэр аяараа босож, гадас шургааг зарим нь бүр буу шийдэмдээ хүрч далангаа хамгаалжээ. Тосгонд шинээр нүүж ирэгсдэд Пилюгиний үзүүлсэн ивээл ийм л алсын хараатай байжээ.

	Тэр өвөл мал хиарсныг хэлээд яах вэ, дахиад нэг ийм зун болсон бол Фортунат Пилюгиний хамаг ажил талаар өнгөрч дуусах байсан биз. Аз болоход хавар нь аварга том хотгор усаар дүүрч ханаад, далангаас доошоо таван алд илүү өндрөөс ус унаж, мартагдаж хатсан хуучин сайр голдирлоо даган урссаар бүх цүнхээл, хонхрыг дүүргэв. Гурвалсан морьдоор уужуухан зөрж болох өргөн далангийн нэг захад тээрмийн өндөр байшин дүнхийж, хоёр дамжуулагч, бас усан тээрмийн хоёр мундаг хүрд хөгжилтэй эргэлдэх болсны шанд Фортунат, Романовкийн бүх хүний ачийг санаж, шинэ ургацын тариа будааг нь ямар ч ацаг хөлсгүйгээр тээрэмдэж өгчээ.

	Тэгээд долоо хоногийн дараа гэхэд зэргэлдээх гацаа, тосгодоос хөсөг тэрэг тэдний тээрэм рүү цувж эхэлжээ. Гэрлэж ч амжаагүй, хүдэр чийрэг биетэй, ид залуухан явсан Сасоний хүмүүстэйгээ хашхиралдан будаагаа тээрэмдүүлэхээр ирсэн хүмүүсийг баяр хөөр болон угтаж, залуу эхнэр хүүхнүүдтэй сээтгэнэн наадаж, сул орж байгаа тариа будаагаа шалмаг савлан, ёстой гялалзаж явжээ...

	Фортунат гэдэг нэр нь латинаар аз жаргалтай гэсэн үг бөгөөд харин Сасонийн амьдрал нь өөрийнх нь боддогоор бүр ч илүү азтай байв. Эцэг нь хаа ч юм, Сибирь, Казахстан хоёрын хооронд тал нутгийн тоос шороог залгин, нааш цааш давхиж, киргизчүүдтэй панз наймаа хийх гэж хоолойгоо сөөтөл хашхичиж явсан бол тэр дур зоргоороо чөлөөтэй, өөрийн хүслээр илүү дутуу зовлонгүйгээр амьдарч, Романовка болон бусад аль ч тосгонд хүссэн цагтаа л наргиж зугаалж, гайхуулж явжээ. Эхэлсэн ажлынх нь тэр ч байтугай наргиан цэнгээнийх нь цар хэмжээ хүртэл эцгийнхтэй нь зүйрлэхийн аргагүй байсан бөгөөд эцсийн эцэст хүн болгон аз жаргалыг өөр өөрийнхөөрөө ойлгодог болохоор Сасоний сэтгэл хангалуун явдаг байв.

	Гэхдээ тэр аливаа зугаа цэнгэлийг удаан хугацаагаар хэтрүүлэх дургүй байснаас эцгийнхээ итгэлийг бүрэн хүлээж чаджээ. Тэгсэн хэр нь хэдэн жилийн дараа мал болтлоо согтсоноос болж арга буюу гэрлэхэд хүрчээ. Тээрмээс арван мод газар нэгэн жижигхэн ойн захад буурчийн газар, гуанз бүхий Березовка гэдэг том тосгон байдаг байв. Буудал, гуанз хоёрын аль алин нь баян эр Ловыгиных байсан бөгөөд тэднийх хавтгай цээжтэй, яав даа гэмээр хэрзгэр туранхай Федотья гэдэг том охин хүүхэнтэй юм санж. Нэгэн удаа Ловыгины зоогийн газар үдэш орой болтол наргисан Сасоний гэртээ харих аргагүй болоод буудалд хоножээ. Гэтэл үүр цайх үеэр нэгэн хүн чангааж, чихэн дээр нь халуу оргиулан амьсгалахад мань эр сэрчихэв. Өөртэй нь Ловыгины охин нялуурч халуун уруулаараа хацар дээр нь ухаан зүггүй озож байхыг согтуу нь гараагүй ч гэсэн мэджээ. Хүүхнүүд бол Сасонийн хувьд аль хэдийнээ үзээгүй сонин зүйл байсангүй, тээрэм дээр байхдаа бишгүй нэг үзсэн тул энэ удаа ч буцсангүй... 

	Тэгээд тэр хоёрыг ид халуун дундаа байхад нэгэн хүн орж ирээд хөнжлийг нь хуу татан хаяж, уушги зүрх нь амаараа гарах шахсан Ловыгин өөрөө орных нь хажууд гөрмөл ташуураа барин зогсож байв. Ловыгин олон таван ч үггүй Сасонийг тасхийлгэн ороолгож гарахад орь дуу тавин шалан дээр өнхрөн тийчлэв. Ловыгин охиндоо ч шан харамласангүй, ороолгох тоолон нь охин нь байдгаараа эвхрэн чарлалаа.

	— Ламд очицгоо! Бушуул, садар цуснууд! гэж Ловыгин бавгар сахлаа оволзуулан зандрав.

	Үг хэл биш харин өтгөн үс халиурсан мангар гарт чичгэнэж байгаа ташуур л Сасонийн зүрхэнд хүрч, гутал хувцсаа хоромхон зуур өмсөхөд хүргэжээ. Хулгана шиг шалмаг Федотья ч банзлаа шүүрч толгойдоо углан татаж, цамцаа бүр ч нүд ирмэхийн зуур өмсөөд, хаалга руу хамгийн түрүүн харайлгав. Хүн амьтан ч үгүй эл хуль гудамжаар тэр хоёрыг Ловыгин хөөж туусаар сүмд авчрахад тэндхийн лам аль хэдийнээ ирчихсэн хүлээж байжээ.

	— Та чинь яаж алах нь энэ вэ? Энэнтэй чинь... дургүй байна! Эцгээсээ зөвшөөрөл авч байж болно... гэж Сасоний хагарчих шахам өвдөж дүйнгэтсэн толгойгоо сэгсчин хэлэхэд:

	— Одоо болсон хойно чи ингэж хэлээд үзээрэй! гэж Ловыгин архиран хэлэв. Тэрээр сүмд ч ташууртайгаа орж ирчхээд, тэдний ард муна шиг хоёр хөлөө алцайн, гарах хаалгыг халхлан, сүртэй нь аргагүй зогсов.

	Сасонийг ингэж л гэрлүүлжээ. Яг энэ үед нь түүний эцэг киргизчүүд рүү явчихсан байжээ. Тэндээс эргэж ирэхэд нь ийм юм болчихно гэж зүүдлээ ч үгүй байсан тул галзууртлаа уурлажээ. Гэвч Ловыгинтай уулзаж ярилцсаны дараа санаа нь харин чиг амарч, тэднийхээс халамцуухан буцаж ирээд хүмүүсийн нэр усыг тайлбарлах дуртай нөгөө зангаараа:

	— «Феос» гэдэг чинь грекээр бурхан «дотес» гэдэг нь өглөгч гэсэн үг шүү дээ. Ингэхлээр Федотья гэдэг нэр чинь бурхан өглөг өглөө гэсэн нэр. Тэгээд ч харамлаагүй даг шүү. Сасонька минь. Аж төрцгөө гэж хэлжээ.

	Эр эм хоёр яах вэ, эв түнжинтэй л байв. Харин Федотья шунахай сувдаг хүүхэн байжээ. Түдэлгүй тэрний тухай, ёстой суусан газраасаа шороо атгадаг авгай гэсэн үг айлаас айл, амнаас ам дамжин тархав. Тээрэм дээр дөнгөж ирсэн цагаасаа тэндхийн жинхэнэ эзэн нь Федотья болж, үр тариагаар авах татварыг хоёр дахин нэмжээ. Бүх тойргийн хэмжээнд ганцхан тээрэм байгаа хойно хаашаа зайлах вэ дээ. Мужийн төв орж тээрэмдүүлбэл тэрнээс ч илүү хохирох юм чинь. Наад бөндгөрөө ажиллуул... гэж эр нөхрөө Федотья сургав.

	Ингээд ч зогссонгүй, гүвээ толгод дээгүүр их хэмжээний тариа, ногооны талбай хагалж, зөгий үржүүлэн, хавь ойрын тосгодын авгайчуул, харчуулыг хөлслөн ажиллуулжээ. Тэгтэл тээрмээс холгүй том жүчээ, үнээний саравч, хонины хашаа, Алтайн тайгаас зориуд хар мод авчруулж босгосон төмөр цайз мэт бөх, хэд хэдэн барилга, бас зөгийн үүр шиг олон жижиг өрөөтэй урт гэгчийн сууцны байшин хоёрыг ажилчдад зориулан барьжээ. Тэгсээр байгаад нэг мэдэх нь ээ зай чөлөөгүй эргэлдэх тээрмийг тойроод өөрсдийн гэсэн зарц барлагтай, Сасоний Пилюгиний тосгон маягийн юм бий болов. Тэр газрыг хүмүүс Пилюгиний тосгон гэж нэрлэх болсонд эзэд нь өгүүлшгүй ихээр баярлацгаах болжээ.

	— Ай, Федотья минь, миний эхнэр шиг эхнэр хаа байх вэ! Хэрвээ энэ минь байгаагүй бол би гэдэг хүн насаараа л тээрэмчин явах байсан юм шүү дээ... Тэгвэл харцгаа, одоо би чинь өөрийн гэх тосгонтой болчхож! гэж архидаж цэнгэх үедээ Сасоний илэн далангүй сайрхаж, эхнэрийнхээ шувтан бөгсийг илээд авдаг байв.

	— Бурхан хайрласан гэж чамд би эс хэлдэг бай луу хэмээн хааяа нэг баяраар ирдэг Фортунат хошуу нэмнэ. Тэгэхэд нь ийм өдрүүдийг мөн алдалгүй ирдэг Федотьягийн эцэг сэтгэл ханамжтай байдлаар:

	— Ловыгиныхны удам. Аргагүй л манай үндэс дээ! гэж бавгар сахлаа хаялан, толгой дохино. Иймэрхүү яриа гол төлөв өөр тийшээ эргэж:

	— Тийм л юм бол тэр үндэс чинь яагаад салаалж мөчирлөдөггүй юм бэ? Өв залгамжлагч чинь хаа байна? гэсэн Фортунатын гомдлоор солигддог байв.

	— Тэгэхлээр яах вэ дээ, нэг л... Харин ингээд л байгаа юм... Бурхан сахиус л ивээхгүй удаагаад байна. Эсвэл энэ хоёр тэнэг чинь өөрсдөө хичээхгүй байгаа юм бол уу? гэж Ловыгин царайчлан дуугарахчаа аядахад,

	— Аав минь дээ... Хайрт аавууд минь! Бид ч эцтэлээ л зүтгэж байна. Тэгсэн хэр нь нэг л... гэж Федотья уйлагнав. Тэгэхэд нь Фортунат тэднийг тайтгаруулж:

	— За яах вэ, хүүхдүүд минь. Энэ чинь бидний... Пилюгинийхний л урагшгүйнх, чадал мөхсөнийх байлгүй дээ. Намайг хар л даа, арай гэж ганц Сасонийг төрүүлснийг. Чааваас гэж! Гэхдээ харин бусад талаар бол бид ёстой үзүүлээд өгдөг улс шүү. Зүгээр ээ. Федотья минь, бурхан тэнгэр чиний нэрийг чинь ч бодож, үр заяах биз. Зүгээр ч үгүй тийм нэр өгөөгүй байлгүй гэлээ.

	Бурхан тэнгэр түүний нэрийг хэзээ хойно зөвтгөжээ. Дөнгөж арван нэгэн оны намар л сая Федотья хөл хүнд болж эхлэхэд нь хүн бүр тэсгэлгүй баяр хөөр болж, тэгээд тогтоосон хугацаа болоход нэгэн хүү заяасныг нь Артемий гэж нэр хайрлажээ...

	Тэр жил нь, мөн л өндөр жил байсан юм даг, тээрэм дээр хоёр айл зарцлагдахаар нүүж ирсний нэг нь арван хоёрхон насны хүү Данилкатай Афанасьев гуайнх, нөгөөх нь ой хагас өнгөрсөн Степка хүүтэй залуу айл Тихомиловынх байлаа.

	Афанасьевынхан гэж, нөхөр нь жар гарсан, эхнэр нь түүнээсээ найм дүү, ийм хоёр хөгшнийг Федотьягийн тоо томшгүй ихээр үржүүлсэн элдэв янзын шувууд, түүний дотор энэ нутагт урьд өмнө үзэгдэж байгаагүй цацагт хяруул гэдэг улаан залаатай хачин шувуу зэргийг арчилж маллуулахаар ажилд авсан ажээ. Тихомиловынхныг малчнаар авчээ.

	Гэтэл хоёр гурван жилийн дараа Данилийн ээж нь тээрмийн хүрднээс бяц унаад үхчихжээ.

	— Яаж яваад чи минь ийм юм руу орчхов доо! Ээ, ижий минь... Яав даа, чи минь?! гэж өвгөн гаслан уйлж, бөгс эргэх зайгүй оромждоо оруулж тавьсан австай шарилын дээрээс элгээрээ тэгнэн унав. Тэрээр хөөрхий талийгаачаа авснаас нь гаргаад, оронд нь өөрөө орж хэвтэх гэсэн мэт түүнийгээ тэвэрч авлаа.

	— Яаж унасан гэвэл үү? Нугасны дэгдээхэйнүүд модны мөчир доогуур усанд сэлж явсан юм. Тэгсэн чинь цурхай загаснууд тэднийг хөөгөөд, нэгийг, дараа нь бас нэгийг үмхчихсэн юм л даа... Эзэгтэй харчхаад, юугаа харж байгаа сохойсон зөнөг вэ, одоо дэгдээхэйнүүдийг олоод ир! гээд ээж рүү давшилсан. Тэгээд ууртаа ээжийг далан дээрээс түлхчихсэн юм. Би нэгд нэгэнгүй харсан... гэж Данилка уйлан хэлэв.

	— Чи юү гэв ээ?! Үнэн гэж үү? хэмээн эцэг нь бөлцийж хавдсан нүүрээ өлийлгөн асуухад,

	— Ээж маань усанд цохигдоод хүрдэн дээр уначихсан... Тэгээд хүрдний гөлгөр далбаанд халтираад шидэгдчихсэн юм... гэж хүү хэлэв. Тэднийг яг ингэж ярилцаж байх үед гайтай юм шиг Федотья тэдний муу өрөөнд ороод ирчхэж.

	— Бүү худал ярь, муу нусгай жаал! Зулбадсыг хуухай... Ална шүү, чамайг! гэж гахай шиг чарлан давшлав.

	Федотья зуухны хажууд байсан хүнд гэгчийн дэгээ төмрийг шүүрч аваад, цохихоор далайтал Кузыма Тихомилов гараас нь булааж авав.

	— Эзэгтэй, та галзуурчээ! Шүүхэд өгвөл таарна... гэж Кузьма хэлээд, төмрийг байсан газар нь чулуудав. Тээрэмчний эзэгтэй улам ч хилэгнэн уурлаж, Кузьма руу үсэрч:

	— Шүүхэд гэнэ ээ! Мөн дөө, шүүхэд гэв үү! Муусайн хоолны савнууд! Тэжээсэн бяруу тэрэг эвдэнэ гэгчээр... Эндээс тонилцгоо гэв. Тэгснээ Афанасьев руу эргэж, — Чи ч гэсэн энэ муу зулбадсаа аваад зайл... Нүдэнд бүү үзэгд! гэж салганан хашхирав.

	Тэгэхэд нь Кузьма ч тэвчсэнгүй:

	— Ингэж байж дэлбэрчхэв, муу намгийн ногоон өт! гэчихлээ.

	Ийм хариулт сонссон Федотьягийн царай хувхай цайж, ногоон нүд нь улам ч муухай харан бүлтэлзэв. Тэгтэл амаа байдгаар нь ангайн, шүдээ ярзайлгаад, гэнэт бөглөөг нь авсан юм шиг:

	— Сасоний ий! Буу аваад өгөөч, одоохон... Амыг нь таглаад өгье! Буу өгөөдөх! гэж чарлав. Тэр даруй Сасоний гүйж ирсэн боловч, буу авчирсангүй. Юу болсныг мэдээд, хатуу шийдэв бололтой:

	— Кузьма, чи эндээс яв, түргэн зайл. Бас өвгөн ч мөн адил, эхнэрээ оршуулмагцаа... Шүүх гэнэ ээ! Би та нарыг өөрсдийг чинь шүүгээд шүүх гэж юү байдгийг үзүүлээд өгөмз гэв.

	Ингэж айлдчихаад, хүүхэд гаргаснаасаа хойш яагаад ч юм бүр арьс яс болж орхисон Федотьягаа хажуугаас нь сугадан, оготнын нүх шиг өрөөнөөс гарч явав. Гэвч нөгөөдөх нь хэрзгэр тохойгоороо ёврон, гараас нь мултарч, нөхөртөө, агсран:

	— Ёстой үхэр толгойт! Эднийг уучил аа юу... Эд нар намайг яаж доромжлов, яаж гүтгэв? хэмээн хорсолтойгоор хашхирав.

	Нөхрийнхөө гараас мултарч, Кузьма руу давхиж очоод яах ийхийн зуургүй урт хумсаа багалзуурт нь шигтгэх нь үү гэтэл, тэгсэнгүй:

	— Битгий нүдээ хорсго! Наад нүдийг чинь бүлт шахаад өгнө өө гайгүй! Чи намгийн өт гэснийгээ ч санах цаг ирнэ. Бас Афанасьевын энэ муу нусгай жаалыг ч... Сайхан мэдээрэй, та нар, ёстой хохь чинь дээ! Би ингэж шийдлээ... гэж хоолой хяхтнуулан бахардав.

	Угийн гүжирмэг эр Кузьма Тихомилов огтхон ч эмээсэнгүй, богинохон ширүүн сахлаа илж, жуумганан: 

	— Би чиний наад шийдээр чинь хошногоо арччихъя гэв.

	Түүний энэ доромжилсон инээд, өмхий үг хоёрын чухам алийг нь Федотья даасангүйг бүү мэд, шувуун цээжин дотор нь ямар нэгэн юм булгилж, оволзож байснаа гэнэт тасрах шиг болоод нөхрийнхөө гар дээр ухаан алдан хөсөр уналаа.

	Яг л энэ цагаас эхлэн нэг талаас Пилюгинийхэн, нөгөө талаас Афанасьевынхан ба Тихомиловынхны хооронд айхтар өс хонзон үүссэн юм гэж Романовка тосгоныхон боддог байв. Тэр өс хонзон нэг үе улангасан ширүүсэж, нэг үе намдан буурч байсан боловч хэзээ ч ор тас үгүй болчихдоггүй, цогшин уугьж, ахмад үеэсээ залуу үедээ, эцгээсээ үр хүүхдэдээ дамжсаар иржээ.

	 

	* * *

	 

	Данила Афанасьев эцгийгээ тавин дөрөв өнгөрч байхад алагхан хорвоод мэндэлжээ. «Чи маань ээж бид хоёрыгоо насны наран хэлбийсэн хойно заяасан юм шүү дээ, амьтан хүнээс ч ичмээр. Ээж чинь ч яах вэ, намайг бодвол арай ч залуу, би гэдэг чинь... Чамд уул нь гурван ах, нэг эгч байх ёстой байсан юм л даа, гэвч цөм хүн болоогүй юм. Тэгээд чи л ганцаараа үлдэж хоцорсон болохоор хүмүүс чамайг адтай золиг гэдэг юм... Отгон нь гэж тэр. Одоо бүр ч ганцаараа үлдлээ дээ. Одоо тэгээд адтай ч бай, үгүй ч бай, тэр яах вэ, бурхны хэмжиж заяасныг наслаарай хүү минь. Тэгэхлээр ус уух хувь тавилан тань мэдэж, тэр болтол...» гэж эцэг нь эхнэрээ талийгаач болсноос нэг жилийн дараа, нүд анихынхаа өмнө хүүдээ хэлжээ.

	Өөрийнх нь эцэг чухам юунаас болоод хорвоогийн мөнх бусыг үзүүлснийг, эхнэрийнхээ хойноос санаж гашуудсаар байгаад, бас бүх насаараа зарцлагдаж, доромжлогдож, өлсөж, борви бохисхийлгүй хүнд хар ажилд нухлагдаж явснаас л болсон юм гэдгийг Кузьма Тихомилов хожим хойно Данила хүүд тайлбарлаж өгчээ. Тэгэхэд нь:

	— Санаж гуньхарснаас болж хүн үхдэг юм гэж үү? гэж хүү асуухад,

	— Ямар хүн гэдгээс л шалтгаална даа, Данилка минь. Хэрвээ ариун үнэнч зүрх сэтгэлтэй бол... гэв.

	Хүү юм хэлсэнгүй, бодол болон зогссоноо ам нээж:

	— Хэрвээ хүн ариун, үнэнч сэтгэлтэй бол тэр чинь улам л хүчтэй байх ёстой шүү дээ гэлээ. Кузьма үнэн санаанаасаа инээж, үсийг нь илээд:

	— Инээдтэй ч амьтан бол доо. Гэхдээ ойлгох цаг ирнэ ээ. Мөн ч нялхаараа байна даа, хөөрхий гэв.

	Пилюгиний тосгоноос хөөгдсөний дараа тэд цөмөөрөө Романовка тосгонд очиж, хэн нэгэн хүний орхиод удсан газар гэрийг засаж янзлаад суух болжээ. Эцэг нь олон удаа мужийн төв орж, Пилюгинийнхэнтэй заргалдсан боловч юу ч болсонгүй, харин чиг ташуурын амт үзүүлэх тушаал ахлагчийн амнаас сонсоод буцжээ. Гэвч аав нь бууж өгсөнгүй, бүр дээшээ явж нэгийгээ үзэлцэнэ гэж бодож байгаад чадалгүй бие нь муудаж хэвтэрт оров. Тэгээд:

	— Кузя минь, за чи... Муу хүүг минь битгий л орхиж үзээрэй, за юу? Эд залгичихна шүү. Гарыг нь ганзаганд, хөлийг нь дөрөөнд хүртэл харж яваарай гэж захихад,

	— Энэ талаар ярилтгүй, битгий сэтгэлээ зовоо гэж Кузьма хэлэв.

	— Би орхихгүй ээ. Та сэтгэлээ битгий зовоо. Манан Степкагийн ах нь болог гэж Кузьмагийн эхнэр Татьяна ядарч гархилсан том нүдээрээ амлах мэт ширтэн хэлэв.

	Тихомиловынх, Афанасьевынх хоёр Романовкад суух болсныг дуулсан эхнэр Федотья бүр ч уурлаж уушги зүрх нь сагсайв. Түүний хэрзгэр биеэр хүчтэй долгион явж өнгөрөх шиг хамаг бие нь дагжиж бөмбөрөн:

	— Аа, тийм бий?! Тухтай суурьшаад авчээ! Манай нутгаас тонилцгоо! Та нарын өмхий үнэр энд ханхлах ёсгүй гэж хашхирав.

	— Хамаг өмхий үнэр харин та нараас л гарч байгаа юм даа гэж Кузьма тас түс хэлэхэд,

	— Биднээс гэнэ ээ! Биднээс үү? Бид бүх тойргийг тэжээж байна гэж Федотья дэвхцэв.

	— Та нар бүх тойргийг дарлаж мөлжиж байна. Танай тээрмийн хүрдийг голын ус биш, хүмүүсийн хөлс, цус эргүүлж байгаа шүү гэвэл

	— Аа тэгнэ вий, за сайхан мэдээрэй! гэжээ.

	Нүүж ирсэн хоёр айлын эсрэг Романовкийнхныг цөмийг нь босгох гэж Федотья оролдлоо. Түүний үгийг цөм сонсож, зөвшөөрч: «Тэгэлгүй яах вэ, эзэгтэй минь, энэ Кузьма айхтар доромжилжээ... Орох оронгүй, оочих аягагүй хэвтэж юун ч сэхүүн юм. Одоогийн зарим улс бурхнаас ч эмээхийг больж. Тоглоом нь шоглоом болно доо» гэж ам дагуулан дэмжиж байлаа. Гэвч Пилюгиний тээрмийг тээр жил цайз мэт хамгаалан босож байсан тэр цаг нэгэнт өнгөрсөн бололтой, одоо хэн нь чиг Тихомиловын эсрэг хөдөлсөнгүй. Түүгээр ч барахгүй Кузьма, Данила хоёрыг малчнаар, Татьянаг өдөрт нь хөлс төлдөг ажилд дуртай авчээ. Дөлгөөн сайхан ааштай, ажилсаг зангаараа Татьяна олонд таалагдаж, тэр битгий хэл зарим нэг нь: «Пилюгинийхэн, Ловыгиныхан хоёр чинь хэзээний цус сорогчид. Битгий ай. Тэр Федотья нь бол ёстой зэрлэг араатан. Тэрийг ирснээс хойш тариа тээрэмдэх ажлын хөлс тэнгэрт хадсан... Зөвхөн Афанасьевын хоёр хөгшнийг ертөнцөөс халиагаад зогсоогүй, хүнд хүчир ажлаараа хамаг олныг нухалж дууслаа» гэж түүнд хэлжээ.

	Яагаад ч дийлэхгүйгээ ойлгосон тээрмийн эзэгтэйн уур хилэн нь бадарч, нүүр царай нь барайж явтал Кузьма Тихомилов даарь дээр нь давс хийв гэгчээр нэгэн удаа бүр олны нүүрэн дээр:

	— Миний ханхай ордыг яаж ч галдсан шатааж дийлэхгүй шүү дээ, шороо юм чинь галд ямар дийлдэх биш. Харин эдний байшин сав, тээрмийг дан хуурай модоор хийсэн байх шүү. Ихээхэн галзуураад байвал шатааж л орхино, ёстой халуухан юм болно доо... гэж хэлжээ.

	Энэ үг Федотьягийн сонорт хүрэхэд нөхрийнхөө өмнө дэвхцэж:

	— Энэ чинь юү гээч болж байна вэ? Юү вэ, аан?! Муу өмхий чинь занаж байна! Ингэж ч муугаа үзэх гэж! Чиний наад хоёр нүд чинь юугаа харж сууна вэ, дүнхүү толгойт минь! Тэгвэл би өөрөө цаадхыг чинь буудаад алчихъя! гэж орилов. Тэгэхэд нь:

	— Тайвширч үз! Мөн ч дайснаа олж дээ... Гэр орны чинь ажил багадаад байна уу? Чамгүйгээр алчих байлгүй, юмыг яаж мэдэх вэ. Цаана чинь дайн болох гэж байх шиг байна... гэж Сасоний эхнэрийнхээ дөвчигнөхийг зогсоов.

	 

	* * *

	 

	Нээрэн ч арван дөрвөн онд дайн дэгдэж, Пилюгиний хаалт, далан голын усыг боосон шиг, амьдралын хуучин урсгалыг тэр дайн хөндөлсөн хаалаа. Хэн нэгэнд нь тэсэхийн аргагүй, хэн нэгний хувьд жаргалтай сайхан байсан тэр амьдралын хамаг юм орвонгоороо хөрвөж, ёстой холион бантан гэгч болж орхив.

	Цаашлах тусам амьдрал гэдэг бүүр хэцүүхэн юм болж, ёстой л далангийн цаадах цөөрмийн их ус хүчтэй салхинд давлагаалан цалгих мэт оволзож, хүмүүсийн гашуун зовлон ч боогдсон их ус шиг хуримтлагдан хуримтлагдсаар тал бүр тийш халин садарч, замдаа тохиолдсон саад бүгдийг хуу арчин хамав. Ухаанд үл багтах энэ их хүч хүмүүсийн, бүх хүн төрөлхтний амьдралын хүрдийг улам хүчтэй, улангассан мэт эргүүлэх нь тэр...

	...Баргар хөрзгөр царайтай болсон Кузьма Тихомилов дайнд мордохдоо Данилад хандаж:

	— Одоо чи манай гэрт хамгийн том нь болж үлдлээ. Татьяна, чиний эх чинь боллоо, тэгэхлээр Степка тэр хоёрыг маань сайн харж байгаарай. Чамаас л хожим нэхнэ шүү гэхэд:

	— Кузьма ах аа! Та харин заавал эргэж ирээрэй хэмээн Данила чанга хэлэв.

	— Тэгнэ ээ! Би эргэж ирнэ! гэж цаадах нь Данилад биш, хэн нэгэн хүнд ууртай амласнаа, — Бас нэг юм хэлье. Чи одоо арван дөрөвтэй, том эр болж шүү дээ. Пилюгинийхэн, Ловыгиныхан хоёроос хулчийх хэрэггүй шүү. Тэд чинь өөрснөө биднээс айдаг муусайн цус сорогчид байгаа юм. Чи үүнийг ямагт хатуу санаж яв гэж хэлээд муухан мушилзахад нь

	— Мэдлээ гэж Данила хариулав.

	Кузьма Тихомилов бусдын хамт морь тэргэнд ачигдан дайнд мордов. Тэгээд хоёр жил өнгөрсөн хойно төрөлх тосгондоо нэлээд турчихсан боловч баяр хөөртэй эргэж ирэхдээ мөн л морь тэргээр ирсэн бөгөөд жадгүй винтов, бас хэчнээн ч сар хадгалж ариглаж явсныг бүү мэд, цэрэг үүргэвчинд нь явсаар байгаад шороотой хутгалдаж хар хир болчихсон хэдэн ёотон авчирчээ. Амьд уулзсаны баярын нулимс асгаруулан угтсан хайрт эхнэр, таван настай хүү Степка хоёрыгоо чанга тэвэрч, бас Данилаг ч тэврэн:

	— За, та нар минь яажшуу амьдарч байв даа? гэж асуухад нь:

	— Яах вэ дээ, нэг юм... болоод л байлаа гэж Татьяна баярын нулимс мэлтэлзүүлэн хариулав. Гэтэл бяцхан Степка нь:

	— Энэ өвөлжингөө бид нар бурхны нэрийг барьж... гуйлга гуйсаан. Надад дандаа хамгийн ихийг нь өгдөг байсан гэлээ.

	— Яасан гэнэ ээ?! гэж Кузьма нүдээ жонийлгон асуухад түүний ширүүн сахалд баригдсан шанааны нь булчин гүрэлзэж байв.

	Тийм ээ, Кузьмаг явсан өвөл, зуныг тэд яаж ийгээд нэг юм давсан ажээ. Харин дараа зун нь Данила нэг өвгөнтэй хамт мал хариулсан боловч өвөл нь Пилюгинийхнээс ондоо өөр хэнийд ч хийх ажил олдсонгүй гарцаагүй хэцүү байдалд оржээ. Пилюгинийхнийг царайчилж гуйх талаар Татьяна бодохыг ч хүссэнгүй, Данилаг ч тас хорьсон учир таар шуудайгаар хоёр том, нэг жижгэвтэр хүүдий шидэж цөмд нь зүүж өгөөд гуйлга гуйлгажээ.

	Энэ бүгдийг дуулж мэдсэн Кузьма үе үе шазуураа зуун:

	— Цаад Пилюгинийхэн чинь тэгээд та нарыг өөр яаж зовоов? Гоочлоогүй биз? гэж асуухад,

	— Биднээр оролдохыг зориглоогүй... Биднийг хүүдий үүрэн гуйлга гуйж явна гэж дуулаад Федотья авгайн бах нь ханаж, орох оронгүй оочих аягагүй гуйлгачид тэгж амаараа шороо үмхэг, цөмөөрөө айлын хашааны ёроолд өлбөрч үхвэл таарна гэж ярьж суусныг хүмүүс надад ярьсан. Ондоо яагаа ч үгүй ээ. За, тэгээд тэдэнд зав сөгөөтэй хүн ч байгаагүй байх аа, Сасоний нь эцгийнхээ замаар орж, мөн л киргизчүүдтэй панз үсэргэн, үргэлж л нааш цааш давхиж, Федотья нь яагаад ч юм удаан хугацаагаар өвчинд ороолгосон Артемкатайгаа зууралдсаар завгүй байсан гэж Татьяна хэлэв.

	— За тэгвэл тэд одоо бүр ч хоншоор нь дутна гэж Кузьма хэлээд үүргэвчээ гүвэв. Тэгтэл нөгөө бууныхаа жадыг мартахгүй авчирсан байжээ. Даавуу шаавуунд жадаа нямбай гэгч нь ороон, хуучирсан муу гутлынхаа түрийнд хийж нөгөө түрийгээрээ дүүрэн шар бөгстэй гожгор гожгор сум чихсэн байв.

	 

	* * *

	 

	Алтайн сүрлэг нурууны шувтаргын өндөр биш уулсын хооронд оршдог Романовка тосгоныхон арван зургаан оны сүүлч арван долоон оны эхийг санасныг бодвол нам тайван өнгөрөөжээ. «Нөгөө оргодол Кузьма Тихомилов чинь цэргээс боссон юм гэнэ. Тэгсэн хүнийг ёстой ална даа. Мужийн төвд Сасонийг очиход тэгж амласан байна лээ...» гэж хамгаас түрүүн Федотья буржээ. Гэвч нэлээд хугацаа өнгөрсөн хэр нь Кузьмаг хэн ч тоосонгүй.

	Тэр нь ням гарагийн зах дээр гарч дайнаас ирэхдээ авчирсан цэрэг гутлаа зарах, үгүй бол талх тариагаар арилжих санаатай, замын унаанд дайгдан гурван сарын хоёрон гуравнаар мужийн төв рүү гарчээ. Гэтэл зах гарч ч чадсангүй. Өвлийн хүйтэн тэнгэрээс тоос шиг нарийн ширхэгтэй гялтганасан цас чимээгүйхэн бударч байсан нэгэн өглөө Кузьма багтарч үхтлээ гүйсээр ирэхдээ, эзэн хаангүй боллоо! гэсэн ер бусын мэдээг Романовкад авчирчээ.

	— Тэнэг минь, ямар юмаа донгосож, тээрэмдээд байгаа юм бэ? гэж тэр үед урт халимаг, зузаан уруултай, үр хүүхэдгүй байсан тавин настай гүжирмэг эр Андрон хашхирав.

	— Би ямар Пилюгиний тээрэм биш, бас донгосоо ч үгүй, үнэн л юм ярьж байна. Цаана чинь хувьсгал гарчээ! гэж Кузьма хэлээд пийшингийн ард нуусан боодолтой винтов буугаа авч боолтыг нь задалж эхлэв. Тэгээд: — Тээрэм гэснээс ... ээ, хар тэнэг толгой чинь үүнийг л асууж мэддэг байж. Хүлээж байгаарай! гэв.

	Кузьма ингэж хэлээд дахиад л мужийн төв рүү яаран оджээ.

	Тэгээд хэдэн өдөр өнгөрөхөд ирсэнгүй. Мөчөөгөө өгөхгүй гэсэн шиг тэр өвлийн сүүлчийн шуурга нүүр нүдгүй балбаж байв. Тэнгэрийн энэ муухайд Романовкад гаднаас хүн амьтан ирээгүй баймаар атал салхи шуурга өөрөө авчраа юу гэлтэй, мужийн захиргаа үгүй болж, оронд нь зөвлөл гэдэг юм байгуулагдсан ч гэх шиг, тариачдын дарга нар тарж, мужийн захирагч нь хүртэл зугтчихсан гэнэ, бас элдэв өр, төлбөрийг одоо төлөхгүй болсон, учир нь тойргийн төвд болсон ямар нэгэн их хурлаар ард олноос авч байсан алба гувчуурыг мужийн сан хөмрөгт нийлүүлэхийг зогсоох шийдвэр гаргасан зэрэг хачин чамин мэдээ хойно хойноосоо уралдан тосгоноор тархлаа.

	Кузьма эргэж ирээд энэ бүгд цөм үнэн болохыг батлаад, тосгоны хурал цуглаан хийж Романовкийн тосгоны зөвлөлийг байгуулах хэрэгтэй гээд, түүгээр ч үл барам хэрэв энэхүү Зөвлөл Пилюгиний тээрэм болон тэдний бусад байшин сав, агуулах, малын хашаа саравч зэргийг хуу хурааж авах шийд гаргах юм бол ёсоор болгоно гэж хэлжээ.

	Тэр даруй бүх хүмүүсийг цуглуулж, Тихомиловын нүхэн гэрийн дэргэд хуралдан бүтэн гурван цаг эрчүүд хэлэлцэж шуугьсны эцэст Кузьма Тихомиловоор толгойлуулсан Зөвлөлийг байгуулав.

	Тэгээд тэр өдрийнхөө орой нь Романовкийн эрчүүд дөрвөн том чарганд багтаж ядтал чихэж суугаад Пилюгиний тосгон руу хөдлөв. Эхний чаргыг арван долоон настай Данила Афанасьев жолоодож, хажууд нь винтов барьсан Кузьма Тихомилов өөрөө суусан байв. Данила чарга дээрээ өвдөглөн босоод байдаг тэнхээгээрээ ташуурдахад, даарч бээрсэн хацар нүүрийг нь салхи алгадан хайрч, цантсан үсийг нь сэрчигнүүлэн хийсгэж байв. Кузьмагийн сэтгэл ч мөн адил хөдөлж:

	— Давхиулаад бай! Түргэл! гэж тэсгэлгүй хашхирч явлаа.

	Тэднийг ирэхэд Федотьяд балмагдсан шинж байсангүй, зочид ирнэ гэдгийг хэзээнээс хүлээж байсан бололтой. Байшин хаалгаа цөмийг нь дэлгэчхээд шатны довжооны дэргэд боодолтой, авдартай юм, сав суулга дүүрэн ачсан хоёр чаргатайгаа зогсож байжээ.

	— Хүний үнэргүй ноход! Гайгүй ээ. Сасоний ирээд цөмийн чинь амыг тариа будаагаар чинь чигжээд өгнө өө! Тэгээд цуслаарай та нар! гэв.

	Федотья таван настай Артемкаг гэрээсээ чирч гаргаад, чарга дээр боодолтой юм хаяж байгаа юм шиг шидчихээд жолоог нь атгуулж, өөрөө нөгөө чаргандаа суув. Тэгээд:

	— Битгий хоцроорой! гэж хүүдээ хэлчхээд Березовка руу морио элдэв.

	Артемка нь ханцуйгаараа нулимсаа арччихаад ээжийнхээ араас хөдлөв.

	Кузьма бүх амбаар сав, байшингийн цоож, түгжээг хэмх цохиж, ондоо цоож цуурга өлгөж, түлхүүрийг нь өөрөө өвөртлөөд, эрчүүдээр тээрмийн хүрдний мөсийг ховхлуулав.

	Пилюгиний бүх малыг ядуучуудад тараан өгч, бас тариа будааных нь нэг хэсгийг мөн хуваагаад үлдсэнийг нь бүтэн жилийн туршид гар хүргэлгүй, байнгын манаатай байлгажээ. «Муу зальтай чөтгөрийг яаж байгааг нь хараач! Бусдын тариа будааг дээрэмдэж аваад, амьтны нүд хуурч, хүмүүст шанага будаа өгсөн болчхоод үлдсэнийг нь өөртөө авчихлаа. Бас тэгээд харуул манаа гаргаж шүү. Ёстой хорт могой! Зальт дээрэмчин» гэж Федотья цуурхал дэгдээв.

	Нээрэн тэгээгүй байгаа даа? гэж эргэлзэх хүн ч ганц нэг гарчээ. Арга ч үгүй биз, хамаг юм замбараагаа алдаж хутгалдсан учир нь олдохгүй байсан үе. Нэг талаас хувьсгал гарсан гэж байдаг, Сасоний Пилюгин, бас Федотьягийн эцэг Ловыгин нар хаа нэг ойрхон газар байгаа сураг гарах боловч хумсаа нуусан юм шиг хаа байгаа нь мэдэгдэхгүй, ор тас алга болчихно. Нөгөө талаар тэр хувьсгалыг бас дахин хийх хэрэгтэй ч юм шиг, мужийн Зөвлөл нь тарж сарнисан ч юм уу, эсвэл жинхэнэ байх ёстой нь байгуулагдаж чадаагүй ч юм уу, мэдэхийн аргагүй. Турж эцсэн, үс сахалдаа баригдсан Кузьма энэ бүгдэд үнэн зөв тодорхой хариулт өгч бас чадахгүй, гагцхүү үс сахалдаа баригдсан шанаагаа хиртэй хумсаараа маажин ганц л юм хэлнэ, тэр нь Пилюгиний тариа будааг хадгалах хэрэгтэй, яагаад гэвэл манай амбаар саванд байгаа тариа ард олны өмч ба тээрэм бүх нийтэд үнэ хөлсгүй ажилладаг, хойшид ч тийм байх болно гэсэн бүх яриа бол Федотьягийн дэгдээсэн худал үг гэдэг байв. Тэгэхэд нь Андрон өвөө:

	— Нөгөө хувьсгал чинь тэгээд яасан юм бэ? Болсон юм уу, үгүй юм уу? гэж шалгаахад,

	— Гарах нь гарсаан. Гэхдээ ард түмнийг хууран мэхэлж засгийн эрхийг авчхаад байгаа юм. Одоо тэгээд буцааж авах хэрэгтэй болж байна гэж

	— Булааж авсан гэдэг чинь юү гэсэн үг билээ? Манай энд гэхэд л ардын төлөөлөгч гээд чи байж байгаа юм биш үү? Тэгэхлээр чи, ардын засгийг бас булаагаад авчихсан хэрэг үү? гэхэд нь

	— Манай эндэх яах вэ дээ, тэр чинь бүүр Петроградад болсон байхгүй юу, хамаг гол юм тэнд л шийдэгдэнэ шүү дээ гэж Кузьма хариулав.

	Романовкийн эрчүүл намар болтол аль ч учрыг олсонгүй, бас Кузьма Тихомилов алс холын Петроградад дахиад өөр хувьсгал гарсан, тэгэхдээ энэ удаа жинхэнэ гарах ёстой хувьсгал ялж, засгийн эрх ажилчин тариачдын гарт шилжсэн гэсэн мэдээг мужийн төвөөс авчирсан хойно ч мөн л ойлгосон юмгүй мунгинасаар байв. Харин Романовкад амьдрал өөрчлөгдсөн юмгүй, бахь байдгаараа байлаа. Тэр намар нь бяцхан тосгоныг усан бороо зогсоо зайгүй шавшиж тойрон хүрээлсэн дов толгод хүртэл тэр их ус чийгт дэвтэж хөөгөөд тал бүрээс нь улам ч хүчтэй шахаж байх шиг санагдах агаад харин өвөл нь Романовкийн бүх байшинг далд ортол шахам цас дарж, хамаг ертөнцөөс хунгар тасалжээ.

	Омск хотод зөвлөлүүдийн их хурал болж Баруун Сибирь даяар Зөвлөлт засгийг тогтоосон тухай (Романовкийн эрчүүд энэ мэдээг дуулаад манай энд чинь аль хэдийнээ Зөвлөлт засаг тогтсон биш бил үү гэж гайхаж байв) бас Евдокия-каплюжницагийн өдөр буюу гурван сарын арван дөрвөнд Сасонийгийн эцэг өвгөн Фортунат бурхан болсон, тэгээд Пилюгиний амбаар саванд байсан бүх талх тариаг Омск хүргэж, цааш нь Москва, Петроградын өлсгөлөнд нэрвэгдсэн ажилчдад хүргэхээр галт тэргэнд ачих юм гэнэ ээ гэсэн хэдхэн мэдээ бүхэл өвлийн туршид Романовкад иржээ. Түүнээс гадна бас Романовкад хөдөө аж ахуйн хомуун байгуулагдах нь гэсэн сураг гарчээ.

	Хамгийн сүүлчийн энэ хачин мэдээнээс бусад нь романовкийн харчууд, авгайчуудын сэтгэлийг ер хөдөлгөсөнгүй. Харин энэхүү учир нь үл ойлгогдох битүү, хачин, хэн ч урьд үзээгүй хөдөө аж ахуйн хомуун гэдэг юм л хөгшин залуугүй хамаг амьтны бодлыг эзэмдэж, ямар гэгч юм, яахлаараа, юунд хэрэгтэй эд вэ? гэж цөм мэл гайхаж, цэл хөхөрнө. Хэзээний юмны учир начрыг муухан тайлбарладаг Кузьма:

	— Цааш аж төрөхөд хэрэгтэй. Их зүдэрч зовохгүйн тулд шүү дээ. Хамтарч газраа хагалж, тариагаа тарина. Нэгэн гэр бүл шиг л амьдарна гэсэн үг... ахлагчаа сонгоно гэж хариулжээ.

	 

	* * *

	 

	Гэвч тосгонд ямар ч хомуун зомуун байгуулж амжсангүй, иргэний дайн эхэлчихжээ. Тэр дайн Романовкад яаж эхэлснийг одоо болтол Андрон өвөө бас саяхан Артемий Пилюгинийг цааш нь харуулсан бяцхан алуурчныг тойроод дуу шуугүй зогсож байсан бусад эмээ нар хүртэл цөм зүрх шимшрэн санадаг юм. Яаж эхэлсэн бэ гэвэл, Артемий Сасонийн эцэг гэнэт өөрийнхөө тосгоныг дайрчээ. Энэ бол арван найман оны өвлийн шувтаргаар цас хайлж, чарга явахын эцэсгүй болохоо шахсан цагаар болсон хэрэг. Тэр өдөр Романовкийн эрчүүд мужийн төв рүү талх тариа хүргэхээр хар өглөөгүүр гарчээ. Нэлээд олон ачаа хөсөг зэхэж аваад үүрийн жин хүйтнээр морджээ. Хөсгийг Тихомилов өөрөө хөтөлж, түүнтэй хамт Данила Афанасьев, бас найман эр хөдлөв. Мөн долоон настай Степка хүү нь аз болоход аавыгаа дагаж явжээ. Гэтэл оройхон тийшээ Сасоний баахан морьтой улс дагуулан хүрч ирэв. Түдэлгүй тэдний араас хоосон шуудай ачсан хориод чаргатай хүмүүс тээрмийн хашаанд орж ирсний эхний чаргыг хөгшин Ловыгин жолооджээ. Талыг нь хоосолсон амбаараа хараад Сасонийн уур хилэн бадарч:

	— Ээ чааваас амжсангүй! гэж хашхирав. Тэр өдрийн наранд нялцайсан нойтон цасан дээр толгойгоо барин суув.

	— Би чамайг яаруулаагүй бил үү, муу чалчаа хог?! Харин ч энэ зэрэг үлдсэн нь их юм гэж Ловыгин хэлэв.

	Амбаарыг сахиж байнга хэдэн манаач байдаг бөгөөд Пилюгин дуугүй гөлийж сууснаа, өөрийн талын нэг хүнд:

	— Манаач нараас тариаг хааш нь аваачсаныг асууж мэд. Дараа нь цөмийнх нь аманд миний тариаг дүүртэл чих! Хахаж үхэг! гэж тушаав.

	Жилийн өмнө Федотья хүүхний занасан үг ингэж хэрэгжив.

	Сасонийг өөрийнхөө алуурчидтай Романовкад давхиж ирэхэд тэндхийнхэн гацааны манаач нарыг залхаасан аймшигт яргаллын тухай юу ч мэдээгүй байсан бөгөөд Пилюгинийхнийг чухам хаанаас гараад ирснийг ойлгож ядан байв. Тэдний хүмүүс буу шийдэм далайлган тосгоны бүх хүмүүсийг гудамжинд хөөн гаргаж, бөөгнүүлээд, мужийн төв рүү талх тариа хүргэхээр явсан эрчүүдийн авгай хүүхдүүдийг Пилюгиний тушаалаар Андроны муу байшинд чихэж оруулав.

	— Сасоний, чи юу хийх гэж байгаа юм бэ? Ямар эрхтэй болоод ингэнэ вэ? гэж Андрон хэлээд ухасхийв. Гэтэл түүнийг аймшигтайгаар өшиглөн унагав.

	— Одоо миний бүх юм энэнд байна! Хууль нь ч, эрх нь ч байна гэж Пилюгин ташуураа доёлзуулан хэлээд, — Тихомиловын муу гичий хаа байна?! гэж нэгэн хүн рүү хашхирав.

	Төдхөн цусаа шүүртэл ташуурдуулсан Татьянаг хоёр морьтой хүн элдсээр ирж явлаа.

	— Нөгөө зулбасга, эдний гөлөг хаа байна! гэж Сасоний хашхирахад,

	— Аавтайгаа мужийн төв рүү явчихсан гэнэ. Бид зөндөө нэгжлээ, хаа ч алга гэж дээрэмчдийн нэг нь хариулав.

	Бүх юм аймшигт зүүд шиг, яах ийхийн зуургүй болж өнгөрөв. Үүнээс урьд Романовкад ийм аймшигт явдал гарч байгаагүй тул айж балмагдсан, ямар ч зэвсэггүй гар хоосон хүмүүс үдшийн бүрэнхий хариугүй нөмрөн байгаа гудамжны дунд бөөгнөрөлдөн шуугилдаж авгайчуул үхэр мал шиг орилолдож байв.

	— Чимээгүй ээ! гэж Пилюгин хашхирсан боловч, түүний дууг тэр их орилоон чарлаан дунд хэн ч сонссонгүй. Тэгэхлээр нь Сасоний гар буугаараа тас хийлгэхэд сая чимээгүй болж:

	— Та нарыг цөмийг чинь гэр гэрт нь түгжээд гаднаас нь шатаавал таарна. Тэгэхдээ би нигүүлсэнгүй хүн... Миний үхэр мал хэнийд байна нааш нь хөөгөөд ир. Өнчин ишиг ч үлдээж болохгүй шүү! За бушуул, хөдөлж ядаад байвал галдаж орхино гэж мэдээрэй. Хагас цагийн хугацаа өгье гэж Андроны гэр лүү заав.

	Хүмүүс даруй тал тал тийшээ харайлган, түдэлгүй гудамжаар нэг үхэр, хонь, ямаа болов. Сасоний өөрийн талын гурав дөрвөн хүн гаргаж, Романовкаас малаа тууж явуулав.

	Саравчнаасаа шарга морь хөтлөн гарч ирсэн Андроныг хараад:

	— Тээрэм дээр арван таван морь байсан, одоо хаа байна? Үлдсэн арван дөрөв нь хаа байна? гэж Пилюгин хашхирав. Андрон морины цулбуурыг Пилюгиний хөлд чулуудаж:

	— Хаа байх вэ дээ... Тихомилов мужийн төв рүү тариа хүргэхээр аваад явсан гэхэд,

	— Миний тариаг, миний морьдоор зөөнө гэнэ ээ... Мөн ч зөв дөө гэж хэлээд ярвайв.

	— Сасоний, шатаачих уу, яах вэ? Тушаалаа айлдаач, бид галдаад өгье! гэж нэгэн морьтон тэсгэлгүй хашхирав.

	Сасоний, яах ч аргагүй байдалд орсон эдгээр хүмүүсийг айлгаж чадсандаа бас яг энэ мөчид өөрийн дур зоргоор аашилж чадах хязгааргүй эрх мэдэлдээ бах нь ханаж, хариу хэлэхийг огтхон ч яарахгүй байв. Гэсэн ч аймшигт тушаал өгөхийг хараахан зүрхэлж чадсангүй,

	— Тэгвэл ч зүгээр л санж. За яах вэ хожим надад хэрэг болно. Байшинд байгаа хүмүүсийг цөмийг нь гаргачих! гэж үс сахалдаа баригдсан Сасоний нойргүй хоносондоо ч юм уу, архидаж ногоорсондоо ч тэр үү, бэлцийсэн нүүрээ мушилзуулан хэлэв.

	Аймшигт үхлээр гарцаагүй дуусах байсан хүмүүсийг гудамжинд гаргасан хойноо өөрийнхөө эрх мэдэл, энэрэнгүй сэтгэлд дахин бах нь ханасан Пилюгин гар буугаараа занган:

	— Сонсоцгоо... Миний амбаараас тарааж авсан бүх тариаг... бас өнөөдөр мужийн төв рүү авч явсан тийм хэмжээний тариа будааг ирэх намар гэхэд тосгонд авчирч тушаа. Ширхэг будаа ч үлдээж болохгүй. Мөн морьдыг минь ч ялгаагүй. Зөвлөлт засаг чинь анхны цэцэг гартал тогтвол дээд, магад ч үгүй тэрнээс ч бага хугацаа үлдсэн байж мэднэ... Чиний тэр нохойн гөлөг чинь эцэгтэйгээ хамт явчихдаг л тун харамсалтай байна, чамтай цуг үхсэнгүй гэж хэлэв.

	Цусан гүврүү гартал ташуурдуулсан Татьяна хоёр гараа элгэндээ тэврээд Пилюгин рүү жишүү харан зогсож байв. Түүний үгийг сонсоод зөвхөн толгойгоо өндийлгөн, яльгүй эргүүлээд:

	— Нохойн гөлөг гэвэл чи л өөрөө байж таарна даа. Миний хүү бол хүнээс төрсөн юм шүү гэж омголтсон уруулаа хөдөлгөн хэлэв.

	— Аа мөн харамсалтайяа гэж Сасоний дахин жуумганаад, — Гэлээ ч гэсэн цаад хоёр чинь чиний хойноос удаан гашуудахгүй, нөхөр хүү хоёр чинь ч мөдхөн чам дээр очно гэв.

	Тэгээд буугаа чиглүүлэн Татьянаг буудлаа.

	Буун дуу тасхиймэгц Татьянаг тойроод зогсож байсан хүмүүс цөм ар тийшээ ухрахад, Татьяна унасангүй, Пилюгин рүү хагас эргээд хоёр хөл дээрээ ээлжлэн 

	— Үгүй ээ. Тэд маань үхэхгүй... урт насална... гэж уруулаа хазан хэлэв.

	Пилюгиний морь тогтож ядан цовхчино. Тосгон даяар зүрх шимшрэм чимээ аниргүй болов. Гагцхүү гүвээ толгодын дунд замхарч дуусаагүй буун дууны цуурай, бас Пилюгин дахин буудах гээд амыг нь эргүүлж чадахгүй байгаа мориных нь туурайн цас чахруулах дуу л сонсогдоно. Тэгээд дахин буудав. Гэвч Татьяна бас л унасангүй, гуйвж дайвганаснаа амнаас нь хөөстэй цус гарч:

	— Яах гэж хоёр дахиа буудав аа... Чи муу нохой... эхнийхээ сумаар намайг алсан байж... гэв.

	Ингэж хэлээд цас руу нүүрээ шаан унав.

	Пилюгиний морь улам ч тогтож ядан цовхчиход Сасоний хүмүүст хандаж:

	— Тариа будаа, морьдыг буцааж өгөөгүй хүн болгоныг ингэнэ! Муусайн ноход! гэж хашхирав.

	Омголон морь нь салхи шиг довтолгон Пилюгинийг тосгоноос авч одоход араас нь түүний хамсаатнууд дагалдан давхилдав.

	 

	* * *

	 

	Түүнээс жил хагасын дараа Данила Афанасьевт тас цавчуулсан Сасоний Пилюгинийг морин дээр дүүрч Березовка тосгонд авчирч хаяхад түүний тэс хөлдсөн бие газарт пидхийн унав.

	Данила Афанасьев бүр арван дөрвөн настай байхдаа Пилюгинийхэн болон Ловыгиныхнаас хэзээ ч айхгүй гэж амлаж, түүнийгээ ч хөсөрдүүлээгүй билээ. Тэгээд арван ес хүрсэн хойноо юунаас ч айхгүй эр болжээ. Тэр цагт Сибирь нутаг даяар ширүүн тэмцлийн шуурган гал дүрэлзэн шатаж байсан бөгөөд эхнэрээ алагдсанаас хойш улам бүр шаналан барайж, хатсан борц шиг болтлоо турж эцсэн өргөмөл эцэг, отрядын дарга Кузьма Тихомиловынхаа хамт Данила тулалдааны хамгийн халуун хэсэг рүү улангассан барс мэт сэтгэл нь хөөрөн, уулгалан ордог байв. Кузьмаг сэлмийн ир, буун сум олон ч удаа шүргэж, харин Данилад болохоор халдаж чаддаггүй байсан юм уу, эсвэл гүйцдэггүй байсан юм уу, нэг бол өөрөө тэр бүхнээс бултаж чаддаг байсан юм уу, бүү мэд. Нэгэн аймшигт тулалдаанд Сасоний Пилюгин, Кузьмагийн өрөөсөн гарыг тас цавчихад Данила шархдах нь бүү хэл шалбарсан ч үгүй, тулалдааны дараа ухаан орохгүй хэвтэж байгаа даргынхаа хажууд намрын гандаж шарласан өвсөн дээр суугаад өөрийн эрхгүй енгэнэн уйлав.

	Кузьма гэнэт ухаан орж, өвчиндөө шаналсан нүдээр Данилийг харснаа:

	— Чи чинь юундаа... нус нулимсаа гоожуулаа вэ? гэхэд Данила:

	— Миний гарыг... тастахгүй яав аа? Би таны хажууханд цавчилдаж байсан шүү дээ. Тэр муу Сасонийг алдчихлаа гэв.

	— Чинийх ч бай, минийх ч бай, ялгаа юу байх вэ? Баруун гар минь бүтэн үлдсэн нь яамай. Тэгэхлээр сэлэм барьж чадна, үзэлцэнэ гэсэн үг. Тэр муусайнуудыг яаж хиаруулж байхыг чинь би харсаан. Ёстой сайн эр гэж Кузьма хэлэв.

	Морь тэрэг ирэхэд хэдэн партизан Тихомиловыг болгоомжтойгоор өргөж зузаан дэвссэн өвсөн дээр хэвтүүлэв. Түүнийг өргөж тавихад тэсэхийн аргагүй өвдөж байсан боловч ёолсонгүй, шүд зуун тэсвэрлэж, гагцхүү шороо тоосонд халтайсан нүүрэн дээгүүр нь хөлс бурзайсан харагджээ.

	Данила тэрэгний хажууд даган алхахдаа:

	— Энэ муу Сасонийг би олохдоо л олно. Тэрийг алахгүй бол юуны хүү болох бол доо, өөр хэн нэгэн хүн л битгий өрсчхөөсэй. Таны өшөөг, Татьяна эгчийн өшөөг заавал авна, та харж л байгаарай... гэж хэлэв.

	Кузьма түүний хэлэхийг цөмийг нь сонсож байсан боловч хариу хэлж чадахгүй, зөвхөн нүдээ анивчин дохиж бүгдийг сонслоо, итгэж байна гэж харцаараа хариулж байв. Энэ бол арван есөн оны намар болсон билээ. Данила Афанасьев хэлсэн амандаа хүрчээ. Хатуурч ч амжаагүй анхны цаснаар Сасоний Пилюгиний удирдсан гэхдээ үнэн хэрэг дээрээ үнэг шиг зальтай, дол цохисон хөгшин Ловыгины толгойлж байсан дээрэмчдийн бүлгийг партизанууд чулуу хөөлгөн, эгц толгодын хооронд шахагдсан нарийхан хавцалд оруулж аваад хядаж эхэлжээ. Тийнхүү Пилюгинийг жулдрай хүү Данила Афанасьев мэхэлж чаджээ. Тэр цөөн тооны партизан дагуулаад Сасонийн отрядтай санаандгүй юм шиг тулгарсан болоод Зуны булгийн зүг зугтаж, дараа нь толгодын хоорондох хавцал руу орчихжээ.

	— Ай даа! Одоохон бид та нарыг зүйл дуусгаад өгье! гэж Сасоний хахир дуугаар хашхирахад:

	— Хэрэггүй дээ, чи. Тэнд чинь бөгс эргэх зайгүй газар, хэрэг болоход морьд чинь тэр их цаснаас сугарч ч чадахгүй гэж Ловыгин хорив.

	— Юу гэсэн хэл вэ? Энэ муу нусгай жаал хамаг амьтны нүүрэн дээр намайг эрлэгийнд очуулна гэж амласан биз дээ... Бүх тойрог даяар тэгж шуугьж байна. Энэ удаа ёстой аз таарчээ. Кузьма Тихомиловын ганц гарыг тастсан одоо энэний хоёр гарыг цавчих юм шүү!

	— За яах дээ, тийм бол өөрөө л мэд, Сасоний... Би ч ус цасанд орж, муу зовлогоо жаал амраая. Березовкад очоод чамаас ирэх мэдээг хүлээе гэж Ловыгины хэлэхэд,

	— Тэг тэг. Би удахгүй буцаад ирнэ! гэж Пилюгин амлав.

	Березовка тосгонд байрласан Ловыгины мэдлийн бараг бүх колчакынханд партизан отрядыг устгасан тухай мэдээ ирсэнгүй, харин мөрнөөсөө цавиа хүртэл цавчуулчихсан Сасонийн хүүрийг л авчирчээ. Тэрийг эмээл дээр нь дамналдуулан дүүрч авчирсан нь мод болтол хөлдсөн тул газар унагахад махийж хөлдсөн хүүр цасан дээр түсхийн унав.

	Толгодын хоорондох нарийхан хавцлаас Пилюгиний отрядын хоёрхон хүн л амьд буцаж иржээ. Тэдний ярьснаар, Данилка Афанасьев өөрсдийнхөө хэдийн өмнө орж хавцлын цаад үзүүрт байдаг Зуны булгийн зүг яаран зугтаж байснаа, хавцлаас хөндий рүү гардгийн даваан дээр гэнэт морио эргүүлэн, мөн л нөгөө хэдийнхээ урд гараад улайран дайрчээ. Пилюгиний ар талаас толгодын хаа нэгтээ далдлан нуугдсан партизаны гол хүчин ганц гарт Тихомиловын удирдлагаар цохиж гарав.

	— Тэгээд л эхлэх нь тэр. Ээ, бурхан минь! Хаашаа ч зугтах газаргүй, толгодын огцом налуугийн бут бургас нь цасанд далд орохоо шахжээ. Сасоний, Данилка хоёрын морьд цоройн цээжээрээ мөргөлдөхийг л харлаа. Өөр юу ч хараагүй гэж нэгэн сахалт эр мориныхоо эмээлийг авангуут сандчин ярихад, нөгөө эр бүр ч хоёр гуравхан үгээр:

	— Сасонийн сэлмийг цаадах нь цохиод алдуулчихсан. Тэгээд л мөрнөөс нь доош цавччихсан юм гэж хэлэв.

	Тас цавчуулсан нөхрийнхөө дээрээс үс нь сэгсийж, аймаар болсон Федотья тонгойн бархирч байлаа. Тэгснээ дуугүй болж, гэр лүүгээ гүйж ороод зургаан настай Артемкийгаа хөтөлж гаргаад:

	— Харж ав! Тэгээд үхтлээ санаж яв, энэ бол чиний эцэг. Ямар болгосныг нь хар! гэж уур хилэндээ хоолой нь хатсан Федотья муухай чарлав. Тэгтэл:

	— Энэний эцэг ч дээ... шал тэнэг амьтан байсан юм. Бурхан намайг өршөөг гэж Ловыгин хэлэв.

	Артемка хүү ээжийнхээ орилохыг чагнан, эцгийнхээ тэс хөлдсөн, цустай хүүрийг ширтэж, нүд нь айсан янзтай гөлөлзөн, хамраа шуухитнуулсаар зогсож байлаа...

	 

	* * *

	 

	Пилюгиний гэгдэж байсан гацаанд гал гарсан явдлыг эс тооцвол Романовка тосгоны түүхэнд өөр онцын том үйл явдал гарсангүй, тээрэм, үр тарианы агуулах, амбаар, сууцны барилга цөм үнсэн товрог болжээ. Энэ хэрэг хөдөө аж ахуйн артель байгуулагдахаас хагас жилийн өмнө, хорин дөрвөн онд болсон юм.

	Тэр үед мужийн тариачдын харилцан туслалцах хорооны мэдэлд уг тээрэм байсан бөгөөд тариачдын хороог өрөөсөн гарт Кузьма Тихомилов даргалж байв. Эхнэрийгээ хороогдсоноос хойш тосгондоо бараг л байсангүй. Эхлээд партизанчилж яваад, дараа нь хүнсний отряд толгойлон хоёр жилийн турш бүх тойргоор хэсжээ. Хорин гурван оны өвөл үр тариа, мах, гахайн өөх, хөлдөөсөн сүү ачсан цуваа руу дээрэмчдийн бүлэг дайрах үед Кузьма толгойгоо хүнд шархдаж, бургасан дунд үхэтхийн унасан бөгөөд хэрвээ хаа л бол хаа сүүдэр шиг дагаж явдаг хүү Степка, Данила хоёр нь байгаагүй сэн бол тэндээ осгож үхэх байсан билээ. Зургаан чарга дүүртэл ачсан хүнсний тэр цувааг тэд хамгаалж чадаад мужийн төвд хүргэж, хөлөрсөн морьдоо зогсоох үед тэдгээр чарганы алин дээр нь ч Кузьма Тихомилов байхгүй байгааг сая мэджээ. Данила Тихомилов ганц ч үг хэлэлгүй морио юүлэн мордоход арван хоёр нас хүрсэн Степка хүү мөн өөр моринд үсрэн мордож хоёулаа давхисаар, саяхан дээрэмчдийн бүлэгтэй тулалдсан газраа хүрээд цасанд дарагдсан бутнуудын дунд осгохоо шахсан эцэг, даргаа олжээ. Эцэг нь ухаан ороод:

	— Ловыгины ноход дураараа дургисаар л байна гэж үү? Сасоний Пилюгинийг далд оруулчихсан, гэтэл энэ муу номхрох болоогүй л явна гэж хэлэхэд,

	— Тэр ч биш байх аа. Колчакийн үед сүүлээ хавчаад сууж байсан юм чинь гэж Данила эргэлзэв. Тэгэхэд нь Тихомилов уурлаж:

	— Дуу, нусгай жаал! Харин бид нар Пилюгинтай биш, Ловыгинтай тулалдсан гэдгийг би бүхий л бие сэтгэлээрээ мэдэрч байна. Ёстой зальтай, хөгшин чөтгөр байгаа юм. За, яах вэ. Чамайг олохдоо л нэг олно доо! гэв.

	Гэвч Сасоний Пилюгиний эхнэр байсан Федотьягийн эцэг Ловыгиныг тэгэхэд ч, хожим хойно ч барьж авч чадаагүй билээ. Нөхрийнхөө шарилыг төрөлх тосгон Романовкад нь оршуулна гэж зүтгэсэн Федотья өөрөө Березовкаас хаашаа ч явалгүй, эцгийнхээ ханхай байшинд амьдарч байсан бөгөөд эцгийнх нь тухай байцаалт дээр асуухад:

	— Хаа явааг нь би мэдэх ёстой юм уу? Та нарыг уул хадаар давхилдаж, алалцаж явахад чинь энд л байсан. Тэгээд та нарыг давхиж давхиж нэг болих цаг ирнэ биз гэж ярьдаг байсан юм... гэж хэлээд Федотья уйлж гарахад түүний ёнхийсон хацар дээгүүр нулимс урсаж байв. Тэгээд

	— Харин дараа нь хаашаа ч юм алга болчихсон. Өглөө бостол орондоо алга байсан. Магадгүй та нараас айсандаа дүрвэчихсэн ч юм уу, аль эсвэл та нар өөрснөө сэмхэн босгож аваад цааш харуулчихсан ч юм бил үү... Намайг ганц нялх үртэй минь үлдээчхээд! гэв.

	— Чи битгий худлаа ярьж баашил, Федотья! Бас уйлж унжаад ч нэмэргүй. Тэр хаана нуугдаж байгаа вэ? Хэлэхгүй бол... гэж Кузьма ширүүн дуугарав. Федотьягийн уур шатаж:

	— Та нар олох дуртайгаараа ол л доо. Ганц гартай нохой чи юунд заналхийл ээ вэ? Та нар эр нөхрийг минь алсан, тээрмийг маань булааж авсан. Бас гуанз, зочид буудлыг мөн адил аль хэдийнээ хураасан... Гэхдээ яах вэ, морьд байна, тариа тарьж байна, хэдэн хүн зарцалж байгаа, энэ бүгдийг чинь танай хуулиар зөвшөөрсөн биз дээ, тэр бүгдийг танай ядуучуудын хооронд бичиж бүртгэж авсан биш үү. Татвараа би бүрэн төлж байна. Тэгэхлээр битгий намайг айлга, тэгэхгүй бол үзэлцэнэ шүү гэлээ.

	— За яах вэ, тийм болог! Эцгийг чинь барьчихвал өөртөө л гомдоорой, тэр цагт л өмдөндөө алдчихав зай. Тэгвэл ч ёстой байцаахыг үзүүлээд өгнө гэж сана. Дээрэмчнийг нуусан хэрэгт холбогдоно гэж мэдээрэй хэмээн Кузьма хэлэв. Федотья хоёр гараараа ташаа тулан ханхалзаж:

	— Үгүй ер өө! Ширээр баглачхаад их айлгах нь шив дээ! Чи ч хүн нууж далдалсан гэж ч тооцоо хийхгээгүй байх аа, муу өмхий гичийнхээ өшөөг л авах гэж байгаа биз. Тэр чинь надад ямар пад байдаг юм? Сасоний тэрийг чинь алсан болохоос. Тэр авгайг чинь, чи өөрийг нь алсан. Тэгээд л тооцоо дуусаа биш үү. Хүн гэдэг чинь бие биеэ дураараа л алж талдаг бол оо шив дээ, ээ бурхан минь, чи хаа байна вэ гэж хашхирав.

	Пилюгиний гэгдэж байсан гацаанд гарсан гал өөрөө зүгээр гарчихсангүй. Долоодугаар сарын бүгчим бөгөөд түнэр харанхуй шөнө толгодын цаанаас хэсэг хүн сэмхэн гэтсээр ирээд зуны халуунд тэртэй тэргүй хатаж хагсаж дууссан тээрэм, агуулах, бүх байшин савыг том савтай керосиноор зөндөө цацаж байгаад шатаажээ. Үл танигдах эдгээр хүмүүс чухам хэдүүл байсныг бүү мэд. Хожим нь арав гаруй хоосон бидон авч явсан гэж үзвэл лав л зургаа долоон хүн байсан бололтой. Яах ийхийн завдалгүй хамаг байшин барилга дүрэлзэн шатаж, шөнийн тэнгэрт урьд өмнө үзэгдээгүй аварга том хэмжээний улаан даавуу дэрвэлзэн намирч байх шиг аймаар юм болов. Сууцны байшингууд нь тэгэхэд эл хуль байсан боловч тээрмийг засаж сэлбүүлж байхаар томилсон ганц бие хоёр залуу нэг байшинд нь сууж байжээ. Тэд улаан галд дүрэлзэн тас нясхийх байшингийн цонхоор арай гэж амжиж гарцгаахад Андроны эхнэрийн нойрон дунд задарч сэгсийсэн үсэнд нь гал авалцан шажигнаж, хөөрхий тэр авгай муухай чарлан, шатаж байгаа толгойгоороо газар дээгүүр өнхөрч байхад нь Андрон явуут дундаа дотуур цамцаа тайлан эхнэрийнхээ шатаж байгаа толгойг ороож унтраалаа. Толгойд авалцсан галыг унтраасан боловч, түлэгдэж цоорсон цамцыг задлахад бөөн бөөн үнс үс хуйхтай хамт унаж утаа хярвас ханхалж байв.

	— Эвий минь!.. Нүд чинь харж байна уу? Харж байна уу? гэж Андрон сандчин асуув. Эхнэр нь хавдаж бэлцийсэн сормуусгүй зовхио нэг хоёр анивчсанаа:

	— Харах нь ч нэг юм харж байна аа. Ай халаг минь, ингээд л үхдэг юм байж дээ... гэж уйлагнав. Андрон:

	— Зүгээр, зүгээр... Бурхан ивээж ч юу магад гэв.

	Андрон тэгж хэлээд эхнэрээ сугадан тэвэрч галын хурц дөлөнд өдөр шиг гэрэлтэн байгаа газраас холдон харанхуй тийш орлоо.

	Гал тавигчид тээрэм дээр байсан хүмүүсийг алъя хорооё гэсэн зорилт тавиагүй бололтой, шатаах гэсэн юмаа шатааж аваад шөнийн харанхуйгаар сэм арилж өгөхдөө зөөлөн шороон дээр гаргасан гутлынхаа мөртэй хамт хоосон бидон савнуудаа үлдээсэн байлаа. Өглөө нь гацаан дээр давхиж ирсэн Кузьма Тихомилов гутлын мөр, бас утаа уугин нуугьж байгаа нурмыг хараад:

	— Яахын аргагүй Ловыгины хийсэн ажил байна. Хаа, ямар ангалд нуугдаж байсан гүрвэл вэ? Ёстой нэг салах ёс хийгээ шив дээ гэж хэлэв.

	— Салах ёс хийгээд гэнэ ий?

	— Тийм ээ. Долоо хоногийн өмнөхөн түүний охин Федотья нь Березовкаас алга болчихсон юм. Хүүтэйгээ хамт. Орон гэр, мал хогшлоо бүгдийг орхиод шүү! Байдаг мал хөрөнгөө орхичхоод яаж амьдрах улс юм бол доо? Хаана, юугаараа амь зуух гээ юм бэ? Тэгэхлээрээ л эцэгтэйгээ цуг арилсан болж таарах гээд байгаа юм. Цаадах нь иргэний дайны үеэр ханатлаа дээрэм хийгээ биз гэв.

	— Тийм байх нь ээ! гэж Андрон гайхан толгой сэгсрэв.

	Кузьма тээрмийн хашаанд хэвтэж байсан хуучин ... ин дуу шуугүй сандайлан суугаад, тамхиа ороож, хоёр ч удаа угсруулж татаад өндийснөө санаа алдан:

	— За яах вэ... Романовкад хамтрал байгуулъя. Нэгдэж ажиллаж амьдаръя. Бас хамтралын гэсэн шинэ тээрэм босгоно гэж хэлэв.

	Шинэ оны эхээр Романовкийн эрчүүд, авгайчуул яах бол, ийх бол гэж эргэлзэж тээнэгэлзсэнгүй хамтралд орцгоосон нь Кузьма Тихомиловын нэр хүнд ихээхэн нөлөөлснийг харуулав. Хавар нь гар нийлэн ажиллаж, алтан намар ирэхэд арвин их ургац авч, айл болгон талх тариатай болов.

	Амьдрал жам ёсоор цааш үргэлжлэн, өнгөрсөн үеийн цуст тэмцэлдээний ул мөрийг цас шуурга элдэн арилгаж, хаврын урин дулаан цаг ирэхэд хуучин юмыг улам бүр мартаж байлаа.

	 

	* * *

	 

	...Пилюгинийг алсан хэрэгт Мишуха Афанасьевыг найман жилээр шийтгэсэн нь сарын дараа тодорхой болсон бөгөөд ингэж хөнгөн яллаж, бага хугацаа оноосон нь түүний насанд хүрээгүй байдлыг харж үзсэнтэй холбоотой, тийм ч учраас шоронд биш, насанд хүрээгүйчүүдийн засан хүмүүжүүлэх лагерьд явуулжээ.

	Шүүн таслах хурал дээр Катя Афанасьева очиж чадсангүй. Анхандаа очъё гэж бодож байсан боловч, сэтгэл санааны тэр их хүнд дарамтыг даасангүй, ахиад л бие нь муудаж хэвтжээ. Шүүх хурал дээр Андрон өвөө, бас Пилюгинийг алагдсан өдрөөс хойш эв эрүүл явж, олны гайхлыг төрүүлсэн доголон дархан Макеев хоёр очжээ. Тэр хоёр дээрх мэдээ сониныг авчирсан бөгөөд яагаад Пилюгинийг алах болсон бэ? гэсэн шүүгчийн асуултад Мишуха: «Донька маань үхлүүт байсан... Тэгэхэд Пилюгин эмнэлэгт хүргэж өгөх унаа өгөхгүй байсан» гэдгийг л дахин дахин хэлээд байсан гэж Катяд ярьжээ.

	— Яаж тэнд байна даа, Мишенька минь! Тэнд чинь дан хулгайч луйварчин байдаг юм чинь дүүг минь буруу замд оруулчих вий дээ... гэж Катя уйлав.

	— Үгүй ээ, уруу татагдахгүй. Шүүх хурал дээр өөрийгөө чухам хэн болохыг харуулсан... гэж Мишухатай үе тэнгийн найз юм шиг, бүх насаараа хамт үерхэж амьдарч байсан юм шиг Андрон өвөө итгэлтэй хэлэв.

	— Яаж харуулсан гэж? Юугаараа? гэж Катя гайхан, нулимстай нүдээ анивчин асуухад:

	— Ингэхлээр, Катя эгчид дамжуулж хэлээрэй, би бүхнийг давж чадна гэж... Би яах ч үгүй, дажгүй. Удахгүй бас яана... гэж хэлээд дархан Макеев гацаж орхив. Хэд ханиалгаснаа, нүүрсний тоос, төмрийн зэвд хар болсон гарынхаа алгаар амаа таглан барьж, хоёр хөл дээрээ ээлжлэн зогсоход шал чахран дуугарав. Түүнийг ханиаж, шал чахруулсанд Андрон өвөө санаа нь зовсон юм шиг нүдээ бүлтгэнүүлэн нөгөө гурван үгийг: — Мөдхөн бас яана... гэж сандран давтав.

	Катягийн нүд орой дээрээ гарахаа шахан:

	— Юу яана гэж? Удахгүй яана гэж? Юу болоод байгаа юм бэ? гэж тэсэж ядан шаардав.

	Андрон өвөө Катя руу харахгүйг хичээж, үгээ зөөж ядан:

	— Юу л даа... мөдхөн аав маань дайнаас эргээд ирнэ... бас Степан ах ч... Тэгж байтал би ч суудгаа суучхаад гараад очно гэж Миша хэлсэн юм гэхэд:

	— Удахгүй гэнэ ээ... гэж Катя уртаар санаа алдан хэлэв.

	Тэгэхэд нь Андрон өвөө Катяг маш чухал мөртөө илэрхий юмыг мэдээгүй явна гэж зэмлэх мэт дуу нь чангаран;

	— Байз гэм, Катерина! Дайн дуусах тийшээ хандаж байна. Чи чинь радио сонсдоггүй юм уу, даа? Манайхан бүүр өөр гүрний нутагт байлдаж яваа гээч! Польшийн газар, бас нөгөө юу билээ дээ, золиг... гэхэд нь

	— Румыны гээч хэмээн дархан хажуугаас нь хэлж өгөхөд,

	— Аа тийм, тийм. Бас өөр чиглэлээр ч гэсэн улсынхаа хил хязгаараас германчуудыг хөөчихсөн шүү дээ. Тэгээд цөмөөрөө цуглараад жаргалтай сайхан амьдарна! гэж Мишка хэлсэн юм гээд Андрон өвгөн, буурал толгойгоо дохив.

	Өвгөн хэдий чинээ сэтгэл нь хөөрөн ярих тусам түүний үгэнд ямар нэгэн худал хуурмаг өнгө аяс илэрч байгааг Катя тодхоноо сонсон мэдэж, цээжинд нь ямар нэгэн юм улам бүр хөшин хөрөх шиг болж байв. Тэр асууж лавлах мэт хөмсгөө хөдөлгөн дархан руу эргэж харав. Цаадах нь мөн л урдаас нь нүдээ анивчин харцаа бууруулж яахаа ч мэдэхгүй сандарч, арга ядахдаа:

	— Цөм үнэн шүү, Катерина. Одоохондоо Катерина минь... яаж ийгээд л аргалахаас аргагүй. Би энэ хар ёрын архийг... уухгүй гэж өөртөө ам тангараг өгсөн юм гэж хэлэв.

	— Чиний тэр ам өчгөөр чинь би яах ч юм бил ээ? гэхэд

	— Тэр ч тийм ээ. Чамд ямар хүртээлтэй байх вэ дээ... гэж дархан хэлээд ахиад л хоёр хөл дээрээ ээлжлэн шал чахруулан дуугаргаад, яагаад ч юм: — Мишуха ч бүр ажилчин болохын даваан дээр оччихсон байсан юм сан. Одоо чи дөрвийн дөрвөн хүүхэд ганцаараа тэжээх боллоо гэж хэлээд байшингийн өнцөг буланд шигдсэн хүүхдүүд рүү дохиж, — Хөдөлмөр өдрийн хөлс гэж юү л өгдөг бил ээ? Юу ч өгдөггүй шүү дээ... гэв.

	Катягийн хоёр хөл өөрийг нь даалгүй мэдээ алдан нугарах шиг болж цэнхэр будгаар будсан сандал дээр лагхийн сууж, хоёр гараа өвдөг дээрээ тавив. Өдөр өнгөрч, шингэж байгаа нарны гэрэл цонхноос хараахан холдоогүй тул гандаж хуучирсан цамцтай хэрзгэр мөрөн дээр нь бүдэгхэн тусч байв.

	Катя огт хөдлөхгүй удаан суулаа. Түүний өмнө бас хоёр хүн хөдлөх ч үгүй зогсох нь Андрон өвөө, доголон дархан Макеев хоёр байв. Хүүхдүүд ч энд тэнд хярсан туулай мэт үймж шуугихгүй сууцгааж, гэрт чимээ аниргүй нам гүм болов. Цонхны хүйтэн шилний цаанаас зурвасхан тусаж байсан бүдэг гэрэл ч тасарч, гэрт улам уйтгартай, тэр дундаа Катягийн хэрзгэр дал мөр бүр ч өрөвдмөөр харагдана.

	— Та нар надаас юу нуугаад байгаа юм бэ? гэж Катя арайхийж өндийн гэнэт асуув. Түүний үг сонсогдохын төдий аяархан дуулдав.

	— Тэнгэр минь... Чи юу ярина вэ? Яаж тэгж санана вэ? гэж Андрон өвгөн чөргөр гараараа дохин хэлэхэд,

	— Би мэдэж байна аа... Юу болчих оо вэ? Хэлээч! Шуудхан хэлээд өгөөч... Хэлээч! гэж Катя гараа атган тэдэн рүү давшлав. Өвгөн, дархан хоёр гэдрэгээ ухрав.

	Буланд сууж байсан Зойка охин айснаасаа болоод уйлж гарахад, хамгийн том нь болж үлдсэн есөн настай Захар Тихомилов дүү рүүгээ очиж гэзэгнээс нь угзрахад цаадах нь даруй уйлахаа болилоо.

	— Чи чинь галзуурав уу? Дэмий юм ярьж хүүхдүүдээ айлгаад? гэж дархан зэмлэнгүй хэлэв.

	— Тэнгэр минь... гэж Андрон өвөө дахин хэлээд, тэр хоёр хойно хойноосоо цувран, халууцаж бачимдсан мэт гэрээс яаран гарч одов. Гадаа гарч ирээд Макеев:

	— Эргэлт боллоо. Дайнаас мөдхөн эргэж ирнэ... энэ тэр гэж хэлдэггүй л байсан юм. Катя буруугаар нь ойлгочихлоо шүү дээ. Районыхон биднийг юу ч битгий хэлээрэй гэсэн... гэвэл

	— Дуу, битгий хэл амаа билүүдээд байгаач! Өөрөө тэгээд ярих чинь яасан юм. Хана руу шигдээд л... анхны болзоонд очсон бүсгүй шиг л хулгаад байх чинь билээ хэмээн Андрон ууртайгаар үгийг нь таслав.

	Үдэш болсон тул Романовкийн гудамжинд хүн амьтан байсангүй. Андрон Макеев хоёр муудалцсан мэт юу ч ярилгүй бие бие рүүгээ харах ч үгүй хэсэг алхлаа. Тэгтэл:

	— Муусайн алуурчдыг өршөөхгүй ээ! гэж аймшигтай хашхирахыг сонсоод хоёулаа зогтусав.

	Орь дуу тавин хашхирсан энэ хүн бол Артемийн эх Федотья Пилюгина байлаа. Хуучирсан муу пальто өмсөж, гар хийцийн ноосон алчуур хааш яаш зангидсан Федотья авгай тулуураа ч тулалгүй хөлдүү газар цохилон гудамжаар сандран харайлгаж хашхирч байв.

	Эмгэн гүйж ирээд хоёр гараараа тулуураа тулан дээр нь дүүжигнэж, аахилж амьсгаадсаар сүүмийсэн нүдээрээ нэг Андрон руу, нэг доголон дархан руу ээлжлэн, тэр хоёрыг хамгийн заналт дайсан лугаа адил үзэн ядсан харцаар цоо ширтэж байв.

	— Ямар юмандаа гонгиноод яваа хөгшин зөнөг вэ? Бас яах гээ вэ? гэж Андрон өвөө өөрөө залуу юм шиг хэлэв.

	— Яах юу байх вэ, асуух гэсэн юм... Яахлаараа энэ чинь зэрлэгээр хүн алсан амьтанд наймхан жилийн ял оноодог байна аа, аан! Тэгээд зүгээр нэг хүн биш, хамтралын даргыг нухчхаад шүү! Өршөөхгүй ээ! Өөрөө мужийн төв хүртэл явж заргалдана... гэхэд,

	— Яв аа, яв! гэж дархан түүнийг үнэн голоосоо дэмжиж байгаа аятай цаашлуулав.

	— Артемушка маань дайнд яваад одонгоор хүртэл шагнуулсан. Яагаа ч үгүй байхад нь зүгээр өгсөн байх уу даа?

	Гудамжны булангаас хантаазны нь товч задгай Пилюгиний бэлэвсэн эхнэр Лидия, араас нь түүний хүү Пашка хоёр сандран гүйлдэж ирлээ.

	— Ээж ээ, та юунд өөрийгөө ингэж амьтны шившиг болгож байдаг юм бэ? Явъя л даа, энэ хар хүйтэнд яах гэсэн юм гэж Лидия хашхиран хэлэхэд,

	— Дуугаа тат, муу мухагч үнээ! Хар хүнийг чинь алж байх, чи тэгэхэд эдний өмнө өвдөг сөхрөн бууж өгч байх... гэв.

	— Би өвдөг сөгдөн гуйгаагүй. Тэглээ гээд одоо яах юм...

	— Эмээ гэртээ харья. Эмээ... гэж Пашка ч гуйж, Федотьягийн гараас чангаав. Гэтэл эмгэн ач хүүгээ гэдрэг түлхэн тулуураа далайж:

	— Хоёулын чинь мангуу толгойг... хага цохиж орхино шүү гэж занав.

	Пашка Лидия хоёр өөрийн эрхгүй ар тийшээ ухрахыг бодоход эмгэн тоглоом тохуу хийгээгүй нь илт. Тэднийг хойш зайлахад Андрон өвөө инээмсэглэн:

	— Чи чинь талийгаач Сасоний шигээ аргагүй л атаман амьтан юм аа... гэж хэлэв.

	— Мартаагүй шив дээ! Одоо чинь цаг өөр болсон. Сасонийн хүү Артемушка ард түмний төлөө фронт дээр амь насаа зориулж явлаа. Хүнд шархтлаа... хэчнээн зовж ядрав, тэгэхэд очиж очиж Афанасьевынхны муу өмхий гөлөг хороож орхидог! гэж Федотья язганав.

	— Эмээ, эмээ... гэж Пашка бас л үглэсээр Федотья руу болгоомжгүй ойртов. Тэгтэл эмгэн яах ийхийн завдалгүй тулуур далайн ач хүүгийнхээ толгой дундуур татаж орхив. Хоёр хуруу хэрийн бүдүүн хатаасан хусаар хийсэн хүнд тулуураар ач хүүгээ цохих чадал тэнхээ эмгэнд байжээ. Пашка өвдсөндөө муухай орилон зам дээр тэрийн унав.

	— Бурхан минь ээ, бурхан минь! гэж уйлан үглэсэн Лидия эхлээд хүүгийнхээ унасан малгайг газраас авч, дараа нь сая хүүгээ босгож, — Хүү минь, Пашенька минь! Явъя хүү минь... гэв.

	Тэгээд хүүгээ босгож аваад яваад өгөв. Андрон өвөө ганц ч үг дуугаралгүй гэрийнхээ зүг эргэв. Харин дархан Макеев л зам дээр доороо холхин:

	— Авгай нар чиний тухай юу гэж ярьдаг бил ээ? Чи ч догшин араатан байсан, одоо чиг тэр хэвээрээ үлдээ шив дээ. Түргэхэн шиг үхэж далд орвол дээр дээ. Тэгэхгүй бол ач нарынхаа хамаг амьдралыг ч сүйд хийж мэднэ дээ. Пашка, Сонька хоёрынхоо гэв. Ингэж хэлчхээд дархныхаа газрыг чиглэн алхав.

	— Өсгөнө дөө, өсгөнө! Хүн гэж... ямар байдгийг мэдэж авцгааг гэж Федотья түүний хойноос хашхирав.

	 

	* * *

	 

	Дөрөвдүгээр сар гарч, хаврын наран илчээ харамгүй ээн, дээвэр дээрх сархиагтсан цасыг хайлуулан шалчийлгаж, тэр нь өглөөнөөс аваад дуслан урссаар жил бүрийн энэ үеэр үхэр малын баас дүүрэн байдаг Романовкийн ганц гол гудмыг харлуулав.

	Дээвэр дээрээс хайлсан цас дусал дуслаар биш, бүр асгаран гоожиж байсан ням гарагийн үдийн алдад энэ гудамжаар, харахад бие муутай, өвчинд шаналсан цонхигор царайтай, погоонгүй хуучирсан дарга шинель өмсөж, дулаахан өдөр гэлтгүй малгайныхаа чихэвчийг буулган эрүүн доороо дангинатал бүчилсэн дөч эргэм насны эр түшлэгтэй чаргаар хамтралын конторын үүдэнд ирж зогсов.

	Энэ бол районы намын хорооны нарийн бичгийн дарга Дорофеев байлаа. Тэр ханиалгасаар чарганаасаа буугаад суудлынхаа тэндээс суга таягаа гаргаж авав. Конторын хажуугаар арван гурав орчим насны нэгэн үл таних жаал хүү хоосон боошиг тавьсан нэлээд том чарга чирч, араас нь есөн настай бол уу гэмээр охин хувин барьсаар дагаж яваа харагдав.

	Дорофеев тэднийг таягаараа даллан дуудаж:

	— Хүүе, жаалууд аа! гэхэд

	— Юү гээ вэ? гэж жаал хүү асуугаад дөхөж ирэлгүй, доороо зогсов.

	— Морио жүчээнд аваачих гэсэн юм сан. Чи туслаад өгөөч гэв.

	Жаал хүү шуудайны тасархайгаар жийрэглэсэн боошигны тагаар оролдон, эргэлзэж зогссоноо:

	— Эмээ биднийг усанд явуулсан юм. Та харахгүй байна уу? гэв.

	— Жүчээ энүүхэн байна шүү дээ. Би авааччихаад араас чинь чамайг гүйцээд очъё гэж охин хэлэв.

	Охин ингэж хэлээд хувингаа чарга дээр хурдхан шиг тавин контор луу алхах гэтэл жаал хүү:

	— Хаачих гээ вэ? Бид ямар энэнд хөлслөгдсөн барлаг биш... гэж зандран зогсоов.

	Тэгээд чаргаа чирэн цааш хөдлөв.

	Дорофеев, ууртай жаал хүү, түүний араас буруу хэрэг хийчхээд гэмшсэн мэт урамгүй гэлдэрч яваа охин хоёрын хойноос нэг хэсэг гал цог нь унтарсан нүдээ жонийлгон харж зогслоо. Дараа нь таягаа тулан, нугарахаа больсон баруун хөлөө чирсээр конторын намхан шат өөд өгсөв.

	Олон өдрийн туршид контороосоо гаралгүй бичиг цаасаа янзалж байгаа тоо бүртгэгч Марунька хүүхэн гав ганцаараа өрөөндөө ажиллаж суув. Уул нь Мария хүүхэн хамтралын нягтлан бодогчийн тийм ч хэцүү биш бүх ажлыг хийдэг байсан боловч эртнээс хэлж заншсан ёсоор түүнийг хүн бүр тоо бүртгэгч гэж нэрлэдэг байв.

	— Сайн байна уу, Мария гэж Дорофеев чанга мэндлэхэд,

	— Сайн, та сайн уу? Би таны ирэхийг ч мэдсэнгүй, дүлий годил оргиод л сууж байна шүү гэж хэлээд Мариягийн үзэсгэлэнтэй сайхан царай сандарснаасаа улайж орхив.

	Хамтралын шуудан зөөгчийн ажлыг давхар хийж байсан энэ эмэгтэй нэг жилийн өмнө эр нөхрөө алагдсан тухай мэдэгдлийг шуудангаар хүлээн авчээ. Албаны ийм дугтуй дотор ямаршуу мэдээ ирдгийг андахгүй болсон Мария дугтуйны гаднах хаяг дээр өөрийнхөө овог байхыг харангуут царай нь хувхай цайн, хүүхэд шиг хөөрхийлөлтэйеэ, аяархан гингэнэж байснаа ухаан алдан шалан дээр түсхийн унажээ.

	Тэр цагаас хойш түүний чих жаахан хатуу болчихсон ажээ.

	Дорофеев малгайнхаа бүчийг тайлж, малгайгаа аваад гадуур хувцсаа тайлалгүй даргын эзгүй ширээний хажуудах сандал дээр бие нь зарсхийсэн бололтой суув.

	— Та яагаа вэ, даараа юу? гэж Марияг асуухад,

	— Энэ дотор нэг л юм байгаа бололтой. Гардаг ч үгүй шүү гэж Дорофеев хариулав.

	— Та эмнэлэгт хэвтмээр юм даа... Энэ хэдэн хамтралын хооронд шогссоор байгаад таарах нь,

	— Дайн дуусгаад л хэвтье. Одоо ч тун дөхлөө дөө гэж хэлээд замаар чаргаа чирэн яваа жаал хүү, охин хоёрын зүг цонх руу дохиод:

	— Энэ хоёр чинь хэний хүүхдүүд вэ? гэж асуув. Мария цонхоор гудамж руу харснаа,

	— Энэ хоёр уу хэмээн сөргөж асуугаад, — Энэ чинь Пилюгиний Сонька, Пашка хоёр л байна гэв.

	— Аа, тийм үү... гэж Дорофеев хэлээд шинелийнхээ энгэрийг яран, нугарахаа больсон хөлөө урагш тавиад өвдгөө үрж эхлэв.

	— Эд нар Березовкийн сургуульд сурдаг юм. Тэгээд сайн өдөр гэртээ ирдэг юм гэж Мария хэлэв.

	Мариягийн улайсан хацар аажим хэвийн болж, урьдынх шигээ үзэсгэлэнтэй сайхан, анхаарал татам болов.

	Дорофеев хөлөө үрж илж дуусаад, шинелийнхээ хормойгоор өвдгөө ороож,

	— Катерина Афанасьевна ямаршуухан байна даа? гэж асуув.

	— Яах вэ дээ. Үхсэн амьдын хооронд л нэг юм байж байна. Нөгөө Пашка Пилюгин нь тэрэгний нугас төмөр бариад л тосгоноор явж байдаг болсон. Афанасьев, Тихомилов хоёрынхноос аавынхаа өшөөг заавал авах юм байх аа. Нэг удаа эдний Колькаг цус нөж болтол зодчихсон байна лээ. Тэрнээс хойш Катька айгаад, хүүхдүүдээ гэрээсээ ч гаргахаа больсон. Малын хашаа руу явахаар болбол бүр цоожилчхоод явдаг. Катька тэнд ажилладаг л даа.

	— Аа тийм бий. Тэгвэл ч бас нэг хөөрхөн дээрэмчин гарч ирэх нь л дээ гэж Дорофеев хэлэв.

	— Федотька эмгэний явуулгаар хийж байгаа ажил л даа. Эцгийгээ алсан улсыг ингээд зүгээр орхих гэж үү гээд хатгаад байгаа юм. Тэр битгий хэл Артемийн эхнэр Лидия хүртэл, ээж минь дээ, та наад хорондоо багтраад үхчхэв дээ гэж байсан. Тэгэхэд эмгэн бэрийгээ тулуураар чичлэн, — Муу гичий, хар хүнийг минь цааш нь харуулчихлаа гэж бүр нар нь гарч байх шив дээ! гээд л орилж байсан шүү.

	— Баярлах ий? хэмээн Дорофеев гайхан асуув.

	— Үгүй, тэгж л хадам эх нь хангинаж байхыг нь би өөрөө сонссон. Түүнээс биш Лидка юу бодож явдгийг хэн мэдэх вэ? Катькатай мэндэлдэг ч үгүй, тааралдахлаараа зөрүү хараад л өнгөрдөг юм билээ. Өөр яадаг ч үгүй юм аа...

	Мария дуугүй болж, хэсэгхэн бодлогоширсноо:

	— Лидия баярладаг ч бай, үгүй ч бай, юутай ч гэсэн ёстой нэг амарч шулуудсан даа. Хадам эх, Лидия хоёрыг Артем л холбож өгдөг байсан юм даа. За тэгээд Пилюгин ч дээ, жинхэнэ хүүхний дон шүглэсэн амьтан байсан шүү дээ! гэв.

	Мария ингэж хэлээд дахин хацар нь час улайгаад, яйжганаж шажигнадаг ширээнийхээ ард сууж, данс дэвтэр лүүгээ тонгойв. Тэр хоёрын хэн нь ч дуугарсангүй хэсэг сууцгаав.

	— Та нар Катькад нас барсан мэдэгдлүүдийн талаар ам алдчихаагүй биз? гэж Дорофеев асуулаа.

	— Үгүй ээ... Одоохондоо юу ч мэдээгүй яваа.

	Катягийн эцэг Данила Афанасьев, бас Степан Тихомилов хоёрын алагдсан тухай мэдэгдэл хоорондоо дөнгөж долоохон хоногийн зайтай л иржээ. Мария, эхнийх нь мэдээг авчхаад яаж Катькад өгөхөө мэдэхгүй, өрөөнийхөө нэг муу шүүгээний мухар луу, хуучин бичиг баримтын завсар нуучхаад, дараа нь түлхүүрийг нь бүр хэзээ ч юм гээж алга хийсэн тэр шүүгээг хэн нэгэн хүн санаандгүй онгичиж байгаад нөгөөх албаны дугтуйг олчих вий гэж айжээ. Албан өрөөнд нь байдаг цорын ганц энэ шүүгээг урьд нь хэн ч хамаагүй уудалж байгаагүй л дээ, тэр битгий хэл дарга нь ч гар хүрдэггүй байсан юм, гэлээ ч гэсэн Мария тэр дугтуйг гэртээ авчраад, авдрынхаа бүүр ёроолд элдэв юмныхаа хамт хав дарчихжээ. Яг энэ үеэр Мишкагийн хэргийг тасалж, Катя Афанасьева өөрийн ухаангүй хэвтэж байсан болохоор эцгийнх нь алагдсан тухай аймшигт тэр мэдээг сонсоод бүүр чиг тэсэхгүй гэж Мария болгоомжилжээ. Тэгтэл шуудангаар хоёр дахь тийм дугтуй ирэхэд, өөрийнхөө нөхрийг алагдсан мэдээ аваад ухаан нь балартан унасан шигээ Мария хүүхэн эгээтэй л дахин уначихсангүй арай гэж тэсжээ.

	Тосгон руугаа буцах замдаа морь нь ганц нэг сажилж, зам нь улам ч уртассан мэт, бас чарга дээр нь хоёр гуравхан сонин, бас ганцхан энэ дугтуйтай жирийн нэгэн шуудангийн богц биш, ямар нэгэн зүйрлэшгүй хүнд ачаа ачсан юм шиг Марияд санагдаж байлаа.

	Мария нойргүй хоноод, өглөө нь нөгөө хоёр дугтуйг хоёулыг нь хуучин хүрмийнхээ дотуур халаасанд хийгээд малын хашаа руу, Андрон өвөө дээр очив.

	— Май! гэж ам нь умганан арай гэж хэлээд Мариягийн гарт нь нүүрсний улаан цог байсан юм шиг, нэг нь нэлээд үнгэгдэж хуучирсан, нөгөө нь арай шинэвтэр хоёр дугтуйгаа Андрон өвөөд яаран гардуулаад өөрөө үнээний саравчны дүнзэн ханыг мөрөөрөө түшин сэтгэлээ барьж чадалгүй орилон уйлав.

	Марияг уйлж байхад Андрон өвөө дугтуйнуудыг ээлжлэн задлав. Тэгээд юу ч хэлэлгүй нэг дугтуйн дэх мэдэгдлийг уншиж, дараа нь нөгөөдхийг нь уншаад, хоёулынх нь ар талыг эргүүлж тойруулан эхнийх нь хуудсан дээрхийг үгүйсгэсэн юм бичигдсэн биш байгаа гэж горьдох мэт сайтар хараад сүрлэн дээр лагхийтэл суув.

	— Одоо яах бил ээ? Та л аваачиж өг... Би чадахгүй нь гээд Мария енгэнэсээр байлаа.

	— Дуугүй болоод өгөөч, тэнэг ээ гэж Андрон өвөө хэлэв.

	Өвгөний зандарсан үгэнд захирагдан тоо бүртгэгч хүүхэн нулимсаа хацартаа арчин тарааж, арайхийж сэтгэлээ барин чимээгүй боллоо.

	— Петрован Макеев дээр очиж ярилцъя. Зөвлөе... Харин чи одоохондоо амаа хамхиж бай гэж өвгөн хэлэв.

	Үдэш нь Макеев тэр хоёр мужийн төв рүү гарч, тэндээ Мишагийн хэргийг таслах шүүх хурлын ажиллагаа дуустал байж байгаад буцаж ирэнгүүт, бүүр Дорофеев дарга дээр орцгоож Артемий Пилюгиний тухай цөмийг нь ний нуугүй ярьж хэлээд, ер нь Пилюгинийхний удам судрын талаар тодорхой ярихад, Мишагийн хувь заяаг хөнгөвчлөхөд аль болохоор тусална гэж районы намын хорооны дарга өөрөө амласан, тэгээд ч хэлсэн үгэндээ хүрсэн бололтой, түүнээс биш Мишкад найм биш, тэрнээс олон жил өгөх байсан байх гэж Марияд хэлжээ. Тэгээд тэр хоёр нас барсны мэдэгдлүүдийг Дорофеевт орхиод иржээ. Районы намын хорооны дарга дугтуйнуудыг авч, тэр хоёрт юу ч ярихгүй байхыг зөвлөөд өөрөө Романовка орж Афанасьевад өгнө гэж хэлсэн байжээ.

	— Тэгсэн нь дээр дээ. Тэр чинь дарга хүн, тэр нь ч дээр гэж хариуд нь Мария хэллээ.

	Ингээд л Дорофеев ирсэн юм санжээ.

	 

	* * *

	 

	Федор Григорьевич Дорофеев районы намын хорооны нарийн бичгийн даргаар ажиллаад дөнгөж хагас жилийн нүүр үзэж байгаа ажээ. Энэ хугацаанд хоёр удаа Романовкад ирэв. Эхний удаа намар ирж, тариа хураалтын ажил бүтэл муутай байгаа учир Артемий Пилюгинийг сайн чиг загнажээ. Тэгэхэд Пилюгин:

	— Хурдан хурааж дуусгах хүн хүч хаа байгаа юм? Хамтрал даяар хоёрхон эр хүн, нэг нь хазгар дархан, нөгөө нь Андрон хөгшин байна. Андрон нь дал гарчихсан, дархан нь найгүй архичин... гэж сөргөхөд:

	— Чи тэрнээс бага уудаг юм уу? гэж Мария гэнэт ууртай ширүүн асуув. Ингэж хэлэхдээ Мария хэнийг ч харсангүй, бичиг цаас руугаа шагайсаар суув. Дорофеев Пилюгин хоёр хэрэлдэхээ больж Марияг дахиад юм хэлэх нь үү гэсэн байртай хоёулаа эргэж харав. Гэвч Мария өөр юу ч хэлсэнгүй, тонгойсоор л суув.

	— Юм юмыг болгох гэж байдгаараа тэлчилж байдаг. Гэтэл элдэв шалдвын дэмий юмаар ч гэх үү дээ... зэмлэж байгааг! хэмээн Пилюгин дахиад л өрвөлзөхөд:

	— Үхтлээ зүтгэх чинь ч яах вэ, гол нь ажлаа хийж дуусгах хэрэгтэй. Гэтэл бага ажиллаж байгаа нүгэл чамд бий гэдгийг хүмүүс хэлж байна. Сайхан мэдээрэй, Пилюгин, бид чамайг фронтод дайтаж яваад ирсэн юм гэж толгойг чинь илэхгүй шүү... Харин чиг хариуцлагатай чинь хатуу ярина! гэж намын хорооны нарийн бичгийн дарга эрс шийдэмгий таслав.

	Районы намын хорооны нарийн бичгийн дарга Романовкад хоёр дахь удаагаа цас орсон хойно, арван нэгдүгээр сарын сүүлээр иржээ. Дорофеев тосгонд бүүр хар өглөөгүүр, нар ч мандаагүй байхад хүрч ирэв. Үс сахалдаа баригдаж, баргар царайлан, өвчтэй муу хөлөө урьд урьдынхаас илүү дааж ядан чирэх агаад өнгөрсөн ганц хоёрхон сарын дотор хөлд нь тугалга цутгасан юм шиг өөрт нь санагдах болсон байжээ. Энэ удаа ирэхдээ Пилюгинийг аашилж загнасангүй, харин түүнд хамаг улсаа контортоо цуглуул гэжээ.

	Бүгд цугларвал зохих гучаад хүн хамтралын даргын жижиг өрөөнд багтаж ядталаа чихэлдсэний дотор Пилюгиний эхнэр Лидия ч ирсэн харагдана. Эмэгтэйчүүд чив чимээгүй суун районы намын хорооны нарийн бичгийн дарга юу гэж хэлэхийг хүлээж байв.

	Хамгаас сүүлд Катя Афанасьева орж ирээд, хана налан зогслоо. Тэр элэгдэж тамтаг болсон аавынхаа савхин цамцыг өмсөж, сурын тасархай бүслэн, хормой, ташааг нь эрээн даавууны өөдсөөр нөхсөн хар өнгийн банзал, цооронхой усны гутал өмссөн байв. Гагцхүү цоорч нүх гараагүй бүтэн шахам ноосон алчуур зангидсан байх агаад өөрийнх нь өмссөн бүх хувцаснаас арай дөмөгхөн нь болох тэрхүү алчуур нь ч гэсэн нэг их ажиглагдахгүй, хүний нүд булаахгүй байсан нь магад ч үгүй, энэ алчуурын дороос уйтгарт дарагдсан, ядарч туйлдсан нүд хорвоог харж байсных ч байж болох юм. Дорофеев хэсэгхэн зуур түүнийг тогтож харснаа, харцаа буруулан:

	— За, цөм цугларч гүйцэв үү? гэж асуув.

	— Эрүү өвдөг нь нийлэх шахсан хэдэн эмгэн л гэр гэртээ үлдэж. Дуудах уу, яах вэ? гэж Пилюгин асуув.

	— Хэрэггүй ээ.

	— Бас нөгөө дархан Макеевийг чирч ирэлтэй биш. Өөдгүй архичныг шүүхэд өгөх юм сан. Орой болгон л гударч цусалж байдаг гахай байгаа юм гэж Пилюгин хэлэв.

	Энэ үед алх дөшний дуу конторт байгаа хүмүүст сонсогдов. Бүгд өөрийн эрхгүй цонх руу харцгаахад Дорофеев ч мөн тэр зүг харжээ.

	Катягийн унтарч сүүмийсэн харц ялимгүй сэргэж, омголтсон уруулаа мушилзуулан: 

	— Шүүж ч болох юм аа... Тэгвэл гарынхаа алгаар газраа хагалж, хуруу хумсаараа борнойдох л болно доо гэж хэлэв.

	— Афанасьева чи битгий доромжилж давшлаад бай гэж Пилюгин бувтнаад, — Хүүе, цаана чинь хэн байна вэ, дархныг дуудаадах гэв.

	— Хэрэггүй ээ гэж Дорофеев дахин хэлээд Катя руу дөхөж очив.

	— Тэгэхлээр Екатерина Афанасьева гэдэг чинь та байх нь ээ? гэж асуухад,

	— Танд ямар хамаатай юм? хэмээн Катя ууртай асуув.

	— Зүгээр ээ... Би чинь энэ мужид ирээд удаагүй хүн л дээ. Зүгээр л таны эцгийн тухай олон зүйл сонссон юм гэлээ.

	Дорофеев анх Катя Афанасьеватай ингэж танилцжээ.

	Түүнийг Катя руу ойртож очиход Пилюгиний нүд тэвдсэн шинжтэй бүлтгэнэж, районы намын хорооны даргын сүүлчийн үгийг сонсоод хууз сахлынхаа цаана шазуураа зуух нь мэдэгдэж байв.

	Хоёр дахь удаагийнхаа тэр ирэлтээр Дорофеев эхлээд фронтын байдлын талаар зөндөө ярьж, дайны явцад их эргэлт гарч Киев, Гомель хотууд чөлөөлөгдөн, манай Улаан Арми германчуудыг газар нутгаасаа хөөж, удахгүй эзлэн түрэмгийлэгчдээс бүрмөсөн цэвэрлэх цаг ирж байгаа тухай хэлээд, гэвч манай ард түмэнд маш хүнд, одоохондоо хүчтэй байгаа улангассан фашистуудын эсрэг хийж байгаа ялалт маань тун ч амаргүй олдож байна, манай тосгонд ч гэсэн хэцүү байна... гэж ярив.

	— Тэгэхлээр одоо яах вэ, юү хийвэл зохих вэ, хайрт хүүхнүүд минь гэж нам гүмийг эвдэн Дорофеев асуухад энэ асуулт, энэ «хайрт хүүхнүүд минь» гэсэн үгс зарим хүүхний нүдэнд нулимс цийлгэнүүлжээ. Дарга цааш нь үргэлжлүүлэн, — Ажиллахаас ч өөр яах, вэ... Та нар яаж ийгээд бүх тариагаа хураачихлаа, түүнийгээ нуруулж хураасан боловч цайруулж, улсад үр тариа тушаах талаар хамгийн сүүл барьж байна. Танай дарга Пилюгин хамаг улс маань эцэж туйлдаад, хадсан тариагаа цайруулж улсад тушаах хүн хүч даанч алга гэж ярьж байна гэхэд,

	— Үнэндээ тэрийг чинь хийх хүн алга. Наадах чинь худлаа хэлээгүй биз дээ? гэж Андрон өвөө асуув.

	— Худлаа ч хэлээгүй ээ гэж Дорофеев зөвшөөрөн хариулав.

	— Өнгөрсөн намар ямаршуухан байв даа? гэж өвгөн гунигтай асуугаад, — Бороо салаагүй. Усан борооноор чинь норж дэвтсэн тариаг яаж цайруулах юм? Харин хүйтэрч эхэлснээс хойш би хэдэн авгайчуудтай хамт жаахан цайруулж эхэлж байна. Цайруулагч машин маань бурхны ивээлээр ажиллаж л байна, энэ чинь бас л манай дархан Петрованы маань алтан гарын ач шүү дээ, эвдэрч хэмхэрсэн эдийг нь хийж сэлбээд янзалчихдаг юм. Харин суран дамжуулга нь ялзарч дуусаж. Дөнгөөд ажиллаж эхэлтэл нь тасарчих юм, золиг чинь. Бид тариа цайруулахаасаа тэр мууг үдэж залгах нь дийлээд байна аа. Гэхдээ л өдөрт хоёр гурван удаа бэлтгэх цэг рүү будаа зөөгөөд л байгаа юм гэв.

	— Мэднэ ээ гээд мужийн намын хорооны дарга бас толгой дохив.

	— Энэнээс илүү бид яах вэ? Мужийн төвөөс сурагчид ирж хадсан тариаг цогнож хураагаагүй бол, бид өөрснөө хийх байлаа. Арван нэгэн сараас тэд нарын хичээл нь эхэлчихсэн гэж өвгөн ямаан сахлаа годгонуулан хэлэв.

	— Тэдэнд сурах нь бас л чухал хэрэгтэй шүү дээ, өвөө минь...

	— Цөмд нь сурах хэрэгтэй... ганцхан Катькагийн Мишуха, Захарка хоёр л сургуульд явдаггүй юм даа гэж Андрон өвөө гомдолтой өгүүлэв.

	— Яагаад явдаггүй бил ээ? хэмээн Дорофеев асууснаа, хэрэггүй зүйл асуучихлаа гэдгээ тэр даруй ойлгов. Катя толгойгоо гудайлган мэгшин уйлахад даргын өрөөнд байсан эмэгтэйчүүд цөм амьсгаагаа хураан нам гүм болов.

	Төмрийн дархны алх дөшний жигдхэн дуу урьдын адил сонсогдсоор байлаа. Хэн нэгэн эмэгтэй олны дундаас:

	— Романовкад бага сургуулийн ганц ч анги байхгүй. Сургууль байдаг Березовка руу хоол хүнсгүй хүүхдүүдийг яаж явуулах вэ? гэж асуугаад, тэгээд ч тэр бэлэн хувцас хунар нь ч хаа байдаг юм? Пийшин дээрээ муужгай шиг нүцгэн сууцгааж байгаа шүү дээ гэв.

	— Одоо манайхнаас ганцхан хамтралын дарга л хүүхдүүдээ сургуульд явуулчхаад байгаа юм гэж өөр нэгэн эмэгтэй нэмж хэлэв.

	— Та нар ажилла, талх тариа тушаа гэж шаардахаас өөр яадаг юм. Тань шиг чарганд суучхаад л тосгон хэсэж шаардаж явах амархан байна. Ямаршуу байдгийг нь бидний оронд үзээсэй!

	— Энэ ажлаас болж мөдхөн мажийна даг шүү... Тосгонд Пилюгин л ганцаараа үлдэх байх даа гэцгээв.

	Өөрийнхөө ширээний хажууд хөдлөхгүй сууж байсан Пилюгин суудал дээрээ займчив бололтой, сандал нь нажигнах сонстов. Гэвч тэр юу ч хэлсэнгүй.

	Дорофеев ч цонх руу хараад, дархны газраас гарах дууг алдахгүй сайн сонсъё гэсэн мэт удаан дуугүй зогслоо. Түүнд одоо үг хэлэхэд хэцүү байгааг бүгд ойлгож байсны дотор тоо бүртгэгч Мария хүүхэн хамгаас илүү ойлгож байв.

	Төмрийн дархны алх дөшний жигдхэн дуу урьдын адил сонсогдсоор байлаа. Нэгэн хүн:

	— Авгайчуул аа! Та нар чинь юу ч ойлгохоо больчихсон юм бол миний хэлэхийг сонсоцгоо. Би районы төв рүү байнга явдаг болохоор тэнчээ энэ хүний тухай... Дорофеевын тухай хүмүүс юу ярьдгийг хэлээд өгье. Энэ хүний хөлийн шарх сэдрээд тун муу байгаа, эмч нар мужийн төв рүү явуулж эмнэлэгт хэвтүүлэх гээд байхад районоор зогсоо зайгүй шогшиж байна. Тэгвэл ингэн ингэн явах ямар сонирхол байгаа юм бэ? Гэтэл та нар зэмлэж байх... гэж тэсгэлгүй хашхирав.

	Районы намын хорооны дарга цонхны тэндээс огцом эргэж:

	— Мария, чи миний хөлийг зүгээр байлга! Ямар нэгэн өвчин зовлонгүй хүн бидний дотор алга. Хүн болгонд л өөрийн гэсэн зовлон байна. Бас бид бүгдэд цөмд нь хамаарах ч юм бий... гэж ширүүн хэлээд таягаа хана түшүүлэн орхиж ширээ рүү очиход Пилюгин суудлаасаа өндийлгүйгээр сул байсан ганц сандлыг Дорофеевт дөхүүлж тавив. Гэвч тэр суусангүй, хоёр гараа цайртал сандлын түшлэгээс тас атган нам дуугаар, хэдхэн үгийг бодлогошронгуй хэлэв. 

	— Би тагнуул ангид алба хааж байсан юм. Германчуудын ар талд ч гарч үзсэн. Энэ муусайн яргачид манай газар шороон дээр яаж галзуурч байгааг та нар лав сонссон байх. Харин энэ бүхнийг нүдээр үзнэ гэдэг чинь, ёстой бүү үзэгд... гэв.

	Дорофеевын энэ үгэнд шинэ юм, онцгой юм байгаагүй боловч хүүхнүүд таг чимээгүй болж, ямар нэгэн юмнаас ичсэн мэт бүгд толгойгоо гудайлгажээ.

	Гагцхүү дархан л урьдын адил ажлаа үргэлжлүүлсээр байх нь сонсогдсоор.

	— Хүүхнүүд минь, би та нараас шаардах гэж ирээгүй ээ. Гуйж, хүсэх гэж ирсэн юм... Фронтод талх гурил даанч их хэрэгтэй байна гэж Дорофеев нэмж хэлэв.

	Дахиад л удаан хугацаагаар нам гүм боллоо. Пилюгиний сууж байсан сандал бас л шажигнан дуугарав. Тэр босож:

	— Нөхөд хамтралчид аа... Нөхөр Дорофеев шаардахаар биш, гуйхаар ирлээ гэж тун зөв зүйтэй хэллээ. Тэгэхлээр ямар ч аргагүй одоогийн нөхцөлөөс яаж гарах вэ гэдгээ сайн бодох хэрэгтэй. Чухам яаж гарах вэ? Ямар арга зам байж болох вэ? Нөхөр Дорофеев аа, хамтралын бүх байгаа хүч таны өмнө байж байна. Ёстой, бодоод бодоод бодын шийр дөрөв гэгч л болчхоод байгаа юм даа... гэвэл:

	— Чиний толгой ч дархныг хэлэлтгүй хар усандаа маанагтчихсан юм чинь гэж хаалганы тэндээс нэгэн хүн хор маажин хашхирав.

	— Тэр амаа мэдэхгүй бураад байгаа хэн бэ? Фроська, чи юу даа? гэж Пилюгин сүртэй дуугарав.

	Шүүр шанага шиг цоорч, нүхээр нь үс нь цухуйсан богинохон хар нэхий дээлтэй, пагдгар нуруутай шалмаг байрын залуухан эмэгтэй урагш гарч:

	— Тийм ээ, би байна! Чи Петрован Макеевыг ад үзэж байна... Архи уудаг хүнийг мэдээж, хэн л магтаа аж. Гэтэл түүний ачаар, бид зовох юмгүй ажиллаж байна гэж Катька үнэн үг хэллээ. Анжис, борной гээд хэрэгтэй бүгдийг давтаад өгнө, хадуур машин, өвс хадагчийг хугацаанд нь засчихна. Тэргүйгээр цөм балрах байсан шүү дээ! гэлээ.

	— Чи юм ярих гээд байгаа юм бол ажил хэргийн талаар ярь. Бид үр тариа тушаах талаар ярьж байгаа болохоос биш, дархны тухай яриагүй шүү гэж Пилюгин хоолойгоо шахан хашхирав.

	Фроська түүн рүү дөхөж:

	— Би тэгээд юү яриа вэ? Макеев уудаг ч, хийх ажлаа умартдаг хүн биш гэв.

	— Тэгвэл ажил мэддэггүй хүнийг яах гэж даргаараа сонгосон юм?

	— Чамайг чинь эр хүн гэж бодоод л тэр! Чи архи гудрахдаа л эр хүн дээ... чаддаг ганц юм чинь энэ!

	— Наадах чинь хоёр юм чадна аа... хэмээн буланд зогсож байсан Пилюгиний эхнэр гэнэт хашхираад Катя Афанасьеваг үзэн ядсан нүдээр хялайж харав.

	Лидиягийн энэ үг намдаж ч дуусаагүй байхад даргын өрөөнд дахин чив чимээгүй боллоо. Нөгөө хэлэмгий Фрося хүүхэн буруутай хэрэг хийсэн мэт эрээн алчуур зангидсан толгойгоо сэгсчсээр хүмүүсийн дунд шурган оров. Энэхүү чимээ аниргүйд чанга уйлах дуу гарснаа, Катя Афанасьева мөрөөрөө хаалга түлхэн гадаа гүйж гарав.

	Дорофеев цөмийг нь тойруулан харав. Гэвч баргар царайлан дуугүй зогсох хүүхнүүд түүнээс харц буруулахыг хичээж байв.

	— Тэнцэхгүй байгаа бол энэ ажлаас маань халаад хаячих л даа гэж Пилюгин эхнэрийнхээ зүг хорсолтойгоор харан хэлээд яйжганасан сандал дээрээ сууж, — Тариа будаа тушаах ажлын хувьд гэвэл... За яах вэ, өөрөө ч гэсэн цайруулагч машин дээр ажиллаж болох л юм... гэхэд,

	
— Чи өөрөө ажиллахад юу нь болохгүй байх вэ? гэж Дорофеев хоолой шахан асуув. Тэр нь нүдээ онийлгосноо эргэлдүүлэн харахад духан дээрх үрчлээс нэг тодорч нэг бүдгэрнэ. — Дархны ажил барагдахгүй их гэдгийг би ойлгож л байна, тэгэхдээ одоо чинь арван нэгдүгээр сар, элдэв засварын ажлыг хийх хугацаа цаана нь их байна. Яагаад Макеевийг цайруулах машин дээр ажиллуулж болохгүй гэж? Тэгвэл хоёр хүн болно... тэгэх тэгэхдээ эрчүүд гээч гэвэл

	— Би чинь тахир дутуу... хүн юм шүү дээ. Миний бие ч дээ, сүг болж гүйцсэн юм... гэж Пилюгин хэлтэл,

	— Би тахир дутуу биш, эрүүл хүн үү? гэж Дорофеев сүртэй чанга хэлээд, хамаг бие нь салганав. Гэвч тэр даруй ухааран, биеэ барив. Чичирсэн гараар сандлынхаа түшлэгээс өргөсхийн жаахан холдуулж тавиад: —Уучлаарай!... гэв.

	Энэ үгээ их л сулхан, бараг шивнэх төдий хэлэхдээ нүдээ хоромхон зуур аньжээ. Тэгээд тэр дороо нүдээ нээж, дахин жигд тайван дуугаар;

	— Хэнийг маань бие сайтай гэх вэ дээ? Андрон Игнатьевич эрүүл саруул биетэй юм бол уу? Аль эсвэл энэ эмэгтэй... Фрося юу? Юунд тэнд нуугдаад байгаа юм бэ? гэхэд нь эмэгтэй зовсхийн:

	— Би юү? Ямар юмнаасаа нуугдах вэ дээ? Сүйт бүсгүй биш дээ?.. гэв.

	— Чамайг хэн гэдэг вэ?

	— Намайг Устинова гэдэг. Би Катькатай хамт малын хашаанд ажилладаг.

	— Чиний бие Пилюгинийхээс илүү сайн уу?

	— Юү гэсэн үг вэ? Бүхэл өдөржингөө хөдөлж хөдөлж, бүх бие маань няцарчихсан юм шиг л мэдээгүй болчихно. Уначихгүйн тулд нэг юм хана түшиж ч явна. Тэгээд үүр цайхаас өмнө арга буюу дэрнээсээ толгой салгана. Толгой гэдэг даагдахын аргагүй, дүйрсэн юм босно... Харин Лидка чамд бүх хүмүүсийн нүүрэн дээр хэлчихье, Катькаг ёстой дэмий хардаж байна шүү гэж Пилюгиний эхнэр лүү гэнэт огцом эргэж хэлэв. Тэгээд тэр даруй, — Хэрэв тиймдээ тулбал муу завхай эм, намайг л... гэж аянга ниргэх мэт буулгав.

	— Ефросинья! гэж чанга хашхирсан Пилюгиний царай хүрэн улаан болсон харагдана.

	— Юү гээ вэ, үгүй гэж хэлэх гээ юу? хэмээн Фрося түүн рүү огцом эргэн асуув. Яг энэ үед түүний дугуйдуу царай ууртаа ув улайн толботой болж, турж шуугдсан ч юм шиг эвгүй харагдаж байлаа. — «Фросенька. Фросенька минь, чамайг алтаар бүрнэ...» гээд л байсан. Тэгээд алтаар бүрсэн нь энэ гээд уранхай оготор нэхий дээлийнхээ хормойг сэгсэрч, — Муусайн эрчүүл цөмөөрөө адилхан, өөдгүй амьтад. Авгай эргүүлэх болохоороо алт мөнгө амлачхаад дараа нь сохор зоос ч өгөхөөсөө харамлана шүү... Харин та, намын дарга хүн мэдэж ав. Катька цэвэр шүү. Цэвэр... гэв.

	Ингэж хэлчхээд амьтны инээд, хүүхнүүдийн шуугилдаан доор контороос мөн гүйж гарав. Лидия өрөөний нэг буланд уйлахад түүнийг хэн ч тайтгаруулсангүй, уйлахыг нь хэн ч мэдээгүй юм шиг л байжээ. Ийм байдалд орсон Дорофеев яах ч учраа олохгүй, дэмий л ширээний хажууд тэрүүхэн доороо гишгэлж байв.

	— Ингэж муухай... гүтгэдэг амьтныг хараач, та минь ээ. Олны өмнө ёстой муухайгаар доромжилж гутаалаа даа гэж Пилюгин цамцныхаа захыг татан хэлэв.

	— Би та нарын муу муухайг ухах гэж ирээгүй! Яаж тариагаа цайруулж, тушаах тухай бодоцгооё... Пилюгин чиний хувьд учрыг чинь олох л болох нь дээ гэв.

	Хадсан тариаг цайруулж, улсад үр тариа тушаах чухал ажлыг тэр удаа Дорофеев нугалж чадав. Березовка хамтралаас ажилгүй сул зогсож байсан бас нэгэн цайруулагч машиныг авчирч, МТС-аас ирүүлсэн дугуйт трактор, бас хоёр ээлжийн суран дамжуулга цоо шинийг олж өгснөөр хүүхэд хөгшидгүй, Петрован Макеев, Пилюгин дарга өөрөө, тоо бүртгэгч Мария, Мишуха Афанасьев гээд цөм энэ ажилд гарчээ... Мишухагаас бага хүүхдүүд Фроська Устиновагийн удирдлагаар (малын хашаанд бүх ажил Катяд ганцаарт нь үлджээ) өдөрт арваас арван хоёр удаа бэлтгэх цэг рүү буудай тээвэрлэж байв. Харин учрыг нь олно гэж Пилюгинд амласныгаа Дорофеев биелүүлж амжсангүй.

	 

	* * *

	 

	Катя Афанасьевагийн ам бүл цөөрсөн боловч, Дорофеевыг тэднийд орж ирэхэд бас л олуулаа сууж байв. Нэг захад нь Захар, Колька хоёр, нөгөө талд нь Зойка, Игнатий хоёр суужээ. Хайчаар үсийг нь жигдхэн биш хяргасан бөндгөр толгойгоо тонгойлгосон хүүхдүүд халбагаа хоржигнуулан юуных ч юм, усан шөлнөөс оочиж байв. Тэр ч байтугай Зойка охины үсийг хүртэл хяргасан байхыг хараад бөөстөж дээ гэдгийг Дорофеев мэдэж байлаа. Хүмүүс савангийн бараа харалгүй хэдэн жил ч болов, бүү мэд, модны нүүрс нунтаглаж хийсэн бүлээн усаар л юм угаах ажээ. Тэр нь хар саарал өнгөтэй, гараа хийхэд савантай юм шиг атлаа жаахан ч хөөсөрдөггүй гэхдээ л зүгээр уснаас дээр гэж тооцогддог байв.

	Катя өөрөө пийшинд ойр, ширээний адагт сууж байв. Дорофеевыг орж ирэхийг хараад бослоо. Турж эцсэнээсээ улам хонхойж ширгэсэн хоёр нүднийх нь доод зовхи хөхрөн бүлцийсэн Катя, Дорофеевыг хараад айх гайхах зэрэгцэн сандарчээ. Тэгтэл Дорофеевын араас Андрон өвөө, дархан Макеев хоёр орж ирэхэд Катягийн нүд бүр орой дээрээ гарахыг шахав.

	— Сайн байна уу? гэж Дорофеев мэнд ус асуув.

	— Ангаахайнуудаа хооллож байна аа гэж би чамд хэлээгүй юү хэмээн Андрон өвөө хэлэв. Тэр нь аль болохоор энгийн, хөгжилтэй ярихыг хичээсэн боловч, чухамхүү тэгж чармайж байгааг нь Катя доор нь мэдээд хаашаа ч хөдлөлгүй гараа пийшингийн жижиг догол руу явуулан, түүн дээр байсан аяганы алчуурыг авч элгэндээ тэврэв. Алчуурыг тас базсанаас болж цайсан хуруунууд нь чичгэнэнэ.

	— Катерина, чи чинь яагаад даргатай мэндлэхгүй байна аа? гэж Андрон өвөө асуугаад малгайгаа авав.

	— Идэж дууссан бол босоцгоо гээд Катя хүүхдүүд рүүгээ толгой дохив. Хүүхдүүд суудлаасаа шалавхан босоцгоон, нүцгэн хөлөөрөө шал алгадан цувран гүйлдсээр цаад өрөө рүүгээ орцгоов. Байшинд хоёр тасалгаа байсны нэг нь гал зуух, нөгөө нь банзан хашлагаар тусгаарлаж гаргасан өрөө ажээ. Хамгийн сүүлд нь Захар орж, банзан хаалгыг хаалаа. Катягийн амьсгаа давхцан:

	— За... Бас юу болчих оо вэ? Би мэдэж байна аа... Шуудхан хэл. Битгий өрөвд гэж хэлэв.

	Андрон өвөө хаалганы хажуу дахь хувцасны өлгүүрт оготор нэхий дээлээ өлгөх гэсэн боловч тэр нь даагдахгүй хүнд байсан юм уу, эсвэл гарынх нь тэнхээ тасарсан ч юм уу, бүү мэд өлгүүрийн хадаасанд хүрч чадамгүй мунгинав.

	— Юу ч болоогүй ээ. Петрован Макеев, Андрон Игнатьевич бид хэд зүгээр ажил төрөл ярих санаатай танайд ирсэн юм, Екатерина Данильевна. Би хувцсаа тайлж болох уу? гэж Дорофеев аяархан хэлэв.

	— Асуух юу байх вэ... гэж Катя сандран өгүүлэхэд түүний нүдэнд айсан янз хэвээрээ байсан боловч, цаанаа арай зөөлөрчээ.

	— Бурхан минь, Мишкад ямар нэгэн муу юм болчхоогүй байгаа эсвэл... гэж бодохоос зүрхээр хатгуулчих шиг боллоо. Ааваас маань захиа ирэхгүй хэдэн сар болж байна. Та хувцсаа тайлаач дээ гэж хэлээд Катя барьж байсан алчуураа ширээн дээр шидэн, хаалганы дэргэд модон өмд өмссөн аятай зогссоор байгаа Дорофеевын зүг очиж, гараас нь малгайг нь авлаа.

	— Баярлалаа... гэж Дорофеев хэлээд, шинелиэ тайлан Андрон өвөөгийн оготор дээлийн хажууд өлгөв. Катя ширээн дээрээс аягануудыг хурааж авав. Тэгээд пийшингийн жижиг догол дээр тавьж, түрүүчийн барьж байсан алчуураараа хуучин будаг нь бүр халцарч, хуурсан ширээгээ гүвэв. Дорофеев таягаа тог тог хийлгэн гал тогооны өрөөгөөр явж, цонхны хажууд байсан сандал дээр суув. Цонхны цаана дээврийн ус дусална. Андрон өвөө, дархан хоёр хаалганы дэргэд вандан сандайлав.

	Катя алчуураа аяган дээр бүтээж тавиад өвгөн, дархан хоёр луу, дараа нь Дорофеев тийш айж сандарсан нүдээр гүйлгэн харснаа:

	— Над руу ирэх ямар ажил гар аа юм бол? гэж асуулаа.

	Дорофеев ялимгүй жишүү харж суугаад, өвдөгнийхөө хооронд тавьсан таяг дээрээ гараа тавьж, цонхны цаана бөнжгөнөн унах дуслыг ширтэх агаад Катягийн хэлсэн үгийг дуулаагүй шинж үзүүлэн, санаа алдаж:

	— Катя охин минь, хүн болгоныг л өрөвдөж хайрлах юм сан... Даанч ийм бэрх цагт яаж тэгэх вэ дээ? гэв.

	Түүний хэлсэн үг, ялангуяа Катя минь гэж дотно хэлсэн үг сэтгэлийг нь хөдөлгөж, хөл нь өөрийн эрхгүй нугарч, ширээний ирмэгээс чанга барин сандал дээр алгуур суув.

	Дорофеев дээвэр дээрээс унах дусаалыг цонхоор ширтэхийн зэрэгцээ Катяг халти харж, түүний ямаршуухан байдалтай байгааг бүх зүрх сэтгэлээрээ ойлгож байв.

	— Иймээс ч бид чамайг өрөвдөх биш, ажиллахыг гуйж байгаа юм гэж яаран өгүүлэв. Катя гайхан харав;

	— Би ажил хийхгүй байна гэж үү?

	— Үгүй л дээ, чамайг хамтралд эцгийнхээ хийж байсан ажлыг хийгээч гэж гуйж байна хэмээн Андрон өвөө хаалганы тэндээс дуугарав.

	Катя энэ үгийн утгыг тэр доор нь ойлгож чадсангүй.

	— Яаж тэр вэ? Байзнаарай... Би юу ч ойлгохгүй байна.

	— Екатерина Данильевна, үүнийг чинь ойлгож ядаад байх юу байх вэ дээ. Хаврын тариа эхлэх дөхөж байна гээд Дорофеев цонх руу дохиод:

	— Аль нэгэн хүн хүмүүсийг зохион байгуулах хэрэгтэй шүү дээ. Бүх ажлыг хариуцах болно гэв.

	Катя сандран босож:

	— Та нар чинь галзуурав уу? Энэ чинь... Пилюгиний оронд намайг тавих гэж байгаа юм уу даа? гэж асуухад:

	— Пилюгин, Пилюгин л гэх юм. Чи энэ нэрийг хэзээ ч дахин бүү дурс! Эцгийнхээ ажлыг үргэлжлүүлэхийг л чамд хэлж байна гэж Андрон өвөө хашхираад мөн босож ирлээ.

	Нимгэн сарампай модоор хийсэн хаалганы цаанаас хүүхдүүдийн ноцолдож хашхиралдах чимээ үе үе гарах боловч, жаал хүүгийн «Алив, больцгоо та нар!» гэх чанга дуунд тэр даруй намдана. Гал тогооны өрөөнд чухал яриа болж байгааг бусдаасаа илүү ойлгож байгааг Захар ийнхүү дүү нараа дуугүй байлгах гэж хичээж байгаа нь энэ байв. Цаадуул нь ч ахынхаа үгэнд үг дуугүй захирагдах ажээ.

	Районы намын хорооны нарийн бичгийн дарга Дорофеев ч босон, үүд рүү хэд алхсанаа буцаж:

	— Андрон Игнатьевич аа, та суу. Катя охин минь... Би чамайг аав шиг чинь дотно дуудах гэсэн юм, болно биз? гэв.

	Катя хариуд нь юу ч хэлсэнгүй, гагцхүү нулимс цийлгэнэсэн харцаа буруулах гэж доош тонгойв. Ар тийш нь сүлжиж тогтоосон өтгөн гэзэг нь зүүн мөр лүү нь унжиж, жижиг охины гэмээр нарийхан хүзүүг ил гаргасан харагдана. Дорофеевын цээжин дотор ямар нэг бөөн хар юм тээглэх шиг байж ядан, шалан дээр таягаа чанга цохилсоор түрүүчийн суудал дээрээ очоод:

	— Катя, тэгэхлээр бид зөвлөж хэлэлцлээ л дээ гэснээ, Андрон өвөө, дархан хоёр луу дохиж, — Бас хүүхнүүдтэй ч ярилаа. Тэгэхэд цөмөөрөө л чамаар хамтралаа удирдуулахаар гуйя гэж санал нэгтэй тогтсон юм гэвэл

	— Би чинь ямар эр хүн юм уу? Петрован яагаа вэ? гэж Катя цөхрөнгүй хариулав. Тэгэхэд нь:

	— Би уудаг шүү дээ, Катерина минь гэж дархан хэлэхэд,

	— Хаясан биз дээ. Тангараг өргөсөн юм чинь гэв.

	— Тэр амлалт чинь хугацаатай шүү дээ. Хэлсэн үгэндээ эзэн болж чадалгүй, буцах ч юм бил үү.

	— Тэгвэл Андрон ахад өгөөч... гэхэд,

	— Катерина минь, ах нь бургасан хашаан дээгүүр ч сийхгүй харайчихдаг л байлаа, одоо л уулыг цас, эрийг нас дарна гэдэг л болчхоод байна аа гэж өвгөн харуусалтай өгүүлэв.

	Цаад өрөөнд хүүхдүүд дахин шуугилдаж, Зойка уйлав. Катя бөмбөрөн унасан нулимсаа алгаараа арчин, босож хаалга онгойлгоод:

	— За юу бол оо вэ? гэхэд нь

	— Энэ хэд жаахан хүүхдүүд шиг унжганалдаад. Гадаа гарцгаах юм гэнэ. Ус шавхайтай гэж би хэлээд байхад гэж Захарын хэлэх сонсогдов.

	— Гарцгаа, гарцгаа гэж Катя зөвшөөрөв.

	Колька, Игнатий, бас хамгийн жижиг нь болох Зойка гурав бусдаасаа түрүүлэн гал тогооны өрөө рүү пижигнэлдэн гүйлдэхэд араас нь Захар яаралгүй гарч ирэв. Тэд цөм л далан нөхөөс болсон өмд цамц өмссөн, Зойкагийн хувцас хажуугаараа урагдаж бие нь гялалзаж харагдана. Катя бага дүүгээ зогсоож:

	— Хүүш ээ хэдийдээ бас урж амж аа вэ? гэж хэлээд цоорсон газрыг нь гунигтай харцаар хэсэг харж зогслоо.

	— Энэ чинь өөрөө л урагдчих юм байна шүү дээ гээд айсан Зойка нусаа татав.

	— За яах вэ, гарч бай.

	Колька, Игнатий хоёр чиг ханан пийшингийнхээ дээрээс хир буртаг болсон, мөн л өчнөөн нөхөөс, цоорхойтой пальтонууд шидлэв. Захар хүү өвгөн дархан хоёрын сууж байсан урт вандан доороос яйжгай майжгий гутал, хуучирсан резин гутал зэргийг гаргаж ирэв. Тэгээд томчуудаас ичиж зоволгүй энэ бүх тамтаг болсон ноорхой хувцсыг баяр хөөртэй, хөгжөөн шуугиантай өмсөж гарлаа.

	Катя сөхөрч суугаад Колькагийнхаа пальтог товчилж байв. Тэр нь хуучирсан үстэй даавуун хөнжлөөр эсгэж, өөрийн гараар шидэж өгсөн пальто байсан бөгөөд охинд өмсгөсөн нь халхайж, эв хавгүй харагдана. Зойкагийн хөлд мөн л өөрөө хонины ноосоор нэхэж хийсэн оймс өмсгөн, гутлынх нь үдээсийг үдээд пальтог нь дээсээр бүсэлж өгөв.

	Дорофеев энэ бүхнийг өрөвдсөн янзаар ажиглаж суулаа. Харин Андрон өвөө, Петрован Макеев хоёр ийм юмыг ханатлаа харсан болохоор хүүхдүүдийг нэг их ширтэхгүй байв. Катя хүүхдүүдээ гадаа гаргаад, хойноос нь:

	— Гэрээсээ жаахан ч холдож болохгүй шүү. Цаад Пашка чинь өнөөдөржин тосгоноор явж байгаа шүү Захар аа, чи дуулав уу? гэж хашхирав.

	Хүүхдүүдээ гарсны дараа хаалгаа хаасан Катя бас л хөгшин хүн шиг хөлөө арай ядан зөөсөөр түрүүчийн сууж байсан газраа очиж, даагдахаа больсон гараа ширээн дээр тавиад, цонх руу харан суув. Шилний цаана усны дусал бөнжгөнөн дусалсаар хүүхдүүдийнх нь дуу бүдэг боловч сонсогдох бөгөөд харин гэр дотор дөрвөн том хүн байгаагүй юм шиг нэг л зэвхий, нам гүм болчхов.

	Нэг цагийн өмнө ирсэн Дорофеев айл болгонд зар хүргэж, Афанасьевагаас бусад бүх хүнийг конторт цуглуулахаар Марияг гүйлгээд, дархан, бас Андрон өвөө, авгай хүүхнүүдийг цугларч гүйцмэгц олон таван юм ярьсангүй, шуудхан л:

	— Районы намын хороо танай хамтралын даргаар Екатерина Афанасьеваг томилох саналтай байна. Тэгэхлээр хүүхнүүд та нар ямар бодолтой байна вэ? гэж асуужээ.

	Хэсэгхэн зуур конторт ялаа ниссэн ч сонсогдохоор чимээ аниргүй болоход, угийн дүнсгэрдүү Василиха авгай хэн нэгэн хүн өөрөөс нь урьдчих вий гэсэн мэт яарч тэвдчин:

	— Тун зүйтэй гэж бид хэлнэ, өөр юү гэх вэ! хэмээн хашхирлаа.

	Авгай хүүхнүүд тэр даруй доор доороо хөдлөн, ам амандаа шуугилдан, эхэн үедээ ер нь даргаар томилох хүнийг дэмжиж байна уу, татгалзаж байна уу гэдгийг мэдэхийн эцэсгүй болж байтал, цэцэг өвчний гүнзгий сорвинд нүүр нь идэгдсэн, саявтар фронтод тулалдаж яваа гурван хүүгийнхээ нэгийг алдсан тухай мэдээ хүлээж авсан ахимаг насны Легостаева гэдэг нярав авгай огцом чанга дуугаараа олны шуугианыг нам дарж:

	— Алив, чимээгээ аяд! гэж хашхираад Дорофеев тийш эргэж, — Та бүхэн, намын хороо зөв шийдвэр гаргажээ. Бичиг номтой залуу бүсгүй. Бас өөрөө өчнөөн зовлон зүдүүр амссан болохлоор хүний зовлонг ч сайн ойлгож чадна. Бид зөвшөөрч байна гэж хэллээ.

	— Санал зөрж байгаа хэн нэгэн хүн байна уу? гэж Дорофеев асууснаа, — Пилюгина хаа байна? гэлээ.

	— Би энд байна аа, гэсэн сулавтар дуу хаалганы хавиас гарснаа,

	— Би санал зөрөхгүй. Харин хадам эхээс бол асуух ч шаардлагагүй гэж Ладия хэлэв.

	Дорофеев Ладияд талархан толгой дохиод:

	— Асуухгүй ээ. Тэгэхлээр би явж Афанасьеваг ятгая. Хэрвээ зөвшөөрвөл, маргааш хуралдъя гэв.

	Зогсох нь зогсож, суух нь сууж байсан хүүхнүүд районы намын хорооны даргаас дахин ямар нэгэн юм хэлэх бол уу гэж бодсон бололтой дуугаа хураахад, дарга:

	— Екатерина Афанасьева өөр амсах зовлонгоо гүйцэд амсаагүй яваа шүү, хайрт хүүхнүүд минь. Тэгэхлээр та бүхэн түүнийг дэмжиж байгаа нь тун сайн хэрэг. За тэгээд ингэж шийдэх шив дээ, та нартаа гялайлаа. Харин Андрон Игнатьевич, Макеев та хоёр үлдээч гэж гунигтай хэлэв.

	Хүүхнүүдийг явж конторт эзгүй болоход Дорофеев:

	— Би та нарыг... надтай хамт явж Афанасьевагийнд очооч гэж гуйх гэсэн юм. Нас барагсдын мэдэгдлийн тухай цаашид нуухын аргагүй боллоо. Харин ганцаараа очиж хэлнэ гэхээс нэг л... Гурвуулаа, очъё за юу гэлээ.

	Ингээд л тэр гурав ирээд сууцгааж байгаа нь тэр ажээ. Хамтралыг удирдах саналын талаар Катя за ч гэсэнгүй, үгүй ч гэсэнгүй. Цонхны дэргэд суусаар, усны дусаал бөмбөрөн урсахыг ширтсээр л байлаа. Тасалгаанд минут хэр, магадгүй түүнээс ч илүү хугацаагаар чив чимээгүй болж, түрүүчийн ярианы сэдэв рүү эргэж орох нь хэн хэнд нь хэцүү байв.

	Саяхан хүүхдүүд гүйлдэж гарсан зочны өрөөний хаалга нээлттэй хэвээр үлджээ. Хаалга өөд харсан ханан дээр шарласан гэрэл зураг бүхий шиллэсэн жижиг жааз өлгөөтэй байв. Тэр жааз Дорофеевын нүдэнд илт тусжээ.

	— Үзэж болох уу? гэж тэр асуув. Катя түүний юү үзэх гэснийг ойлгоод толгой дохилоо. Дорофеев босож зочдын өрөөнд оров. Зургийн урд таягаа тулаад удтал зогсов. Дараа нь эргэж харалгүйгээр:

	— Катя минь, энэ чинь чиний аав байх нь ээ? гэж асуулаа.

	Катя босож, мөн зочдын өрөө рүү оров. Тэгээд Дорофеевын хажууд очиж зогсоход, дарга зураг руу заав.

	— Тийм ээ! гэж Катя хэллээ.

	Тэр зураг хуучирч, шарлаж өнцөг нь хугарсан байв. Тэр зураг дээр савхин хүрэм өмсөж, сэлэм зүүсэн Данила Афанасьев пулемёттой морь тэрэгний хажууд нэг гараараа сэлмийнхээ бариулаас барьж, нөгөө гараараа өөрт нь шахаж зогссон эрээн платьтай яг Катя шиг ар тийш нь самнасан гэзэгтэй туранхай охиныг ичсэн байртай эв хавгүй тэвэрч зогссон байв.

	Хажууд нь бас л хуучин цагийн өөр нэг арай томхон гэрэл зураг дээр мөн л Данила Афанасьев нөгөө охинтойгоо авхуулсан байлаа. Гэхдээ одоо бол урт хар банзал, хормойг нь гадуур тавьсан уужимхан цамц өмсөж, алчуур зангидсан залуухан эмэгтэй байв. «Фордзон» тракторын дэргэд тармуур түшин зогсож байгаа тэр бүсгүй мөн л эхний зураг дээрх шигээ ялимгүй ичингүйрхсэн, гирвэшсэн янзтай инээмсэглэж, ороосон тамхи зууж бас л ямар нэгэн юманд инээд нь хүрч, хуучирсан пиджакийн дотуур цамцаа бүсэлсэн харагдана. Тракторын суудал дээр нэгэн залуу сууж, тракторыг тойроод, зурагчны өмнө урьд өмнө зогсож үзээгүй долоо найман эрчүүд, авгайчуул номхон зогссон байх ажээ.

	— Энэ чиний ээж бололтой юм уу даа? гэж Дорофеев асуухад, Катя:

	— Тийм ээ. Хамтралд маань анхны трактор ирэхэд авхуулсан юм. Ээж маань гучин есөн онд... Зойкаг төрүүлээд нас барсан юм гэв.

	Дорофеев хөдлөх ч үгүй зогссоор, зургийг гөлрөн ширтэнэ.

	— Тэр сэлмээр одоо энэ Катягийн эцэг Данила, Артёмийн эцгийг тас цавчсан юм. Сасоний Пилюгинийг тэр шүү дээ гэх Андрон өвөөгийн дуу гартал дарга хөдлөхгүй зогсож байв.

	— Аа, тийм бий! гэж дуу алдаад Дорофеев эргэж харав. Зочдын өрөөний хаалган дээр Андрон өвөө ирчихсэн зогсож байлаа.

	Дараа нь Дорофеев. Катя руу харахад:

	— Тэгж л ярьдаг юм... Манай аав энэ тухайгаа ярих дургүй байсан гэж хэлчхээд гал тогооны өрөө рүү шалавхан оров.

	...Тэр хэд цөмөөрөө байр байрандаа очиж сууцгаахад, районы намын хорооны нарийн бичгийн дарга Дорофеев:

	— Катя минь, танай хамтрал чинь бага шиг хамтрал. Гурван зуугаадхан га хагалсан талбайтай. Тавиад хонь, арван найман адуу, за тэгээд гучаад саалийн үнээтэй. Чи хийж дөнгөнө өө, ажлаа ав. Бид чамд тусална. Маргааш бүх хамтралчдыг цуглуулаад хурал хийчихье гэв.

	— Та нар чинь юугаа дахин дахин яншаад байгаа юм бэ? Би тэгээд энэ хэдийгээ яах болж байна? гэж Катя мөн л урьдын адил татгалзахад, Макеев:

	— Катерина тэд чинь ямар нялх амьтад юм уу? Аль эсвэл хөхөө хөхдөг юм уу? Зойка гэхэд л тав хүрч байна шүү дээ гэж бувтнав.

	— Мээм хөхдөггүй ч гэсэн тэднээс чинь нүд салгахын аргагүй гээч!

	— Харж болно оо, харж болно. Би байна, бас манай муу эмгэн, Василиха эгч нь гээд... Хамтралаараа харж өгнө. Чи чинь аравдугаар анги төгсгөсөн, юм мэддэг хүн шүү дээ хэмээн Андрон өвөө толгой дохин үглэв.

	— Харин эдний хамгийн том нь болох Тихомиловын хүү Захаркийг би халуун төмрийнхөө газар дэргэдээ авчихъя. Барих, дөхүүлэх ажлаас эхлэг. Тэгж байтал алх бариулна. Тэгээд л ажлын дөртэй болгочихно.

	— Тэгэхлээр шийдэх шив дээ, Катя минь гэж Дорофеев яриаг дуусган босоод, өлгүүр тийш очиж шинелиэ авч өмсөв.

	Яахаа ч мэдэхээ больж сандарсан Катя, тэднийг хувцсаа өмсөх зуур:

	— Та нар чинь галзуурчээ, галзуурч... хэмээн дэмий л үглэж байлаа.

	— За ийм байна аа, Екатерина Даниловна... Маргааш уулзъя гэж Дорофеев хэлээд гарч явав.

	Хаврын уринд цас ус хутгалдсан гудамжаар Дорофеев гунигт дарагдан, өтөг шиг зууралдсан цас руу таягаа сүрхий хатган алхалж байв. Түүний хурдан алхааг доголон дархан, хөгшин Андрон хоёр арай ядан гүйцэж явна. Жүчээний дэргэд ашгүй нэг зогсоод:

	— Тэгэхлээр, маргааш би хуралд хүрч ирнэ ээ гэхэд, дархан:

	— Нөгөө... нас барагсдын мэдэгдлийг яах вэ? гэж асуув.

	— Би чадсангүй... Ам эвлэсэнгүй.

	— Одоо яана?

	— Мэдэхгүй ээ. Одоохондоо хэлэхгүй байхыг та нараас гуйя гэж районы намын хорооны нарийн бичгийн дарга гунигтай өгүүлэв.

	 

	* * *

	 

	Романовкаас Дорофеевыг явахад дээврийн ус дусалсаар л байв. Харин зогсоо зайгүй унах нь цөөрч, том том дуслууд унах болсон бөгөөд тосгоны байшингуудын нойтон хар дээвэр гялалзаж харагдана. Хаврын гүн цэнхэр тэнгэрт алтан наран манджээ.

	Наран жаргах болоогүй боловч, дөрөвдүгээр сарын урт өдөр алгуур шувтарч, агаар сэрүү татан цэвэршиж байв. Түшлэгтэй чарганд хөллөсөн морь ус, цас холилдсон гудмаар залхуутай юм шиг гэлдрэх агаад үдшийн өмнөх жавар өтөг мэт хоормогийг царцааж эхэлснээс чарганы царги түүнийг зүсэн ширхийлгэнэ. Дорофеев морио элдэж хөөсөнгүй, жолоогоо ч мартан сул тавьж, урагш жийсэн муу хөлөө уйтгартай ширтэн явах ажээ. Бие нь урьдын хэвээр агзайн дагжсаар байх тул малгайныхаа бүчийг бас л эрүүн доороо бүчилж, элэгдэж хуучирсан шинелийн цаанаас овойж ёрдойсон дал мөр нь бургасан хашлаганы дундаас гансралтай харагдана.

	Катя Афанасьевагийн байшингийн хажуугаар явахад нь хүүхдүүдийн дуу шуугиан сонсогдсоноо, түдэлгүй тэднийг өөрсдийг нь олж харав. Хамгийн бага нь болох Зойка охин нөгөө эв хавгүй пальтогоо өмсчихсөн цасан дээр зогсоод нарийхан саваагаар шалбаагийн усыг шавхуурдаж, Игнатий, Колька хоёр нь гартаа урт саваа барин дээврээс унжсан хамгийн урт мөсийг цохиж унагаах гэж дэвхцэн цовхорч харагдав.

	— Зойка, болиоч! Норчхоод дараа нь бас хэнийг зовоох гэж байгаа бол доо. Хүүш Игнатий, Колька, хараал идмэрүүд ээ! Өөдгүй амьтад шүү. Толгой руу чинь шовх мөс унаж цоолбол яана аа... Хүүе, Колька! гэж Захар хашхирна.

	Энэ үед хүнд мөс доош ховхрон унаж, жад шиг үзүүрээрээ Николайн мөр лүү эгээтэй л зоочихсонгүй. Коля ухасхийн зайлж амжтал, мөс хэдэн хэсэг болон бутран унамагц Захараас бусад нь цөм нэг нэг хэсгийг шүүрэн аваад мэрж гарав.

	— Алив хаяцгаа! Дуулж байна уу, та нар? Хахаж үхэх гээ юү! гэж Захар хэлээд Зойкагаас мөсийг нь авахаар ухасхийв. Тэгээд дүүгээсээ мөсний эмтэрхийг авч шалбааг руу шидээд, — Чихгүй толгойнуудыг хуухай... Катя ээжийн зовлон багадаад байна уу, гэв.

	Дорофеев байшин, хүүхдүүд хоёроос нэлээд холдсон боловч, тэдний дуу сонсогдсоор байв.

	Николай: Хамгийн айхтар зовлон нь ааваас маань захиа сураггүй мөн ч удаж байна даа. Катя шөнөжингөө уйлахыг би сонссоон.

	Зойка: Яагаад ирэхгүй байна вэ? Яагаад ийм удаан юу ч ирдэггүй юм бэ?

	Захар: Би яаж мэдэх вэ дээ. Янз бүрийн л шалтгаан байж болох юм... Мария тоо бүртгэгч өвдчихлөөрөө шуудан авчрах хүнгүй болчихдог шүү дээ. Магадгүй хаа нэгэн газар шуудан зөөгч нь бас өвдчихсөн ч юм бил үү? Ирнэ ээ! Энэ долоо хоногт Марунька яваад, захиа аваад ирнэ.

	«Аваад ирнэ» гэхийг сонсоод Дорофеевын сэтгэл зүрх улам бүр шаналан өвдөх шиг болов.

	...Катя энэ үеэр цонхныхоо дэргэд зогсоод Дорофеевын чарга хэрхэн холдохыг ажин зогсов. Тэр хоёр гараа элгэндээ тэвэрч, харцанд нь баяр баясгалан ч үгүй, сандрал тэвдэл ч үгүй, хий хоосон гөлийжээ. Катягийн нүд Дорофеевыг ч харахгүй, тосгоноос гарч толгодыг даван одсон шавар шалбаагтай харласан замыг ч үзэхгүй, орой дээрх цас нь хайлж, хаврын наран таатай ээж байгаа тэдгээр толгодыг ч ажиглахгүй гөлийн зогсоно.

	Тэгснээ хоёр гараа сул хаян, самаа алдаад гэрэл зурагтай жааз руу дахин эргэж очоод, эхлээд пулемётын дэргэд зогсож байгаад авхуулсан аав ээж хоёрынхоо зургийг, дараа нь тракторын хажууд авхуулсан зургийг удаанаар ширтэн харлаа. Ээж минь, эжий минь... гэж Катя санаа алдан хэлэв. Тэр ээжийгээ хэрхэн амьсгаа хураасныг саналаа. Хамгийн сүүлчийн мөчид түүнийг ээжийнх нь хэвтэж байсан өрөөнд оруулжээ. Хэнийг ч оруулахыг зөвшөөрөөгүй хэр нь ганцхан түүнийг оруулахад ээж нь энэ зураг дээрх шигээ гэмшсэн байртай охин руугаа ширтэн харснаа, маш дорой дуугаар: «Катенька минь... алаг үр минь... Охин минь, аавыгаа асарч яваарай... Бас дүү нараа. Мишка, Коленька хоёроо, бас саяын гарсан охиныг... Зоинька гэж нэрлээрэй. Тэгээд яаж ийгээд амьдарцгаа даа...» гэж хэлжээ.

	«Амьдарцгаа даа...» гэж ээж нь хэрхэн хэлснийг Катя саналаа. Ээж нь энэ үгийг хэлэхдээ, уруул нь бүр цусгүй болж, бараг хөдлөхөө больжээ. Дуу нь гарсангүй, дуулдах төдий шивнэн хэлээд чимээгүй болж, зовж шаналсан нүдээ алгуурхан аниад дахиж хэзээ ч нээсэнгүй билээ.

	Энэ бүхнийг дурсан бодоод Катя дахин уртаар санаа алдав...

	 

	* * *

	 

	Угаасаар байгаад гандсан цамц, уранхай банзал өмссөн туранхай, хар нүдтэй бүсгүй Аришкатай учирснаас хойш дөнгөж хоёр долоо хоногийн дараа, бүр хорин онд Данила Афанасьев гэрлэсэн ажээ. Тэгэхэд, тавдугаар сард юм санж. Кузьма Тихомиловын удирдсан партизан отряд Колчакийн цэргийн үлдэгдлийг алс холын Байгалын чанад тийш таягдан хөөсний дараа хэзээ хэзээгүй гэр гэртээ тарах тушаал хүлээж байтал гэнэт түгшүүр зарлан босгож, Алтай руу хөдөлгөсөн бөгөөд тэнд Зөвлөлт засгийг эсэргүүцсэн бослого гарчээ. Ганц гарт Кузьма Тихомилов, түүний салшгүй туслагч Даниле Афанасьев нар тавдугаар сарын сүүлээс аваад зургаан сарыг дуустал уул хөндийгөөр цагааны дээрэмчдийг хөөн цохижээ. Эцэс төгсгөлгүй тулалдаан, аян замд туйлдталаа эцэж ядарсан отрядынхан Змеиногорскийн ойролцоох уулын нэгэн тосгонд гүн нойронд дарагдан амарч байсан нэгэн харанхуй шөнө Данилийн хөлөөс хэн нэгэн хүн татаж:

	— Партизан ах аа... Хурдан сэрээрэй! гэжээ.

	— Хэн бэ? Юу болов? гэж Данила ч сэлээдий буугаа шүүрэн өндийв. Тэр нь юмыг яаж мэдэх вэ гэж гудамжны дунд хөндөлсүүлэн тавьсан пулемёттой тачанк тэргэн дээрээ унтаж байжээ. Уулсын цаадах тэнгэрийн хаяа руу үүр дөнгөж бүдгэрэн цайж эхэлсэн боловч, гүн хавцлын ёроолд байгаа юм шиг, гудамжинд тас харанхуй хэвээр байв. Тачанкны дэргэд хүн зогсож байхыг Данила харанхуйд шууд олж харсангүй гэвч харангуутаа заамдаж аваад, өөр лүүгээ ойртуулан сайтар харж авах гэснээ гараа яаран тавьж орхив. Тэгээд:

	— Чи чинь эм хүн үү дээ?! Юү хэрэгтэй вэ? гэв.

	— Тийм ээ. Би Аришка байна. Би эзний эдлэнгээс гүйж ирлээ. Та нарыг унтаж байхад чинь хядах гэж цаадуул чинь наашаа ирж явна гэсэн сандруу хариу шивнэн хэлэхийг Данила сонсов.

	— Хэн ирж байна гэж? Хаанаас тэр вэ?

	— Тэр байна, хараач!

	Харанхуйд, гудамжны нөгөө үзүүрт хүмүүс гэтэн явахыг Данила олж харав. Тэд яагаад явган байгаа, хэдүүлээ юм бэ гэдгийг бодох, тоолох цаг нэгэнт үгүй болжээ. Бүр унтахын өмнө хэрэг гарвал гэж пулемётдоо дайзтай сум хийж бэлэн болгосон байжээ. Данила хоромхон зуур пулемётыг эргүүлж, охин руу: «Эндээс холд!» гэж хашхираад гудамжны дагуу шүршиж гарав. Гэвч нөгөө бүсгүй зайлж одохын оронд тачанкан дээр муур шиг үсрэн гараад Данилын мөрөөс угзарч:

	— Ах аа... ар тийшээ хараач! гэв.

	Данила буудсан хэвээр эргэж хартал гудамжны нөгөө талаас сэлмээ далайсан бөөн морьтон тачанкийг чиглэн хар хурдаараа давхилдах атал морьдын туурай сонсогдохгүй нь газарт хүрэлгүй нисэж яваа мэт.

	— Эргээч! Эргээд урдаас нь шүрш! гэж Аришка чарлан, сумны хайрцгийг нөгөө талдаа авч тавив.

	Данила шалмаг хөдөлгөөнөөр пулемётоо нөгөө тийш нь эргүүлэхдээ

	— Үгүй ер өө, бас нэг тушаадаг хүн гараад ирж хэмээн хэлэх самбаатайгаа байлаа. Тугалган мөндөрт нүдүүлсэн морьд хойно хойноосоо газарт шургачин дээр нь байсан хүмүүс хүнд шуудайтай юм мэт унаж, шороо тоосонд хутгалдах агаад зарим нэг нь год харайн босож хаашаа ч юм сандран гүйлдэж, зарим нь тэр чигтээ хэвтэнэ. Хүн, морьдын хүүр нарийхан гудамжийг тэр даруй дүүргэн бөглөж, хойноос нь шинээр ирэх морьд түрүүчийнх дээрээ овоорон бүдэрч, улам дээр доороо орон шавааралдахад Данила тэрхүү махан овоо руу шүд зуун улайран галласаар, гэнэт хаа нэгтээ байшин яагаад ч гал дүрэлзэн асаж ойр хавийг гэрэлтүүлэхэд Данила ар талдаа ч юу болж байгааг анзааралгүй галласаар байв. Ар талд нь буун дуу тачигнаж, энд тэндгүй гар бөмбөгийн тэсрэх дуун гарахад өөрийнх нь пулемётын дуунаар нойрноос сэрсэн партизанууд одоо тосгон даяар дээрэмчидтэй тулалдаж байгаа юм байна гэдгийг ойлгов. Данила галласаар, нөгөө бүсгүй мөрийг нь даган урссан улаан цус хамаг цамцыг нь норгохыг ч анзааралгүй сумтай лентийг чиглүүлсээр байлаа.

	Хоромхон зуурын боловч адтай ширүүн тулалдаан үүр цайгаа ч үгүй байхад төгсөхөд буун дуун намдаж, тосгоны энд тэнд чухам юу шатсаныг бүү мэд, шөнийн харанхуй тэнгэрт олон шар туяа татаж харагдав.

	Бүхий л тулалдааны туршид тачанкан дээрээс буугаагүй Данила буун дуу намдмагц эргэн тойронд нь холхилдох нүцгэн шахам партизанууд, орилон шуугилдах тосгоны авгайчуулын алийг нь ч үл анзааран, суманд шархадсан Аришкагийн мөрийг алчуураар боож байхдаа:

	— Чи чинь ингэхэд хэн байна аа? гэж асуухад

	— Уул нь эндхийнх л дээ, тэгэхдээ өөр тосгонд төрсөн юм. Эндээс дөчөөд мод газар. Ээж маань нас барчихсан. Аавыг германы дайнд алчихсан. Харин ахыг минь өнгөрсөн жил колчакууд хороочихсон гэв.

	— Тэгвэл пулемётоор буудахыг хаана сур аа вэ?

	— Би ахтайгаа бас отрядад байсан юм л даа. Яг танайх шиг ийм отрядад.

	— Аа, тийм бий!

	— Тийм ээ... Колчакуудын яргаллыг ч амссан хүн шүү. Ахыг маань алсан тэр тулалдаанд... намайг амьдаар барьчихсан юм. Тэгtэд яаж зодож занчиж байсан гэж санана. Ай, ээ бүү үзэгд! Бууныхаа бөгсөөр нүдэж, хөлөөрөө ч өшигчиж байлаа. Хариугүй буудах гэж байтал тэдний нэг сахалтай дарга өрөвдөж, наадхыгаа жалга руу хаячих, өөрөө үхэг, бас сум гарздахын нэмэр гэсэн. Тэр жалга дотор бүх олзлогдогсдыг буудсан. Намайг өрөвдсөнөөрөө буудалгүй түлхэж орхисон. Алагдсан улсын дунд орой болтол хэвтэж байгаад бүрий болмогц мөлхөж гарсан.

	— Мэдлээ... гэж Данила шүд зуун хэлэв.

	— Тэгээд яах вэ дээ, анхандаа сайн хүмүүсийн дунд яаж ийгээд амь зууж явлаа. Биеэ жаахан эдгэмэгц айлд зарцлагдах болсон. Тэгэхгүй бол яаж амьдрах вэ дээ? Цор ганцаараа үлдлээ. Партизануудтай хамт байсан гэдгээ эзнээсээ тас нуусан, тэгэхгүй бол намайг ажилд авах байсан гэж үү... Өнөө орой эзний эдлэн дээр энэ улс цөмөөрөө цугларсан юм гэж хэлээд тачанкийн ойролцоо овоорон хөглөрсөн хүүр лүү дохиод, — Морьдынхоо туурайг тачигнуулахгүйн тулд зөөлөн юмаар боочихно, тэгээд хоёр талаас нь дуу чимээгүй гэтэж орно гэж тохиролцож байсан. Нэг талаас нь явган, нөгөө талаас нь морьтой дайрна гэсэн. Тэднийхэнд морь хүрэлцэхгүй байсан юм л даа. Унтаж байхад нь цөмийг нь цааш харуулчихъя гэцгээж байсан. Би ч тэр доороо наашаа гүйсэн... Зөндөө гүйсээн, тэдний эдлэн эндээс найман мод газар юм чинь гэж ярив.

	Аришкагийн шарх шалихгүй байсан тул түүний сэтгэлийг нэг их зовоосонгүй, бас өвчин шаналгаагүй болохоор бүсгүй энэ бүгдийг ярьж байхдаа инээмсэглэж суув. Шархыг нь боохын тулд Данила түүний цус болсон цамцны ханцуйг, дараа нь хөхнийх нь даруулгын мөрөвчийг тастах хэрэг гарав. Гэтэл даруулга нь унаж, цаанаас нь жижигхэн бондгор мээм гарчээ. Аришка дуу алдан мээмээ шалавхан халхлав. «За, яах вэ дээ одоо» гэж Данила ширүүхэн хэлэв. Тэгээд түүний туранхайвтар мөрийг боож байхдаа уранхай цамцныхаа тасархайгаар халхлахчаан болж байсан мээм рүү өөрийн эрхгүй хяламхийн харахад гэнэт нүүр нь халуу шатах шиг болохыг мэдэрлээ.

	Боож дуусаад тачанкан дээр, хажууханд нь байсан савхин цамцаа авч бүсгүйд нөмөргөөд, яагаад ч юм:

	— Гэгээ оронгуут танай эзнийг алагдаж уу, үгүй юу гэдгийг харах хэрэгтэй юм байна гэж хэлэхэд, бүсгүй:

	— Манай эзэн тэдэнтэй хамт та нар луу явахгүй юм шиг л байсан гэв.

	Дараа нь тэр хоёр дуу гарсангүй. Бүсгүй бодолхийлэн хөмсөг зангидан сууна. Тэгснээ:

	— Намайг өөрийнхөө дэргэд отряддаа аваач... Тэгэхгүй бол хүмүүс намайг энд байгааг харж байгаа юм чинь, эзэн намайг мэдвэл яаж ч тарчлааж мэднэ гэж хэлэхэд нь

	— Чамайг тарчлаана гэнэ ээ? Урьдаар бид нар танай эзнээс хэн дээрэмчдийг нааш нь явуулав гэдгийг асууж мэдэх болно. Ийм юмыг уучилж болно гэж үү! гэв.

	— Гэлээ ч гэсэн намайг ав л даа хэмээн бүсгүй дахин гуйлаа.

	— Үүнийг Тихомилов л мэднэ. Тэр чинь манай дарга гэж Данила хөмсөг зангидан хариулаад, — Манай отрядад урьд нь эмэгтэй хүн ердөө байгаагүй юм гэв.

	— Тэгвэл чи гуй л даа. Та нарт би хоол унд бэлдэж байя. За тэгээд өөр зөндөө тус болно шүү дээ! Би бас хэрэг болбол буудаж ч чадна. Гар буу, пулемётын алинаар нь ч...

	Дөнгөж саяхан амь сөрсөн аюулт тулалдаан болж өнгөрөхөд Данила ийм үед дасал болсон зүйлээ сандралгүй, шаламгай, эр чадлаараа хийж байсан бөгөөд дараахан нь бүсгүйн шархадсан мөрийг боож өгөхдөө огтхон ч ичиж зовсонгүй, анхандаа энэ бүгдийг сурсан даслаараа хийж байсан бол одоо нэг л эвгүй, ямар нэгэн гаднын хүч хамаг бие, хэл ам, хөдөлгөөнийг нь барьчихсан юм шиг хачин оргиж, сэлмийн ган бариулын төмөр, дарь хүхэр, морины хөлс нэвт шингэсэн ширүүн алгатай том гараа хааш нь хийхээ ч мэдэхгүй сандарч байв. За тэгээд түүний зөвхөн гар нь төдийгүй хамаг биед нь энэ бүх үнэр шингээд зогсоогүй, энэхэн залуу насандаа багагүй үзсэн цусны үнэр ч бас шингэсэн байлаа. Данилаас чухам ийм л үнэр ханхалж байдаг, гэтэл борхон нүдтэй энэ бүсгүй ярвайх ч үгүй, биеэ барьж чаддаг байна шүү... Кузьма Тихомилов тачанк тэрэгний дэргэд давхиж ирээд ганц гараараа эмээлийнхээ бүүргээс тулж үсрэн буув. Тэгэхэд нь түүний савхин цамцны хоосон ханцуй савчин санжганав.

	— Энэ муусайн нохойнууд яаж харуул хамгаалалтыг устгачхав аа? Манайхан унтаж байсан юм болов уу? гэж Тихомилов амьсгаадан хэлэв.

	— Яаж гэдгийг нь одоо таагаад яах вэ. Үүр цайхаас өмнө би өөрийн биеэр явж харуул хамгаалалтыг шалгахад хэвийн л юм шиг байсан гэж Данила хэлэв.

	— Хэвийн, хэвийн гэнэ... гэж Тихомилов бувтнаснаа, — Чи чинь энд хэнтэй байгаа юм бэ? Уухай! Авгай хүүхнүүдтэй сээтгэнэж байдаг вий?!

	— Юуны чинь авгай байх вэ? Хүүхэд шахуу амьтныг харахгүй байна уу. Энэ охин ирж хэл өгсөн. Цагийг нь олж хэлсэн дээ. Тэгээгүй бол ч... Харин өөрийг нь шархтуулчхаж.

	— Аа, тийм учиртай юм бий! гэж дарга арай зөөлөн дуугаар хэлэв.

	Долоо хоногийн дараа бүсгүйн мөрний шарх ор мөргүй эдгэж дахиад хоёр долоо хоног өнгөрөхөд Афанасьевын эхнэр болсон билээ. Дээрэмчдийн бүлэглэлийг устгахад Аришка ямар их үүрэг гүйцэтгэснийг мэдсэн Кузьма Тихомилов түүнийг зөвхөн отрядад үлдээгээд зогссонгүй бас шархыг нь эдгэтэл өөрийн биеэр харж хандахыг Данилад даалгажээ. Зүгээр л сайхан санааны үүднээс тэгж даалгасан ч байж болох юм, аль эсвэл өөр шалтгаанаар ч тэгсэн байж болох юм. Ямар ч л байсан тэр нэгэн өглөө, нарны алтан туяа цацран гийхэд тэр туяан доор Данилыг хараад ичингүйрэн доош тонгойж харсан Аришкагийн дөлгөөн харцыг ажигласан отрядын дарга өөрийнхөө туслагчийг дуудаж, мухар мөрөө нэг гараараа илэн:

	— Миний Татьянатай ямар нэгэн талаар үйлийн эрхгүй төстэй юм даа гэж хэлэхэд

	— Яалаа гэж дээ, Кузьма ах аа, юу нь адил байдаг юм гэж Данила зөрөв.

	— За, за чи юу мэддэг юм, тэнэг минь! Чи шарх нь яаж эдгэхийг хариуцна гэж мэдээрэй! хэмээн дарга уцаарлав.

	Ямар ч атугай Данила даргынхаа тушаалыг биелүүлж, тэгээд хоёр гурав хоногийн дараагаар даргын тушаалгүйгээр ч үүнийг хийх байснаа ойлгожээ.

	Аришка бүсгүй тийм их үзэсгэлэнтэй сайхан биш боловч түүний нүднээс эелдэг зөөлөн, итгэмтгий туяа цацрахад Данилын зүрх нь оволзон, баяртайгаар цохилох ажээ.

	Жижгэвтэр энэ тосгонд Тихомиловын отряд бас тав хоноод байтал зургаа дахь өдрийн өглөө эрт отрядын дарга нар буугаар түгшүүр зарлан босгоод:

	— Хүнсний салаа эндээ үлд. Бас чи эдэнтэй хамт хоцор! гэж гэрээс гүйн гарч ирсэн Аришкад яагаад ч юм хашхирч хэлээд, — Бид, удахгүй... гэжээ.

	Даргын морь ухасхийн, гудамж уруудан давхихад бусад нь ч дагаж, бас Данилын хар азарга нүдэнд нь тусахад цаадах нь мориныхоо ширүүн давхиа дунд эргэж хараад, ямар нэгэн юм хашхиран хэлэхэд зөвхөн ам нь ангалзан түүний шүд гялалзахыг бүсгүй олж харсан бөгөөд чухам юу гэж хашхирсныг нь тэр олон морьдын туурай тачигнах чимээн дундаас хэрхэн сонсох билээ.

	Отряд тэр дорхноо эргэж ирсэнгүй, гагцхүү дараа өдрийн оройхон иржээ. Тоос шороонд дарагдсан, ядарч туйлдсан, цус нөжтэйгөө холилдсон партизанууд хойно хойноосоо цувран эцсэн морьдоо гэлдрүүлсээр тосгонд орж ирэхдээ зарим нь морины нуруун дээр алагдсан хүнийхээ цогцсыг тэгнэсэн харагдав.

	— Данила яав аа? Бурхан минь, Данила Афанасьев амьд уу, та минь ээ? гэж Аришка өөрийн ухаангүй, үс нь сэгсийсэн амьтан хүн болгоноос асууж лавлан явав. Түүнд хэн ч хариу хэлсэнгүй, гагцхүү нэгэн сахалтай партизан:

	— Баярлаж яв, одоогоор амьд ирсэн гэж ууртай хэлэв.

	Данилыг морин тэрэгний хажууд явган явахыг Аришка харав. Түүний царай баргар агаад морио хөтөлсөн байлаа. Тэргэн дээр Тихомилов толгой нүцгэн, нүдээ аньчихсан хэвтэнэ.

	— Данилушка минь! гэж Аришка хэлээд тэрэг тийш ухасхийв. Афанасьевт ойртож зориглосонгүй, нулимсаа асгаруулан, — Тихомилов ахыг... Алагдчихаа юу? Тийм үү? гэж арай ядан асуув.

	Тихомилов нүдээ нээн, инээмсэглэснээ:

	— Би амьд аа. Намайг тэгж ч амар алахгүй шүү. Амьд байна! Зузаан гуяар минь сум орсон. Гайгүй ээ... Долоо хонов уу үгүй юу гүйдэг болно гэв.

	Данила Афанасьев бүр харанхуй болтол даргатайгаа байлцаж, шархыг нь угааж цэвэрлэн, унтуулж хэвтүүлэв. Дараа нь отрядаа амраах, маргаашийн оршуулах ажлын талаар шийд гаргаж, харуул манаа гаргав. Тэгээд бүүр шөнө дүл өнгөрсөн хойно туйлдаа хүртэл ядарч, уйтгар гунигт дарагдчихаад, энэ хэдэн өдрийг Аришка өнгөрөөж байсан нэгэн эмгэний бяцхан байшинд очлоо.

	Түүнийг довжоон дээр сэлмээ харжигнуулмагц Аришка урдаас нь хаалга нээн гарч ирэв.

	— Өө, чи унтаагүй байсан юм уу. Цонх чинь гэрэлтэй болохлоор...

	— Юун унтахтай манатай, нойр ч хүрэх юм биш! Орооч гэж дуу алдав.

	— Би чамайг зүгээр л эргэж явна... Одоо ингээд нэг газар очиж нүдний хор гаргадаг юм бил үү гэхэд

	— Юу гэсэн үг вэ? Тэр орон дээр хэвт. Гэрийн эзэгтэй ойрдоо гадаа тэргэн дээрээ хонож байгаа. Гэдэс чинь өлсөө биз дээ? Будаа агшаасан, бас сүү байна, идэх үү?

	— Будаа гэнэ ээ? Идэлгүй яах вэ, нээрээ ч өлсөж шүү...

	Данила дуу шуугүй хооллох агаад, ширээний нөгөө үзүүрт бүсгүй байгаа үгүй нь ч мэдэгдэхээргүй суугаад түүнийг цоо ширтэхэд, нүднээс нь Данилыг ичээгээд зовоогоод байдаг нөгөөх л уян дөлгөөн, эх хүний энэрэл хайраар дүүрсэн харц цацрахад энэ удаа Данила тэр бүхнийг мэдсэнгүй, ажигласан ч үгүй.

	Идэж дуусаад ядарсан янзтай суниагаад бослоо. Аришка ор луу ухасхийн очиж, хөнжлийг нь ярж дэрийг нь өндөрлөж хөвсийлгөв. Данила орон дээр сандайлж шавар шавхай болсон гутлаа тайлж, шивэртэй ороолтоо дэлгэж хаяад хөнжилд шургалан оров.

	— Нааш нь өгчих, би угааж цэвэрлээд өгье.

	— Чи чинь миний эхнэр юм уу?

	— Эхнэр биш ч гэсэн яадаг юм? Сураагүй ажил биш дээ? Цамц өмд хоёроо ч нааш нь өгчих. Би одоохон пийшин галлаад, өглөө гэхэд хатаачихъя. Тэгэхгүй бол бүр хөлс хиртээ баригдаж гүйцэх нь. Тайл, тайл, би гарч байя.

	Ингэж хэлээд Аришкаг гарахад Данила бодол болон жаахан сууснаа гадуур хувцсаа тайлж сандал дээр тавиад хөнжилдөө орлоо.

	Удсан ч үгүй хаалга чахран Аришка орж ирээд өмд цамцыг авч, өлгөөтэй байсан дэнлүүг үлээв.

	— Унтаж амарч байгаарай гэж хэлээд харанхуй өрөөнөөс гарахаар алхахад нь

	— Ариш... надтай жаахан байгаач гэв.

	Хаалганы тэнд очсон Аришка зогтусан, хэсэгхэн зогссоноо ойртож ирэв. Данила нүдээ нээчих вий гэсэн мэт тас анин хэвтэнэ.

	Тэгээд нүдээ аниастай чигээр:

	— Ямар аймшигтай алалдаан болсон гэж санана аа, дурсах юм биш. Өчигдөр шөнө дээрэмчид Петрушка гацаа руу дайрч, хүн ардыг нь хядаж эхэлсэн юм. Өглөө нь тэндээс нэг эр давхиж ирээд туслаач гэж гуйсан. Тэгээд Тихомилов отрядаа яаралтай авч явлаа л даа. Дээрэмчдийн яг дээрээс бид орж талыг нь устгаж, үлдсэн нь уул өөд зугтаж арилсан. Бид нар тэндээ хоноглоод, дөрвөн нөхрөө оршуулчхаад, наашаа буцахаар хөдөлсөн. Тэгтэл... биднийг нэгэн хотгорт дөнгөж орж иртэл амьд үлдсэн дээрэмчид хаанаас ч хүч сэлбэсэн юм, бүү мэд, бидэн рүү дайрсан. Тэгээд л эхэлсэн... ёстой тогоон дотор ус буцалж байгаа юм шиг л юм болсон гэж Данила ярихад

	— Тийм ээ, би мэднэ... эрчүүд ярьцгааж байсан гэж Аришка шивнэн хэлэв. Түүний шивнээ ойрхон, бараг чихэн дээр нь дуулдав. Данила халуун амьсгааг нь нүүрэн дээрээ мэдэрч, нүдээ гайхан нээв. Аришка орны өмнө сөхрөн суучихсан, түүний нүцгэн мөр, задгай тавьсан гэзэг дээр сарны бүдэг гэрэл туссан байхыг бүрэнхий дундаас олж харлаа.

	— Чи минь... чи минь яаж амьд үлдэв дээ! гэж Аришка уйлан хэлээд Данилын цээжин дээр толгойгоо тавив.

	Тэрээр Аришкагийн толгойг алгаараа илэн таалж:

	— Үлдчихдэг л юм байна... Харин Кузьма ахыг дахиад л шархдуулчихлаа. Түрүүч нь багадсан юм шиг... яасан гайтай юм бэ! Оронд нь намайг онож байхгүй яав даа, даан чиг!

	— Ээ, тэнгэр минь! Ухаан орооч! Юу ярина вэ?! гэж бүсгүй хэлээд толгойгоо өндийлгөв.

	Тэр хоёр хэсэг дуугүй байснаа Данила енгэнэтэл санаа алдаж, нойтон сормуусаа алгаараа арчаад:

	— Аришка минь, түүнийг өрөвдөөд байх юм... гэхэд

	— Өрөвдөөгүй хэн байх вэ дээ? Би ч гэсэн адилхан... гэв.

	— Шарх чинь яаж байна?

	— Эдгэчихсээн! Чи үз дээ... гээд Аришка түүний гарыг татаж мөрөн дээрээ тавиад, — Ердөө л жаахан сорви үлдсэн гэж хэлэв.

	Түүний бие нь цог шиг халуун агаад нимгэн дотуур хувцасны цаана мөрөн дээрх сорви нь Данилад мэдэгдсэнгүй, магадгүй сэлмийн бариул, гар буу атгасаар байгаад эвэршиж хатуурчихсан алга нь мэдрээгүй ч юм уу, эсвэл бүсгүйн халуун бие түүний гар хурууг түлэх шиг болсон ч юм уу. Чичгэнэсэн гараараа бүсгүйн хүзүүг илж, тэгснээ толгойг нь өөр лүүгээ аяархан ойртуулав. Аришка дургүйцсэнгүй, ойртоход нь эхлээд халуу шатсан хацрыг нь үнсэж, дараа нь уруулыг нь озов.

	Тэгтэл өөрийнх нь хацар дээр халуун нулимс дуслахыг мэдрэв. Данила түүний толгойг өөр лүүгээ улам чанга наалдуулан:

	— Миний тэнэгхэн зулзага минь. Зэрэгцээд хэвтээч... Ороод ир! Өглөө болохоор гэр бүл болсноо зарлая. Аль эсвэл чи дургүй байна уу? гэж шивнэн хэлэв.

	Гэвч бүсгүй түүний гараас мултран толгойгоо өндийлгөлөө. Өвдөг дээрээ сөхөрсөн хэвээр, зөвхөн түүний гарыг толгойноосоо салгаж, гар дотроо атгаад, тэрхүү ширүүн алганд нулимстай нүүрээ нааж

	— Данилушка минь, би шууд зөвшөөрнө. Гэхдээ... хуримаа хийгээгүй байж нүгэл болно шүү дээ. Чи бид хоёр чинь... ямар мал биш дээ, тийм ээ гэж шивнэн хэлэв.

	Аришка өндийж, сандал дээрээс өмд цамц хоёрыг авлаа. Тэгээд хэрзгэр цээжиндээ хиртэй хувцсыг нь тэврээд хүүхдийнх шиг, сэтгэл догдолсон, тэрнээсээ бүр ч баяр хөөр болсон хоолойгоор:

	— Хэрэв чи намайг эхнэрээ болгож авч байгаа бол... би чамдаа маш баяртайгаар зөндөө хүүхэд төрүүлж өгнө. Бурхан минь! гэж хэлэв.

	Бүсгүй ингэж хэлчхээд өрөөнөөс гүйн гарлаа.

	Тэр шөнө Данила Афанасьев унтсан эсэхээ өөрөө ч мэдэлгүй өнгөрөөжээ. Харин өглөө нь дарга дээрээ ирээд:

	— Кузьма ах аа, би гэрлэхээр шийдлээ. Аришкатай сууна гэж хэлжээ.

	Кузьма Тихомилов эрээн цоохор ууттай дэрнээсээ өндийн, орон дээрээ суугаад, зузаан шаазан аяганаас цай ууж байлаа. Боолттой хөлөө хөнжлийнхөө гадуур гаргажээ.

	Отрядын дарга хуурай хүүгийнхээ саяхан индүүдсэн цэвэрхэн цамц, гялалзтал тосолж зүлгэсэн хоёр гутлыг нь ажиглаад цайгаа оочих зуур:

	— Монш минь, би чамд юу гэж хэлж байлаа? Тэгэхлээр хөл минь эдгээд явж чаддаг болонгуут партизаны хурим хийнэ ээ хө. За, нэг долоо хоногийн дараа гэхэд босчих байлгүй дээ гэж эрсхэн хэлэв.

	— Ганцхан долоо хоногийн дараа таны наад хөл чинь эдгэнэ гэж үү?! гэтэл

	— За, за! Хойш тавих юу байсан юм?! гэж Тихомилов чанга хэллээ.

	Долоохон хоногийн өмнө Данила хонож байсан тэр жижигхэн гэрт нэгэн орой хурим болж, аз болоход Петрушкийн ойролцоо болсон тулалдаанаас хойш ондоо дээрэмчдийн тухай ямар ч чимээ сураг гарсангүй. Эрчүүд идэж ууж, бүжиглэж сайхан наргисан тэр хурим дээр отрядын дарга таягтай боловч хөлөөрөө ирж, хүндтэй суудалд суухдаа царайд нь аз жаргал гэрэлтэж, үе үе Данилад хандан: «Миний Татьянатай тун төстэй байгааг одоо мэд ээ биз дээ? Би ч доор нь мэдсэн юм аа. Ааш араншин нь ч ижил байгаа биз?» гэхэд хэдийгээр Аришка Тихомиловын талийгаач эхнэртэй чухам юугаараа адил төстэйг бодоод бодоод ойлгохгүй байсан хэр нь «Тийм шүү, яг тийм» гэж Данила толгой дохиж байв. Аришкагийнх нь цэвэр, ичимтгий зан, дөлгөөхөн үнэнч харц Данилын сэтгэлд таалагдаж, түүнийхээ ариун биеийн тансаг үнэрийг мэдэрч энэ бүгдээс мансуурах мэт болон хаашаа ч юм баяртайгаар хөвөн нисэж байх шиг санагдаж байлаа.

	Хурим хийсний маргааш, нөгөөдөр нь Алтайд гарсан зөвлөлт засгийн эсрэг үймээн дарагдсан тухай мэдээ ирж, түдэлгүй Тихомиловын отрядыг Змеиногорскд дуудсан тушаал авч, тэндээс мужийн төвд ирүүлэн отрядыг татан буулгаад, цэргүүдийг ар гэрт нь тараажээ.

	Кузьма Тихомилов мужийн төвд ажиллахаар үлдэж, Данила Афанасьев залуу эхнэрийн хамт Романовкадаа буцаж ирээд, зохих хугацаа өнгөрсний дараа Аришка нь Катяг төрүүлжээ. Маш баяртайгаар хүүхэд төрүүлж өгнө гэж урьд хэлж байснаараа Аришка нь алтан хэвлийдээ олсон үрээ хэмжээлшгүй их баяр жаргалтайгаар тээжээ. Гагцхүү төрөлтийн үед хүндрэл учирч, тарчилж шаналан, хамаг тэнхээ тамираа бараад хөөрхийлөлтэйеэ орон дээрээ хэвтэж байхдаа гэмшингүй сул дуугаар:

	— Колчакууд л тамлаж байхдаа гэмтэл учруулчихсан юм байх даа. Төрөх болтол ийм тийм юм... огтхон ч мэдэгдээгүй шүү. Чи минь намайгаа уучлаарай гэж хэлэв.

	— Яалаа гэж, яалаа гэж! Чиний буруу гэж юу байдаг юм? гэж Данила эхнэрээ хориход

	— Байлгүй яах вэ, би чинь золтой л явчихсангүй шүү дээ. Нялх нойтон амьтантай чи ганцаараа үлдсэн бол яана? гэж

	— Хамаг юм бурхны авралаар сайхан төгссөн шүү дээ! гэхэд нь

	— Үгүй дээ, Данилушка минь, бүх юм ингээд дуусаагүй гэж хэлээд Аришкагийн зовж шаналсан нүд цийлгэнэснээ, — Би ч дахиж хүүхэд төрүүлж чадахгүй нь янзтай гэж хэллээ.

	Тэр эхнэрээ тайтгаруулан:

	— Гэхдээ яах вэ дээ. Ганц охинтой, боллоо шүү дээ гэхэд

	— Болохгүй ээ. Би чинь эм хүн үү, эсвэл... Чамдаа зөндөө хүүхэд төрүүлж өгнө гэж амласан биз дээ хэмээн дахин зөрснөө хүүхэд мэт гэмшин уйлж, — Гэтэл би чамайгаа хуурсан болох нь ээ... гэв.

	Энэ ярианаас Аришкагийн бас нэгэн шинэ гайхалтай чанар илрэв. Данила урьд нь эхнэртээ хамаг сэтгэл зүрхээ зориулдаг байсан бол одоо бүр чиг хайрлан хамгаалж, хөдөөгийнхнөөс тэс өөрөөр эрхлүүлэх боллоо. Бороотой, халтиргаатай үед юм уу, эсвэл жирийн үдэш ажил тарсны дараа гэр лүүгээ буцаж явахдаа эхнэрээ хоёр гар дээрээ өргөж тэврээд Романовка тосгоны дундуур явж өнгөрөхөд эрчүүд анхан үедээ гайхан алмайрдаг байв. Харин жижигхэн туранхай биетэй Аришка яг л охин шиг хүзүүгээр нь тэврээд нөхөртөө улам наалдан, хамаг улс амьтны нүдэн дээр хязгааргүй аз жаргалтайяа явах ажээ... Хүмүүс эхэндээ гайхдаг байснаа дараа нь дасаж, тоохоо байжээ.

	 

	* * *

	 

	Кузьма Тихомилов хорин есөн оны арван хоёрдугаар сарын арван хоёронд, дөнгөж дөчин гурав хүрээд талийгаач болжээ. Урьд өмнө олсон олон удаагийн буун сум, сэлмийн шархнаасаа болж бүтэн сар зовж тарчилж байгаад амьсгаа хураахаасаа хэдхэн өдрийн өмнө Данила Афанасьев, өөрийн хүү арван есөн настай залуу эр Стёпка хоёрыг дуудаад, Сасоний Пилюгинд хороогдсон эхнэрийнхээ шарилын дэргэд намайг оршуулаарай гээд хүндээр амьсгаадан:

	— Та хоёр маань хоёулаа миний хүүхдүүд шүү дээ. Данила чи эр хүн болж, харин наад Стёпка чинь нас нь овоо болж байгаа ч бас л харж явахгүй бол болохгүй. Урьд би чамайг хөл дээр чинь тавьсан одоо чи Стёпкаг минь харж хандаарай. Тэгээд яаж ийгээд сургуулийг нь төгсгөчихвөл сайн юм сан, төгсөх ангид яваа шүү дээ гэж хэлэхэд

	— Кузыма ах аа, яриа юун байх вэ! гэвэл

	— Степан чи Данилыг эцгээ гэж бодож үгнээс нь гажиж болохгүй шүү... Чамайг Данила, даргаар сонгохыг би хүмүүст хэлнэ. Чи бичиг ном нэг ихгүй, би ч гэсэн сурсан эрдмээр тааруухан л байсан. Уншиж бичиж л чадаж байвал болчихно. Хүч чадал чамд мундахгүй бий, дажгүй ээ. Эхнэрээ ганц гар дээрээ өргөөд явдаг хэвээрээ биз дээ? гэхэд

	— Өргөөд явах юухан байх вэ дээ? Тэр маань өд шиг хөнгөхөн юм чинь гэж Данила ичингүйрэн хариулав.

	Кузьма Тихомиловыг нас барсны дараа хүмүүс Данила Афанасьевыг нэгэн дуугаар Романовкын хамтралын даргаар сонгожээ. Степан хүү өвөл хаврыг дуустал Березовкад сургуулиа дуусгаад Романовкад буцаж ирсний дараа Афанасьевынд суух талаар хэчнээн гуйж ятгасан боловч очсонгүй.

	— Хэн чиний хоол ундыг зэхэж, хувцас хирийг чинь угааж өгөх юм бэ? Чи яаж гэртээ орь ганцаараа амьдрах гээ вэ? гэж Аришка үглэнэ.

	— Аав чинь чамайг одоохондоо манайд байгаарай гэж захисан шүү дээ гэж Данила өөрөө нэг биш удаа сануулжээ.

	Урт саваа шиг горзгор Степан:

	— Аав маань намайг дандаа жаахан хүүхэд гэж боддог байснаас л тэр байхгүй юу. Гэтэл би адарт тулж байдаг. Хоол унд хийх, угаах тухайд гэвэл би ямар гаргүй биш дээ! гэжээ.

	Березовкаас ирээд Степан юуны өмнө эцгийнхээ шарилыг янзалж, дээр нь цоо шинэ загалмай босгож, модон хайс хийжээ.

	Кузьма Тихомилов нас барахынхаа өмнө Данила Афанасьевт тосгоныхны нүдэнд ил харагддаг хоёр толгодын хоорондох судаг дахь оршуулгын нүцгэн газарт мод тариарай гэж хэлсэн ажээ. Тэгэхгүй бол тэнд хэвтэх хүмүүст нэг л эвгүй байх болно. Чи улиас суулгачих, хурдан ургадаг юм гэж Кузьма хэлсэн юм санжээ. Данила түүний энэ гуйлтыг биелүүлж, хавар нь оршуулгын газар зуу гаруй зулзаган улиас суулгажээ. Тэр нь цөм ургасан бөгөөд гагцхүү зарим нь салхинд гудайж мурийсан байна. Степан Тихомилов тэдгээр мурийсан мод болгоны дэргэд гадас шааж, түүндээ туяхан ишийг нь аргамжиж бэхэлжээ.

	Энэ бүгдийг хийж дуусаад эзгүйрч хоосорсон гэр орноо засах ажилд орж, пийшингээ шинээр шавардаж, ханаа шохойдон, цөмөрсөн шалыг хэсэгчлэн сольж, цонхныхоо хаалт самбарыг буджээ.

	— Залуу эзэгтэйд өргөө бэлд ээ юү? Мань хүн гэрлэхээр шийджээ дээ? гэж авгайчуул хэрэгт дурлан сонирхоход

	— Гэрлэх гэдэг ч хэцүү биш ажил л даа. Харин яаж хүүхэдтэй болохыг хэн нэг нь заагаад өгвөл зүгээр байна гэж Степан ажлаа үргэлжлүүлэх зуур наргиа болгон хариулна.

	Байшингаа засахад нь тусалъя гэж Данила ам ангайхад цаадах нь эрс татгалзжээ. Тэгээд засвараа хийж дуусмагц Афанасьев дээр очиж мал хариулъя гэж гуйжээ.

	— Ондоо чухал ажил олдохгүй байна гэж үү? Тариа цайруулгын газар, агуулах барих хэрэгтэй байна гэж Афанасьевын асуухад

	— Хамтралд мал хариулахаас илүү чухал ажил гэж байдаг юм уу? Яаж л хариулна тийм л ашиг шим авна шүү дээ. Тэгээд манай сүүний төлөвлөгөө тийм ч бага биш шүү... гэв.

	Түүний үгэнд тоглоом шоглоом хийсэн шинж огтхон ч байсангүй, Данила бодолхийлснээ, Степаны зөв гэж шийджээ.

	Тэгээд хоёр өдрийн дараа Степан хамтралын мал сүргийг хүлээж авчээ. Жижигхэн хамтрал гэхэд мал сүрэг нь ганц хүнд тийм ч цөөнгүй, хэдэн арван үнээ, тугал, хонь гээд зуу гаруй толгой, тэгээд олон төрлийн мал болохоор тун няхуур ажиллагаа хурц нүд шаардагдахаас гадна булгийн хавиар чоно элбэгтэй, бас Алтайн уулнаас хавийн толгод руу баавгай ч орж ирэх явдал тохиолдоно. Малчинд морь, буу хоёр олгосон бөгөөд одоо өглөө бүр, царан мандахаас өмнө Тихомилов урт шилбүүрээ тас нясхийлгэн толгодын зүг малаа туух болов.

	Хэд хоногийн дараа Зуны булаг руу жимсэнд явсан авгайчуул хачин чамин мэдээ авчирч тараасан бөгөөд мал сүрэг нь ямар ч хариулгагүй толгодоор тархан бэлчиж, Степка маань халуун нарнаас хоргодон модны сүүдэрт суучхаад гармони хөгжим дарж, бас ямар нэгэн ичгүүргүй охин могой шиг мурилзан урд нь бүжиглэж байх юм гэлцжээ.

	Романовкаар нэг тарсан энэ яриаг Степан өөрөө огт үгүйсгэсэнгүй, гагцхүү жоготойхон инээмсэглэчхээд л, хэн нэгэн эр шуудхан тайлбарлахыг хүсэж асуухад нь мөн л тоглоом шоглоомоор:

	— Хөгжмийн тухайд гэвэл авгайчуул санаанаасаа зохиосон хэрэг, бүжиглэсэн бүсгүйн тухайд мөн адил. Бусад нь цөм үнэн гэж хариулах ажээ.

	— Бусад нь гэж юү тэр вэ?

	— Яах вэ дээ, толгодоор үхэр бэлчиж байгаа гэдэг нь. Өөр хаагуур бэлчих вэ дээ?

	Тэгж хэлээд зальтайгаар инээмсэглэхэд түүний цогтой нүднээс гэрэл туяа цацрах шиг санагдана. Инээд нь цаанаа л нэг донжтой байсан болохоор Данила Афанасьев тэссэнгүй өөрөө түүнтэй ярилцжээ.

	— Чи чинь яагаад л амьтан хүнийг үймүүлээд байна даа?

	— Яаж байна?

	— Яах вэ дээ, чиний тухай л элдвийн юм шуугьдаг болж. Бүжиглэдэг ямар нэгэн бүсгүй ч гэх шиг.

	— Тэгэлгүй яах вэ, намайг хөгжимдөж эхлэнгүүт хонь хүртэл тойрон бүжиг хийж, үнээнүүд маань газар доргитол дэвхэцдэг юм байхгүй юу.

	— Степаха минь дээ, чи чинь ямар марзан болчих оо вэ, ийм байгаагүй л юм сан.

	— Яачихаа вэ? гэж хэлээд Степаны нүдэн дэх инээмсэглэл үгүй болж, ууртай ширүүн харцаар солигдсоноо, — Хонь мал тарга хүчээ алдчихаа юу? Эсвэл сүүний гарц муудаа юу? гэж асуув.

	Бүх зүйл тийм биш, харин ч хонины өнгө зүс ч сайхан, тугалын жин нэмэгдэж, сүү сааль урьдынхаас илүү авч байлаа.

	— Данила ах аа, би гармони хуураар хөгжимдөж чадахгүй л дээ. Уул нь сурчихвал сайхан л байна... гэв.

	Степан даргатайгаа ингэж ярилцсан бөгөөд өвөл нь, шинэ жилийн баяраас хоёр долоо хоногийн хойно хамтралын дарга хүү Михаилынхаа төрсөн өдрийг баяр хөөртэйгөөр тэмдэглэж байхад Степан оготор нэхий дээлийнхээ хормойг жигтэйхэн дэрийлгэчихсээр тэднийд орж иржээ. Тэгээд дээлээ яртал гурван эгнээ гялалзсан товчтой цоо шинэ гармони хуур мөрөвчилсөн зогсож байв.

	Ширээ тойроод сууж байсан зочид мэл гайхан нам гүм болоход Степаны нүд гялалзан, хаалганы ойролцоох сандал дээр суугаад хөгжмөө өвөр дээрээ тавив. Тэгээд:

	— За ямар вэ дээ... гэлээ.

	Ингэж хэлээд даргадаа зун ярьж байсан нөгөө бүжгийнхээ аяыг уянгалуулан тоглов. Түүний тоглох нь цэвэрхэн, хөгжмийн ая хойно хойноосоо яруухан эгшиглэхэд товч нь яралзан гялалзана. Афанасьевын зочид цөм гэрийн эзэн, эзэгтэй тэдний баярлахыг мартаж орхиод Степан Тихомиловыг алмайран харцгаав. Афанасьевын арван настай Катя охин ч пийшин дээрээсээ шинэ гарч ирсэн хуурчийг нүд салгахгүй ширтэж байлаа.

	Дараа нь авгайчуул, эрчүүд цөм бүжиглэхээр босож, тосгоны шог хошин дуу дуулж, шалны банзыг хотолзтол пижигнүүлж гарав. Степка зогсоо зайгүй тоглосоор л, зарим нэгэн хүн түүнийг тэвэрч үнсэн, архи даруулгатай нь өгөхөд өгснийг нь уучхаад л дахин тоглож байв. Эргэн тойрон ам амандаа шагшиж:

	— Романовка маань өөрийн гэсэн хөгжимчинтэй болчихдог ай мөн сайхан аа!

	— Одоо тэгэхлээр амьдрахдаа ч, үхэхдээ хөгжимтэйгөө шүү!

	— Жимсэнд явсан авгайчуул ортой л юм ярьж дээ!

	— Хөгжим нь байгаа болохлоор, нөгөө бүжигчин хүүхэн ч удахгүй ирэх дэг дээ... гэлцэнэ.

	Хуруугаа чилтэл тоглосон Степан хамаг зочдын хамт ширээний ард суухад:

	— Тоглож чадахгүй гээд байл уу? гэж дарга зэмлэнгүй асуув.

	— Тэгэхэд би, уул нь сурвал сайхан сан гэж л хэлсэн шүү дээ. Ямар тоглож чадаж байсан биш, зүгээр л орилуулдаг байсан. Тэгээд хөгжим худалдаж аваад, өөрөө сурах номоос бүх ая хөгийг нь сурчихсан юм л даа.

	— Зальтай гэдэг нь!

	— Данила ах аа, зальтай хүн чинь бусдын ая дууг л давтаж дуурайдаг юм. Тэгвэл би өөрийнхөө гэсэн дууг дуулна шүү гэж Степан хэлэв.

	— Алив! Чиний тэр дуу чинь ямар юм бэ, тэгээд? Үнэнийг хэлэхэд би тэрийг чинь нэг л сайн ойлгохгүй байна шүү...

	— Данила ах аа, битгий зов. Хүмүүн төрөлхтний л дуу.

	Тэгж хэлээд Катерина руу харан нүдээ ирмэтэл цаалах нь хүчтэй салхи үлээсэн аятай харанхуй руу годхийн ороход Степан гармони хуураа дахин авч тоглов.

	Бүтэн арван жилийн туршид Афанасьевын ам бүл нэмэгдсэнгүй, Данила эхнэрийнхээ биеийн байдлыг сайн мэдэх тул ийм байдалд сэтгэл хангалуун байх боловч, Арина л дуу шуугүй, битүү зовж байв. Тэгээд дахин үр заяасныг мэдэнгүүтээ санаа нь сая амран уйлжээ.

	— Аришка минь, энэ ч сайхан л даа... Тэгэхдээ чи минь хүүхэд гаргаж болохгүй шүү дээ. Катьяг төрүүлэхдээ бурхны оронд оччих шахсан биз дээ. Одоо бас азаа туршихын хэрэггүй л санагдах юм гэж нөхөр нь хэлэхэд

	— Би азаа үзэх гээгүй, хүүхэд төрүүлэх гэж байна гэж Аришка өөрийнхөөрөө зүтгэж гарчээ. Гэтэл энэ төрөлт урьдынхаас хамаагүй амархан болоход хоёр хосын сэтгэл хязгааргүй баярлаж, колчакуудад нүдүүлсний ул мөр дахин нөлөөлөхөө болих нь гэж бодоод жаргалтай сайхан байлаа. Таван жилийн дараа Колька мэндэлж, мөн л санасныг бодвол аятай өнгөрчээ. Харин Зойкаг төрөхөд л арван есөн оноос эхлэн Аринагийн биед нуугдан далдлагдсан аймшигт гай илэрчээ. Амьдрал танигдахын аргагүй өөрчлөгдөж дэгжин сайжирч, энэ гэрэлт хорвоо дээр амьдрал жаргалдаа умбадаг л цаг ирсэн үед, хорин жилийн дараагаар ийм явдал болжээ. Гучин есөн он гэхэд Романовкийн жижигхэн хамтрал хөл дээрээ бат зогсож, хэдийгээр цахилгаан гэрэл, шугамын радиогийн аль нь чиг томхон хот сууринаас алс оршдогийн харгайгаар наашаа ирээгүй байсан боловч, эдний тосгоны дээгүүр дуу хуур өдөр бүр хангинаж, айл болгонд эгшигт хайрцаг эргүүлж, бас аль цагийн гэрлэсэн Степан Тихомиловаас гадна нэлээд хэдэн гармоничидтай болсон ажээ. Гэвч хамгийн гол нь гэвэл хамтралчдын амбаар саванд үр тариа хүрэлцэхүйц, хашаа болгонд үнээ, зургаа долоон хонь, бас мэгж, бодон, за тэгээд элдэв янзын шувуудын тухайд гэвэл ярих юм биш, галуу, нугас, тахиаг хэн хэчнээнийг л хүссэнээ тэжээж байв. Хэдийгээр мах, сүү, өндөг, ноос гээд л хөдөө аж ахуйн албан татвар яг үнэнийг хэлэхэд багагүй байсан боловч, айл болгонд хүрэлцэхүйц юм үлдэж байлаа. Гэсэн чиг эхнэр нь өнгөрснөөс хойш Данила Афанасьевын хувьд хамаг амьдрал нь өнгөрч, хав харанхуй болжээ.

	Мөн тэр жил, Аринаг өнгөрөхөөс сарын өмнө Степан Тихомиловынд тэдний гурав дахь хүүхэд нь болох Донька нь төржээ. Степан урьд өөрөө суралцаж байсан Березовка тосгоноос эхнэр авчээ. Түүнийг Ксения гэх бөгөөд өндөр гоолиг нуруутай, эвсэг нийцтэй, Степан шигээ хөгжилтэй бүсгүй байв. Бас аз болоход хөх нь сүү ихтэй, тэр нь өөрийнх нь охин, бас өнчирч үлдсэн Данилын охин Зойкад ч элбэг хүрэлцэж байв. Катя өдөрт хэдэн удаа Зойкагаа Тихомиловынх руу зөөж, үдэш болохлоор, Ксения хөхөө сааж, шилэнд хийж өгөөд, түүгээр нь Катя шөнө нь дүүгээ угждаг байлаа.

	— Катя, Катенька минь дээ, чамгүйгээр би одоо яах бил ээ? гэж аав нь хэд хэд хэлжээ. Энэ бол эхнэрээ талийгаач болсноос хойш хэдэн долоо хоног өнгөрөхөд амнаас нь гарсан цорын ганц үг бөгөөд үүнийгээ хааяа нэг давтан хэлэх ажээ. Тэгээд л бүтэн өдрийн туршид дуугаа хурааж, ажилдаа хааш яаш хандан, шөнөжингөө нойргүй хонодог болжээ. Катя дүүгээ харахаар босож, дэнгээ асаах болгондоо аавыгаа тааз өөд гөлрөн хэвтэж байхыг хараад ор луу нь дөхөж:

	— Аав минь дээ, та яав даа? Ээж минь биднээс халин одохдоо хүүхдүүдээ цөмийг нь хөл дээр нь босгох байх гэсэн итгэлтэй байсан шүү дээ. Тэгээд яах вэ, нүцгэн шалдан явуулаагүй л байна. Гайгүй дээ, аав аа... Та унтаач гэлээ.

	Аав нь юу ч хэлсэнгүй, зөвхөн охиныхоо гарыг энхрийлэн илэв.

	Хамтралын бүхий л мал аж ахуйг хариуцаж байсан Степан Тихомилов тэр зунаас хамтралын бүх ажлыг гартаа авчээ. Урьд өөрийнх нь эцэг Кузьма Тихомиловт бүх юманд нь хамгийн үнэнч туслагч нь Данила Афанасьев байсан бол одоо Данилад тийм туслагч нь аль хэдийнээ Степан болжээ. Тэгээд ч өвс хадлангийн ажлыг цагт нь амжуулж, дараагаар нь хөх тариаг хугацаанд нь авч, тэгж байтал арвай, овьёос улаан буудайгаа хураав...

	...Есдүгээр сарын хуучдаар нэгэн өдөр, оройн сэрүү жиндүүлсэн бүрэнхийд Данила Афанасьев, Степан Тихомилов хоёр нэлээд зайтай орших тариан талбайгаас нэг тэргээр буцаж явлаа. Хамтралын дарга урьдын адил дув дуугүй дүнсгэр царайлж, үеийн үед тариачдын хийж ирсэн, яг одоо ч гэсэн хийгээд дууссан ажлын нэг болох хадаж хураасан тариан талбай, нуга, бухалдсан өвс, урт хар сүүдэр тусгасан тарианы цомог, нэлээд арвин талбайтай хагалсан цэвдэгш зэргийг ямар ч баяр баясгалангүй нүдээр тойруулан харж явав.

	— Данила ах минь, ингэж өөрийгөө зовоохоо боль доо, та. Нэгэнт л ийм юм болсноос хойш одоо яая гэх вэ. Бидэнд ямар ч хувь тавилан, үйл лай тохиолдовч амьдрал гэдэг чинь ингээд дуусдаггүй шүү дээ гэж Степан аяархан хэлэв.

	— Дуусахгүй гэдгийг би ойлгохгүй гэж үү. Би тэрүүндээ ухаангүй хайртай байжээ. Тэгвэл одоо надад юу үлдэв?

	— Юу үлдсэн гэж үү... хэмээн Степан давтан хэлж, хөмсгөө зангидаад, — Аришка танд тийм ч чамлахааргүй баяр жаргал үлдээсэн байх аа. Энэ насанд чинь лав хүрэлцэнэ. Хэчнээн хүүхэд үлдээв! Ганцхан Катерина гэхэд л ёстой алт шиг охин.

	— Катька минь... ямар ч алтнаас илүү үнэтэй шүү, Степушка минь. Энэ жил охин маань Зойкагаа яах вэ гээд сургууль номдоо явахгүй гээд. Уул нь төгсөх ангид орно шүү дээ. Чи чинь өөрийн ухаантай байна уу, юу ярьж байгаа юм бэ, Андрониха эмээг аав нь гуйя гэж хэлсэн.

	— Охиноо сургуульд явуулдаг чинь тун зөв. Сургуулиа төгсөг.

	Өвс нь аль хэдийнээ хатаж шарласан бүдэгхэн зам одоо нүцгэрч харласан намхан толгодын дундуур мушгирна. Гагцхүү хавар эрт л эдгээр толгодын энгэрээр тарчигхан өвс ногоо ургаж, долоон сарын дунд хүртэл мал бэлчээн, дараа нь угийн армаг тармагхан өвснөөс үлдсэн хэсэг нь өөрөө гандаж, чулуурхаг хөрснөөс зөвхөн шарилж шовойн үлдээд дунд нь жижиг гүрвэлүүд гүйлдэх ажээ.

	Дараа нь тэрхүү бүдэг зам тосгон руу орчихдог энгэрийг уруудан, оршуулгын газрын хажуугаар өнгөрнө.

	— Зогсоодхооч гэж дарга хэлэв.

	Степан жолоогоо татав. Данила тэрэгнээс бууж, оршуулгын газрын өтгөн ургасан моддын доогуур шургаж явсаар талийгаачийнхаа шарил дээр очив. Шарилын овгор шороон дээр зунаас хойш намхан шарилж ургаж, хайсны эргэн тойронд зарим газраар далбис хэмээх далбагар навч цухуйсан байх бөгөөд тэр нь одоо шарлаж хатжээ. Данила шарилжаас зулгааж, даливсны хатсан хэсгийг хугалж хаяв.

	Степан ч мөн адил аав, ээжийнхээ булшин дээрх шарилж, хатсан навчийг цэвэрлээд дарга руугаа очиход цаадах нь анх зогссон газраа, тэгэхдээ хажууханд нь зэрэгцүүлэн оршуулсан эцэг эхийнхээ булш руу эргэж хараад зогсов. Тэр хоёрыг бие биеийнх нь хажууд зэрэгцүүлэн оршуулсан бөгөөд булшны овгор шороо аль эрт үгүй газартай тэгширч, дээр нь нар бороонд гандсан хоёр жижгэвтэр загалмай бие бие рүүгээ тэмүүлэх мэт ойртон хазайсан харагдана. Өнгөрдөг хавар, хажууханд нь өөрийнхөө талийгаач Аришкаг нутаглуулахдаа эцэг эхийнхээ булшин дээрх загалмайнуудыг эгцэлж суулгасан атал, тэд одоо бас л бие бие рүүгээ хазайжээ.

	— Хоёр бие рүүгээ тэмүүлж байгаа юм шиг гэж Данила хэлэв.

	Эндээс тэрүүхэн доор орших Романовка тосгон алган дээр байгаа юм шиг ил харагдах агаад хамгийн цаад захын байшин ч тод үзэгдэх ажээ. Олон ч айлын эзэгтэй нар пийшингээ галлаж, салхи ч үгүй энэ үдэш яндангаас олгойдох утаа эгц дээшээ суунаглан хязгааргүй хөх тэнгэрт ор мөргүй замхарна.

	Данила загалмай руу дохиж:

	— Эцэг эх маань нас нэлээд дээр гарчихсан байсан шүү, Степан. Тэгсэн ч нас нь болоод хорвоогоос одоцгоосон юм биш. Ээжийг маань Федотья Пилюгина алчихсан юм. Нэг муу нугасны дэгдээхэйнээс болоод шүү. Чи мэдэх үү? гэж асуухад

	— Хүмүүсээс халти хулт сонссон л юм байна гэв.

	— Тэд маань Пилюгиний тээрэм дээр хөлсний ажил хийж байсан юм л даа. Бидний эцэг эх цөмөөрөө. Нэгэн удаа ээжийг Федотья өөрөө цөөрөм рүү түлхчихсэн юм. Цурхайд үмхүүлсэн нэг муу дэгдээхэйн төлөө тэр шүү. Тэгээд настай хүн болоод яаж ч чадалгүй тээрмийн хүрдэнд татагдаад доошоо бяц шидэгдсэн юм. Энэ бүгдийг би өөрийн нүдээр харсан шүү... Учирсан гай зовлонг эцэг маань ч тэсэлгүй, гашуудсаар байгаад нас барсан юм.

	Данила Афанасьев булшны хажууд нэг хэсэг хөдлөхгүй зогсохдоо тоос шороонд дарагдсан малгайгаа барьж, тэр нь хүнд ачаа мэт доош чангааж байх шиг. Тэгснээ тааламжгүй жуумганаж:

	— Би яагаад энэ бүхнийг дурсав аа гэвэл... тэр Федотья Пилюгиний хүү Артёмка надад захиа ирүүллээ гэхэд

	— Захиа гэнэ ээ? Гэнэт юу бол оо вэ? гэж Степан гайхширан асуув.

	— Романовкадаа буцаж ирье гэнэ ээ. Гэр бүлээрээ.

	— Мөн дөө! хэмээн Степан зэвүүцэж хэлэв.

	— Тэд умард нутагт, Норильскийн ойролцоо юм уу даа, сууж байгаа юм байх аа.

	— Яахлаараа тэд тэр газрын мухарт оччихдог бил ээ?

	— Федотьягийн эцэг, хөгшин Ловыгин тийш нь аваачсан юм байх... Хөгшин чөтгөр зөв тооцоолжээ, тэртэй тэргүй тэднийг тийш нь цөлөх л байсан юм чинь. Өөрсдөө явсан болохгүй юу. Тэр тэнд очоод үхсэн. Артёмка эхнэртэй юм гэнэ. Эцэг эхийнхээ үйлдсэн хэргийг би хүлээх ёсгүй, та нар түүгээрээ тооцоо хийсэн улс, харин би ямар хамаатай бил ээ? Тэгэх тусмаа бидний үр хүүхдүүд гэж бичсэн байна лээ. Тэднийх хоёр хүүхэдтэй гэсэн.

	— Федотья өөрөө яагаа вэ? Амьд юм уу?

	— Амьд гэнэ ээ. Бүгд таван ам бүл юм байна. Тэгэхлээр энэ асуудлыг шийдэх хэрэгтэй.

	Данила малгайгаа яаралгүйхэн тавиад тэрэг рүү алхав. Гэвч хөдлөхөөсөө өмнө хоёулаа хэсэг хоргодож, сул шороотой зам дээр дуу шуугүй холхив.

	— Данила ах аа, үүнийг шийдэхийн хэрэггүй юм биш үү дээ? Тэднээр манай энд яах юм бэ? гэж Степан хэлэхэд

	— Надад ч гэсэн тэднийг гээд байх сэтгэл алга. Нөгөөтээгүүр бид чинь ганц дэгдээхэйнээс болж хоорондоо өстөн болоогүй шүү дээ.

	— Тэгэх тусмаа! Ийм ширүүн тэмцэлтэй байсан юм чинь гэж Степан дуу алдав.

	— Байсан юм аа гэж Степан толгой дохисноо, — Харин хүүхдүүд ямар гэм буруутай юм бэ? гэж Артёмий зөв асуулт тавьсан байна гэвэл

	— Хүүхдүүд ч тийм ээ гэж Степан зөвшөөрөөд, харин Федотья авгай л бидэнтэй үхэн үхтлээ эвлэрэхгүй дээ гэлээ.

	— Улирах цаг хугацаа бүх юмыг номхотгодог хойно гэж хэлээд дарга оршуулгын газар луу дохиж, — Тэр муу эмгэн хэчнээн л жил амьд явав гэж дээ? гэв.

	Гэвч Данила Афанасьев эндүүрчээ. Ловыгины охин, Сасоний Пилюгиний эхнэр болох Федотья авгай үхэлгүй удаж эргэн тойрондоо хорсол занал, үхэл хагацал тарьсан билээ.

	 

	* * *

	 

	Огт санамсаргүй байж байгаад хамтралын даргаар томилогдсондоо Катя урьд урьдынхаас илүү балмагдан сандарч орхижээ. Урьд нь тариа цайруулагч дээр ажиллах, өвс хадах, хонь хариулах гээд л өөрт оногдсон ажлыг хийчхээд л явж байдаг байв. Одоо хар үүрээр шахам босож, хүүхдүүддээ юухан хээхэн бэлдэж өгчхөөд л будаг шохой нь ховхорч гүйцсэн контор луугаа очно. Гэвч тэнд очоод юу хийхээ ч мэдэхгүй алмайрна. Тоо бүртгэгч Мария уйтгарт дарагдан, ам ч нээлгүй сампингаа шажигнуулан суух бөгөөд чухамхүү эрихнийх нь чад чад хийх яхир дуу Катягийн сэтгэлийг улам бүр шаналгах шиг болоход өөрийн эрхгүй нулимс нь мэлмэрч, тэр даруй хонины ферм рүү гүйж, өөрийнхөө хийж дадсан ажлыг үдэш орой болтол хийх ажээ.

	Гурав дөрөв хоногийн дараа, Катя:

	— Чи чинь яахлаараа наадхыгаа үргэлж балбаж байдаг юм бэ?! Юугаа ингэтлээ бодож тооцдог хүн бэ? гэж уцаарлангуй хэлэхэд Мария урдаас нь:

	— Чи харин юундаа гонгиноод байгаа мангуу вэ? гэж асуужээ.

	Түүний ууртай ширүүн асуултад Катяг доромжилсон шинж байхгүй, өрөвдөж хайрласан, ямар нэгэн нөхөрсөг аяс байгааг ойлгожээ. Тэгээд ч хаалга түшин, улам ч ихээр енгэнэн уйлав.

	— Эд намайг яаж орхих нь энэ вэ? Яаж орхив оо? Над шиг амьтныг ямар дарга гэх вэ дээ?

	— Тийм л дарга байхгүй юу.

	— Ямар нэгэн ажил хийх хэрэгтэй биз дээ. Тэгэхэд би чухам юунаас эхлэхээ ч мэдэхгүй байна.

	— Үгүй тэгээд л эхлэхгүй юу хэмээн Мария түрүүчийнх шигээ түг яг, ууртай юм шиг хэлээд, — Эхлээд контороо шохойд л доо. Юуны өмнө эндээс Пилюгиний үнэр танарыг арилгая. Тэгэхгүй бол, орж ирэх болгондоо л тэрүүний өмхий үнэрт цохиулж байна гэхэд

	— Тэгье, нээрэн гэж Катя баярлан хэлээд, — Харин хонио яадаг юм бил ээ? гэж асуув.

	— Хэн, нэгийг нь л хонин дээрээ тавьчихгүй юу. Одоо өөрөө хийхийн хэрэг юу байгаа юм? Чи чинь одоо шал өөр ажилтай болсон шүү.

	— Үгүй, тэгээд хэнийг томилох юм бэ?

	— Хэнийг, хэнийг л гэх юм... Нөгөө Лидия Пилюгинаг тавьсан ч яадаг юм.

	— Юу гэсэн үг вэ? Тэд нар намайг юу ч гэж бодох юм бил ээ? гэж Катя үнэн голоосоо эмээн хэлэхэд

	— Тэд гэж хэн тэр вэ?

	— Яах вэ дээ, Федотья авгай.

	— Тэр Федотья чамд ямар хамаатай юм! Чи тэрийг битгий тоо. Одоо бол чи зовлон амссан хамтралынхаа бүх юмыг толгойгоороо хариуцна гэж мэд. Тэгэхлээр тэрийгээ л хариуц. Лидия бол миний бодож явдгаар тийм ч муу хүүхэн биш байх шүү. Жаахан арчаагүй л болохоос. Би одоохон түүнийг дуудаад ирье.

	— Байз, хүлээгээч... гэж Катя түүний хойноос хашхирахад цаадах нь сонсоо ч үгүй юм уу, эсвэл дахин маргаад хэрэггүй гэж бодсон ч юм уу, арилаад өгөв.

	Түдэлгүй, хагас цаг өнгөрөв үү, үгүй юү, Лидия хүрээд ирлээ. Ердөө л хоёрхон цонхтой давчуухан өрөөнд орж ирүүт, нөхрийнхөө хуучин өрөөг анх удаагаа л харж байгаа юм шиг тойруулж харснаа:

	— За тэгээд, юү гээ вэ? гэж асуув.

	Лидия, би чамайг хонины ферм дээр ажиллаач гэж гуйх гэсэн юм... миний оронд.

	Катя дөнгөж хэлж дуусаад, сүүлчийн хоёр үгийг хэрэггүй л хэллээ гэдгээ тэр доор нь ойлгосон бөгөөд тэр үгс Пилюгиний эхнэрт эвгүй сэтгэгдэл төрүүлж, урт сайхан сормуус нь ялимгүй чичгэнэв.

	— Тэгье л дээ. Одоо шууд очих хэрэг үү? гэж Лидия асуухад

	— Хэдэн хонь маань ч өлбөрч үхэх гэж байгаа байх даа. Ядах нь ээ дээврийн сүрлээс ч гэсэн тэдэнд өгөөч.

	— За тэгье, ойлголоо гэж Лидия хэлээд гадагшаа гарав.

	Ингээд Катя, тоо бүртгэгч хоёр ажилдаа орлоо. Мария гэрээсээ жаахан түүхий шохой, хоёр багс авчрах хооронд Катя ус зөөж бэлдэв. Тэгээд нэг муу том хувинд шохойгоо буцалган, ширээ сандлуудаа гадаа гаргаж, бүр дайнаас урьд тамхины утаа нэвчсэн хана, туургыг шохойдож гарав. 

	Нарлаг, дулаахан өдөр байсан тул нээлттэй цонхоор хаврын урин зөөлөн салхи ханхийн сэвэлзэж, шохойдсон хэсгийг тэр даруй хатаана. Даргын өрөө гэрэл гэгээ орж, тааз нь улам ч өндөр болох шиг болоод ирэв. Хувцас хунарт нь шохой үсчсэн Катягийн сэтгэл санаа ч сэргэн, хана туургаа шохойдож дуусангуут өрөөгөө тойруулж харснаа:

	— Чи хараач, хө! гэж гайхан дуу алдав.

	— Чи тэгэхэд юү гээд байлаа даа. Одоо дахиж нэг шохойдоод цонхнуудаа зад угааж, шалаа цэвэрлэчихлээр ёстой гараад өгнө өө, танай өргөөтэй ч зүйрлэхгүй болно. Харин ч одоо өмхий утаагаар утах хүнгүй амар боллоо. Тэгж байгаад цонхныхоо хүрээ, шал хоёроо яаж ийгээд будчихвал ч даа... гэж Мария инээмсэглэн хэллээ.

	Катя хүүхэд шиг баярлан:

	— Тийм ээ, цөмийг нь хийнэ. Аав маань эргэж ирээд өөрийнхөө өрөөг танихгүй... гэж хэлснээ уйлагнан, — Даанч бүтэн хоёр сар гаруй ямар ч захиа сураг алга гэв. 

	— Одоо яах вэ дээ... хүлээх л хэрэгтэй гэж Мария хэлэхдээ Катя руу харсангүй, өөдөөс нь харж ч зүрхэлсэнгүй.

	— Хүлээх... Би ч хүлээгээд л байна, түүнээс өөр би яах юм бэ?

	Катя ингэж хэлээд багсаа хаяж, нойтон шохойтой хана түшин уйлав. Мария түүн рүү дөхөж очоод, хананаас салган, эв хавгүй тэвэрч:

	— Дахиад л енгэнэх нь үү, тэнэг минь... За, битгий уйл... болно. Хэрэггүй. Одоо яая гэх вэ? Хүлээж л байхаас... гэж хэлэв.

	Мария энэ бүгдийг хэлэхдээ түгдчин сандарч, ам нь арай ядан эвлэж байв. Катя түүний шохой болсон мөрөнд нүүрээ наан, Мария чичирч салганасан гараараа хэрзгэр нурууг нь илж байлаа. Тэгснээ зүрхээ чангалан захирангуй ширүүн дуугаар:

	— Багсаа ав! гэв.

	Мариягийн энэхүү хувьсалт огт санаандгүй, гэнэтийн байсан учир Катя уйлахаа больж, түүнийг мэл гайхсан нүдээр харав.

	— Усан нүдлээд. Чамд хамтралыг удирд гэж итгэл найдвар хүлээлгэж байх, чи тэгэхэд... Аав чинь ирээд юуг нь магтах юм?

	Катя нойтон сормуусаа анивчин, шохойтой цагаан хуруугаараа арчив.

	— Гай зовлон амсаагүй хүн одоо хаа байгаа юм? Миний эр нөхрийг хүртэл алчхаад байна, бас өөр улсынхныг ч тэр. Хүн амьтны зовлон гаслан далай шиг байна. Ганцхан чи зовоогүй байх аа гэж тоо бүртгэгч үргэлжлүүлэн хэлэв.

	Мария энэ бүгдийг үгээ тасалдуулан, ууртай ширүүн хэлэхдээ Катяг хатуу ширүүн үгээр ороолгох мэт байлаа. Хамаг хувцас нь шохой болсон Катя хоосон өрөөний голд бээрсэн юм шиг биеэ хураан зогсох агаад нээлттэй цонхоор наранд халсан бүлээн агаар сэвэлзэн орно. 

	Хүний амьдралын зовлон жаргал алиныг нь ч ямагт дагаж явдаг бяцхан болжморууд хаврын налгар сайханд баярлах мэт цонхны цаана хөгжилдөн шулганалдах бөгөөд шувуудын жиргээг Катя сонсох ч үгүй, чихэнд нь гагцхүү ямар нэгэн хий юм дүнгэнэн шуугьж байв.

	— Чи над руу юу гэж хашхичаад байгаа юм? гэж Катя гомдонгуй асуухад

	— Би хашхираагүй байна, зүгээр л хэлж байна гэж Мария эгдүүцэн, багсаа хувин руу дүрж, хана дээгүүр дээш доош нь хэд хүчтэй шударснаа, — Цаашдаа ч зовлон зүдүүр хорогдохгүй, битгий горьд! Гэхдээ л ямар ч гэсэн амьдрах л хэрэгтэй. Катюша минь, шүд зуугаад зүрхээ чангалж яв. Уйлж унжганах гэдэг чинь бидний сурсан хамгийн амархан ажил. Харин өдөржин уйлсан хүн үдэш орой хоолгүй хоосон хононо гэдэг үг бий шүү гэв.

	Мария шохойдох ажилдаа дахин орж, Катя цонх руу дөхөж очоод дөнгөж оройных нь цас ханзарч эхэлсэн толгодын зүг сүүмийсэн нүдээр гөлөрч зогсоно. Толгодын цас одоо хоног хоногоор доошлон хайлж, нүцгэрсэн газар нарны илчинд төдхөн гэсээд, эхэндээ ус чийгт бараантан байснаа нэг хоёр өдрийн дараагаар эвэрч чулуурхаг хөрс нь цайж ирээд, дараа нь ногоорч эхэлдэг ажээ. Өвөлжингөө өвс тэжээл муутай байсан үнээнүүд шинэхэн ногооны үнэр авангуут зэрэг зэрэг орилолдон мөөрч гарах боловч ойрын хэдэн өдөртөө тэднийг толгодын зүг бэлчээж болохгүйн учир нь бараг дөрөвдүгээр сарын сүүлч хүртэл ус цас нь холилдон бантагнаж байдаг толгодын бэлээрх гүн гүн хонхруудад гэдсээ хүртэл палхийн цөмрөх малын хөл хугарч гэмтэх нь олонтоо байв.

	Гэвч Катя энэ тухай бодсонгүй. Тэр нь тоо бүртгэгчийн хэлсэн үгийг бодож, хатуу боловч яахын аргагүй үнэн болохыг бүрэг бараг ойлгож эхлэв.

	Тэр хоёр ажил тартал юуны ч тухай ярьсангүй, дуу шуугүй ханаа шохойдож дуусаад, цонх, шалаа угааж, шохойн үлдэгдэлтэй хувин, багсыг хураав.

	— За ингээд маргааш өглөө цоо шинэ өрөөндөө ирж дээ. Сэтгэл чинь сэргээд шал өөр болно гэж Мария явахдаа хэлээд тэд салцгаав.

	Катя гэр лүүгээ гэлдэрч явахдаа ядарсан бус сэтгэл нь нэг л зэвхий, хоосорч хөнгөрсөн мэт болжээ. Сэтгэл чинь сэргэнэ гэнэ шүү. Өрөөгөө шохойдох ч сайн л хэрэг, сэтгэл сэргэх нь ч юу юм гэж бодохдоо Марияд яагаад ч юм баярлаж байв. Харин маргаашийн ажлаа юунаас эхэлдэг бил ээ? гэдэг бодол бас байлаа.

	Гэр лүүгээ дөхөж ирээд, хүүхдүүд минь пийшингээ галлаж дээ, яндангаас утаа гарч байна гэж бодов. Хамгийн том нь болох Захар гал дээрээ төмстэй тогоо, бас аньсны навч юм уу, эсвэл алтан цэгцүүхэйн навч зэргээр цай чанахаар ус тавьсан байх бөгөөд жинхэнэ цайны бараа харалгүй удсанаас түүний амтыг ч бүгд мартжээ. Утаа хараад инээмсэглэж, үгэнд ордог, гэрийнхээ хийж чадах хамаг л ажлыг хэнээр ч шаардуулалгүй хийцгээчихдэг, ёстой сайн хүүхдүүд шүү гэж баярлав. Мишкаг байхад бүх юм янзтай бүтдэг байжээ, одоо есхөн настай Захар, Мишухагийн зэрэгт яаж хүрч, гэр орныг авч явах вэ дээ гэж бодлоо.

	Хэдэн долоо хоног өөрийн мэдэлгүй зовж яваа дүүгээ бодоод хөмсөг атируулан хоолой нь зангирав. Бас биеийнх нь юм үзэгдээгүй сар гаруй хугацаа өнгөрснийг гэнэт бодон сэтгэл зүрх нь улам ч шаналав. Гэхдээ яах вэ, сэтгэлийн элдэв шаналгаа, хүнд хүчир ажил, хоолгүй хоосон явсан зэргээс болоод л урьдынх шигээ хойшилж байгаа ч юм бил үү, хэн мэдэх вэ. Гэвч урьд нь Катягийн сэтгэл ингэтлээ зовж байсангүй, харин одоо...

	Гэнэт түүнийг нэгэн хүн тохойноос нь хүчтэй угзрав.

	— Му-уу гичий! хэмээн муухай чарлах дуугаар нь өмнөө чухам хэн байгааг ялгаж амжаагүй ч, хяхтнасан дуугаар нь Федотья авгайг гэж танилаа. Цаадах нь хоёр тулуураа тулаад, бөгтийчихсөн зогсож байв. Толгойдоо зангидсан зузаан ноосон алчуурын доороос жижигхэн толгойгоо чанга ороож уясан эрээн цоохор алчуур цухуйж, цаанаас нь хоёр хэсэг буурал үс унжих агаад эмгэний нүд хорсол заналаар буцлан, норсон зовхи нь зогсоо зайгүй анивчиж, — Муу өмхий гичий! Үүрээ ч засаж амжаагүй мөртөө бүр өндөглөх болчхоод явж байх шив! гэв.

	Чухам юу хэлснийг нь Катя ойлгосонгүй:

	— Та юу гээд байна аа? гэж асуухад

	— Лидкаг болохлоор хонины хот, шивтэр арилгуулахаар явуул аа юу. Өөр хүн олоогүй мөртөө Лидкаг л олоо шив... Аргагүй л Афанасьевынхны хар санаа мөн дөө! гээд тулуураа далайн зангаж, — Номхруулаад өгнө өө, гайгүй... гэв.

	— Чи юу гэж намайг сүрдүүлээд байна? хэмээн Катя хөмсөг зангидан асуув.

	— За гайгүй ээ, Артёмушкагийн хүүхдүүд өсөж өндийхлөөр...

	Эмгэн ус цас холилдсон шалбааг руу тулуураа шигтгэн тулаад цээж нь оволзон хүндээр амьсгалж, шар нүдээрээ Катяг цоо ширтэн зогсоно. Катя ч буруутай мэт түүний өмнө дуугүй зогсох ажээ. Гэвч яг энэ үед Катягийн толгойд үнэндээ яагаад ч юм, орой болтол уйлсан хүн үдэш нь идэх ч юмгүй хоцорно гэсэн Мариягийн үг дахин зурсхийн орж иржээ. Тэр үг хэчнээн үнэн, чухал болохыг сая л ухаарав. Нээрэн шүү, нээрэн, удахгүй тариалах цаг болж байдаг, гэтэл суулгах үргүй байна шүү дээ гэсэн түгшүүртэй бодол түүнийг эзэмдэв. «Үнэндээ над шиг ийм дарга гэж хаа байх вэ, яагаад ийм юм болчхов доо, гэсэн ч авгайчуул бүгд л саналаа өгч сонгосон болохлоор ямар нэгэн юм хийх л хэрэгтэй дээ! Тэгэхгүй бол нээрэн аав маань эргэж ирээд магтахгүй, бас Степаны нүүрийг яаж харах вэ...» Ингэж бодоод Катя харцаа ширүүлэн Федотья руу хараад:

	— Хүүхдүүд нь мэдээж, өсөж том бололгүй яах вэ... Харин чи өдий насалсан хэр нь ухаан сууна гэж даанч үгүй юм даа гэв.

	Федотья авгайг омголтсон уруулаа нээх завдал өгөлгүй өрсөж, чанга дуугаар:

	— Хүн битгий сүрдүүл, боль. Тонил цаашаа гэж ширүүн хэлэв.

	Тэгж хэлчхээд цааш эргэв. Тэгэхдээ гэр лүүгээ биш, малын хашаа руу явлаа. Эргэж ч харалгүй довцог өөд өгсөж явахдаа Федотья авгайг нөгөө л газраа, тосгоны цорын ганц гудамжны дунд хөдлөхгүй бөгтийн зогсоод араас нь цоо ширтэж байгааг мэдэж байлаа.

	 

	* * *

	 

	Катяг хонины ферм рүү очиход Лидия яваагүй байсан бөгөөд хургаа эхэд нь хөхүүлж дуусгаад, шөнө нь ямар нэгэн юмнаас үргэсэн хонинд гишгүүлчихээс хамгаалж тэнд нь модон хашлаганы цаана тусгаарлаж байлаа. Урьд өмнө үргэлж л ингэдэг байсан. Лидия ч тэр ёсоор хийв. (Малын хашааны ойр орчмоор чоно ирдэггүй шөнө ховор ажээ) Катяг дэргэд нь ирэхэд Лидия хашлаганы жижиг хаалгыг хааж, дэгээгээр оньслов.

	Тэр хоёрын хэн хэн нь дуугарсангүй, хана руу бие биеэ түлхэн шахалцах хургануудыг ширтэн зогсов. Энэ жилийн хувьд бойжуулж авсан хамтралын бүх төл болох гуч хүрэхгүй хурганы зарим нь онд орж чадахгүй, учир нь эхийнх нь сүү ширгэж жилбэгүй болсон гэдгийг тэр хоёр хоёулаа мэдэж байв.

	— Катерина, дорой хургануудаа үнээний сүүгээр угжвал яасан юм? гэж Лидия асуухад

	— Нөгөө хэдэн тугал нь бас хэцүүднэ дээ гэж Катя хариулав.

	Лидия уул нь хэзээний сайхан, хэрсүүд хүүхэн байсан бол уу, одоо ч гэсэн түс тас, шулуун зантай, инээмсэглэдэг л юм бол хэнийг ч атугай шагнаж чадах урсгал дөлгөөн харц түүний том цэнхэр нүдэнд далд нуугдах ажээ. Гэвч Лидия хэзээ ч инээмсэглэдэггүй, Романовкад ирсэн цагаас хойш түүний царайд хоромхон зуур ч гэсэн инээмсэглэл тодорч байсныг Катя мэдэхгүй юм. Лидиягийн уруул ирсэн өдрөөсөө хойш тас жимийгээстэй уруулынх нь хоёр талаар гомдсоноос болж тогтсон бол уу гэмээр гүнзгий нугалаас үүсэж, тэр нь сүүлийн сар гаруй хугацаанд улам ч тодорч гүн болсон мэт санагдана. Хэдхэн өдрийн өмнө Дорофеевын бодсоноор Катяг хамтралын дарга болгосон нөгөө хурал болоход Лидия конторт хамгаас сүүлд орж ирээд хаалганы дэргэд зогсоход түүний ядарч туйлдсан, шалбийсан нүүр урьд урьдынхаас ч илүү, улам гомдож урвайсан мэт харагджээ. Эхлээд Дорофеев, дараа нь Андрон өвөө гартаа чанга атгасан малгайгаа даллан ямар нэгэн юм ярьж байхад Мишуха нөхрийг нь чухам юунаас болж буудсаныг Лидия мэдэж байгаа бол уу, үгүй бол уу гэж бодсоор байжээ. Үүний учир шалтгааныг тосгон даяар хэн нь ч, хэзээ ч ил хэлэлцэж байгаагүй, гагцхүү Катя л анхандаа халуун төмрийн газар болсон явдлыг хүн амьтан мэдчих вий гэхээс яс нь хавталзаж байсан бөгөөд дүүг нь шийтгэсний дараа намайг өмөөрч байж ийм юманд орсон юм чинь мэдээж, мэдэж л таарна гэж боджээ. Тэгээд өөрөө ч мэдэлгүй бүүр хээвнэг болчихжээ. Катя, Пилюгин хоёр сэм холбоотой гэж хүмүүс жиг жуг гэлцэж байх үед энэ бүхэн цөм худал, хов живийн яриа байсан бол одоо Катя яах ч учраа олохгүй, үнэндээ өөрийн эрхгүй өөрийгөө бузар явдлаар Пилюгинтай холбосныг минь хүмүүс мэдвэл ч мэдэг, Лидка ч ялгаагүй мэдэг гэж боджээ. Миша нь өөрийгөө гэж бодолгүй бузар булай явдлынх нь хариуг төлжээ. Гэлээ ч гэсэн тэр хурал дээр байхдаа: Лидия мэдэж байгаа бол уу, үгүй бол уу? гэсэн эргэлзсэн бодол түүнийг шаналгасаар байв. «За, хүүхнүүд минь, юу болоод дуугүй суугаад байна даа, Андрон Игнатьевич, мөн нөхөр Макеев Петрован гээд эрчүүд цөм саналаа хэлчихлээ шүү дээ...» гэсэн Дорофеевын дуу бүдэг бадаг сонстов. Пээ, дархан Макеев хүртэл үг хэлсэн байна шүү гэж Катя гайхав. Тэгэхэд Катя үгийг нь сонсоогүй, өөрийг нь ч хараагүй байдаг. Тэр хаа байна аа? Аа, цонхны тавцан дээр сууж байна. За тэр Лидия толгойгоо хөдөлгөлөө, одоо тэгэхлээр «Энэ муу завхай эмийг даргаар сонгоод яадаг юм!» гэж хашхирна даа. Хамаг амьтны өмнө шуудхан ингээд хэлчих нь ч зүйтэй, ер нь над шиг хүн яаж дарга болж чадах вэ... Гэтэл Лидия дуугүй зогссоор л байлаа. Тэгтэл Василиха авгай цуцаж ядарсан дуугаар: «Олон таван үг яриагаар яадаг юм бэ? Яг үнэндээ бодоод байхад өөр хэнийгээ сонгох вэ дээ. Бичиг номтой гэдэг нь нэг хэрэг, зовлон нь барагдахгүй хөөрхий энэ хүнд хэчнээн их сэтгэлийн хүч чадал, тэвчээр байдаг нь гайхмаар өөр хэрэг! Тиймээс ч манай хамтралыг авч явж чадах хүн Катягаас өөр байхгүй ээ» гэж хэлэх нь сонсогдов. «За тэгвэл та нар дэмжиж байх шив дээ?» гэж Дорофеев дахин лавлав. Олон авгайчуулын дэмжиж сайшаасан шуугиан дундаас нэгэн хүн: «Бид нар үгнээс нь ч гарахгүй» гэж хэлэх сонстов. Харин Лидия Пилюгина өөрийнх нь эсрэг хандаж юу ч хэлсэнгүй, тэгээд Катягийн төлөө бүгд саналаа өгөхөд мөн адил гараа өргөсөн билээ...

	Хашлаганы өмнө хэсэг зогссоноо, Катя Лидия хоёр гадагшаа гарч, хонины шургааган хашааны дэргэд очиж зогсов. Энд зуны шөнө хонио хотлуулдаг бөгөөд өвөлжин эзгүй хоосон байсны учир одоо хэр нь цас нь гүйцэд хайлаагүй байв.

	Хаврын урт өдөр нүцгэрсэн толгодын цаагуур шувтарч, тэдгээр толгодоос униар манан ч дэгдэн хөөрөхгүй харлан харагдана. Тэнгэр хөхрөн бүдгэрсээр үдшийн харуй бүрий нөмрөн, улам доошлох мэт санагдана. Толгодын дунд орших Романовка тосгонд ч харуй бүрий болж, хаа нэгтээ бяцхан цонхоор бүдэг гэрэл ёлтойх ажээ. Тосгоны гудамжаар ганц ч хүн амьтан үзэгдэхгүй агаад хэрэв ганц нэг айлын цонхоор ёлтойх гэрэл, бас өлдсөн малын майлах мөөрөх үгүй сэн бол энд ямар нэгэн амьдрал байгаа юм байна гэхийн аргагүй.

	Катя, Лидия хоёр бас нэг хэсэг хашааны дэргэд хөдлөхгүй зогсохдоо даруйхан салж явах хэрэгтэй атал хоёр биедээ ямар нэгэн юм хэлэхийг хүссэн бололтой, чухам юу гэж хэлэхээ хэн хэн нь мэдэхгүй хоргодон зогсоно. Катя сая л нэг санаа алдан:

	— Сая намайг чиний... хадам эх учиргүй харааж загналаа. Чамайг ферм рүү явууллаа гэнэ ээ гэж хэлэхэд, Лидия:

	— Тийм ээ, би харсан гэж ярвалзасхийн хэлэв.

	— Хариугаа авч, малын өтөг рүү хөөсөн юм байх аа...

	— Тэр чинь дандаа л тийм хараал урсгаж явдаг юм гэж Лидия гунигтай дуугаар хэлэв.

	Ингэж хэдэн үг солилцсоны дараа тэднийг хооронд нь тусгаарлаж байсан үл үзэгдэх хана бүр арилаагүй ч, тун нимгэрэх шиг болов.

	— Би эртнээс л ажаад байгаа юм, чи тэднийд... нэг л хэцүүхэн байгаа биз дээ гэж хэлэхдээ Катя уул нь «Федотьятай хэцүү байгаа биз дээ» гэх гэснээ болиод зориуд «тэднийд» гэж хэлэхдээ хуучин нөхрийг нь хамаатуулжээ.

	— Энэ талаар яриад яах вэ дээ гэж Лидия харуусалтай хэлэв. Тэгснээ дараахан нь тэсэлгүй уйлж, — Хэн мэдэх билээ дээ... Катерина минь, хэн санах вэ... гэлээ.

	Чухам яачихна гэдгийг гүйцээж хэлээгүй ч гэсэн Катя цөмийг нь ойлгож байлаа.

	— Нөхрийг чинь Афанасьевын зулбасга цааш нь харуулсны төлөө нар чинь гарч байна уу гэж намайг тавлаж дуусаж байна аа хө.

	Лидия ингэж хэлээд палигар хуруугаараа хацар дээрх нулимсаа арчив. Тэгээд тэр хоёр бас хэсэг зуур юм ярьцгаасангүй. Дараа нь Катя нэг л биш дуугаар:

	— Намайг сэрээгээр нэвт сүлбэх байх даа гэж чамайг тун муухай санаж явж шүү гэв.

	— Тэрийг л сэрээгээр шааж байвал таарах байсан юм гэж Лидия хариу хэлээд, Катя руу эргэж, өөдөөс нь эгцлэн хараад: — Урьд би чамайг гэм зэмгүй явахад чинь хардаж, нүгэл хийж явсан шүү, чи минь уучилж үзээрэй. Одоо бол би чамд шал өөр юм хэлнэ, чи тэглээ гэж битгий сэтгэлээ тарчилга... Чамд тэрнээс ч их зовлон бий. Би яах вэ дээ... Өөрийнхөө хэдэн хүүхдийг л өрөвдөх юм даа гэж хэлэв.

	Катягийн хөмсөг өөрийн эрхгүй хөдлөхөд, харцаа буруулав. Лидия уур нь дүрсхийн ширүүн дуугаар:

	— Өнчин хоцорчихлоо гэж байгаа юм биш... Харин Пашкаг л гэхэд Федотья аль хэдийнээс элдэв муухай юманд сургачихсан учраас тэр. Нас нь яагаа ч үгүй хэр нь хүн амьтныг яг л өмхий хүрэн шиг ямар айхтар үзэн яддаг гэж санана аа. Сонька нь яах вэ дээ, бүр бага юм болоод тэрний ятгалтад нь нэг их орчхоогүй байна. Гэхдээ л муу хөгшин шулам санасандаа хүрч, охиныг минь ч бас өөдгүй санаатай болгочих байх даа гэв.

	— Лидия, чи... чи энэ бүхнийг тасалж болиулаач гэхэд нь Пилюгина зөвхөн толгой сэгсэрч:

	— Иш-ш, би хийлгүй яах вэ дээ? Даан ч бүтэх юм алга. Би л чадахгүй бололтой... За, үг олдох нь. Явцгаах уу даа гэлээ.

	 

	* * *

	 

	Катя гэр лүүгээ гэлдэрч явах замдаа элдвийг бодно, ганц өнөөдөр л гэхэд эхлээд тоо бүртгэгч Мария, дараа нь Лидия, энэ хоёр урьд өмнө өөрт нь мэдэгдээгүй байсан цоо шинэ төрх, зан чанараар нээгдэн танигджээ. Ер нь сүүлийн хэдэн өдрүүдэд нэг л хачин, ойлгомжгүй явдлууд болоод байх шиг, урьд нь хэн ч биш жирийн нэг эмэгтэй байсан бол, одоо өөрийнх нь хувьд энэ хорвоо дээр хамгийн аймшигтай хүн болох Пилюгиний оронд гэнэт даргаар сонгогдчихоод байдаг. Гэхдээ одоо Пилюгин бүр байхгүй. Түүний хариуд ариун цагаан өгөөмөр сэтгэлтэй дүү Мишуха нь шийтгэгдээд зовж яваа. Бас хөгшин Федотья занаж зүхэж "гайгүй ээ, Артемушкийн хүүхдүүд өсөж том болоод та нарт хариу өгнө өө" гээд байгаа... Нээрэн ч тэрний хэлснээр муу юм болж мэдэх шүү, Лидия ч Пашкагийнхаа талаар зүгээр нэг хэлээгүй ч байж магад, бага гэлтгүй хүмүүсийг яг л өмхий хүрэн шиг айхтар үзэн яддаг хэцүү амьтан гэл үү. Бурхан минь, энэ хорвоо дээр ганцаараа амьд явах чинь яасан хэцүү юм бэ! Мишка маань эргэж иртэл мөн ч өдий байна даа, хөөрхий. Ашгүй дайны явц дуусах тийшээ хандаж байх шиг байна, аав, Степан хоёр маань ч ирэх дөхлөө, тэд маань хуучин шигээ хамаг ажил амьдралаа залаад явчихна, тэр цагт Пашка Пилюгин, шалбийсан Федотья эмгэн, өөр хэн ч занасан яадаг юм? Харин одоохондоо шүдээ зуугаад л тэсэж яв гэж тоо бүртгэгчийн хэлдэг ч зөв шүү... гэх мэтээр бодов.

	Хүүхдүүд нь түүнийг хэзээний л тэсэж ядан, өлсөж ядарсан харцаар хүлээж байсан боловч, чанасан төмстэй тогоо нь тэр хэвээрээ байлаа. Хоолоо ямагт хамт сууж иддэг заншилтай байжээ. Чанасан төмсөө хөргөчихгүйн тулд Захар хүү тогоог гаднаас нь даавуу шаавуугаар ороосон байв.

	— Яасан их удаа вэ? Аягүй их өлслөө гэж Зойка уйлагнан хэлэв.

	— Дуугай бай чи гэж Захар зандраад алчуурыг задалснаа, — Нялх амьтад шиг. Катя ээж одоо завгүй байна шүү дээ! гэв.

	Катя хувцсаа тайлаад, Зойкагийнхаа толгойг илэв.

	— Та нар хоолоо ид дээ. Би идмээргүй байна.

	— Юү гэсэн үг вэ? гэж Захар гайхахад:

	— Нээрэн шүү. Жигтэйхэн ядарчихлаа. Ээж нь хэвтмээр л байна. Та нар миний хувийг идчих. Ижилхэн хуваагаарай гэв.

	Уранхай хөнжлөө нөмрөөд хэвтэхдээ Катягийн толгой эргэж, чихэнд нь «Катя ээж одоо завгүй байна шүү дээ» гэсэн Захарын үг сонсогдсоор байв. Тэгээд сэтгэл зүрх, дотор нь давчдаж, толгой тархи нь хатгуулах шиг болоод: хүүхдүүд хүртэл ингэж бодоцгоож байхад, би гэдэг хүн... Бурхан минь, ямар нэгэн юмнаас эхлэхгүй бол болохгүй нь ээ? Юунаас эхлэх бил ээ? Мария гэж маанаг золиг контороо шохойдох ажил бодож олдог, жаахан азнадаг ч байж дээ. Одоо авгайчуул юу гэлцэх бол...

	Катя унтах гэж ихэд тарчлан, толгой нь мансуурах мэт нүд нь анилдах бөгөөд хоорондоо ямар ч холбоогүй элдэв эрээн бодол хойно хойноосоо солигдоно. Маргааш өглөө бүх үрийн будааны агуулахыг шалгах юм байна шүү гэж бодов... Хүүхдүүд маань өлсөх нь дээ, төмс дуусаж байдаг... Бурхан минь, аав, Степан хоёроос маань хэзээ захиа ирэх бол оо? Аав маань хаврын тариалалт эхлэхийн өмнөхөн дандаа МТС руу явдаг байсан. Би ч бас явдаг юм бил үү? Яваад ч яах юм билээ, очоод юу гэж хэлэх вэ? Цаашдаа ч гай зовлон багасахгүй, битгий горьд гэж Мария хэл лүү. Энэ чинь юу гэсэн үг вэ? Тэгж хэлээд харцаа буруулсан шүү... Дархан Петрован хурлаас хойш үхсэн амьд нь мэдэгдэхгүй алга болчихлоо, ер харагдсангүй. Яасан юм бол оо? Үгүй, дархны газар лантууны дуу гарч байсан байх шүү... Хэн нэгнээс төмс зээлдэг юм бил үү. Муусайн хүүхдүүддээ өдөрт ядаж ганц ганц аяга сүү өгч байх юм сан. «Үүрээ ч засаж амжаагүй хэвтэж өндөглөх болчхоод явж байна уу» Муу хорт могой, Лидия яаж ийм амьтантай цуг нэг гэрт байж чадна вэ?.. Степаныг дайнаас эргээд ирэхлээр Пилюгиний яаж орхисныг ... хэрхэн тэрүүнд тайлбарлах бил ээ?! Тэнгэр минь, тэр үүнийг ойлгоно гэж үү?! Эрчүүд хэзээ ч тийм юмыг ойлгохгүй... За байз, МТС-ээс манайд ямар ямар трактор өгөх гэж байгааг нь асуух юм шүү? Хэдийг өгөх бол! Энэ бүгдийг бүр Пилюгин байхдаа ч МТС, хамтрал хоёрын хооронд ярьж тохиролцож байсан байх ёстой, цөмийг нь мэдэх хэрэгтэй юм байна. Бас мал хариул гэж аль нэг авгайд хэлж бэлдүүлэхгүй бол болохгүй. Туслах малчин ч өгөх хэрэгтэй. Захарыгаа өгдөг юм бил үү? Үгүй, тэгэхлээр хүүхдүүдээ хэнтэй үлдээх вэ?.. Хэчнээн ч хурга хорогдов доо, ядах нь ээ хагас нь ч гэсэн үлдээсэй. Толгодын цас түргэн хайлж дуусдаг ч болоосой. Мал гэдэс гарч, бас хүүхдүүд ч гэсэн хоол хүнсэндээ хэрэглэж болох янз бүрийн ургамал, ногоо түүвэл аштай юу даа...

	Энэ бүх бодлууд түүний ядарч хүндэрсэн толгойд хойно хойноосоо цувран, ёроолгүй эргүүлгээс хөвөн гарах зомгол шиг хий хоосон бодлоос нь нэг ил гарч, тэгснээ ухаан бодлыг нь шаналгаж шаналгаж орхиод, булингартай усанд хаясан бул чулуу живэх мэт алга болох ажээ.

	Тэгэн тэгсээр Катягийн бодол санаа замхран зовлонг амьдралаасаа хэсэгхэн зуур ч болов салж, гүн нойронд өөрийн эрхгүй дарагдав.

	 

	* * *

	 

	Маргааш өглөө нь босоход Катягийн бүх бие, сэтгэл нь ёстой л шинэ шөл уугаад боссон мэт хөнгөрчихсөн, нэг их айхтар хүнд давааг туулсан юм шиг, тэр даваа өөд салхи шуурга сөрөн бүдэрч таварцаглан унаад, дахин босож, байдаг хүч тэнхээгээ шавхан зүтгэхдээ, ингээд шургаад уначихвал муусайн хүүхдүүд минь яана даа одоо гэж сэтгэл түгшин явж байсан мэт санагдана. Ашгүй тэр өндөр даваагаа давж, одоо ердөө л нүдэнд үзэгдэхгүй зураасыг л алхаад гарчихвал шинэ амьдралдаа хүрчих юм шиг. Хүч тамир нь шавхагдаж бараг дуусаж байхад Катя эцсийн шийдвэрлэх тэр алхмыг өлхөн хийж чадах мэт өөрт нь санагдсан нь гайхмаар, гагцхүү тэр алхмыг хийнэ гэхээс зүрх нь үхнэ.

	Гэвч нэг талаар зүрх нь үхэх боловч, нөгөө талаар хиймээр санагдана. Эцэг, Степан хоёр нь фронтоос эргэж ирээд өөрийг нь магтаасай гэж хүснэ. Гэвч Степан одоо яадаг л бол доо...

	Катя пийшингээ галлачхаад вандан дээр сууж, хоёр гараа өвдөг дээрээ тавив. Тасалгаанд харанхуй, пийшин доторх хагалсан хус тас нясхийн дүрэлзэх бөгөөд үнэгэн харанхуйгаар улам хар болсон хана туурга, цонхны шилэн дээр галын дөлний улбалзах туяа наадна.

	Нэгэнд нь цай чанахаар, нөгөөд нь төмс, атга шар будаа, зүсэм гахайн өөхтэй шөл хийхээр галд дөхүүлэн тавьсан хоёр ширмэн тогоотой юм буцалж эхэлсэн боловч Катя хөшсөн мэт суусаар. Нөгөө хөнгөн шингэн болчхоод боссон хүн чинь юу билээ. Одоо толгойд нь: Степан ойлгохгүй л дээ, одоо яая гэх вэ! Яая гэх вэ? Эцсийн эцэст, би тэрний юу юм бэ? Аваад суучихвал эхнэр нь биш, сүйт бүсгүй нь ч биш, зүгээр л... гэсэн бодол зогсоо зайгүй шаналгана.

	Петрован Макеевыг дархныхаа газар лантуу дөшөө хангинуулах чимээгээр Катя сая сэхээ авч, бодлоо таслав. Талийгаач болсон Донька охиноо районы төвөөс авчирсан тэр өдрөөс хойш хэдэн долоо хоног Петрован ганц ч удаа архи балгалгүй, эв эрүүл байгааг санаад, уул нь хүний мөс тун сайтай ажилсаг хүн шүү дээ, түүний ганцаараа туулсан амьдрал нь мөн л зовлонтой байсан, тэрнээсээ болоод л гайтай хар архийг уудаг болсон байлгүй дээ гэж бодлоо. Ингэж бодонтуут, дахиад ууж эхлэх вий дээ! гэж сэтгэл нь түгшив. Дорофеев, Андрон өвөө хоёртой тэднийд ирэхдээ Макеев юу гэж хэллээ? Миний ам өчиг ч түр шүү дээ, тэсэхгүй бол яана... гэсэн. Хэрвээ тийм дээ хүрвэл ч түүнийг архинд орохоос нь яаж ийгээд хөндийрүүлж, бүр баларч дуусахаас нь хамгаалах хэрэгтэй юм шүү...

	Катя босож, буцалж байгаа ширмэн тогоотой цайгаа гаргаад аягалан, хатаж орхисон талхны зах дээр давс үрээд торжигнуулж гарав. Өчигдөр орой хүүхдүүд нь чанасан төмснөөсөө түүний хувийг идсэн боловч хувь талхыг нь идэлгүй, алчуураар бүтээгээд ширээн дээрээ үлдээсэн байжээ. Талхны энэ захыг идэх хүсэл хүүхдүүдэд нь яасан их байсан бол, лав Захарка хориглож: «Та нар чинь яасан ичдэггүй юм бэ, Катя ээж юу идэх болж байна. Хувь хувиа гудраад болоо юм биш үү» гэж хэлснийг ч гадарлаж байв. Өчигдөр нойрсохоор зүүрмэглэж, бодол санаа нь орон гаран байхад энэ үгсийг хальт сонсож байснаа одоо санаад өөрийн эрхгүй уярав.

	Талхныхаа захыг идэж, аяга буцалсан усаар даруулчхаад, Катя цонхоор тусах үүрийн бүдэг гэгээнээр ор дэвсгэрээ хурааж, хогоо шүүрдэн, пийшин доторх дутуу шатсан түлээг бөөгнүүлээд амыг нь дутуу хаав. Энэ бүхнийг дадсанаараа, чимээ шуугиангүй хийхэд, хүүхдүүд нь дулаан ханзан дээрээ толгой толгойгоо нийлүүлээд тухтай нь аргагүй бөх гэгч унтацгааж байлаа. Ханзан дээр хэвтсэн хүүхдүүд халууцсан бололтой, хучлага нь хөлийн үзүүрт хөглөрсөн байв. Катя хучлагыг аяархан татаж хүүхдүүддээ нөмөргөөд элэгдэж хуучирсан оготор дээлээ өмсөөд гэрээсээ гарлаа.

	Дорно зүгээс тэнгэрийн хаяа дөнгөж гэгээрч эхэлсэн боловч, ганц ч байшинд гэрэл ассангүй, бүх айлын яндангаар утаа гарч байсан хэр нь керосин олдохгүйгээс авгайчуул цөм Катягийн нэгэн адилаар харанхуйд, зуухандаа дүрэлзэх галын дөлний гэрэлд өглөөнийхөө хамаг ажлыг хийдэг байв. Романовка даяар энэ хар өглөөгүүр цорын ганц цонх гэрэлтэй байдаг нь хамтралын дархны газар бөгөөд тэрхүү дэнгийн бүдэг гэрэл, бас алх дөшний хангинах дуун шинэ өдөр эхэлснийг зарлах ажээ.

	Катя өглөөний хүйтэн агаараас хэд залгилснаа, муу дээлийнхээ энгэрийг зөрүүлж товчлон, нөгөө шар гэрлийг чиглэн алхав. Дархны газар луу хэдий чинээ ойртон дөхөх тутам төдий чинээ дотор нь эвгүйрч, бөөлжис нь хүрнэ.

	Хоёрхон сарын өмнө, өвлийн хүйтэн өдөр, яг л энэ зөргөөр дархны газрыг чиглэн өөрийн ухаангүй гүйж явснаа, тэгээд хаалгыг нь зад түлхэн ороход өөдөөс нь дөрвөн нүд ширтэж, аль өглөөнөөс хойш архидсан Петрован Макеевын мэл гайхсан харц, Артемий Пилюгиний хорсол занал буцалсан нүдээр харж байсныг Катя саналаа. «Алив, унаа өгөөдөх! Муу өөдгүй амьтан... Харин чи, Петрован гарч бай...» гэж Катя шүд зуун хэлэхэд «Ингэхэд би хаашаа явах болж байна» гэж Макеев асуусан сан. Хамтралын дарга, дархан хоёр ажлын ширээний дэргэд зогсоод нэрмэл ууцгааж байлаа. Ширээн дээрх элдэв төмрийг жаахан зайцуулж, гарсан зайнд нь хугас шилтэй юм, бас нүүрсний тоос, үнсэнд дарагдсаар байгаад гялтайсан банзан дээр талх, хоёр ширхэг сонгино тавьсан харагджээ. Пилюгин арилгасан сонгинын цагааныг талхны зөөлөн рүү шигтгээд: «Юуны чинь хаашаа, хаашаа гэж, даруулга юу ч үгүй болсныг харахгүй байна уу. Манайх руу гүй. Лидкад очоод, намайг явууллаа гэж хэл...» гэсэн. Тэр үгээ аяархан хэлсэн байж болох юм гэвч Катягийн чихэнд хэнгэрэг дэлдэх мэт сонсогдсон сон. Учир нь, түүний хоолойд бах нь ханасан хүний тавласан өнгө, харцанд нь олзоо дуусгах гэсэн араатны шинж бүрдсэн байв. Макеев тухайн үедээ юу ч сонсоогүй, хараагүй бөгөөд согтуугийн улмаас ийм тийм юмны нарийн учрыг ч мэдэхтэй манатай болчихсон байсан авч, Катя бүх учрыг ойлгожээ. Бас даргыг хайж, сандарч харайж явснаас хойш жигтэйхэн их хугацаа өнгөрч, магад ч үгүй Донька нь өдийд амьсгаагаа хураачихсан ч болов уу гэж тэр үед санагдсан билээ. Катя айж эмээсэн харцаар дархны газрын доторхыг тойруулж харснаа, төмөрчний унтдаг хэвтэр дээр бүтээгээд орхисон цүнх шүү юм байхыг шүүрэн авч, дарханд өгөөд: «Май... яв гэм» гэж «Үгүй ээ, чи чинь... чи ингэхэд бидэнтэй нийлж, уух гэж байгаа юм уу» гэж нүд нь орой дээрээ гарсан Макеев асуухад «Зайлаад өгөөч, тэнэг ээ!» хэмээн хашхираад түүнийг түлхэж, арагшаа ухарсан дархан, эвэртэй туулай үзсэн мэт мэл гайхсан дуугаар: «Эргэлт болжээ» гэж хэлээд гарахдаа, хананд өлгөөтэй байсан малгай, хүрэм хоёроо шүүрэн авсан сан...

	Энэ бүх бодол Катягийн толгойд гялсхийн орж, хаа ч юм, бөөгнөрөн хурж, дур нь гутахуйяа буцахаар шийдэн зогтусав. Тэгснээ толгойгоо гудайлган, огцомхон хэд алхлаад, дархны газрын хүнд хаалгыг татав.

	Петрован Макеев борнойн хошуу давтаж байлаа. Катяг хараад, өлийж:

	— Аа, та юу... за, сайхан унтаж амрав уу, дарга аа, гэж толгой дохин, цагаан болтол улайдсан богинохон төмрийг хавчуураар барин давтах зуур мэндлэв.

	Түүний ажиллаж байгаа нь харахад бахадмаар, хөдөлгөөн нь хөнгөн шалмаг, хүнд алхаа дээш далайн, буулгах тоолон нөгөө улайдсан төмрөө эргэж тойруулахад тэр нь сунаж, үзүүр нь шовх болж байв.

	Төмрөө тал талаас нь давтаж дуусаад, устай сав руу хийхэд ус нь шархийн, бөөн уур савсав.

	Хавчуураа тавиур дээр тавиад, Катя руу эргэх зуур хир тортог болсон алчуураар гараа арчиж:

	— За яах вэ, Катерина... Би бүх юмыг жин тан хийчихнэ. Элдэв борной, анжис гээд цөмийг нь хийж өгнө! Дараа нь морин хадуурын тармуур энэ тэр гээд бүгдийг нь амжуулна. Санаа зовох юм огт үгүй гэв.

	— Нээрэн үү? гэж Катя хүүхэд шиг баярлан дуу алдав. Тэр орж ирээд л хаалганы хажууд зогссон, яг тэр хэвээрээ, юун тухай ярихаа ч мэдэхгүй, ер нь яах гэж дархан дээр орж ирснээ ч сайн ойлгохгүй зогссоор байлаа.

	— Дархны ажлын талаар гэвэл чи санаа битгий зов. Би хэлсэн үгэндээ эзэн болно оо.

	— Гялайлаа, Петрован! гэж Катя дуу алдахад

	— Баярлах юу байх вэ дээ, тариалах цаг болчхоод байна гэв.

	Дараа нь тэр хоёр таг дуугүй болцгоочхов. Катя яг энэхэн мөчид Пилюгин тэр хоёрын хооронд өвөл юу болсныг огтхон ч бодолгүйгээр санаандгүй ор луу нь харчхав. Макеев ч бас яагаад ч юм, тийшээ харчихжээ. Катя түүний ингэж харахыг мэдээд хамаг бие нь шатах мэт халуу оргиж, толгойгоо унжуулан, хөдлөх ч тэнхэлгүй, модон өмд өмссөн мэт зогссоор байв. Дархан ч бас яахаа ч мэдэхгүй, дэмий л хоолой засав. Тэгээд халуун төмрийнхөө хөөрөг рүү эргэж, догонцон очоод нэг тал нь улайдсан төмрийг хавчуураараа сугалж гаргаснаа, галд нь буцааж хийгээд, хөөргийнхөө оосроос атган татаж эхлэв.

	Катя шаасан гадас шиг огт хөдөлгөөнгүй тонгойн зогссоор байв. Макеев, Катя руу ч харалгүй, уцаарласан мэт хөөргийнхөө шахуургыг дарсаар.

	Катя сая л гэнэт ухаарах шиг хүзүүгээ нажигнатал толгойгоо огцом эргүүлэн, хаалгыг мөрөөрөө хүчтэй түлхэн онгойлгоод, дуу алдан гиншсээр дархны газраас гүйхээрээ гарлаа.

	 

	* * *

	 

	Хожим хойно, Пилюгинээс олсон Фроська охиноо төрүүлсний дараа, бас бүүр хэдэн жил өнгөрсний хойно ч гэсэн Катя, дарга болсныхоо эхний үеийн үйл явдлыг эргэж санахыг үе үе оролддог байсан боловч, санаанд тэр бүгдээс үлдсэн юм бараг үгүй ажээ.

	Үүр дөнгөж гэгээрэн цайж байсан хаврын тэр нэгэн өглөө, бас дархны газраас харвасан сум шиг год үсрэн гарч, харанхуйд хаашаа ч юм гүйж явахад нь шөнийн хүйтэнд хатуурсан цасны шаржигнаж байсан чимээ, энэ бүхэн л бодол санаанд нь тодоос тод үлдэж хоцорчээ. Өөр бас үлдсэн юм гэвэл, тавдугаар сарын нарлаг, дулаахан өдөр, ногоон толгодын бэлээр бэлчиж байгаа хамтралын сүрэг, саяхан хагалсан газрын хурц чийгтэй үнэр, тэр талбайд суулгасан үрийнхээ гүнийг хэмжиж явсан нь, бас Дорофеевын сулхан дуугаар хэлсэн: «Биеэ барих л хэрэгтэй дээ, Екатерина Даниловна минь. Фронт дээр эцэг чинь амь үрэгдсэн. Бас Степан Тихомилов ч үрэгдсэн» гэж хэлсэн аймшигт үгс үлдсэн юм.

	Дөрөвдүгээр сарын тэр нэгэн бараан өглөөнөөс тавдугаар сарын нарлаг тэр өдрийн хооронд хамаг юм нь балран бүтэлгүйдэж, бодол санаанд нь бүрэг бараг юм л үлдэж үймэрнэ. Ердөө л хэдэн буланд нь үлдсэн хэсэгхэн буудайн үртэй агуулахдаа ороод яах ч учраа олохгүй алмайрч зогссон Катя, хүн болгон Легостаиха нярав гэж дууддаг Легостаева Евдокия баргар царайлан: «Жилийн жилд л бид суулгах үргүй байдаг. Цөмийг нь фронтод өгч байна. Тэгээд л жил бүр районоос үрийн будаа өгдөг. Чи ч гэсэн район орж, учирлаж гуй...» гэж хэлсэн үг тэр ёсоор нь Катя явж, Дорофеевын цэлгэр өрөөнд очсон ажээ. Хуучирсан муу шинелиэ нөмөрсөн районы намын хорооны нарийн бичгийн дарга: «Тийм ээ, фронтод ... яагаад үрийн будаагүй байгаа юм бэ гэж одоо Пилюгинаас асуух юм сан! За яах вэ, ямар нэгэн арга бодохоос... Ер нь тэгээд чамд тариалалтынхаа ажлыг дуусгахад чинь бид аль болохоор тусална аа. МТС-ын даргатай би уулзаж, нас залуу, туршлага багатай дарга гэж чамд онцгой анхаарч харж үзээрэй гэж хэлсэн. Ер нь МТС руу өөрийн биеэр очиж уулзсан ч илүүдэхгүй шүү» гэж хэлсэн билээ. Тэгээд ч Катя районы «үр тариа бэлтгэх» конторт очиж, Легостаиха нярав, Андрон өвөө хоёрынхоо хамт морь тэрэг дээр буудайн үр зөөж ачсан билээ...

	Заримдаа бас өөр юм ч бодогдоно, толгодын цас хайлж дуусаад, тариалангийн талбай дээрх цас нарны илчинд шалчийн хайлах цагаар шохойдож өнгө оруулсан контортоо авгайчуулыг нэг биш удаа цуглуулж хэн нь мал хариулах, хэн нь хагалгааны машин дээр ажиллах, хэн нь үрлэгээ хийх, сааль авах зэргийг хуваарилсан юм. Тийм хурал дээр чанга чанга хашхиралдан маргаж, заримдаа уйлаан хайлаан болж, хүн болгон л гэр орон, хүүхдээ орхиж болохгүй элдэв шалтаг тоочно... Катя хэд хэдэн удаа МТС орж, тэндхийн дарга гаргүй Гайдуковоос шалавхан хагалалтаа эхлээч, газар хатаж гүйцэх нь гэх ч юм уу, эсвэл байсхийгээд л эвдэрч орхидог тракторуудаа түргэхэн засаж өгөөч гэж гуйна. Байгаа нь гэх ердөө л хоёрхон тракторыг хамтралд хуваарилсан нь нэг бол ээлжлээд суучихна, үгүй бол хоёулаа зэрэг эвдэрчихнэ. 

	...Нэг бус удаа өөрөө газар хагалагч дээр сууж, нэг бус удаа өөрөө үрлэгээ хийж, хоёр нарны хооронд тариан талбайд байж, хүүхдүүдээ есөн настай Захаркаараа харуулаад гэрт нь орхино...

	Гэтэл энэ бүхэн аль эрт болж өнгөрөн, цаг хугацаа нарийн ширийн юмыг нь арчиж мартуулсан мэт санагдах агаад Катяд хүмүүсийн талаар бодох сэхээ ч байсангүй. Энэ сарын нь хамаг ажил явдал Дорофеевын дуулгасан аймшигт мэдээнд цохигдон Катягийн хувьд нарны гэрэл гэгээ ч үгүй болж агаар дутагдан, амьсгаа нь боогдох шиг болжээ...

	Тэр өдөр үр суулгах ажил бараг дуусаж, сүүлчийн хэсэгхэн газарт трактор ажиллаж байв. Катя бүр өглөө эрт хуучин Пилюгиний гацааны цаадах өвөлжих буудай суулгасан талбай руу морь тэргээр гарчээ. Кузьма Тихомилов амьд ахуй цагтаа нөгөө шатдаг тээрмийн оронд далан дээр шинэ тээрэм босгоё гэж бодож байсан боловч, хамтрал байгуулсны дараа хавар нь урьд үзэгдээгүй үер болж, даланг айхтар идэж ухсан бөгөөд тэр даруй даланг засаж сэлбэх хүн хүч байсангүй, хэдэн жил өнгөрөхөд далангийн шороог цас борооны ус бүрмөсөн эвдэж дуусжээ.

	Хоёр намхан гүвээний хоорондох тариан талбайд дөнгөж цухуйгаад ногоорон байгаа тарианы гарц нарны шижир туяанд хүч аван өндийж байгааг харсан Катягийн сэтгэл таатай байлаа.

	Катя бөх гэгчийн цэрэг бахиал, бас хоёрхон долоо хоногийн өмнө зузаан даавуугаар оёсон шинэхэн хөх банзлаа өмсжээ. Арван метр тийм даавуу, шинэ гутлыг Дорофеевын шийдвэрээр районы хангамжийн газрын агуулахаас түүнд шууд олгосон ажээ. Катя үрийн будааны асуудлаар районы намын хороон дээр ирэхэд нь, Дорофеев түүний улаараа ханзарч ангайсан яйжгай гутал, энд тэндээ нөхөөс болсон хуучин банзлыг нь хараад, юу ч хэлэлгүй утсаа авч, хангах хоршооны даргыг дууджээ. Юун тухай ярьж байгааг нь ойлгосон Катя сандран тэвдэж «Үгүй шүү, үгүй... надад мөнгө байхгүй. Үнийг нь төлж чадахгүй, хэрэггүй...» гэхэд «Зүгээр ээ, районы намын хороо мөнгийг нь төлчихнө. Чи тэнд очоод гарынхаа үсгийг л зураарай. Тэгэхгүй бол энэ шавар шавхай дунд юу өмсөж явах вэ, мөдхөн хаврын тариалалт эхэллээ» гэж Дорофеев хэлжээ. Энэ даавуугаар гурван хүүдээ цөмд нь өмд оёж, Зойкадаа банзал шидэж, өөдөс даавуу ч хаялгүй ашиглажээ. Өөрт нь гэхэд ганц ч аятайхан цамц байсангүй, гэвч давын өмнө хэдэн хүүхдийнхээ биеийг халхалъя гэж шийдсэн бөгөөд шинэ хувцас оёулж өмссөн тэр хэд нь хэчнээн баяр хөөр болж, нүд нь цогтой гялалзаж байсан гэж санана.

	Бас Дорофеев, дайны аймшгийг биеэр амсаж туулж байгаа өвчтэй энэ хүн, түүний амьдралд үгээр хэлж тайлбарлахын аргагүй тийм чухал, том юм хийж, хувь заяанд нь их эргэлт хийсэн талаар дурсан бодов. Гэр оронд нь ч гэсэн, хамаг юм одоо өөрчлөгдсөн мэт санагдав. Ямагт ходоод хоосон шахам байдаг хүүхдүүд нь ч гэсэн уйлалдах нь багассан мэт санагдах болсон бөгөөд бодвол Захарка тэр хэддээ үргэлж сургаж, ээж маань нэгэнт л хамтралын дарга болчихсон юм чинь та нар бага шиг уйлж, завгүй болсон ээжийнхээ оронд чадах чадахаа хийж, аль болохоор тусалсан чинь дээр гэж ойлгуулжээ. Тийм ээ, түүнийг Дорофеев бүх талаар дэмжиж, харж үзэж байсан бөгөөд харин тэр өөрөө намрын хяруунд цохиулсан наран цэцгийн иш шиг харлаж хатаж, өдөр хоногоор дордон, удаан амьд явахгүй мэт санагдана. Аяа, амьдрал чи юутай хатуу ширүүн, шударга бус загнана вэ! Дорофеевыг фронтод олсон шарх нь улам сэдрэн шаналгах бөгөөд тэгтлээ хөгшрөөгүй тэр эр олон жил амьд явж, хүн арддаа өчнөөн баяр баясгалан өгөх сөн билээ. Тэгэхэд хорвоог тэр аяар нь үзэн яддаг хөгшин Федотья Пилюгина өвдөж хэвтэх нь бүү хэл, сохор чөтгөр ч тоохгүй олон жил амьд явна. Түүний хорсол зүхэл Катяг харахлаараа улам ч буцлан дүрэлзэж, дархан Макеевын халуун төмрийн галд улайсгасан хэрчим төмөр шиг халуу шатах ажээ. Өнөөдөр өглөө гэхэд л жүчээ рүү очдог зам дээр тааралдан хөндөлсөж, ташаа тулаад тэнхээ мэдэн: «Аа, өмхий садар! Хаанаас гутал олоов, хараач хөөе, цоо шинэ банзал өмсчхөж, бүр гарч өгөх нь ээ! Бас муусайн зулбасгуудаа хүртэл шинэ цамцаар гоёчхож... Артемушка маань чамайг бодох нь ээ фронтын дайчин байсан хэр нь хэзээ ч районоос ийм юм авчирч байгаагүй юм сан. Хэн чамд энэ бүгдийг өг өө вэ? Тэнд бас нэг юмтай наалдаж орхио биз дээ, муу өөдгүй жингэр...» гэж орилоход доромжлогдохын ихээр доромжлогдсон Катя тосгоны авгайчуулын авирладгаар «Дуугаа тат, хөгшин шулам!» гэж урдаас нь чанга хашхиртал, Федотья чухамхүү үүнийг нь л хүлээж байжээ гэмээр улам чанга дуугаар: «Аа тэгнэ ээ, дууг минь хорих нь уу, миний хэлдэг үнэн байх нь ээ! Чи ч завхайрч сураагүй биш дээ, Артемушкагийн минь доор заваарч хэвтээ биз дээ, ичих нүүргүй эм! Лидка тэнэгээс ондоо чамайг уучилдаг хүн гэж хаа байх вэ...» гэж чарлаж гарав.

	Федотьягийн энэ муухай хараах, орилохыг Лидия, ойр хавьд байсан авгайчуул, жүчээнд бөгтгөнөж байсан Андрон өвөө гээд олон хүн сонсжээ. Катя золтой л түүний алчуур доороос өрвийсөн хэдхэн шар үснээс нь зулгааж, гулдчиж чирсэнгүй, чухам яаж биеэ барьж чадсаныг бүү мэд, шүдээ янгинатал зуугаад хажуугаар нь өнгөрөв. Дараа нь Андрон өвөө морио тэргэнд хөллөх зуураа: «Санаа муут яван хатна гэдэг, ёстой нүгэл нь нүдээрээ гарч баймаар хорт могой шүү. Катерина чи бүү гутар... Газар нулимчихвал тэр нь дээр» гэхэд Катя «Намайг тайтгаруулах хэрэггүй ээ, би ямар балчир хүүхэд биш! Энэ нь ч аргадаад л, тэр нь хайрлаад байх чинь вэ!» гэж ууртай ширүүн хариулаад, гараас нь жолоог шүүрэн авч, хэд ороолгон арилж өгөв.

	Хожим нь огтхон ч гэм зэмгүй, зөвхөн сайн санааныхаа үүднээс хэлсэн сүү шиг цагаан сэтгэлт өвгөнийг дэмий гомдоосондоо өөрийгөө уучилж чадахгүй амаа барьж билээ.

	Наран авхай найртай сайхан ээж, намар тийшээ хамтралын тариа будаанд гэдэс хагартал цадаж, голийтлоо таргалдаг зурам гэгч үй түмэн дайсан дуу дуугаа авалцан, толгодын энгэрээр годгонон гүйлдэнэ.

	Хүйтэн, тунгалаг булаг энд тэндгүй ундран шоржигносон нарийн хөндийд янз янзын модод навч нахиагаа дэлгэн, нарны гэрэлд залуу навчис тостой юм шиг гялтганах нь ногоон үүл доош буусан мэт. Бут бургасанд үүрээ зассан шувууд аз жаргалаа дуулан жиргэлдэнэ. Хүмүүсийн амьдралд юу ч тохиолдож байвч, байгаль дэлхийн бүх юм жам ёсоороо л солигдсоор. Илчит наранд ээгдсэн газар шороонд эрдэнэт шим шүүс хуримтлагдан өвс ургамал, моддын үндсээр дамжиж, гагцхүү үр удмаа үлдээх гэж өөрийнхөөрөө тэмүүлэгч үр болгонд шингэсэн нууц их увдисыг тэтгэн сэргээнэ.

	Морь нь сул тавьсан жолоог анзааралгүй, тааваараа алхлахад шинэхэн цухуйсан зөөлөн ногоон дээр туурайн төвөргөөн дугуйн чимээ аль нь чиг үл гарах ажээ. Хагалсан талбайн дунд ганцхан трактор үр суулгаж явах бөгөөд тэр талбай руу дөхөж явахдаа «Артемушкагийн минь доор заваарч хэвтээ биз дээ!» гэсэн Федотьягийн зэвүүн үгийг дахин санав. Тэгээд зовохоос өөр юм үзээгүй түүний зүрхээр нэвт хатгуулах шиг болсны учир нь гэвэл сарын юм нь хугацаандаа ирсэнгүй, өөрийгөө хүүхэн болчихсон гэж бодоогүй ч, энэ чинь юу болж байна аа, арай тийм болчихсон юм биш байгаа?! Аз болоход ийм тийм болчихлоо гэж өөрт мэдэгдэх юмгүй, тэгээд ч урьд нь үзээгүй болохоор жирэмслэхлээрээ яадгийг сайн мэдэхгүй, асууна гэхээр амьтан хүнээс зовжээ. Зарим хүний дотор муухай оргидог, заримынх нь ууц нуруугаар өвддөг, эсвэл нүүр нь сэвхтдэг гэж авгайчуул ярих аж. Бас удаан хугацаагаар ямар ч шинж тэмдэг мэдэгдэхгүй байж байгаад гэнэт зүрхэн доохно нь хөдөлж эхэлдэг ч ёс бий гэж ярилцахыг сонсжээ. Аль хэдийнээс сэтгэл нь шаналж, өдөр тутмын ажил явдалдаа борви бохисхийх завгүй байвч, хардлага нь улам ихсэж, сав л хийвэл толины хэлтэрхийнд нүүрээ хардаг болов. Гэвч онц мэдэгдэх юмгүй, хавар болоход Романовкийн бүх хүүхний нэгэн адил нүүр нь хүйтэнд хөрж, нар салхинд холцруутав. Энэ л гай зовлон өөрт нь тохиолдолгүй, тойрч гараасай билээ, тэгэхгүй бол ч боомилж үхэхээс өөр замгүй шүү!... гэж бодно.

	Гэвч энэ бол тархи толгойг нь зовоож байгаа ганц зовлон, үүний зэрэгцээ тарчилж дууссан зүрх сэтгэлийг нь хэмлэх өөр нэгэн зовлон байсан нь эцгээс нь чиг, Степанаас чиг захиа ч үгүй, сураг ч үгүй! Өөрсдөөс нь захиа ирдэггүй юм гэхэд, Романовкийн бараг бүх авгайчуулын авдаг нөгөөх аймшигт мэдээтэй албаны бичиг ч алга. Юу болчих нь энэ вэ, тэд маань яаж орхив оо? Өөрөө дөрвөн сар, таван сарын эхээр хоёуланд нь хоёр хоёр захиа явуулсан боловч захианууд нь эргэж ирсэнгүй, тэгэхлээр захиаг авсан баймаар. Эсвэл тэндээс захиаг ерөөсөө буцаадаггүй юм болов уу? Катягийн толгой эргэх шиг болов. Гэвч шүд зууж, дуугүй тэсэв. Тоо бүртгэгч Марунька хүүхэн, дуугүй л шүдээ тас зууж бай гэж сайхан зөвлөгөө өгчээ. Ингэлээ гээд хөнгөрөх юу байх вэ, тэгэхгүй гээд өөр яах бил ээ?

	Хагалсан талбайн захад ирээд, морио зам дээр орхиж, дөнгөж саяхан үр суулгасан шороон дээгүүр хэд алхлав. Аль хавраас хойш Лидия Пилюгина хариулах болсон хамтралын үхэр, хонь толгодын энгэрээр бэлчиж харагдана. Энэ Лидия ажилд хичээнгүй, ёстой сайн хүүхэн шүү, тэр ч байтугай Федотьягаас тас нууж, өөрийнхөө үнээний сүүнээс ферм рүүгээ сэмхэн авчирч, сэнсэрсэн хургандаа хүртэл өгч, цөмийг нь хавартай золгуулсан гээч. Тугалууд нь чиг ихэнх нь онд мэнд орж, одоо тэр энгэрээр тэнхлүүн гэгч гүйлдэж байна. Хаврынхаа тариалалтыг сая дуусгачихлаа. Одоо нэг хэсэг амсхийгээд өвс хадлангаа сайн базаагаад авчихвал өвөл алзахгүй, тэгж байтал хамтралын маань хэдэн мал ч хөл дээрээ зогсоод авна. Бас тэгээд цаг агаар тааламжтай сайхан байгаа дээр арвин ургац хураагаад авчихвал ч аав, Степан хоёрыгоо дайнаас эргээд ирэхэд нүүр бардам угтана даа, тосгоны бүх эрчүүдээс одоо тэр хоёр л үлдлээ шүү дээ... Тэд амьд, амьд яваа, тэгэх ёсгүй. Аавдаа Мишкагийн тухай бичээгүй нь сайн боллоо, юу болсныг дуулгаад ч яах вэ, тэгээд ч цөмийг нь яаж захианд багтаах вэ дээ?

	Энэ бүхнийг дурсан бодохын зэрэгцээ Катя, Мариягаас авсан сурагчийн жирийн модон шугамыг пиджакийнхаа халааснаас гаргаж, сөхөрч суугаад, бүлээнээрээ байгаа шороог гараараа малтаж, суулгасан улаан буудайн үрийг ил гартал ухав. Тэгээд нүх рүү шугамаа хийж үзэхэд суулгацын гүн ёсоороо байлаа. Катяг талбайн цаад зах руу харахад тэнд чадал муутайхан жижиг трактор явж байв. Түүнийг анх харахад хөнгөмсөг бол уу гэмээр, мөн өөртэй нь адил Катя нэртэй, Гайдукова овогтой залуухан бүсгүй жолоодож явав. Бүр дөрөвдүгээр сард Катя Афанасьеваг МТС орж, бензин, тос ханхалсан конторынх нь босгыг алхахад өрөөсөн гарт дарга: «Чамд би шилдэг тракторчоо явуулна гээ биз дээ. Танай хамтрал руу охиноо явуулна аа. Харин чи, тэрийг минь салхи шиг хөнгөн, бүл чадалгүй чөргөр юм гэж битгий голоорой...» гэж хэлсэн байжээ. Үнэндээ ч Катя Гайдукова бол юм л болбол инээж байдаг чөргөрхөн охин бөгөөд хэн нэгэн хүний будилуу хэлсэн үг, үйл хөдөлгөөн, зурсхийн өнгөрөх бяцхан амьтан, эсвэл өөрийнх нь гэнэдсэн ямар нэгэн явдал гээд түүний инээд хүрэхгүй юм гэж үгүй. Харин хийх ёстой ажлаа бол ёсоор нь хэнд ч гологдохооргүй хийдэг болохлоор эргэж шалгахын ч хэрэггүй, өөрөөс нь дүү биш юм аа гэхэд өөртэй нь чацуу энэ бүсгүйд талархсанаа дахин дахин бататгахын тулд хийсэн ажлыг нь Катя шалгажээ.

	Катя малтсан хонхроо эргүүлж тэгшилж байхдаа тэртээ доороос мушгирсан хөдөөгийн замаар районы намын хорооны суудлын морь тэрэг өгсөж, дотор нь хоёр хүн, нэг нь Дорофеев өөрөө, нөгөөдөх нь МТС-ын дарга Гайдуков нар явахыг харав.

	Катяг морь луугаа явж очиход тэдний тэрэг ч хүрч ирлээ. Дорофеев мориныхоо амыг татан мэндлэхэд, Гайдуков нь:

	— За дуусаж байна уу? гэж асуув.

	Яг энэ үед үр суулгах машиныг талбайн захад гаргаж тавьсан трактор ч унтрахад, хаваржингаа үр суулгагчаар ажилласан Легостаиха нярав шороо тоосонд дарагдсан алчуураа тайлан гөвж байхыг Катя харав.

	— Сая л дуусаж байна. Гүйцээ.

	— Березовка хамтралынхан одоо болтол хөдөлж ядаад л дуусдаггүй ээ гэж Гайдуков хэлээд, трактор тийш дохисноо, — Одоо Катяг тийш нь явуулахаас гэв.

	— Логовой Ильич ээ, би танаас нэг юм гуйх гэсэн юм... тариа хураалтын үеэр Катягаа манайд өгөөч. Бас хадлан авахад ч гэсэн.

	— Хараач хөөе, тракторч охин чинь энэнд таалагдчихаж гээч гэж Дорофеев тэрэгнээсээ буух зуур хэлээд, — За, хаврынхаа тариалалтыг амжилттай дуусгасанд баяр хүргэе. Чиний хувьд анхны чинь суулгалт шүү дээ, Екатерина Даниловна гэв.

	Халуун наранд МТС-ын дарга ташуу захтай хар өнгийн дан даавуун цамц өмсөж, районы намын хорооны нарийн бичгийн дарга зузаан цэмбэн пиджак, бас түүний дотуур, хэрзгэр цээжин дээрээ битүү товчилсон цэрэг цамц өмссөн байв.

	— Тийм ээ, анхных маань, гэхдээ үүгээр л эцэс болоосой билээ гэж Катя хариулав.

	Намын хорооны нарийн бичгийн дарга шингэн шар хөмсөгнийхөө доороос тааламжгүй нүдээр ширэвхийн харав. Тэгэхэд нь Катя үгээ үргэлжлүүлэн:

	— Нэлээн дээхэн, манайхан дөрвөн зуу гаруй километр газраар хил хүрсэн гэж мэдээлж байсан. Германчуудыг улам цааш нь элдэж байна. Намар тийшээ дайн дуусаж, аав маань ч эргээд ирэх байлгүй... гэв.

	Катя ингэж хэлэхдээ, Дорофеевын царай хэрхэн хувьсхийж, хөмсөг зангидан, чалхгүй нүд, бөлцгөр зовхио алгуур анин, нөгөө МТС-ийн дарга байдгаараа тонгойн тэргэн дотор байсан цувыг дэмий л нааш цааш болгон оролдохыг харжээ.

	— Эргэж ирэхгүй гэж аяархан хэлсэн Дорофеевын дууг Катя сонсов. Сонсонгуутаа, намын хорооны нарийн бичгийн дарга юу хэлчхэв дээ, юу гэсэн утгатай үг билээ гэдгийг огтхон ч ойлгосонгүй. Харин Дорофеев нүдээ удаан аньсан шигээ хүнд зовхио нээж ядан, гэмшил зовууриар дүүрсэн нүдээр урдаас нь харахад тэрхүү зовуурь нь Катягийн зүрхэнд нэвт дамжиж, хоёр чих, толгой нь битүү дэлсэв.

	Энэхүү битүү дэлсэлтийн цаанаас бараг сонсогдомгүй хэр нь хурц хүйтэн мэсээр ширдхийлгэх шиг, намын хорооны даргын:

	— Чи биеэ барих хэрэгтэй. Екатерина Даниловна. Фронт дээр эцэг чинь алагдсан. Бас Степан Тихомилов ч алагдсан... гэх нь Катяд бүдэгхэн дуулдав.

	Хар цамц өмссөн МТС-ын дарга Гайдуков нуруугаа бөгтийлгөн тэргэн дээрээ тонголзсоор, доторх юмыг нь хий дэмий онгичсоор л байв. Дорофеев гараа пиджакийнхаа дотуур явуулж, цэрэг цамцныхаа энгэрийн халааснаас ямар нэгэн цаас гаргаж ирэхэд тэр нь голоор нь, нугалсан хоёр дугтуй байхыг Катя харлаа. Тэгээд Дорофеев тэр хоёр дугтуйг одоо өөр лүү нь сарвайх вий дээ гэж эмээхдээ, Катя алгаараа нүүрээ халхлан ухарч, хэрчигнэсэн хоолойгоор:

	— Наадах чинь юү вэ? Зайлуулаач... гэхэд

	— Энэ бичгүүд уул нь аль эрт ирсэн юм, тэгэхдээ яаж чамд хэлэхийг... хэн ч мэдэхгүй байсаар өдий хүрчихсэн юм гэв.

	Дорофеевын энэхүү хайр найргүй хэлсэн үгс, бас өөрт нь нөгөө хоёр дугтуйг өгөхөөр үнэхээр сарвайсан эцэнхий, муухай гараас аврал хамгаалал эрэх шиг тал тал тийшээ хөөрхийлөлтэй харав. Гэвч баруунтай нь энгэрээр нь үхэр хонь тархан бэлчсэн мөнөөх л нүцгэн толгод харагдав. Харин зүүн тийшээ хартал үр суулгасан талбайг туулаад, үнэхээр өөрт нь туслахаар ирж явна уу гэлтэй тракторч Катя, нярав Легостаиха хоёр харагдав. Гэтэл хөлөө зөөж ядах шиг яасан удаан алхлах юм бэ! Юу ч мэдээгүй янзтай, хоорондоо хөөрөлдөөд л, тракторч бүсгүй гартаа барьсан алчуураараа даллан бас чанга чанга хөхөрнө...

	Катя гөлийсөн нүдээр дахин Дорофеев тийш харав. Одоо өөр лүү нь дугтуйг сарвайж байгаа үгүйг Катя Афанасьева олж харсангүй. Түүний нүүр царайг ч үзэхгүй, Гайдуков тэр хоёрын дүрс өтгөн манан дундаас сүүмийх мэт бүүдийж харагдана. Харин цаана нь тэр хоёрын дээгүүр, мөн л манан шиг бүүдгэр дунд нарны цагаавтар дугуй харагдсанаа, тэр дугуй гэнэт ойртож эхлэн, хоромхон зуур хэмжээлшгүй том болж, тэсэхийн аргагүй халуу шатаах шиг болов. Чухамдаа үнсэн товрог болгох гэсэн энэ л галаас халхлан хамгаалах гэсэн мэт, эзгүй тал дүүрэн «Үгүй ээ!» гэж ухаангүй муухай орилон, урдаас нь яваа хүүхнүүдийг тосон гүйв. Гэвч дөнгөж хэдхэн алхах л хүч тэнхээ түүнд байжээ. Катягийн хөл өөрийн эрхгүй өвдгөөрөө нугаран, саяхан тарианы үр суулгасан бүлээн шороон дээр түрүүлгээ харан хөсөр унав.

	 

	* * *

	 

	Катя хэдэн өдрийн туршид өөрийн гэх ухаангүй, хамаг бие нь хөшсөн мэт гэртээ хэвтэж хоолой руу нь идэх уух юм ч бараг орохоо болиод, орилж гаслах ч үгүй, гагцхүү хоёр нүдэндээ хурсан дүүрэн нулимсыг алчууртаа хааяа нэг шингээчхээд, мөн л урьдынх шигээ тааз өөд гөлийн дуугүй хэвтэнэ.

	Хүүхдүүд нь эхний өдөр гөлөг шиг гийнан уйлалдаж, Захар хүү бусдаасаа илүү гашуудан уйлжээ. Катя гайхсан ч үгүй, аргагүй дээ, Тихомиловын хүүхдүүдээс хамгийн том нь Захар шүү дээ. Степаныг дайнд мордоход зургаатай хоцорсон болохоор тэр л ганцаараа аавыгаа мэднэ гэж бодов. Захар өөрөө енгэнэсэн хэр нь цаадуулдаа: «Енгэнэлдэхээ больцгоо! Та нар Катя ээжид битгий зовлон нэмээд бай...» гэж зандарч байв.

	Хүүхдүүд нь тэгсхийгээд уйлалдахаа больж, хулгана мэт өнцөг буланд шигдэн, өөрсдийнхөө хийдгийг эрхэлж, өглөөгүүр борхон ходоодоо хуурчхаад гэрээсээ гүйлдэн гарахад Катя тэднийхээ дууг цонхны цаанаас сонсоод: «За байз, хол битгий гүйлдээрэй, нөгөө Пашка Пилюгин чинь зодчихно шүү гэж хэлэх юм сан. Эсвэл цаадах нь Березовкийнхаа сургуулиас одоохондоо ирээгүй байгаа бол уу?» гэж сэтгэл түгшин бодов. Гэвч хүүхдүүдээ гэртээ орж ирэхэд нь тэдэнд юу ч хэлсэнгүй.

	Тэднийд хэд хэдэн удаа тоо бүртгэгч Мария хүүхэн, Андрон өвөө, бие нь хариугүй байгаа хэр нь Андрониха эмээ хүртэл ирж, хоорондоо шивнэлдэж, гэр орны ажлаас нь хийлцэж байхад Катя энэ бүгдийг эс анзааран, хана руу эргэн гөлийсөөр хэвтэх агаад түүнд бүр гэр орон нь шатаж байсан ч тоох шинж үгүй, маргааш гэдэг шинэ өдөр ирнэ үү, байна уу, хамаг юм падгүй болж, амьд явсан ч, байсан ч ялгаагүй санагдаж байжээ.

	Нэгэн удаа гэрт нь дархан Макеевын дуу гарахыг Катя сонсжээ.

	— Энэ тахиагаар шөл хийгээд, дургүй ч байсан хамаагүй, цутгаад ч болов уулгаарай. Бас гурил авчирлаа, талх барихад хүрэх байх гэжээ.

	«Үгүй, энэ бас юү гэж ирэв ээ? Тахианы мах, гурил ч гэх шиг...» хэмээн Катя, Макеевын талаар гайхширав. Гэхдээ хүнд дуулдахаар чанга юу ч хэлсэнгүй.

	Түүнээс хойхно, нэгэн үдэш Мария хүүхэн Катягийн хажуугаас аяархан угзарч:

	— Хараач хө, би чамд юу авчирсан гэж санана. Мишухагаас чинь захиа ирсэн гэв.

	Энэ бол хорих газраас дүүгийнх нь явуулсан анхны захиа байлаа. Катя өндийж. халуун уруулаа хөдөлгөн:

	— Мишенькагаас гэнэ ээ?! Алив, чи уншаадхаач... гэлээ.

	Сайхан сэтгэлт Мишка нь хүн болгонд, толгой дараалан мэнд хүргэж, хамгийн бяцхан дүүгээс аваад Катятайгаа цөм бие тэнхээ данги эсэхийг лавлахын чацуу, эгчийгээ олон хүүхэдтэй хэр зовж байгаа, ялангуяа Игнатийг сайн харж байхгүй бол тэр золиг «тархигүй монди байгаа юм шүү. Сав л хийвэл хэрэм шиг модонд авирах дуртай, тэгээд мөчрөөс нь барьж дүүжлээд савчихыг нь яана аа, миний нүдэн дээр хэд хэдэн удаа доошоо ниссэн шүү» гэж бичжээ. Тэгээд сүүлд нь, өөрийгөө шоронд биш, хорих лагерьд байгаа, харуул харгалзагч ч үгүй, дулаан газар ажиллаж цаасан хайрцаг хийдэг газар том том хайрцаг наадаг, тэрүүнд нь тамхи хийж, фронтын цэргүүд рүү явуулдаг юм гэнэ лээ гэж бичсэн байв. «Катя минь, хамгийн гол, чухал юмаа бичих үү?! Ирэх жилээс би суралцаж эхэлнэ. Эндхийн лагерийн дарга аягүй сайн хүн байдаг юм л даа, тэр хүн намайг дуудаж уулзахад нь би түүнд яагаад таслагдсанаа цөмийг нь ярьж өгсөн юм...» гэжээ.

	Яг энэ хэсгийг уншихад нь Катя байж ядан, алив нааш нь өгөөдхөөч гэж хэлээд захиаг шүүрэн авч, цааш нь амандаа уншив. «...тэгээд би, Пилюгиний тухай бүр юу ч нуулгүй, байдгаа, ярьчихсан шүү. Катя минь, намайг уучилна биз... Донькагаа яаж амь тавьж байсныг ярьсан. Дарга маань Пилюгинийг алсан гэж намайг магтаагүй нь мэдээж, гэхдээ нэг их зэмлэхгүй байх шиг надад санагдсан, тэр Андрон өвөөгийнх шиг буурал толгойгоо хэд сэгсэрсэн, тэгээд эрхлэгч чинь чамайг магтан сайшаасан гээд, хэрвээ хойшид ч иймэрхүү сайн ажиллах юм бол ирэх жилээс сургуульд суулгана. Тэгэхгүй бол ийм залуу байж, дөнгөж бага сургуулийн боловсролтой байж яаж болох вэ гэсэн» гэж бичжээ.

	Михаил захианыхаа төгсгөлд өөрийнх нь төлөө санаа зовохгүй байхыг гуйгаад: «Хорих лагерьд мэдээжийн хэрэг, элдэв хог шаарны юмнууд бишгүй л байдаг, гэвч би тэдэнтэй ойртож сүйд болдоггүй» гэжээ. Тэгээд хамгийн сүүлд нь аав, Степан ах хоёроос нь захиа ирж байна уу, үгүй юу, тэд хэр зэрэг дайтаж байна гэж асуугаад, тэдэнд мөн халуун мэнд дамжуулахыг гуйж, «Хэрцгий танхай хүн болоогүй, тэглээ ч гэсэн Пилюгинийг хоёр дахь удаагаа ч алахад хүрвэл өрөвдөж өршөөлгүй, фашистын нэгэн адил цааш харуулах болно» гэдгийг тэдэнд хэлээрэй гэж хүсжээ.

	Катя захианы даргар цаасан дээр нулимс унаган уншихад захиа нь нэвт норов. Дараа нь тэрхүү нулимс болсон захиаг халуун биеийнхээ илчээр хатаах гэсэн мэт өвөртөө хийгээд, урьдынх шигээ хана руу харан хөдлөхгүй хэвтсээр тэр чигтээ өглөө болгожээ.

	Өглөө нь дөнгөж гэгээ ормогц Андрон өвөө дахин ирж үүрийн жингээр бүүр чиг үхсэн юм шиг унтдаг хүүхдүүдийг сэрээчихнэ гэж эмээлгүй, нойтон гутлаараа товор товор хийлгэн алхлахад, Катя шөнө дундаас хойш бороо орж, үүр цайтал тэнгэр нижигнэснийг ч хүнд нойрон дундаа мэдсэнгүй. Харин Андрон өвөөгийн хөлийн чимээ, ууртай үглэх дуунаар Катя сэрж, орон дээрээ хөлөө унжуулан суугаад нойтон түлээний зомголыг өвөө нь хэрхэн бөөгнүүлэн зуухан дотор өрөхийг дуугүйхэн ажиглав.

	Цонхийж, үс гэзэг нь сэгсийсэн Катя гэгээ орсон цонх руу харахад гадаа, зуны зөөлөн бүлээн бороо шивэрч, цонхоор харагдах хоёр толгодын хоорондох хөтөл битүү мананд хучигдсан байв. Тэр хөтлөөс наашаа чулуурхаг зам тосгон руу орж, одоо тэр замаар хамтралын сүрэг бэлчээртээ гарахаар цувж яваа харагдана. Үнээ, тугал, хонь, ямаа алгуур холдсоор тэрхүү битүү цагаан манан дотор далдран уусчих мэт алга болно.

	— За, ашгүй өндийв үү, бурхан өршөөг гэж өвгөн үглээд, — Тэгэхгүй бол нэг гай зовлон өнгөрөөгүй байхад дараачийнх нь ч ирж мэднэ шүү гэв.

	— Юу гэнэ ээ? Ямар нэгэн юм бол оо юу? гэж Катя эгэл биш дуугаар асуухад

	— Өчигдөрхөн Федотья авгай Лидкаг таягаараа балбаж нүдээд, гэрт нь цоожилчихсон гэнэ. Хамтралын мал хариуллаа гэж гэр оронтой нь шатаана гээд л орилоод байсан... Тэгээд өчигдөр дархан Петрован хариулгад гарсан, өнөөдөр дур мэдээд тоо бүртгэгч Марунькаг үдээс өмнө хариулж бай гээд гаргачихсан, үдээс хойш ингээд өөрөө очихоос, Марияг шууданд явуулахгүй бол болохгүй. Аа, хар лүд чинь, асахгүй нь шив дээ... гэв.

	Өвгөн ингэж хэлэхдээ пийшингийн өмнө бөгцгөнөж, бавгар сахлаа дотор нь бараг хийчихээ алдан, буугьсан утааг үлээж, түүндээ хахаж цацан, ханиалгасаар толгойгоо өндийлгөв.

	— Энэ золигийн хүүхдүүд ядах нь ээ орой нь түлээгээ цуулаад өрөөд тавьчихад яана аа. Чи миний ярьж байгааг дуулж байна уу? Хамтралын ажил явдал ямар байгааг ойлгов уу?

	— Сонсож байна аа, сонсож байна. Би одоохон... Лидиягийн талаар учрыг олоодохъё.

	— За тэгвэл би ч мориныхоо саравч руу гүйе. Катерина минь, ямар сайхан бороо орсон гэж санана аа! Яг үр суулгасны дараахан, ёстой цагаа оллоо шүү. Бурхан тэнгэр хүмүүсийн гаслан зовлонг үзэж ханажээ, хөөрхий...

	Катяг цай оочиж, цагаан талх идэж суухад хүүхдүүд нь сэрээгүй, Марунька ч юм уу, аль эсвэл Андрон өвөөгийн хөгшин ч юм уу, үгүй бол бадируун Василиха эгч ч юм уу, ер нь тэднийхээр ирдэг хэн нэг нь дархан Макеевын авчирч өгсөн нөгөө гурилаар талх барьсан ажээ. Тэгээд цай ууж суухдаа, за ингээд амьдралд үргэлж л болж байдаг нөгөөх аймшигтай жирийн юм чинь тохиолдоод өнгөрлөө, хүний хорвоогийн жам ёсоор зайлшгүй тайлагдах бас нэгэн гогцоо алдарлаа, дөрвөн хүүхдийн хамт орь ганцаар өнчрөн хоцорсон надад, гагцхүү надад л энэ хэд хэрэгтэй, өөр хэнд ч хэрэггүй бөгөөд түүнгүйгээр хөөрхий эднүүс яаж хүн болох вэ дээ... гэж тайван бодож байлаа.

	Катя ингэж бодовч, ухаан санааных нь хаа нэгтээ ингээд хамаг юм ийм амархан өнгөрчих гэж үү, дайн эцэг, Степан хоёрыг маань алчхаад байна шүү дээ гэсэн түгшүүрт бодол өөрийг нь зовоож байв...

	Тэр хоёр нь хаа ч юм, хүний нутагт үүрд үлджээ. Романовка тосгоны дээгүүр үүл бүрхэж, яг өнөөдрийнх шиг зөөлөн бороо шивэрнэ, манан татна, цасан шуурга ч шуурч, хүн амьтан үеийн үед хийж ирсэн ажлаа хийнэ, гэвч энэ бүхэн одоо цөм тэдэнгүйгээр болно... Ийм болчхоод байхад би бас яаж юм идэж чадна вэ, яаж хоолойгоор давна вэ?!

	Ингэж бодоод толгой нь маналзах шиг болон эргэж, тэр даруй намдлаа. «Өлсжээ, өчнөөн хоног хэлэн дээрээ юм тавьсангүй» гэж Катя хайхрамжгүйхэн бодов. Бас, яг үнэндээ гэхэд, аль эртнээс эцэг, Степан хоёроос маань захиа ирнэ гэж өөрийгөө дэмий хуурч итгэж явсан шүү дээ, гэхдээ дотроо бол шал эсрэг юм мэдэрч, тэр нь улам батжиж байсан билээ. Михаилыг тасалж байхад Андрон өвөө, дархан хоёр өөрөөс нь ямар нэгэн аймшигтай юмыг нуугаад байна гэдгийг Катя илт харж мэдэж байсан хэр нь энэ бүхэн ингэж дуусна гэдгийг огтхон ч хүсээгүй, өөрийнхөөрөө зүтгэсэн юм. Ингэж зүтгэснийхээ хариуг ч хатуу авч, Дорофеевыг хоёр дугтуй өгөхөд түүний хамаг итгэл, горьдлого тасарч, зүүд зэрэглээ шиг замхарсан билээ.

	Гэвч эцэг, Степан хоёрыгоо алагдсан гэж бодсон шаналгаа нь одоо бодоход аль эртний юм шиг, өөрөө мэдэхгүй түүндээ дасах шиг, одоо сэтгэл нь тайвшрах биш, зүгээр л хов хоосон болжээ...

	Катя, шар луувангаар чанасан цайгаа оочиж суухдаа, өөрийгөө ямар нэгэн хэмжээгээр гэм буруутай гэж бодож байв. Хоосон аягаа тавиад хөмсөг зангидан: ямар буруутай бил ээ, хэний өмнө тэр вэ? хэмээн өөрөөсөө асууна.

	Түрүүлгээ хараад хэвтэж байхад нь түүний нүдэнд Дорофеевын зовж шаналсан царай, бас ёрын мэдээтэй дугтуйг өгөх гээд өөр лүү нь сарвайж байсан гар нь үргэлж үзэгдэх шиг болж, чихэнд нь: «Энэ бичгүүд уул нь аль эрт ирсэн юм, тэгэхдээ яаж чамд хэлэхийг... хэн ч мэдэхгүй байсаар өдий хүрчихсэн юм» гэсэн түүний аймшигтай үгс сонстох шиг болж байв. «Өөдгүй, ёстой өөдгүй амьтан! Энэ дугтуйнуудыг үүрд хэлэлгүй өөртөө байлгаж байхгүй яав даа...» гэж Катя шүд зуун гиншээд, хана руу эргэж, намын хорооны нарийн бичгийн даргын баргар царай бас байн байн татганах бөлцгөр зовхийг нь мартахыг хичээв.

	Катя босож, шургуулгатай ширээ байгаа булан руу очив. Өөрийг нь орилсоор байгаад ухаан алдсан хойно гэрт нь оруулж, орон дээр хэвтүүлэхэд, хүүхдүүдийн уйлалдах, Андрониха авгайн мэгшин уйлах энэ бүх чимээн дунд: «Энэ хоёр мэдэгдлийг хэн нэг нь аваад, дараа Катяд өгөөрэй. Хүүхдүүдэд нь тэтгэвэр тогтооход энэ бичгүүд хожим их хэрэг болно» гэх Дорофеевын дуу гарахад, дархан Макеев хариуд нь: «Энэ ширээний нүдэнд хийчих» гэж хэлж байсан нь гэнэт санаанд нь оров.

	Дугтуйнууд үнэхээр ширээний шургуулгад байлаа. Катя улаан цогт гараа хүргэж байгаа мэт нөгөө дугтуйнуудыг авч, дарсан тэмдгийг нь харснаа нүд нь орой дээрээ гарахаа алдав. Юу гэвэл, алагдсан тухай мэдэгдлүүд яг Мишухагийн хэргийг тасалж байсан тэр үед ирсэн байлаа. Тэгэхэд энэ аймшигт мэдээг бас нэмж авсан бол Катя тэсэх байсан гэж үү! Ингээд бодохлоор Дорофеев яахын аргагүй зөв шийдэж, бүх зүйлийг нарийн бодож хийсэн байх нь ээ, бас хамтралын ажлыг даалгахдаа ч гэсэн зүгээр нэг өгөөгүй, цаанаа гүн утга учиртай өгчээ, гай зовлон ч нэг хэрэг, өдийд уй гашууд учраагүй, зовоогүй хэн байх вэ, харин хүмүүст яаж ийгээд амьдрах, хөл дээрээ тогтох хэрэгтэй болохлоор чамд нэг ажил нэмье, чи хүн ардынхаа төлөө санаа сэтгэлээ зориулж, хувийнхаа уй гашууг хойш тавь... гэсэн хэрэг байж шүү.

	Иймэрхүү бодлууд хойно хойноосоо толгойд нь орж бодох тоолон шинэ юм ойлгож, урьд нь өөрт нь мэдэгдээгүй байсан амьдралын цоо шинэ шинэ талыг олж харан, амьдралыг улам гүн гүнзгий, ирээдүйтэй нь харах болов. Тэгээд нэгэн санаа толгойд нь хирдхийн ороход, Катя нөгөөх золгүй мэдээтэй дугтуйнуудаа тас базан, цонхны дэргэд өөрийн эрхгүй сууж, хүмүүсийн төлөө сэтгэл санаа тавьсан юм гэж надад хаа байх вэ, дарга болсон сар хагасын хугацаанд хийж гавьсан юм юу байх вэ. Хаврын тариалалтаа л яаж ийгээд дуусгах гэж жаахан гүйснээс өөр юу хийв гэж дээ, харин хүмүүс миний төлөө анхаарч, санаа тавьж шүү дээ! Дорофеев дарга, Андрон өвөө, Василиха эгч, дархан, тоо бүртгэгч Мария, тэр битгий хэл Лидия Пилюгина хүртэл цөм л... Хэрвээ энэ хүмүүс үгүй сэн бол, өөртөө оногдсон энэ их үйл лайг давж, туулж чадах байсан гэж үү! гэж бодов.

	Катя цонхны дэргэд хөдлөх ч үгүй суусаар, шөнийн бороо бүр зогсож, дээвэр дээрээс усны том том дусал подхийн унах агаад дөнгөж саяхан уулын бэлийг битүү хучиж байсан өтгөн цагаан манан дээшлэн хөөрч, бороонд угаагдсан зүлэг ногоо тодрон харагдана. Одоо манан шингэрч, нарны туяа хараахан түүнийг нэвтэлж, газарт тусаж амжаагүй боловч дээврээс унах дуслууд мандах нарны туяанд өртөгдөн, сувд мэт гялтганасаар газарт унахдаа, байшингийн хажуудах ногооны доороос сулран гарсан зөөлөн цагаан шороон дээр түмэн хэсэг бутран шингэж байхыг харж байв. Тэгээд Катягийн бие сэтгэлийнх нь хамаг өвчин зовлон эцэс туйлдаа хүрээд ханачихсанаас ч юм уу, эсвэл хагалсан газар нуга бэлчээрийг ундаалж тэтгэсэн шөнийн сайхан борооноос ч болсон юм уу, түүний нуруун дээр байсан хүнд хүчир ачаа мэт зовлон нь мөн энэ бороонд угаагдаж арилсан мэт хаашаа ч юм алга болжээ. Тэр, фронтод амь үрэгдсэн тухай аймшигт мэдээ бүхий нөгөө дугтуйнуудаа гартаа барьсаар байсан хэр нь эцгийнхээ тухай ч, Степаны тухай ч бодож санахгүй байв. Түүний толгойд мөн л өөрийг нь нэг их шаналгахгүй «Федотья гэж хөгшин шулам яана гэнэ ээ?! Шатаах юм гэнэ үү... Мөн горьдов оо, одоо бид Лидкаг яасан ч чамд ахиж доромжлуулахгүй, харж байгаарай» гэсэн бодол орж байлаа. Эмгэний хорт санааг тасалж, хөөрхий муу зовсон Лидкаг хэрхэн өмөөрөн хамгаалахаа одоогоор сайн бодож олоогүй ч гэсэн чухамдаа яг бодсоноор нь болно гэдэгт эргэлзсэнгүй, одоо түүний амьдрал арай өөрөөр, зовлон багатай болно, яагаад гэвэл учирч болох хамгийн бэрх, аймшигтай зовлон нь нэгэнт дайраад өнгөрсөн билээ...

	Катя санаа алдаад, ширээн дээрх аяга таваг, талхыг хураахаар босож, хэдхэн алхсан боловч, өмнөө байгаа ширээ, дөнгөж саяхан сууж байсан элэгдсэн сандал, пийшингийнхээ алиныг ч олж харахаа болив. Энэ бүгд нь саяхан байсан хэр нь одоо гэнэт хамаг юм нь гуйвж дайвалзан, пийшин, ширээ, сандал зэргийг ямар нэгэн том даавуун дээр зурчхаад, тэгээд тэрнийхээ нэг захаас татсан мэт болжээ. Толгой нь урьдын адил халуу оргин лугшиж, намдсангүй, хоёр шанаа, дагз руу нь улам хүчтэй дэлсэх мэт өвдөв. Катя гараа сарвайн хана түшиж авсан боловч, хана нь мөн дайвалзах шиг болов. «Одоо ингээд унах нь... Тэгээд хана ч миний дээрээс нурна!» гэж бодлоо. Энэ бодол дөнгөж орж ирээд алга болсон бөгөөд учир нь хамаг гэдэс дотрыг нь эргүүлчих шахтал дотор муухайрч гэнэт түүндээ амьсгаа нь боогдож үхэх шахав. Тэгээд яаж ч амжилгүй шалан дээр бөөлжиж, тэрний нь дөнгөж сэрж эхэлсэн хүүхдүүд нь харчих вий гэж эмээхдээ, хамаг хүч тэнхээгээ шавхан пийшингийнхээ зүг зүтгэв. Пийшингийн бүлээн ханыг алгаараа тэмтрээд, гар угаадаг төмпөн байгаа хаалга руу зүглэв.

	— Катя ээж ээ? Та яав аа? Ахиад бие чинь муудав уу? гэсэн Захарын дуу бүүр холоос гарах шиг санагдлаа.

	Зойка нь ч юм уу, Николай нь ч юм уу, айж уйлах шиг, Катяд үүнийг мэдэх ч сэхээ байсангүй, төмпөн дээр тонгойгоод аймшигтайгаар огиулж гарав...

	Катя өөрийг нь хэрхэн орон дээр хэвтүүлснийг мэдсэнгүй, харин нэгэн хүн духан дээр нь хүйтэн жин тавихад л ухаан оржээ. Ухаан оронгуут л аймшигт бодол толгойд нь эргэлдэж «Аа, ийм болоод л сарын юм нь үзэгдэхгүй байжээ. Хар гайтай Пилюгин... Боож үхэхээс өөр замгүй! Хүүхдүүдээ тоглох гээд гадаа гарангуут дүүжилж үхье! Нэг газар олс харагдсан сан...» гэж бодов.

	Энэ бүхэн толгойд нь хүчтэй дэлсэж, задарчих шахан бөөлжис нь дахин хүрэв. Хэрвээ зургаан настай хүү Игнатий нь орны дэргэд, аягатай ус барьчхаад ээждээ:

	— Катя ээж ээ, май юм уу... ядаж ганц ч гэсэн балгаач гэж гуйгаагүй сэн бол Катя дахиад л хий огиулж гарах байлаа.

	Катя аягатай уснаас хэд балгав. Хүв хүйтэн ус залгилсны дараа дотор нь онгойх шиг, арай гайгүй болов. Зойка нь хүйтэн жин духан дээр нь тавьж байгааг ч харж мэдлээ. Николай, Захар хоёр дэргэд нь зогсчихсон, мэгшиж байв. Хамгийн бага нь болох Зойка, Игнатий хоёр аль байдгаараа тусалж байхад, нөгөө томчуул нь арчаагүй байдалтай уйлж ч байх гэж хэмээн Катя бодов. Тэгээд дараа нь: «Том ч гэж дээ... Чааваас, хэчнээн том байж базаах вэ дээ?» гэж өрөвдөв.

	Катя нүдээ аниад, тайвшрахаар хэсэгхэн хэвтэв. Бөөлжис хүрэх нь зогссон боловч толгой нь эргэсээр байлаа. Орных нь хажууд хүүхдүүд нь зогсож, байн байн нулимс асгаруулан нусаа татна. «Хөөрхий минь дээ... Сайхан ч сэтгэлтэй амьтад даа» гэж Катя бодов. Сормуусны нь завсраар нулимс урсахад, Катя нүдээ нээлгүй, алгаараа нулимсаа арчиж байв.

	 

	* * *

	 

	Дотор нь хэсэг онгойход Катя өндийж, хүүхдүүддээ хандан:

	— Баярлалаа, үрс минь. Ээж нь гашуудлын хоёр мэдэгдлээс болоод л... бөөлжчихлөө. Цаана чинь идчихмээр юм байвал идээд гарч тоглоцгоо, хүүхдүүд минь! Би одоохон гэр орноо жаахан янзалчхаад, ажил руугаа явлаа гэж хэлэв.

	Хүүхдүүдийг гэрээс гүйлдэн гарахад, Катя бөөлжистэй хэрэггүй болсон төмпөнг гаргаж, дараа нь цонхоор гадагш гөлрөн зогсов. Манан будан ор тас алга болж толгодын орой хаврын наранд жавхлантайяа харагдана. Нялх ногоо цухуйсан газрыг шөнийн бороо угааж, толгодыг улам ч өнгө үзэсгэлэнтэй болгоод зогсоогүй, мөлчийтлөө угаагдсан байшингийн хуучин дээвэр мөн шинэчлэгдсэн мэт болжээ.

	Гагцхүү Катягийн сэтгэл дотор л хав харанхуй, хамаг юм нь хутгалдан, яйрч үйрэн бяцарчээ. «Одоо би яадаг билээ. юу хийх вэ? Мөдхөн гэдэс томорч, нуухын аргагүй юм болно...» гэж Катя бодон, тэр бодлоосоо амьсгаа нь боогдох шиг болов. Тэр цонхны түгжээг мултлан нээж, цэнгэг, сэрүүн агаараар цээж дүүрэн амьсгалав.

	Хаа нэгтээ, булангийн цаахна хүүхдүүдийнх нь дуу гарахад Катя цонхоор цээжээ гаргаад:

	— Хүүе, цаана чинь хэн байна аа! Игнатий, Зойка хоёр оо? гэж дуудав.

	Гэвч байшингийн булангийн цаанаас Николай, Захар хоёр гүйлдэн гарч ирээд, сандарсан шинжтэй:

	— Дуудав уу? Кать? Юу болов? гэж асуухад

	— Түргэхэн шиг гүйгээд... Андрониха эмээгээ дуудаад ир гэв.

	Катяг энэ бүгдийг хэлж байх завсар цаад хоёр нь ч гүйлдэж ирээд, дөрвүүлээ болж Андрон өвөөгийнх рүү зэрэг харайлгав.

	Цөмөөрөө зэрэг зэрэг пижигнэлдэж, хүн амьтны анхаарлыг татаад юу хийх нь вэ дээ гэж бодоод, гурвыг нь буцаад ир гэж хашхирах гэснээ, юу ч хэлсэнгүй, цонхоо хаагаад, түгжээг нь зэвэрсэн даруулга төмөрт нь хийгээд, дангинатал түгжив.

	Үрчийж, бөгтийсөн хөөрхий Андрониха эмээг орж ирэхэд, Катя орон дээрээ эвхрэн хэвтэж, хаалганы зүг юу ч олж үзэхгүй нүдээр гөлрөн эмгэний орж ирэхийг хараа ч үгүй, сонсоо ч үгүй янзтай байлаа.

	Эмгэн мэнд асуугаад, өрөөн доторхыг тойруулж харснаа шалан дээр унасан гашуудлын мэдээтэй дугтуйнуудыг авч, өрөөний нэг буланд байсан ширээний өнцөг дээр тавиад, дараа нь ор луу нь сандал дөхүүлж, хамаг үе мөчөө нужигнуулсаар суув.

	— Өөрийгөө ч гэсэн бас бодмоор юм даа Катерина минь хэмээн эмээ сулхан дорой дуугаар өгүүлээд, — Одоо тэгээд сэтгэлээ... хэчнээн зовоогоод зовоогоод яах вэ дээ гэв.

	Катя толгойгоо сэгсчиж түрүүлгээ харан дэрэндээ нүүрээ шааж, нимгэн уутыг нь цоортол хазаад битүү гиншив.

	— Ээ, чааваас гэж... бурхан минь! Катя чи сонсооч хэмээн Андрониха эмээ арга нь барагдан гасалж суудлаасаа нэг өндийж, нэг сууж, — Сэтгэлээ барь гэж байна шүү, чамд... Энэ хар дайн тэднийг чинь эх болсон газар дэлхийд нь үүрд нойрсуулжээ. Одоо яая гэх вэ... гэтэл

	— Шороон доор! гэж Катя хэлээд, бэмбийж бөлцийсөн нүүрээ дэрнээсээ салгаж, — Би ч гэсэн булагдмаар байна! Араас нь очих юм сан!... гэв.

	— Чи чинь солиоров уу? гэж Андрониха ууртай хашхирав.

	— Эмээ минь! Би чинь удахгүй... цүдгэр болох гээд байна шүү дээ! гэж Катя хэлээд, дэрэн дээрээ нүүрээ шаан, дахин орилов.

	Катягийн сүүлийн үг эмгэнийг нам цохих шиг болов. Эмгэн нэг хэсэг дуу ч гаргаж чадалгүй, сандал дээр эвгүй цомбойж, омголтсон уруулаа дэмий л хөдөлгөсөн хэр нь ганц үг хэлсэнгүй.

	Дараа нь түрүүлгээ харан мэгших Катяг чичгэнэсэн гараараа хэдэнтээ наманчлан залбирав.

	— Эмээ минь, эмээ минь! Надад туслаач гэж цаадах нь енгэнэн гуйна.

	— Эвий минь дээ, хөөрхий... Яаж ч туслах вэ дээ?

	— Яаж, яаж гэх юм! гэж Катя хэлээд, орон дээрээ өндийн суугаад, — Та нарын яадгийг би яаж мэдэх вэ дээ? Эсвэл ямар нэгэн юм уулгаж, зад туулгаад гаргачхаач дээ. Болохгүй бол базлаад, шахаад ч болов хамаа алга...

	— Амаа тат! Тэнэг амьтан... гэж эмгэн дахин ууртайгаар хашхираа, — Одоо чинь ийм юм хийвэл шоронд хийдэг болсон цаг. Би хөгшин толгой, надад хаа үхэх нь хамаа байж вэ, харин чамайг ч бас суулгаж орхино шүү дээ. Чиний зовлон багадлаа гэж үү? гэв.

	Хаврын найртай өдрүүд гадаа налайж, багавтар хоёр цонхоор нарны илч туяа тасалгаанд тусаад орны урд руу унжуулсан Катягийн нүцгэн хөлийг бүлээцүүлэн ээх ажээ.

	Катя дахин мэгшсэнээ, хөнжлийнхөө булангаар нулимсаа арчаад

	— Нууцаар аргалчхаач дээ, эмээ. Хэн ч юу ч мэдэхгүй шүү дээ гэж аргадан царайчлав.

	— Тэгнэ дээ, мөн ч амархан ажил байх нь ээ? Федотья дөнгөж үнэр авуут л мэдэгдэхээр гүйнэ дээ.

	Катя хэсэг дуугүй байснаа, харуусалтайгаар:

	— Энэ бүгдийн хариуд ядаж Донькагаа аварсан ч болоосой... Одоо би яадаг бил ээ? Яах болж байна аа? гэв.

	— Ганц зам бол болдог сон бол эмнэлэгт л очиж янзлуулах юм даа.

	— Яаж тэр вэ?

	— Хүүхэд төрүүлж болохгүй хүн байдаг биз дээ... Биеийн эрүүл мэндээр болохгүй хүн тийм цөөн гэж үү? Тийм хүмүүст хууль ёсоор үр хөнддөг гэсэн.

	— Миний бие сайн юм чинь тэр ч бүтэхгүй л дээ.

	— Алийг тэр гэх вэ дээ... ер нь тэгээд нөгөө даргыг гуйгаад үзвэл яасан юм, яагаа вэ, Дорофеевыг гэхэд нь

	— Үгүй ээ гэж Катя толгой сэгсрээд, — Ийм булай юм хийчхээд тэрүүн дээр очих гэж үү... үгүй ээ гэлээ.

	— За, тийм л бол, тэгээд унаж үхтлээ ингээд л явж байхгүй юу гэж Андрониха эмээ ууртай ширүүн хэлчхэв.

	— Эмээ! Намайг ядаж, ганц та ойлгох бол уу... өрөвдөх бол уу гэж би бодож явсан юм сан гэж Катя гомдон зэмлэвэл

	— Ойлгож ядаад байх юу байсан юм бэ? Чамайг ямаршуу жигшүүртэй... өвөр султай хүүхэн гэдгийг тосгоноороо андахгүй. Жаргалдаа ташуурснаас яагаа ч үгүй эрт садарлаж, тийм ч болоод Артемкагаас хүүхэд олчихоо биз. Чамаас өөр бузар эм Романовкад ганц ч үгүй. Тийм л хойно, одоо ингээд л лайгаа эдлэхгүй юу... гэж орхилоо.

	Андрониха эмээг ийн ярьж байхад Катягийн хоёр нүд орой дээрээ гаран, мэл гайхаж орхив. Харин буурал эмээгийн хатуу ширүүн энэ үгэнд бүүр ондоо, эсрэг утга агуулагдаж байхыг мэдэнгүүт хамаг бие сэтгэлийг нь тайвшруулсан талархлын нулимс өөрийн эрхгүй бөмбөрөн урсаж, тэнцэж ядан гуйвснаа, орныхоо өмнө сөхрөн тусав.

	— Ээ чааваас, яалаа гэж, намайг яасан гэж энэ бүх зовлон надад ногдоо вэ? Яасан барагддаггүй лай ланчиг вэ? гэж Катя дуу алдан, Андрониха эмээгийн өвдөгт нүүрээ наан уйлахад, эмээ хатангир, хөнгөн гараараа түүний толгой, нарийхан хүзүү, бөгтийсөн нурууг хөөрхийлөн илж байлаа...

	...Дараа нь, эцэж цөхөрсөн Катя орон дээрээ дахин сандайлахад, Андрониха эмээ зөөлөн дуугаар:

	— Яалаа гэж чамд энэ их лай ногдов гэж үү? За чи, миний ярихыг сонс, тэгээд сайн тунгаа... Чи бол амьдралыг яг л толинд харж байгаа юм шиг өнгөцхөн ойлгож байна. Ойр орчиндоо юу л болно, тэрийг л чи олж харж байна. Тэгвэл тэр толины чинь ар талд, хажуу талаар юу болж байна гэж санана? Чи, Федотьяг ямар шулам болохыг мэднэ шүү дээ. Залуудаа ямаршуу араатан байсан гэж бодно? Ёстой бүү үзэгд! Хүмүүсийн цусыг сорж сорчхоод, одоо ч согтуу нь гараагүй яваа нь тэр... Тэрүүний аав Ловыгиныг чи мэдэхгүй, бас Федотьягийн хар хүн Сасоний Пилюгинийг ч мэдэхгүй... Нэрийг нь хүртэл онож өгсөн юм гээч, олон түмний хөлс, хүчийг сорсон амьтан. Ийм л амьтдын мах цусны тасархай чинь Артемий байсан юм... Би энэ бүгдийг яах гэж яриад байна гээч?! Тэгэхлээр, манай энэ Романовкад чинь тэдний гэсэн нэг тал байсан юм л даа. Нөгөө тал нь гэвэл Тихомиловынхан, бас танай Афанасьевынхан. Чи бас өөрийнхөө өвөө, эмээ хоёрыг ч мэдэхгүй л дээ, чамайг төрөхөөс ч өмнө тэднийг Пилюгинийхэн хөнөөчихсөн юм. Тэгээд иргэний дайн болоход Сасоний Пилюгин, энэ Степан Тихомиловын ээж Татьянаг буудаж алсан юм байхгүй юу. Харин чиний эцэг дараа нь Сасонийг тас цавчсан... Цөмийг нь ярихын аргагүй ээ гэхэд нь

	— Би ч хагас хугасыг нь дуулсаан. Тэгэхдээ бага сага л мэднэ, аав маань энэ бүгдийг ярихдаа дургүй байдаг байсан юм гэж Катя хэлэв.

	— Нэг үгээр хэлэхэд, танайхан, тэднийхний хооронд бүр эртнээс өс хонзон бий болж цусаа урсгалцаж ирсэн юм. Гэтэл амьдрал бол яах вэ дээ... тээрмийн бул чулуу шиг л юм даа. Их ч юм элэгдэж, мартагдлаа гэсэн үг л дээ. Ловыгин, Сасоний, Кузьма Тихомилов, түүний эхнэрийн аль нь ч үгүй болжээ... Тихомиловынхны удмаас гэвэл ганц Степан л үлдээд байна. Афанасьевынхнаас танай эцэг Данила үлдэж, тэдний талаас бол Артемий, Федотья хоёр үлджээ. Салаалсан үндэс шиг, цөм л үр хүүхэдтэй болсон нь мэдээж шүү дээ, цаг хугацаа харвасан сум шиг өнгөрч байгаа хойно арга ч үгүй дээ. Артемий Пилюгин, Федотья хоёрын сураг чимээ тасраад уул нь удсан л даа, тэд хаа ч юм, умар зүгийн цастай нутагт л байсан сурагтай. Тэгээд дайн эхлэхээс жил бил үү, жил хагасын өмнөхөн тэд манай энд хүрээд ирсэн юм даг. Чи энийг бол санаж байгаа биз дээ?

	— Тийм ээ... Тэд өвөл ирсэн сэн. Би тэгэхэд аравдугаар ангид сурч байсан л даа.

	— Ай даа, яг тийм... Эмээж болгоомжилсон ядуухан амьтад анх ирж, чиний эцэг, бас Степан Тихомиловын өмнө үнэг шиг бялдуучлан бөмбөгнөж, долоочих гээд л байсан. Харин хумсаа нуусан муур шиг, урьдын өр хонзонгоо өвөрлөөд ирсэн байж шүү. Тэр нь тэгээд нурам доорх нүүрсний цог шиг улалзаж байжээ. Ганц жил өнгөрөхөд яалаа... Чи санаж байна уу, хүүхээ, Степаны эхнэр Ксениягийн яаж бурхан болсныг? Аан?

	— Утаанд бүтэж үхсэн гэдэг.

	— Бүтэж үхсэн, бүтэж үхсэн гэж эмгэн дахин дахин тааламжгүйхэн давтаад ярвайх ч биш, жуумганах ч биш болов.

	— Тийм биш гэж үү? Цөм л тэгж шуугилдаад байсан шүү дээ. Бас харсан гэсэн...

	— Тэгж яривал би ч арсан. Ксенька тэр өглөө орон дээрээ цэлдийсэн хөх царайтай хэвтэж байсан, гэрээр нь дүүрэн хөх утаа хахаж ядан, пийшингийнх нь хүхээ хаалттай байсан... Чухам хэн хааж орхисон гэж санаж байна?

	— Ксенияг өөрөө л хаачихсан гэлцэж байсан шиг санагдах юм.

	
— Өөрөө гэнэ шүү гэж эмгэн эс зөвшөөрсөн аятай бувтнав.

	Степан Тихомиловын эхнэр дөчин нэгэн он дөнгөж гаргаад л үхсэн. Степан өөрөө артелийн мод хийхээр хамтралын бригадтай хамт бүр Алтайн хөвч тайга руу явчихсан байсан цаг. Шинэ он дөнгөж гараад нэгэн хүйтэн өдөр Ксения гурван авгайн хамт ферм рүү өвс татаж яваад даарч хөрснөөс ч болов уу, гэнэт өвдөж, маргааш нь бүр ч дордон, халуундаа дэмийрч эхэлжээ. Хэдэн хүүхэд нь айснаасаа уйлалдахад, тэр үдэш Захарыг гэртээ хонуулахаар Катя авч, нөгөө хоёр бага нь болох Игнатий, Донька хоёрыг нь Андрониха эмээ харахаар гэртээ аваачжээ. Яг тэр үед аливаа юманд хөнгөн шаламгай хөдөлдөг байсан Василиха, Тихомиловын гэр орныг өөд татан янзалж, үнээг нь сааж, саамыг нь шүүгээд, пийшинг нь галлаад явжээ...

	Өглөө нь Ксенияг үхсэн байхыг хүмүүс мэдээд, Василиха л яарч тэвдэж байгаад пийшингийн хүхээг хааж орхисноос болоод Тихомиловын эхнэр өнгөрчхөж дээ гэсэн яриа гарчээ.

	Василиха орь дуу тавин уйлж, би тэдний пийшингийн хүхээг яалаа гэж хаах вэ, зөвхөн уугьж байсан аргалыг нь пийшингийн аман дээр овоолж өгөөд л гэр орныхоо ажлыг амжуулахаар явсан гэжээ.

	Түүнд итгэхгүй байх үндэсгүй тул хүмүүс Ксенияг өөрөө л хааж орхижээ, шөнө дундад ухаан ороод хөөрхий тэр эмэгтэй тосгоны хүүхнүүдийн үеийн үед хийж сурснаараа босож гэртээ аль болохоор их дулаан хадгалахаар пийшингийнхээ хүхээг хаачихсан байж дээ гэж бодоцгоожээ.

	— Өөрөө гэж үү... гэж Андрониха эмээ дахин шүүрс алдан хэлээд, — Харин би тэр үдэш Федотьягийн хүйтэн харцыг харсан шүү гэв.

	Катягийн зовж шаналсан царайд эргэлзэл төрөв. Андрониха нүүрнийхээ хамаг үрчлээсээ атиралдуулан:

	— Ийм юм болсон юм аа... Би Донькаг тэвэрч, Игнаттай нь гэртээ аваачихаар явахдаа Пилюгиний байшин руу санамсаргүй харчихлаа л даа. Тэднийх яг Тихомиловынхтай айл хөрш юм. Бүрэнхий л болж байсан юм сан. Пилюгинийхэн дэнлүүгээ асаачихсан байлаа. Цонхных нь шил дээд хэсэгтээ ердөө цантаагүй, нэг харсан чинь Федотья нүүрээ цонхны шилэнд бараг наачихсан харж байна шүү... Чи миний үгэнд итгэх бол уу, үгүй бол уу, түүний чонын нүд шиг хүйтэн, хорсол зүхлээр дүүрсэн харц нь одоо хүртэл сэтгэлд минь хадаатай байна. Ээ, тэр харц уу... За тэгээд одоо бодоод үз л дээ, нэг их ухаан зараад байх хэцүү юм энд байна гэж үү? Ксениягийн хэдэн хүүхдийг бид хэрхэн гэр гэртээ авч одохыг харж байгаад дараа нь Василиха түлээний саравч руу орж, тэндээс аргал аваад гэрт орж, түдэлгүй яндангаас нь утаа олгойдохыг олзоо отсон араатан шиг хүлээж байсан байж мэднэ шүү дээ. Хамаг юм цонхоор нь илт байсан юм чинь. Тэгээд л Ксениягийн гэр зуурын ажлыг хийж дуусаад, Василихаг гэр өөдөө гүйхийг хүлээж суусан биз... Бүр шөнө болчихсон юм чинь Федотья сэмхэн гарч, гудамж хөндлөн гүйгээд, Тихомиловын байшинд орж, яндангийнх нь хаалтыг хаачхаад. эргээд орчихыг хэн байг гэд вэ дээ. Яах ийхийн зуур л амжуулах ажил... Ингэсэн байх газаргүй гэж үү?

	— Болох л юм гэж Катя зөвшөөрөв.

	— Танай аав чинь ч тэгэхэд магад ч үгүй дээ гэж байсан юм. Бас Степан ч мөн өөрцгүй. Тэр үдэш Федотьяг яг тэдний гэрт орсныг үзсэн харсан, нотлох хэн нэгэн хүн байсан ч болоосой гэцгээж байсан... Магад ч үгүй, Федотья ийм юм хийчхээд гэмгүй царайлж байсан ч юм уу.

	Катя орон дээрээсээ босож, гал тогооны өрөөг дамжин, хоосон ширээндээ очиж суулаа. Цонхоор урьдын адил нарны гэрэл цацран тусаж, гадаа, цонхны хүрээний араас болжмор жиргэх тодхон сонсогдоно. Цонхны хүрээ модны ард болжмор шувууд жилийн жилд өндөглөж, үр удмаа үлдээдэг ажээ. Эхэндээ. өглөөнөөс үдэш болтол болжморын жиргээ чихнээ сонсогддог байснаа, дараа нь өдөржин тэдний ховдог ангаахайнууд чарлалдан шуугилдана. Гэвч зуны сар гарахад шувуудын жиргээн намдан багассаар, сүүлдээ чимээ шуугиан нь тасрах агаад, энэ бол ангаахайнууд нь гэдэс гарч, өсөж том болоод төрөлх үүрээ үүрд орхин оджээ гэсэн үг. Тэгэхэд тэдний байшингийн гадаа үнэндээ эл хуль оргиж, нэг л уйтгартай болон, дахиад хэд гурав хоног өнгөрөхөд энэ цонхны цаана урьд өмнө хэзээ ч болжмор жиргэлдэж, шулганалдаж байгаагүй юм шиг, тэнд амьд хорвоо ертөнцийн өсөж үрждэг, хөгждөг хязгааргүй их нууцын нэгхэн хэсэг огтхон ч болж өнгөрөөгүй мэт Катяд санагдах ажээ. Одоо ч мөн үүнтэй адил бүх юм өнгөрнө дөө гэж Катя гуниглан бодов.

	— Худлаа байвал, тэнгэр миний толгойг хага ниргэг, эсвэл хэл минь тасраг, хорон санаат Федотья л Ксенькаг алсан. Яг л тэгснээс гарцаагүй, Пилюгинийхэн өшөө хорслоо эхлээд Ксениягаас аваа байлгүй... Тэгтэл цаашид бүх зүйл яаж эргэсэн бэ гэвэл, Афанасьевынхнаас чи л хамгийн том нь болж үлдлээ шүү дээ гэсэн Андрониха эмгэний дуу Катяг хатуу ширүүн, бодит байдалд нь эргүүлэв. Тэгээд цааш нь: — Хамгийн том нь хэр нь ангаахай мэт арчаагүй, хөөрхийлөлтэй амьтан шүү дээ. Тиймээс ч Артемий Пилюгин чамайг элээ шиг тоншиж, зовоож эхэлсэн нь тэр... Тэднийхэн юуг ч өршөөдөггүй улс шүү дээ. Тэгэхэд чи хаанаас энэ их лай ланчиг гардаг юм бэ гээд байх гэлээ.

	Катя толгойгоо гудайлган суутал, түүний зэгзгэр нарийн хүзүүнийх нь нэгэн хөх судас гүрдэсхийж, бүхий л бие эрхтнийг нь шаналган, тэсэхүйеэ өвдөв.

	— Тэгээд ч хөөрхий минь, нүгэл нь нүдээрээ гарч мажийсан даа гэж Андрониха эмээ хамтралын дарга агсан Пилюгинийг өрөвдсөн аятай, санаашрангуй хэлээд арай ядан өндийв.

	Катя эмээ рүү огцом эргэн:

	— Тэр ч яах вэ, тэгээд дуусаж. Харин надад одоо ямар вэ дээ! гэв.

	— Хэлээд юү гэх вэ дээ, охин минь гэж эмгэн толгой дохин зөвшөөрөөд, — Ёстой л дээшээ тэнгэр хол, доошоо газар хатуу гэгч л болж байна гэлээ.

	— Ингэж шившиг болсноос боож үхсэн минь дээр, өөр зам алга...

	Катя ингэж хэлээд, хоолой нь боогдох шиг таг болов.

	Андрониха эмээ шүдгүй амаа ангайлган инээж:

	— Нөгөө Артемий чинь хойд насандаа ёстой нэг гялайж дээ. Федотьягийн нар нь гарах вий, тэгвэл ч гээд эмгэн Катя руу очиж, хэрзгэр мөрнөөс нь хоёр гараараа өвдтөл базан, бараг чихэн дээр нь ууртайгаар: — Чи ч ёстой солиорч байгаа охин шив дээ?! Юун ч амархан юм дээ!.. Чамайг энэ олон хүүхэд, бүх тосгон даяараа харж байна шүү... Чи энэ талаар огтхон ч бодсонгүй юу? Наад тэнэг толгойгоороо жаахан ч гэсэн бодмоор юм даа. Хайран залуу сайхан нас! Тиймдээ хүрвэл бас гоё, сайхан хүүхэн шүү, чи. Амьдралын хамаг сайн сайхан чинь эхлээ ч үгүй байна гэж жонгинов.

	— Одоо тэр чинь өнгөрсөн хорвоо.

	— Үгүй ер өө! Бас шившиг гээд байгаа юм аа, юу нь булай байна? Хүмүүс гэдэг чинь, чиний бодлоор бол ухаангүй мунхаг улс уу? гэж хэлэв.

	Катя хөдлөх ч үгүй, нүцгэн тохойгоо ширээн дээр тавин суусаар л.

	— Амьдрал гэдэг чинь амаргүй, Катюша минь. Ёстой нөгөө, нэг бүдэрвэл долоо бүдэрнэ гэдэг үг бий. Харин чи битгий бууж өг!

	Шалан дээрээс Андрониха эмээ авч ширээн дээр тавьсан үхлийн мэдээтэй нөгөө хоёр дугтуй тэндээ л байгаа харагдана. Катя гараа болгоомжтой сунган, дугтуйнд хүргэсэн боловч авсангүй.

	— Ээ, бурхан минь, Степан алагдчихдаг ямар сайн хэрэг вэ! гэж Катя шүд зуун, арай ядан хэлэв.

	Андрониха зөвшөөрч байгаа юм уу, үгүй ч юм уу, бүү мэд, алчуур зангидсан буурал толгойгоо сэгсэрнэ. Тэгснээ гэнэт сониучирхан:

	— Үгүй, хүүхээ, Степаныг бэлэвсэрч хоцорсноос хойш... та хоёрын хооронд явдал ургасан ч юм шиг яриа тосгоныхны дунд хааяа гарах юм? гэж асуув.

	Катя, эмгэн рүү толгойгоо аажим эргүүлэхэд, түүний нулимс цийлгэнэсэн нүдэнд зовуурь шаналал дүүрэн байв. Катя уруулаа бараг үл хөдөлгөн:

	— Юу байсан юм гэж үү? Бидний хооронд ямар ч явдал байгаагүй ээ гэж тодхон хэлэв.

	 

	* * *

	 

	Ер нь Степан Тихомилов, тэр хоёрын хооронд ямар нэгэн явдал, учир байсан эсэхийг одоо Катя өөрөө ч мэдэхээ больжээ.

	Өнгөрсөн, тохиолдсон бүх юм өөрт нь биш, бас энд ч биш, хэн нэгэн өөр хүнд, энэ толгодоос цааш, бүүр алс хол газар, битүү хөшиглөсөн өтгөн манан дунд болж өнгөрсөн юм шиг санагдана.

	Гэвч тэрхүү битүү манан дундаас өөрийнх нь хүртэл оролцож явсан тэртээ цагийн амьдралынх нь зарим зарим үйл явдал нэг үзэгдэн, нэг далд орох шиг санагдах ажээ.

	Степаныг яаж гэрлэснийг Катя тодхон санаж байв. Тариа будаагаа цайруулж дууссаны хойно, намрын шар наран налайсан тийм нэгэн өдөр Степан эхнэр болох сүйт бүсгүйгээ Романовкад авчирчээ. Намрын шар нарыг гагцхүү авгай хүүхнүүд ч хүсэж мөрөөддөг биш, эрчүүл ч мөн хүлээж ядан, хашаан доторх ногооныхоо талбайг янзлах, саравч пингээ засаж тордох, хадлан бордоогоо татах, хусан түлээгээ хагалж хураах, цасанд дарагдаж булагдах юм бүхнээ хучиж бүтээх гээд л өвөлд бэлтгэх өчнөөн ажлаа амжуулахаар шамддаг цаг билээ

	— Энэ бүсгүй чинь нөгөөх бүжигчин шив дээ! Степаны өмнө толгодын тэнд бүжиглэж байсан охин яг мөн байна гэж жимсчин авгайчуул шагшилдав.

	— Тэр чинь дээ. Нэрийг нь Ксения гэдэг юм. Та бүхэн хайрлаж соёрх гэж Степан хэлэв.

	Өндөр гоолиг нуруутай Ксения олны харц анхаарлаас эмээж ичилгүйгээр Романовка тосгоны гудамжаар анх удаагаа алхлан явахдаа, хүн болгоныг, итгэмтгий цэнхэр нүднээсээ цацрах аз жаргалтай мишээлээр шагнаж явав.

	Степан, Ксениягаа гэрийнхээ гадаа гараас нь хөтөлсөөр ирэхэд нь Андрон өвөө бүсгүйн хойноос:

	— Алхаа гишгээ нь ч гэж мөн намбатай яа! гэхэд инээд баясал болсон авгайчуул яг тийм гэлцэх мэт толгой дохицгоож байв.

	Хурим дээрээ, Ксения бүжиглэж чаддагаа нотлон хамтралын дарга Данила Афанасьев, бас тэр үед хазгар доголон ч болоогүй арван зургаахан настай байсан Макеев Петруха, цовоо сэргэлэн залуухан эхнэр Мария, түүний нөхөр гээд цөмтэй нь бүжиглэжээ.

	— Ёстой эргэлт байна даа! гэж хэлээд Макеев бурзайсан хөлсөө арчин Ксенияг чухам аль нутгийнхыг мэдээгүй юм шиг, — Ингэхэд чи хаанаас ийм эхнэр авчихдаг байна аа? Хаанаас олов? гэж Степанаас асуухад, цаадах нь тоглоом тохуу болгон:

	— Бургасан доор л байж байна. Хажуугаар нь өнгөрч явтал энэ маань хэвтэж байхгүй юу. Тэгээд би гэдэг хүн босгоод авчихсан юм гэв.

	Энэ явдал гучин дөрвөн онд болжээ. Катя дөнгөж гуравдугаар сард арван гурав хүрсэн, бага балчир хүүхэд учир зочдын ширээнд томчуултай зэрэгцэн суугаагүй ч, хуримын бүхий л бэлтгэл ажилд баяртайгаар оролцож, галууны өд зумлах, гурил элдэх, ширээн дээр идээ будаа өрөх гээд цөмийг хийлцэж байв. Хуримын маргааш нь Ксения Катяг тэврэн:

	— Катенька минь, чи ёстой хөөрхөн ааштай охин юм аа! Май... Миний аз жаргалын бэлгэдэл болгож үүнийг ав гэж хэлээд Катяд хямд үнэтэй хүзүүний шилэн зүүлт бэлэглэхэд

	— Баярлалаа, Ксения эгч ээ, гэж Катя хариулжээ. Катя түүнийг учир нь олдохгүй золгүй байдлаар талийгаач болтол нь Ксения эгч ээ, гэж дуудаж байжээ.

	Бас Степаныг ч гэсэн өөрөөсөө арван ах байсан болохлоор Степан ах гэдэг байлаа.

	За яах вэ, Степан ах Степан ахаараа л байдаг юм байгаа биз, харин Катя өөрөө энэ хооронд өсөж, арван есөн нас хүрдгийн даваан дээр Степан Тихомиловт, түүнийг мужийн төвөөс Романовка руу хүргэж ирэх учрал тохиолдсон билээ. Катяг аравдугаар ангид суралцаж байхад нь, яг өвлийн амралт эхэлсний эхний өдөр Степан ирээд, хөгжилтэй нүдээ гялалзуулан:

	— За, Катерина гэртээ харимаар байна уу? гэж асуухад

	— Ээ, гялай! Нээрэн үү... гэж Катя дуу алдав.

	— Би захын контор орчхоод явж байна. Буцахдаа чамайг аваад ирээрэй гэж аав чинь захисан юм. За, явцгаая даа гэжээ.

	Үдийн наран тэнгэрийн хаяа дагасан цаг боловч тэр өдрийн нар хангай дэлхийг тааламжтай сайхан ээж, шөнийн жихүүцэм хүйтний дараахан, үүр цайхын алдад нэвсийтэл дарсан хөвсгөр цасыг гийгүүлэхэд хөвөн цагаан цас цэнхэр, ягаан, шар зэрэг олон өнгийн туяа татуулан гялбанхан байв.

	Морь нь хурд саалгүй жигдхэн ергүүлэхэд мөнөөх хөвсгөр цагаан цасанд дарагдсан зам дээр хоёр туузан мөр хөврөн үлдэх агаад тэр мөр гөлийж гялтайн, хөвөн мэт цасан дотор ялгарна. Бас тэр мөрийг нүд салгалгүй ширтэхэд чарга нь огтхон ч хөдлөлгүй, гагцхүү тэр хоёр мөр л чарга доороос улалзах мэт хөврөх тууз лугаа адил зам дагасаар холдон одох мэт санагдах ажээ.

	Катя охин урсан хөврөх чарганы мөр, бас нарны хурц гэрэлд нүд гялбуулан байгаа цастай толгод хоёрыг л ээлжлэн ширтэж, чухамхүү яагаад ч юм, Степан руу харна гэхээс нэг л айдас нь хүрэн, замын туршид дуугүй явав. Тэгээд ганц удаа:

	— Аав маань хүүхдүүдтэйгээ ямаршуухан байгаа бол? гэж асуухад нь, Степан:

	— Дажгүй ээ. Зойкаг Андрониха эмээ харалцаж байгаа. Бусад нь одоо бүгд том болцгоочихлоо шүү дээ гэжээ.

	Ингэж хариулахдаа Степан мөн л бага зэрэг зовсон байхыг нь Катя олж ажаад улам ч ичингүйрэв.

	Тэр хоёрын хэн нь чиг ахиж дуугарсангүй цаашаа явцгаав. Харин Романовкийн хаяанд ирээд, толгодоос уруудах үед Катя чарга дээрээ өндийгөөд, гараараа занган:

	— Степан ах аа! гэж дуу алдлаа.

	Катягийн заасан чигт, замаас дөчөөдхөн метрийн газар нэгэн үнэг ан хийж байлаа. Тэр үнэг сүүлээ годойлгоод нэг хэсэг доороо эргэлдэж нэг хэсэг ийш тийш үсэрч, үгүй бол цас малтана. Хулгана барихаар хөөцөлдсөн үнэг түүндээ улайрснаас хүмүүсийг ч анзаарах шинж алга.

	Степан үнэгний зүг тоомжиргүйхэн харснаа, жуумалзан:

	— Ах аа гэнэ шүү... гэв.

	Энэ үг Катяг улам зовоож гүйцэв.

	— Тэгээд би чамайг... хэн гэж дуудах юм?

	— Мэдэхгүй л дээ гэж хэлээд Степан инээмсэглэсэн нүдээр эгц өөдөөс нь харав...

	Романовка тосгонд Пилюгинийхэн яаж ирснийг Катя санаж байлаа. Тэгэхдээ яг ирснийг нь биш, сургуулийнхаа амралтаар сүүлчийн удаа харьж ирснээс хоёр, гурав хоногийн дараа, Федотья, Артемий хоёртой анх учирснаа санаж байв. Катяг гэрт нь авчрахаар Романовкийн ойролцоо уруудан явахдаа, Степан Тихомилов: «Манай тосгонд шинэ айл нүүж ирсэн дээ» гэж сонирхуулаад, өөрийг нь одоо юу гэж дуудъя даа гэдэг бодлоос салаагүй явсан Катя «Хэнийх гэдэг айл вэ?» гэж асуув. «Хэнийх байх вэ дээ, нударганы сүүлчийн үлдэгдэл Артемий Пилюгинийх ирсэн. Ээж, эхнэр хүүхдээ дагуулаад шүү. Би уул нь танай ааваас тэднийг нааш нь ирүүлээд хэрэггүй гэж зөндөө ятгаад дийлээгүй, «бид чинь тэднийхэнтэй хэдхэн нугасны дэгдээхэйнээс болж үзэлцээгүй юм шүү» гээд аав чинь хавьтуулаагүй юм... гэв.

	Пилюгинийх гэж чухам ямар улс байсныг Катя мэдэж байсан боловч, Степаны хэлсэн нугасны дэгдээхэй мэгдээхэй ч гэх шиг үгс ямар учиртайг ойлгосонгүй, лавшруулж асуусан ч үгүй өнгөрчээ. Тэгээд маргааш нөгөөдөр нь нүүж ирэгсэдтэй тааралджээ. Катя өглөө эрт ус авахаар гол руу явахад, цооногт хүргэдэг нарийхан замаар түүний өмнөөс тулууртай нэгэн үл таних бөгтөр эмгэн ирж явснаа зогсож, түүнийг хүлээв.

	Өөрийнх нь өмнө хэн байгааг гадарласан Катя:

	— Та юу гэх гээ вэ? гэж асуув.

	Цас нь дагтаршсан энэ нарийхан гудмаар хоёр хүн арай чүү гэж зөрдөг бөгөөд үүний тулд хэн нэг нь зай тавьж өгөх хэрэгтэй ажээ.

	— Энэ чинь, Катюша Афанасьева юу даа? гэх эмгэн эелдэг найрсгаар асуув.

	— Тийм ээ, би байна гэж Катя хариулав. Катя дамнуургаа мөрнөөсөө авч хоёр хувингаа нэг гартаа бариад эмгэний хажуугаар зөрөхийг завдав. Энэ мөчид хажуугийн явган хаалгаар оготор нэхий дээл, энд байдаггүй амьтны үсээр хийсэн сэгсгэр гэгчийн малгай өмссөн нэгэн эр гарч ирээд холоос:

	— Ээж ээ, та чинь хэнтэй яриа вэ? гэж асуув.

	Эмгэн хариу дуугаралгүй онигор нүдээрээ Катяг цоо ширтэн зогссоор, түүний дуу хоолой эелдэг зөөлөн хэр нь харц хүйтэн, зэвүүн, бие арзасхийлгэм ажээ. Нөгөөх сэгсгэр малгайтыг дөхөж ирэхэд харвал Степаны чацуу болов уу гэмээр насны, ээжийнх шигээ онигордуу хүйтэн харцтай, хөгшнийхөөс ялгаатай нь гэвэл харц нь зөөлөрч чаддаг, мөр шолчгордуу бөгөөд шувтан, хамар том, шөрмөслөг лагс залуу эр байв.

	— Харав уу, Артемушка минь. Данилын том охин ямар болсныг? гэж эмгэн мөнөөх л эелдэг дуугаар хэлээд, — Үгүй мөн сайхан амьтан болжээ. Харж ав, харж ав... гэлээ.

	— Амар байна уу. Өглөөний мэнд дэвшүүлье гэж Артемий Пилюгин хоёр ч дахин мэндлэв. Тэрээр хөдлөх ч үгүй, цэх зогсож байсан боловч хоёр ч удаа бөхийж нахилзах шиг Катяд санагджээ. Бодвол Пилюгиний хэлсэн 

	— За тэгээд бид эргээд ирэх шив дээ. Унасан газар, угаасан ус маань энд болохоор гэх үү дээ... гэж хэлсэн үг нь хэтэрхий хуурамч санагдсанаас ч болсон байж болох юм.

	— Бас Артемушкагийн маань эцэг нь ч гэсэн Романовкийн оршуулгын газарт нойрсож байдаг юм шүү дээ хэмээн Федотья нэмж хэлэв.

	Хэсэгхэн зуур тэд бие бие рүүгээ ширтэн дуугүй зогсоцгоов. Тэгтэл ч Артемий түрүүлж хөдлөн, эмгэний мөрнөөс татаж:

	— Алив ээж ээ, хүнд зам тавьж өгөөч... гэлээ.

	...Бас Степаны харцнаас баяр баясгалан хэрхэн унтран одсоныг ч Катя сайн санана. Ксенияг нас барсан тухай мэдээг сонсонгуут Алтайн тайгаас давхиж ирээд, хамаг царай нь барайж аймаар болчихсон Степан өөрийн ухаангүй шахам шууд тэднийд орж уначихгүйн тулд аавынх нь мөрнөөс зуурч:

	— Яав аа? Юу болох нь энэ вэ?! гэж аймшигтайгаар дуу алджээ.

	— Яасныг нь одоо хэн тааж мэдэх вэ дээ... Өвчтэй байж байгаад л бүтээд үхчихлээ, бид харж хамгаалж чадсангүй. Тосгоноор нэг хачин хачин юм яриад л шуугилдаад байна... гэж эцэг нь ихэд гэмшин хэлэв.

	— Хэн тэр вэ? Юу вэ? Яасан юм бэ? гэж гурвантаа хашхирахад нь тэр дуунаас нь Катягийн хамаг бие арзасхийх шиг болжээ. Тэгэхэд аав нь:

	— Биеэ бариач, Степан! Яарвал даарна гэдэг юм. Хоосон яриа, элдэв таамаглалаас юу олох вэ гэж огцом зандарсан юм.

	Степан, аавын мөрнөөс зуурсан хэр нь, хоёр хөл нь өөрийн эрхгүй нугарч, тэгснээ гар нь сулран, гулдайгаад явчхав. Аав түүнийг яаран тэвэрч аваад, унагалгүй түшиж гулдачсаар зоорины таг дээр аваачиж суулгав. Степан пийшингийн хана түшин, толгойгоороо хана мөргөж гөлөг шиг гийнан уйлав.

	Катяд аймаар санагджээ. Том эр хүн атал, хүүхэд шиг уйлж байлаа. Катя ч түүнийг даган чанга дуугаар уйлж гарав...

	Эцгийнх нь ууртай дуу чихийг нь дэлсэхэд л яаж байгаагаа Катя ухаарав.

	— Чи бас ямар юмандаа орилоод унав? Одоохон дуугүй бол! гэжээ.

	Катя толгойгоо өндийлгөөд хартал, Степан малгайгаа тас базаад зоорины таг дээр цэх сууж байлаа. Нүдний жалх бууж, гөлийсөн харагдана.

	— Степан! Степа! гэж Катя өөрийн эрхгүй дуу алдан, гуйвж дайвсаар Тихомилов руу дөхөж, урд нь сөхөрч унаад, малгайгаа тас базсан гарыг нь атган, Степаны сүүмийсэн нүд рүү ширтэж, нулимс асгаруулан, — Битгий уйлаач дээ, уйлаад яах вэ... Хүүхдүүдийг чинь бид өсгөчихнө... Би Донькаг харж өгье. Ерөөсөө манайд л байж байг. Надад ганц Зойкаг харах, эсвэл хоёрыг харах ялгаагүй... Эгч нартай нь өсгөчихье. Бусад нь давгүй болчихсон юм чинь алзахгүй. Чи дуулж байна уу, миний хэлэхийг сонсож байна уу? Алив, аав аа, та энэнд бас хэлээд өгөөч! гэв.

	Аав нь юу ч хэлсэнгүй, зөвхөн толгойгоо зөвшин дохитол, Степан өөрөө:

	— Гялайлаа, Катя. Их баярлалаа... гэлээ.

	Яг тэр мөчид л Катя, Тихомиловыг анх удаа, өөрөө ч мэдэлгүй Степан ахаа гэлгүй, үе тэнгийн улс шиг, зүгээр л чи гэж дууджээ.

	Энэ бүх явдал бол дайн эхлэхээс хэдхэн сарын өмнө болсон бил ээ. Өвлийн адаг сар, хавартайгаа хэрхэн өнгөрснийг Катя мэдэлгүй өнгөрчээ. Өөрийнхөө гурван дүү, бас Тихомиловын гурван хүүхэд гээд зургаан хүүхдийг гав ганцаараа харж, арчлах гэдэг тоглоом биш ээ. Тэгэхэд хамгийн том нь болох Мишуха нь есхөн настай байсан юм. Хэдий есхөн настай ч гэсэн Катяд их нэмэр болж, усанд явсан хойгуур нь ч юм уу, үнээ саах, хоёр гэрийн хар бор ажлыг амжуулах хооронд дүү нараа цөмийг нь харж өгдөг байв. Лав, Степан Тихомилов хоёрыг ажилдаа түүртээд ирэхгүй бол Катяд тусалж, түлээ модыг нь орой зөөлцөж, малд өвс тэжээл тавьж өгөлцөнө. Тийнхүү орилолдож шуугилдсан энэ олон дүү нараа хооллож ундлах ажил бүхэлдээ Мишухад ногддог байв. Томхон нь өөрсдөө хооллох нь мэдээж боловч, Мишуха тэднийг сайн харж, зарим үед: «Өөдгүй амьтад, ширээний ард зүгээр суухад яана аа! Үгүй бол та нарын чихийг тас мушгичихна шүү! Цөмөөрөө тэгээд таван салаа боовны амт үзээрэй» гэж хашхирах ажээ. Харин хамгийн бага, Зойка, Донька, Игнатий гурваа халбагаар ээлжлэн хооллож, өхөөрдөн үглэхдээ: «Энэ мондиуд том болчихсон хэр нь тэнэг амьтад шүү дээ. Колька, Захар хоёрыг хар л даа, өөдгүй хогууд, талхаар шидэлцээд л байна. Би одоохон эдний хүзүүг мушгиад өгье. Та нар бол жаахан, тэгэхдээ ухаантай сайн хүүхдүүд шүү дээ, сайн ид, тэгээд хурдан том болцгоо. Тэгэхгүй бол ганц Катя ээж маань бидэнтэй бүүр туйлдаж гүйцэх нь» гэх зэргээр ярьдаг байв. Нэгэн удаа, гадаа гудамжинд жихүүн салхи исгэрсэн хаврын өдөр, ийм үгнийх нь хариуд тэр үед тавхан настай байсан Колька хүү:

	— Катька чинь миний ээж ч биш гэхэд

	— Тэгээд хэн юм бэ, мангуу минь? гэж Мишуха уурлан асуухад

	— Мэдэхгүй... Аавын л охин байх гэв.

	— Тэгвэл надад л бол ээж гэж Захар Тихомилов гэнэт хэлэв. Тэрээр Колькагаас ах байсан бөгөөд ингэж хэлэхийнхээ өмнө духаа үрчийлгэн, ямар нэгэн юмыг их л тунгаан бодож харагджээ.

	Колька талхныхаа зөөлнийг их л удаан ухаж аваад идсэнгүй, үйрмэгтэй нь таваг дотроо хийчхэв. Тэгээд:

	— Чиний ээжийг чинь оршуулчихсан шүү дээ гэв. Захарын нүдэнд нулимс цийлгэнэсэн боловч уйлсангүй:

	— Тэр чинь нэг ээж байсан... Катя бол ондоо ээж минь гэж хэлэв.

	Катя хүүхдүүдээ хаа тааралдсан газар, нэг бол өөрийнхөө, нэг бол Тихомиловынд хооллодог байлаа. Энэ үед Тихомиловын гэрт хооллоцгоож, Катя гал тогоотой зууралдан, Степан үүрийн бүрэнхийгээс эхлэн тариа цайруулж, талбайгаас дөнгөж сая ирсэн тул вандан дээр суугаад хөлдүү эсгий гутлаа тайлан даарсан хөлөө дулаацуулахаар завдаж байв.

	Хамгийн том хүүгийнхээ хэлсэн үгийг сонсмогц, сая Катягийн авч өгсөн хуурай, ноосон оймсыг өвөр дээрээ тавьснаа ч мартаж, хүйтэн шалан дээр бээрч улайсан нүцгэн хөлөөрөө гишгээд бүсгүйн зүг гайхаж сандарсан харцаар харав.

	— Энэ хэдийн ярьж байгааг хэмээн өөрөө ямар нэгэн буруу хэрэг хийсэн мэт Катя хэлээд, Степан руу хартал цаадах нь эргэлзэж, гайхсан нүдээр урдаас нь ширтэж суув. Тэгэхэд нь Катя бүр ч ичиж, — Степан чи яав?.. гэв.

	Катяд юу гэж хэлэхээ Степан олсонгүй, толгойгоо бөхийлгөөд оймсоо өмсжээ.

	Тэр оройноос хойш Катя тэр хоёрын харьцаанд бие биеэс нь улам хөндийрүүлсэн нүдэнд үл үзэгдэх, учир нь эс ойлгогдох юм бий болов. Тэр зурвас өдөр өдрөөр аажим тэлж байх шиг санагдав. Гаднаас нь харахад өөрчлөгдсөн юм ер үгүй байсан бөгөөд Катя урьдын адил тэдний гэр орныг өөд татаж, өөрийнхөө дүү нарын хамт хүүхдүүдийг нь харж асарч байв. Гэвч Степантай дуугарахаа больжээ. Бас Степаныг харахгүйг аль болохоор хичээж, түүнээс нэг л эмээх болов. Степан ч гэсэн Катяг харахлаараа өөртэй нь адил болчихдог болов. Эхнэрээ нас барснаас хойш унтарч орхисон нүд нь одоо бүр ч гөлийхөөрөө гөлийж, уйтгар гунигаар дүүрчээ.

	Энэ явдлаас хойхно аав, Степан Тихомилов хоёрын хооронд ийм нэгэн яриа болохыг санаандгүй сонсжээ.

	— Степан минь, ингэж шаналахаа боль. Өрөнд баригдсан хүн шиг л явах юм. Би ч гэсэн мөн л чам шиг бэлэвсэн хоцорсон, бас л хэдэн хүүхэдтэй гэхэд

	— Данила ах аа, та бид хоёр ямар хувь тавилантай улс вэ! Өсөхийн жаргалыг жаргалд бүү бод гэдэг үнэн юм даа.

	— Одоо яах вэ дээ, өнгөрснийг эргүүлж болох биш дээ, Степан минь.

	— Данила ах аа, хэрвээ Катька чинь байгаагүй бол би ч ганцаараа ёстой амаараа шороо үмхэнэ гэгч болох байсан шүү. Энэ насандаа ч ачийг нь хариулж барахгүй шүү, би.

	— Хэлээд яах вэ дээ. Бидэнд байгаа ганц эрдэнэ юм шүү, энэ маань.

	— Манай хүү Захарка саявтар Катяг ээж минь гэж хэлнэ бил ээ.

	— Байз хө... Чи юу гэчхэв ээ? гэж эцэг нь аяархан асуув.

	— Үгүй ээ, манай хүү л тэгж хэлж байхгүй юу...

	Хөөтэй данх тавьсан ширээний ард аав, Степан хоёр нь оройн хоолоо идэхээр сууж Катя унтахаар, хүүхдүүдийнхээ хажуугаар ханзан дээр хэвтэж байв. Өдөржин гүйлдэж харайсан хүүхдүүд үхсэн юм шиг унтацгаахад, Катя нойр нь хулжаад унтаж ч чадахгүй, ханзан дээр бүгчим гэдэг жигтэйхэн, өдрийн туршид борви бохисхийлгүй ажилласан хоёр хөл нь янгинан өвдөнө. Тэр санаанд ч үгүй тэдний ярилцахыг сонсож сүүлчийн үгс нүүрийг нь түлчих шиг болов. Катя дээшээ хараад хэвтэж байснаа, хана руу эргэж, гомдолтойгоор мэгшин уйлав. Нулимс нь өөрийн эрхгүй бөмбөрөх зуур, аавынхаа дууг холоос сонсох мэт болоход: «Степка минь, чи охины минь сэтгэлийг бүү шаналга. Тэр чинь нялхаараа амьтан шүү. За явж унтацгаая даа, маргааш бид хоёр хоолойгоор татсан их ажилтай» гэх нь дуулдав.

	Энэ оройноос хойш Катя, Степан хоёрын харьцаа улам ч хөндийрөх шиг болжээ. Катя бүр дуугаа хурааж, юм хийхдээ амандаа ус балгасан юм шиг, хөмсөг зангидна. Тиймээс ч Степаны нүдэнд үе үе самгардсан гэмшсэн байдал тодрох болов.

	Хоёр долоо хоногийн дараа Степан тэссэнгүй!

	— Чи бүр эцэж гүйцэх нь. Би нэг эмгэн олж, хүүхдүүдээ харуулъя даа гэхэд

	— Эмгэн гэнэ ээ? гэж Катя гэнэт дуу алдаад, — Тэр нь ч зөв дөө! Тэгэхгүй бол намайг хүүхдүүдийнхээ жинхэнэ ээж болгочих гэж байгааг чинь харж л байна! Аав, та хоёрын ярилцахыг би сонссон. Цөмөөрөө далд ороод өгөөсэй, та нар! гэв.

	Катя эхэр татан уйлсаар, хадаасанд өлгөсөн пальтогоо авч, гэр лүүгээ гүйхдээ өмсөх гээд ханцуйг нь олохгүй мунгинаж, «Далд орцгоогоод өгөөч! Далд орцгоогооч!» гэж үглэсээр байв.

	Степан Тихомилов дуу шуу ч үгүй Катя руу дөхөж очоод, хувцаслахад нь тусалж, гарыг нь хойшлуулж, товчийг нь товчлоход, хадаасанд өлгөсөн гар нэхээсний ноосон алчууршуу юмыг нь авав. Степаны гар биед нь хүрмэгц хамаг бие нь сулрах шиг болоход, Катя нялх хүүхэд лүгээ адил хувцсаа товчлуулж, алчуураа зангидуулан, гагцхүү эхэр татан зогссоор байв.

	Степан энэ бүхний эцэст уйтгар гунигт дарагдсан дорой дуугаар:

	— Катя минь, миний хэлэхийг сонсооч... Хэрвээ би арай залуувтар байгаад, бас энэ олон хүүхдийг тээршээлгүй чи зөвшөөрдөг сөн бол би чамтай гэрлэмээр л байна... Хамгийн гол нь Ксения мартагддаг болоосой. Тэгэхэд тэр маань амьд юм шиг л нүдэнд харагдаад байх юм. Түүнийгээ хальж одсоноос хойш хөгжмөө ч гартаа авсангүй, бүүр өнчирч орхижээ, хөөрхий...

	Катя, түүний үгэнд балмагдан уйлахаа ч зогсоод нойтон гараараа хацраа арчив.

	Степан цонх руу очиж, хаврын уринд идэгдэн харлаж, шалчийсан цасыг ширтэн зогсов. Түүний ханхар цээж ямар ч арчаагүй, хөөрхийлөлтэй юм шиг Катяд харагдлаа. Катя дув дуугүй хэсэг зогссоноо, гарч явав.

	Харин маргааш нь, үүрийн гэгээ оров уу, үгүй юу, тэвэр дүүрэн түлээтэй Катя, Тихомиловын байшинд орж ирээд, пийшингийн дэргэд түлээгээ асгав. Энэ үед Степан толины хагархайд нүүрээ харж, ширүүн сахлаа хусаж байлаа. Тэгснээ нүүрийнхээ саванг арилгалгүй:

	— Катя, би ямар нэгэн хөгшин олъё гэж өчигдөрхөн хэл ээ биз дээ... гэхэд

	— Тийм дээ. Миний гар, татчихсан юм шиг байна уу... Аав маань аль түрүүн ажил руугаа явчихсан, чи ч гэсэн явж үз, би өглөөний цай цүү бэлдээд оръё гэж хувцсаа тайлах зуур хэлэв.

	 

	* * *

	 

	...Катя чухам хэдийнээс Степанд хайр сэтгэлтэй болж орхисноо яагаад ч санахгүй, чухам яаж болж өнгөрснийг ч ойлгож чадахгүй байв. Ксенияг амьд саруул байхад Катя хэзээ ч Степаныг боддоггүй, тэгээд ч Ксения тун саяхан л нас барсан санагдана...

	Гэвч энэ явдал нөгөө ханзан дээр хэвтэж байхдаа аав тэр хоёрын яриаг санаандгүй сонсохоос ч өмнө болж өнгөрсөн байж болох юм гэдгийг хожим ойлгосон билээ. Чухам хэзээ тэр вэ гэдгийг хэн ч мэдэхгүй. Тэгээд ч ямар хүн яг төдийд өдийд хайр сэтгэлтэй болсон гэж тогтоож байлаа даа?

	Гаднаас нь ажвал хамаг юм урьдынхаараа, Катя өдөржингөө хүний өөрийн гэр орны хамаг ажлыг амжуулж, урьдын адил манай танай гэж ялгалгүй хүүхдүүдийг харж асарсаар байв. Эцэс төгсгөлгүй энэ ажил одоо түүнд тийм ч ядаргаатай биш санагдана. Гагцхүү шөнөжин Степаныг боддог болсноос, сэтгэл нь догдлон зовно. Түүнийг бодсоор нойрондоо дийлдэн унтаад, өглөө нь сэрэнгүүт Степаны уйтгар гунигт дарагдсан нүдийг харах шиг санагдана.

	Тэр хоёр урьдын адил цөөн үгээр, гагцхүү зайлшгүй шаардлагатай үед л ганц хоёр үг солилцоно. Тэгэхдээ бас бие биеэсээ хэн хэн нь ичээд байх шиг.

	Степаны гармони хөгжим Ксенияг өнгөрснөөс хойш хөг аялгуу нь мөн л эвдэрчихсэн юм шиг, гэрийн нэг буланд, ширээн дээр торон бүтээлгээр хучаастай байгаа ажээ. Катя үе үе бүтээлгийг нь авч тоосыг нь арчдаг байв.

	Нэгэн удаа, тавдугаар сарын сүүлчээр, үр суулгалтын ажил дууссаны дараахан Тихомиловын хашаан дотор байдаг халуун усны газрыг Катя галлажээ. Эхлээд, хаваржин тариан талбайд тоос шороотой хутгалдсан Степан, аав хоёр нь халуун уурт цохиулахад тэр хоёртой хамт Мишуха оржээ. Дараа нь, үлдсэн хүүхдүүдийг цөмийг нь Катя өөрөө усанд оруулав.

	Ус цасанд орж мөн бусдын адил минчийн хөлөрсөн Катя хүүхдүүдээ дагуулсаар гэрт ороход Степан аав хоёр нь ширээндээ суучихсан, чанасан төмс махтай идэж, таваг савны дунд хагас шил архи тавьчихсан сууцгааж байв.

	— Катя минь, бидэнтэй жаахан суугаач. Хүүхдүүдээ дараа нь унтуулчих гэж аав нь хэлэв.

	Энэ бүхэн цаанаа нэг л учиртай юм шиг санагдахад Катягийн зүрх цохилохоо ч болих шиг, тэгэх тусмаа эцэг нь түүнд жаахан архи аягалж:

	— Миний хайртай Катенька уучих гэжээ.

	Катя урьд нь архийг хэд амссан боловч түүнээс сайн юм олсонгүй, харин ч толгой нь эргэн дотор муухай оргисон ажээ. Гэвч энэ удаа татгалзсангүй, харин ч өдсөн аятай:

	— Та нар чадахгүй гэж бод оо юу? Уучихна шүү. Харин юуны төлөө уух вэ? гэхэд

	— Чиний төлөө ууя, охин минь гэж эцэг нь даруухан хэлэв.

	— Би Катягийн төлөө энэ аягатайг цөмийг нь ууя гэж Степан ерөөв.

	Тэгж хэлээд Степан уучхав.

	Тэгээд юу ч хэлэлгүй тавагтай хоолноосоо ганц нэг сэрээдсэнээ босож, буланд байгаа хөгжим рүүгээ очоод, бүтээлгийг нь авч, гялалзсан гоё гадаргууг нь гараараа илсэн боловч, нэг л авчхаж чадахгүй байлаа.

	— Тоглооч Степан гэж Катя аяархан гуйв.

	Степан цаашаа хараад, гурван эгнээ товчтой хөгжмөө илэн зогссоор байв. Тэгснээ торыг нь нямбай бүтээж, арай ядан эргэж ирээд:

	— Катя, би тоглож чадахгүй нь. Би чамд хэлсэн шүү дээ... гэв.

	Ийм л байдаг байна даа. Тэгэхэд Катя, тэнэг амьтан мөн ч их юм санаж явжээ.

	Катягийн дотор бачимдан, гомдсоноосоо ч юм уу, үхтлээ доромжлуулснаас ч тэр үү, хамаг нүүр нь халуу шатав. Аз болоход халуун уурт цохиулж, усанд ороод, дээр нь бас балга архи уучихсан болохоор аав нь түүний ямаршуу байдалтай болсныг ажигласангүй, тэгээгүй бол ч бүгдийг нь гадарлаад мэдчих л байсан даа. Бурхан минь, нулимс юу юугүй асгарах нь, тэртэй тэргүй мэдчих нь ээ...

	Катя толгойгоо гудайлгаад, тэр чигтээ ширээний араас бослоо.

	— За босъё... Нөгөө хэдийгээ хооллож унтуулах ч болчхож гэж хэлээд аав, Тихомилов хоёроос нүүрээ буруулан эргэхдээ нулимс нь булаг мэт ундран халуу татуулсаар хацар дээгүүр нь урсахыг мэдэрлээ.

	Үгүй, яахлаараа Степан тэр хоёрын хооронд ийм тийм учиртай байсан юм шиг яриа хэл хаанаасаа гардаг юм бэ?! Тэгээд ч дайн эхлэхийн өмнөх бүтэн сарын дотор Степантай бараг уулзалдаж байгаагүй шүү дээ. Тэр жилийн өвс ногоо яагаа ч үгүй эрт ургаж, бүр хавраас хойш зай завсаргүй асгарсан бороо тариалалтын ажилд садаа болж, зургаан сарын эх гэхэд өвс ногоо бүсэлхийгээр татам өндөр ургажээ. Хамтралд өөрийн гэсэн гурван өвс хадагч, бас нэлээд хэдэн морин тармуур байсан юм. Степан эхэндээ засах сэлбэх ажлаас хийлцэн, хазгар Петрован Макеевт тусалж, бүтэн өдрөөр халуун төмрийн газар ажилладаг байснаа, сүүлдээ хадлан дээр л шувт өнжин хонон ажилладаг болжээ. Катя урьдын адил зургаан хүүхэдтэйгээ борви бохисхийх завгүй байлаа.

	Дайн дэгдсэн тухай аймшигт мэдээ жижигхэн тосгоных нь дасал болсон хэвийн амьдралыг хуу өөрчлөн бусниулав. Хамтралын захиргааны цонхоор гадагш нь гаргаж тавьсан цагаан хоолойгоор, зургаадугаар сарын 22-ны орой Молотовын хэлсэн үгийг сонссон дархан Макеев мөнөөх л согтуу үедээ хэлж заншсанаараа «Эргэлт болжээ!» гэж хэлжээ. Үнэндээ ч хамаг юм орвонгоороо хөмөрч, одоо цөм өөр тийшээ эргэв. Зургаадугаар сард шөнө бараг болдоггүй, арван нэгэн цагт үдшийн гэгээ дөнгөж тасарч байснаа гурван цаг гэхэд ургахын улаан наран толгодын цаанаас туяа цацруулж эхлэх бөгөөд онц хэрэггүй бол хүмүүс гэр орондоо гэрэл чийдэн асаадаггүй байснаа дайн эхэлсэн анхны тэр шөнө айл болгон гэрэлтэй хоножээ. Өглөөнөөс хойш тэнгэр бүрхэн, ширүүн борооны бөөн бөөн үүл хуралдаж, нуга хөндийгөөр нэл хадаж хатаасан өвсийг хэмх нүдэхээр завдахад хамтралын дарга, Тихомилов хоёр тэр их өвсийг бухалдуулахаар ганц ч хүн гаргаж чадсангүй, учир нь хамтралчид, германчуудыг зөвлөлтийн хилээс элдэн хөөж, дайн дууссан гэдэг мэдээг сонсохоор сэтгэл шаналан хүлээж, хамтралын захиргааны үүд хавиар хөлхөлдөж өнжжээ. Оройхон тийшээ бороо цутгаж, хадсан өвсийг шалба цохив. Маргааш нь анхны цэрэг татлага зарлаж, Романовкийн эрчүүдээс хорь гаруй хүн дайчлагдахад, тэдний дотор Степан Тихомилов ч оржээ.

	Дайчлагдагсдад бүх бэлтгэлээ хангахад нь хоёр өдөр ч хүрэхгүй хугацаа өгөхөд, царай нь цайж, бага зэрэг сандарсан Степан зургаан настай том хүү Захарыгаа тэврэн, толгойг нь элгэндээ нааж, тэгснээ Игнатий, Донька хоёроо өвөр дээрээ авч эрхлүүлэв.

	— Алаг үрс минь! Та нарыг одоо тэгээд хүүхэд асрамжийн газар... өг гэж цэргийн хэлтэс дээр хэллээ. Аав нь маргааш явна гэхэд

	— Юуны чинь хүүхэд асрах газар вэ? Солиороо юу чи! гэж Катя нулимс цийлгэнүүлэн дуу алдаад, — Би амьд байгаа цагт... ямар сураагүй, дасаагүй ажил биш гэв.

	— Катя минь дээ, Катя минь! Дайн болж байна шүү дээ, Катенька минь. Хэрэв намайг тэнд...

	— Ийм юм хэлэхдээ яаж ам чинь эвлэнэ вэ! Ичээч.

	Степан, хүүхэд асрах газрын талаар орой болтол хэд хэдэн удаа яриа өдсөн боловч тэр гурван хүүхэд өөрийнх нь байсан юм шиг Катягийн уур нь шатан:

	— Өгөхгүй ээ! Өгөхгүй... Аав аа, та энэ мангуу толгойтод хэлээд өгөөч гээд уйлав. Данила Афанасьев ч арга буюу:

	— За яах вэ дээ. Степан аа, Катягийнхаар болог... Хүүхэд асрах газар очлоо гээд эдэнд нэг их дээрдэх юм юу байх вэ? гэхэд

	— Тэглээ гэж бодъё л доо. Данила ах аа... Эрт орой хэзээ нэг цагт та ч бас явах болно доо. Тэр үед Катя ганцаараа яах вэ? гэвэл

	— Тэр цагт шийдье гэж хамтралын дарга хариулав.

	Дөчин нэгэн оны зургаадугаар сард, галт тэрэгний буудал дээр Степан Тихомиловыг үдэж өгөх үедээ Катя өөрийнхөө дүү нарыг, хамгийн отгон дүүгээ ч бодсонгүй. Тэр хэдэн мөчид өөрийнх нь дүү нар ор тас мартагдаж, гагцхүү Степаны хүүхдүүд л байсан юм шиг Катя тэдний тухай ам хамхилгүй ярьсаар байлаа.

	— Чи эдэндээ битгий санаа зов... Эд нар чинь миний өөрийн хүүхдүүд шиг л болчихсон улс шүү дээ. Намайг ээжээ гэж дууддагийг сонсоо биз дээ.

	— Кать, их баярлалаа... гялайлаа, Кать минь гэж Степан согтуу хүн шиг нэг ярьснаа дахин дахин үглэж байв. Тэгээд Катягийн мөн л там тум хэлсэн үгний хариуд гэнэт итгэлтэй тод дуугаар:

	— Катя минь, би чамдаа нэг л юм хэлье. Ксенияг нас барснаас хойш би бас нэгэн урт амьдралыг туулах шиг боллоо. Чиний хувьд ямар байдгийг би мэдэхгүй, харин миний сэтгэл санаанд чи тэр аяараа том эргэлт хийсэн шүү. Ер нь тэгээд дайнаас буцаж ирмэгц хэрвээ чи зөвшөөрвөл...

	Катя түүний хэлэхийг гүйцээлгэлгүй, алгаараа амыг нь хааж:

	— Хэрэггүй, Степа... гэж хэлээд толгойгоо мөрөн дээр нь тавив.

	Битүү вагоноос бүрдсэн цуваа бэлэн зогсож байсан районы галт тэрэгний буудал дээр үгээр хэлэхийн аргагүй юм болж байв. Үлээвэр хөгжим тоглож, авгай хүүхнүүд енгинэлдэн орилж, хөлчүү хүмүүсийн инээх, эмх замбараагүй дуулалдах цөм холилдон сонсогдоно. Түм түжигнэж, бум бужигнасан олны дунд нутгийнхаа цэрэг эрсийг үдэхээр ирсэн Данила Афанасьев хэдэн удаа хальт үзэгдээд Степан, Катя хоёрын хажууханд шахам Артемий Пилюгинийхээ цээжинд наалдан орь дуу тавьж байгаа Лидия харагдахад, түүний хойноос Федотья авгай урт тулуураараа занган: «Одоо ингээд уйл... гашууд гашууд, хар хүн чинь Зөвлөлт засгийн төлөө байлдахаар мордож байна. Эцэг Сасоний нь одоо хардаг ч болоосой, ёстой нэг...» гэж хэлж байв. Орилоон, шуугиан, уйлаан, дуулаан, бас ундран асгарах гашуун нулимсандаа болоод Катягийн толгой хагарах шахаж байсан боловч, Федотья авгайн хэлсэн үгийг тодхон сонссон хэр нь нарийн учрыг нь олсонгүй. Артемийн хүүхдүүд, Пашка, Сонька хоёр ээжийнхээ хувцаснаас чангааж, нус нулимс нь гоожсон хэр нь ээжээсээ: «Битгий уйлаач ээж ээ.. Эмээ ээжийг хараач, уйлахгүй байна шүү дээ, та ч битгий уйл» гэлцэнэ. Гэвч энэ бүхэн Катяд огтхон ч падгүй байлаа. Катя ичиж зоволгүйгээр, амьдралдаа анх удаагаа Степан Тихомиловт тэврүүлж, түүнийхээ халуун илчийг мэдрээд толгой нь улам ч эргэн маналзав.

	— Хэрэггүй гэж дахин хэлээд ар тийш ухран, Степаны нүд рүү эгцлэн ширтээд, — Харин буцаж ирээд надад гармони хөгжмөөрөө тоглож өгөөрэй. Тоглож өгнө биз? гэж асуухад

	— Тэгэлгүй яах вэ, Катя минь гэв. 

	Вагон нь далд орон ортол, нэгэн байшин тойрон одтол: «Би бүгдийг чамд бичнэ ээ, бичнэ шүү...» гэж Степан зогсоо зайгүй хашхичин далласаар явав.

	Зам зуураасаа бичсэн анхныхаа захианд л, Катягийн нөгөө гүйцээж хэлүүлээгүй юмаа бичсэн байсан бөгөөд хэрвээ Катя дайны дараа өөртэй нь суудаг юм бол Степан хайрын дээдээр хайрлана гэж бичсэн байлаа.

	Катя энэ захиагаа аавдаа ч үзүүлсэнгүй, дугтуйг нь үнгэгдэж цоортол биедээ авч байгаад дараа нь хамгийн далд газар хадгалжээ.

	Хожим нь, дөчин хоёр оны хавар Данила Афанасьев фронтод явахад энэ асуудал амархан шийдэгджээ. Эцэг нь үүднийхээ шатан дээр охинтойгоо салах ёс хийхдээ:

	— Охин минь, манай газар нутгийг ямар их гал усны гашуун зовлон нөмөрснийг харж байгаа биз дээ. Зовлонгүй хүн гэж алга. Чи минь хүүхдүүдээ яаж ийгээд хүн болгохыг бодоорой доо... гэж хэлжээ.

	— Аав аа, аав аа... гэж Катя толгойгоо цээжинд нь наагаад, — Та л эргээд ирээрэй, заавал ирнэ шүү... гэхэд 

	— Ирэлгүй яах вэ дээ. Степан ч эргээд ирнэ... Тэр чамайг дээд зэргээр хайрлана гэдэг үнэн үг шүү гэхэд

	— Та... та миний захиаг уншчихаа юу? гэж Катя айх гайхах зэрэгцэн асуув.

	— Яалаа гэж дээ, охин минь. Степан надад фронтоос тэгж бичсэн юм. Катя зөвшөөрсөн, би өөрт нь ч бичсэн, эцгийнх нь хувьд танд ч... гээд бичсэн байна лээ гэв. Тэгэхэд нь Катя:

	— Аав аа, аав аа гэж дахин дуу алдав.

	Аав нь фронт руу ганцаараа явахад хазгар дархан Макеев, өвгөн Андрон, Катя гурваас ондоо хэн ч эцгийг нь үдэж гаргасангүй. Аа тийм, бас морь тэрэгний дэргэд, шархадсаны учир фронтоос буцаж ирээд удаа ч үгүй байгаа Артемий Пилюгин зогсож байсан бөгөөд аавыг нь районы цэргийн хэлтэс рүү өөрийн биеэр хүргэж өгнө гэж Артемий шийдсэн байжээ.

	— За, Катенька минь, яаж ийгээд болгож байгаарай гээд дахин охиноо тэврээд, — Чамайг олон хүүхэдтэй хоцорсон болохоор, хамтралын шинэ дарга маань чамд тус дэм болно гэсэн гэж хэлэхэд

	— Тусална аа, тусална, энэ талаар санаа зовсны хэрэг ер байхгүй гэж Пилюгин тал засан хэлсэн билээ.

	 

	* * *

	 

	«Тусална аа» гээд... Ёстой нэг тусалсан даа, муу гайтай хар хараал идмэр гэж Катя нэг биш удаа Пилюгиний талаар бүр Мишухагийн хэрэг мандуулахаас ч өмнө бодож явсан юм.

	Харин одоо Андрониха эмгэн Катяд учирсан олон зовлон гамшиг хаанаас гарч байгаа тухай өөртөө хатуу итгэлтэй тайлбарлаж, Романовка тосгонд үе дамжиж ирсэн Тихомилов, Афанасьевынхан, нөгөө талаас Пилюгинийхний гэсэн хоёр талын тухай ярьж, бас Степаны эхнэр Ксениягийн нас барсан шалтгааныг өөрөө юу гэж боддог, энэ бүхний тухай яриаг сонсоход, Катягийн өмнө амьдралын аугаа их, гүн гүнзгий утга нээгдэх шиг болж бишрэн гайхав. Тиймээс ч бяцхан Романовка тосгоны хавь ойрын толгодын дунд гээгдэн мартагдсан үеийн түүх намтар, эрт эдүгээ амьдарч байсан, одоо амьдарч байгаа хүмүүст огтхон ч хамаагүй янз бүрийн юмны талаар Катя одоо үе үе бодох болжээ. Жишээ нь, гол урсаж байна гэхэд түүний мяралзан долгиолох усны гадарга дээр юу болж байгаа, нар, сарны дүрс тольдон байна уу, үгүй юу, хавар юм уу, борооны дараа булингартсан усны давлагаа цалгилан байна уу, эсвэл тув тунгалагхан урсаж байна уу гэдгийг хүмүүс цөмийг нь илт харж чадна. Тэгвэл харин гүнд нь, бүр ёроолд нь ямаршуу юм болж байгаа бол? гэж сонирхоно.

	Катя одоо их юм ойлгодог болж байх шиг санагдав. Чухам юуг гэдгийг шуудхан хэлчхэж л чадахгүй байлаа. Гэвч тоо бүртгэгч Марунька хүүхэн гэхэд л саявтархан гай зовлон цаашдаа багасна гэж бүү горьд, өдөржингөө усан нүдлээд суувал эцэст нь эрүү толгой зодолдуулах ч юмгүй таг суучихна шүү гэж хэлсэн билээ. Бас Андрониха эмээ ч гэсэн дээ, өрөвдөж хайрлахын оронд аашилж загнаж, чиний шалиг завхайг мэдэхгүй хэн байгаа юм, өөд нь шидсэн чулуу өөрийн толгой дээр гэдэг юм, нэгэнт л цүдийсэн хойно ёстой хохь чинь гэсэн. Районы намын хорооны нарийн бичгийн дарга Дорофеев хамтралын даргын ажлыг өгөх гэж ирсэн тэр өдөр: хүн болгоныг л өрөвдөж хайрламаар байна, гэвч ийм цагт яаж болох бил ээ? гэж тов тодорхой шуудхан хэлсэн шүү дээ. Болшгүй гэдгийг Катя ойлгож байсан бөгөөд тэгэх тусмаа энэ бүх үгэнд, Марунька, Андрониха, намын даргын хэлсэн тэр болгонд өөрийнх нь төлөө тавьсан хүн ёсны их халамж байсныг одоо олж харан, санаанд ч багтамгүй аймшигт хүнд үед ялан дийлэх их хүчийг өгдөг амьдралын аугаа их, мөнхийн учир утгыг тэдний үгнээс ойлгож авчээ.

	...Үе үе бороо шавшиж, нарны илч гэрэл дутагдаагүй болохлоор сайхан зун болж, тарианы гарц жигдхэн толгодын дундах судгаар өвс ногоо ургаж эхлэв.

	Аав, Степан хоёрыгоо алагдсан гэдэг мэдээ авснаас хойш эрс өөрчлөгдөн бүүр хөгширсөн ч юм шиг, бараг хэнтэй ч үг солихгүй амандаа ус балгасан мэт болж хүүхдүүдээ бүтэн өдрөөр Андронихагийнд орхиод, тариан талбай, хадлангийн бэлчээрээр ганцаархнаа явдаг болжээ. Тариалсан газраа ингэж ойр ойрхон эргэж тойрох шаардлагагүй байсан хэр нь Катя үргэлж явж заримдаа хаа нэгтээ морио тавьж идүүлээд өөрөө ногоон дээр хэвтэж, хэдэн цагаар тэнгэр өөд ширтэж, хөвөн цагаан үүлс хэрхэн нүүх, бас гүн цэнхэр огторгуйд хос шувууд хэрхэн жиргэн дуулалдахыг сонсож хэвтдэг байлаа.

	Степан, аав хоёроосоо захиа занаа горьдохыг хэдийн больсон бөгөөд тоо бүртгэгч Марунька хүүхэн хааяа нэг Мишухагаас ирсэн захидлыг ажил дээрээ өгөхөд тэр нь дугтуйд биш, фронтоос ирдэг захиа шиг зүгээр л гурвалжилж эвхсэн захидал байдаг байв. Катя огт өмсдөггүй ч гэсэн хэрэг болгон, үргэлж урд суудал доороо авч явдаг эцгийнхээ хуучин муу хүрмийн халаасанд ирсэн захидал болгоныг тас нуун хадгалж, ногоон дээр хэвтэж байхдаа үргэлж уншина. Мишуха нь гол төлөв нэг бичсэнээ давтан бичиж, түүндээ: бүх юм сайн байна, төлөвлөгөө нормоо ч биелүүлдэг гээд хамтралаар нь сонин юу байгаа, одоо хэн даргалж байгаа зэргийг асууж сонирхоод, эцэст нь аавдаа хэд хэдэн захиа бичиж цэргийн ангийнх нь хаягаар явуулсан боловч яагаад ч юм хариу алга, фронтоос сураг чимээ ч үгүй гэж гомдол мэдүүлжээ. Михаил сүүлийнхээ захианд :«Аавд маань аймшигтай юм тохиолдчихоогүй байгаа даа, бүү үзэгд! Дайн тулааны цаг болохлоор юу ч тохиолдож болох шүү дээ, Катя, чи юм нуугаад байх шиг байх юм, би чинь хүүхэд биш шүү дээ...» гэж шуудхан бичжээ.

	Катя энэ захиаг нулимсаараа угаах шахжээ. «Хүүхэд биш гэнэ шүү...» Тэгээд тэр оройгоо Мариягаас хуудас цаас гуйж аваад шөнө нь хүүхдүүдээ унтуулсан хойно ширээндээ сууж, хоолойд нь ямар нэгэн юм тээглэх шиг болж ирээд: «Хайрт Мишенька минь...» гэж бичиж эхэлжээ.

	Катя, булаг мэт ундрах нулимсаа зогсоо зайгүй арчиж, Михаилдаа бүх үнэнийг дуулгахаар шийдэн, өөрөөс нь өчнөөн удаан хугацаагаар нуун дарсан аймшигт мэдээнүүдийн тухай (Ер нь тэгж нуусан нь ч оножээ, яг тэр үед чиний хэргийг таслах гэж байсан юм чинь, би энэ бүхнийг тэсвэрлэж, хэзээ ч чадахгүй байсан билээ) бас хамтралын даргаар одоо Пилюгиний оронд өөрөө ажиллаж байгаагаа «Районы намын хорооны нарийн бичгийн дарга Дорофеев л хамтралын хамаг ажлыг миний толгой дээр овоолж орхисон нь энэ байхгүй юу. Яггүй зальтай хүн шүү, одоо чинь зовлон үзээгүй хүн гэж хаа байх вэ. Энэ ажилд зүтгээд үз, өөр арга алга гэж бодсон юм байх... Тэгээд Мишенька минь, эгч нь зүтгэж л байна, миний дарга болдог хаа байх вэ, одоогоор чадах юм юу ч алга, гэхдээ л энэ ажилд тавигдаагүй бол ногдсон зовлонгоо ч гэтэлж чадалгүй муусайн хүүхдүүдээ өнчрүүлэх байжээ гэдгийг саянаас нэг юм ойлгож байна. Тэр арга намайг аварсан байх нь ээ. Хамтралын даргын ажлыг эгч нь хийж сурснаа, аавынхаа ясыг нь өндөлзүүлэхгүйгээр хийнэ, Миша минь...» гэж бичжээ.

	Энэ захидлаа бичиж байхдаа зөндөө уйлснаас дотор нь онгойх шиг болжээ. Зовлон зүдүүрээр дүүрсэн бүх амьдралынх нь хувьд энэ нулимс бараг сүүлчийнх нь байсан юм, Тэр битгий хэл, Захар, Зойка хоёрыгоо аймшигт үхлээр халин одож, тэднийхээ дөнгөж овоолсон булшны хар шороог харж байхдаа ч Катягийн нүднээс нулимс унаагүй, гагцхүү хоёр нүд нь унтран гөлийн, духан дээр нь хэзээ ч арилшгүй гүн атираа үүсэн тогтжээ. Булшны дэргэд зогсож байсан Катягийн зангидсан алчуур салхинд сэрвэлзэхэд цаанаас нь будсан юм шиг хэсэг цагаан үс ил гарахыг нь хажууд нь зогсож байсан дархан Макеев, Андрон өвөө хоёр харжээ.

	Гэхдээ энэ бүгд бол бүр есөн сарын сүүлмээр, сонгинын хальс шиг шарлаж хатсан навчис газарт унан хийсэж байсан цагаар болсон билээ. Одоохондоо Романовкийн амьдрал гаднаас нь харахад онцын өөрчлөгдсөн юмгүй л байв. Урьдын адил гэдэс дундуур, өлсөж цангахын зовлон амсаж байсан боловч өдөр бүр шинэ шинэ мэдээ ирж байсан болохлоор хүмүүсийн сэтгэл ямар нэг хэмжээгээр өег болж байлаа. Зөвлөлтийн дайчид Белорусс, Карель, Балтийн хавийн нутаг, Баруун Украины газар нутгаа чөлөөлөхөөр амь хайргүй тулалдаж, германчуудыг таягдан цохиж, өдөр бүр л олон тооны хот, тосгодыг чөлөөлсөн тухай сайхан мэдээг өглөө бүр радиогоор баяртай мэдээлж байв. Хадлан авах ажлыг Катя богино хугацаанд амжилттай дуусгажээ. Хэдэн арван авгайчуул, ахлах ангийн сурагчдыг Дорофеев дарга Романовка руу хүч нэмэн ирүүлж, үүрийн гэгээнээс үдшийн бүрий хүртэл толгодын хоорондох судаг, хөндийгөөр нэг хүмүүсийн дуу хөөр тасралтгүй хангинаж, бүр дуулж хуурдан, өвсний бухал, нуруу дүнхийж байв. Зуны туршид Дорофеев гурван ч удаа өөрийн биеэр хамтралын бэлчээрт морь тэргээрээ ирэхдээ шинельгүй боловч, зузаан цэмбэн хүрэм өмссөнийг үзэхэд халуун өдөр ч гэсэн хамаг бие нь байнга агзайн, өвчиндөө шаналж явах нь илт бөгөөд гагцхүү бэлцийж хавдсан нүд нь цог золбоотой гялалзан, Катятай үг солихдоо хорчгор нүүрэнд нь эцэг ёсны баярын мишээл тодорно.

	Дорофеев бухалдсан, нуруулдсан өвсний зүг толгойгоо зангаад:

	— Зүйтэй маш сайн байна, Катерина Даниловна! Юу гээд байлаа, дийлэхгүй, чадахгүй гээд байсан хун чинь өвс гэдгийг ёстой нэг базааж аваа шив дээ гэхэд

	— Та л тусалсны ачаар энэ шүү дээ гэв.

	— Туслах ёстой юм чинь туслахгүй яах вэ. Харин гол ажлыг та нар л нугаллаа шүү дээ. Хэрвээ тариа хураалтаа энэ эрчээрээ дуусгачихвал хамтралыг хөл дээр нь тавих нь байна шүү.

	Тариа хураалт гэснээс... Нөгөө гэдэс нь аль хэдийнээ нуухын аргагүй томорчихсон бөгөөд Катягийн тооцоолсноор яг тариа хураалтын ажлын шувтаргаар, арван нэгдүгээр сарын сүүлээр нярайлах байжээ. Гэтэл Дорофеев түүнийг жирэмсэн болсныг огтхон ч мэдээгүй, ажиглаагүй юм шиг, үг яриагаар битгий хэл харцаараа ч чи тийм болжээ гэдгийг сануулдаггүй байв.

	Романовкийн авгайчуул ч гэсэн түүний гэдсийг хараагүй юм шиг, харин ч дуулгавартай болж одоо Катягийн хэлсэн болгон үг дуугүй биелэгдэх болжээ. Тэгээд ч Катя нэг их тушаал заавар өгч сүйд болдоггүй, зүгээр л энийг ингэмээр, тэрийг тэгмээр юм уу, даа гэж сануулах төдийд л бүх зүйл ёсоороо, хэнийг ч эргэж шалгах шаардлагагүй хийгддэг болжээ. Бас авгай бүр Катяд ая тал засан, ямар нэгэн талаар тус дэмжлэг үзүүлэх гэж мэрийдэг байлаа. Катя зуны урт өдрийн туршид ажилдаа улайран эцэж туйлдаад орой нь гэртээ ирэхэд нь гэрийнх нь хамаг ажлыг хийчихсэн, шөнө нь түлэх түлшийг нь зэхчихсэн, усыг нь бариад бас шалыг нь угаачихсан байдаг байв. Энэ бүгдийг том хүүхдүүд нь гол төлөв хийдэг бөгөөд Захар, Николай хоёр тэр байтугай шалаа өөрснөө угаах боловч халтар хултар цэвэрлэсэн болдог байхад харин энэ удаад аргагүй л бүсгүй хүний гар оролцсон нь илтэд ажээ. Анхандаа Катя энэ бүхнийг шууд ажигладаггүй байснаа нэгэн удаа өрөөнд нь цэвэр агаар оруулж, шалыг нь дөнгөж саяхан угааж дууссаныг ажиглаад хүүхдүүдийг нь хооллож дуусан унтуулахаар хэвтүүлсэн Андрониха эмээгээс:

	— Хэн бэ? гэхэд

	— Юу гэнэ ээ? гэж эмгэн ойлгож ядан асуув.

	— Хэн, манайд ингэж эзэгнээд байна вэ? Ингэхэд та, манай шалыг угаасан баймааргүй юм аа... гэхэд

	— Аая... Тэр яах вэ дээ гээд эмээ дохиж, — Зөндөө ядраа биз дээ хөөрхий сүү уучхаад хэвтэж амар охин минь, би явж өвгөнийгөө хооллоё гэжээ.

	Эмгэнийг гараад явмагц Катя хүүхдүүдээ шалгааж гарав. Тэгтэл тоо бүртгэгч Мария, нярав Легостаиха ч юм уу, эсвэл авгайчуудын аль нэгэн нь ирж, Андрониха эмээгийн хэлсэн, заасан болгоныг хийгээд явдаг, өнөөдөр Василиха авгай ирж шал угаагаад явсан гэдгийг хүүхдүүдээсээ мэджээ.

	Катя орондоо ороод хэвтэхдээ сэтгэл нь уярч хоолой нь зангирав. Нойр нь нэгэнт хулжиж, хамтралын хөлгүй их ажил, бас гэр орныхоо тэр их ажилд үхтлээ ядартлаа зүтгэчхээд, тэгээд өөрсдөд нь хаа хамаагүй хөндлөнгийн хүнд туслах хүч тэнхээтэй байдаг тэр авгайчуул хаа байна аа, гол нь энэ бүхнийг хийхэд нь тэднийг юу ингэж түлхдэг байна вэ? гэдэг бодолд дарагдсаар хэвтэв. Тэр битгий хэл Ксения Тихомиловагийн нас барсан хэрэгт өөрийг нь шударга бусаар хардаж явдаг бүхэнд гомдон уурлаж, ямагт баргар царайлан, олноос зожигдуу болчихсон Василиха хүртэл сэтгэл зүрхэндээ хүнлэг сайхан чанараа хадгалж, түүнийгээ гээж хаялгүй явжээ. Ер нь тэр чанарыг Василиха ч гээсэнгүй, Андрониха эмгэн, тоо бүртгэгч Марунька бүсгүй, Легостаиха нарын хэн нь ч алдсангүй. Тэдний хэн нь ч энэ яваа насандаа жаргаж, тэр жаргалдаа ташуурч явсангүй, амьдрал тэднийг хайр өршөөлгүй элдэж байсан ч, сэтгэл зүрхийг нь үгүй хийж, царцааж, хатааж чадаагүй бөгөөд хэзээ ч авч хаяж, царцааж чадахгүй, хүний сэтгэл зүрхэнд хүнийг гэсэн нэгэн бодол мөнхөд оршиж байх ёстой, тэгэхгүй бол амьдрал үргэлжилж чадахгүй, мөхөх бөлгөө. Ганц нэг хүнд ч бай, эсвэл цөмд нь ч бай тэсэхийн аргагүй зовлонтой байлаа ч гэсэн нэг ч хүн, тэр битгий хэл Василиха ч хүнлэг энэрэнгүй сайхан сэтгэлээ бүрмөсөн алдсангүй, хамгийн чухал хэрэгтэй мөч болоход зовлонд учирсан нэгэндээ гар сунган, хөл дээрээ тогтоход нь тусалж шүү дээ. Яагаад гэвэл тэдний жижиг хамтрал юутай ч бол ажиллаж амьдарч тариагаа тарьж, сүү саалиа авч, малаа өсгөж байлаа. Мэдээж, юм юмнаас бага сага боловч тэр бүгдээ цөмийг нь фронтод явуулж, хэдэн жилийн туршид өөрсдөө хөдөлмөр өдрийн хөлсөнд үлдэх юмгүй хоцорч байсан боловч тэр бага сага зүйл нь төрөлх газар нутагт нь учирсан гай зовлонг нимгэлэхэд өөрийн гэсэн хувь нэмрээ өгч байсан юм. Тэгээд ч зовлон гамшиг дуусах тийшээ хандаж байгаа бололтой, ялалт ирэх цаг мөдхөн гэж радиогоор ярьж байсан бөгөөд тэр ялалт ямар их үнээр олдоно вэ! Зүхэлт хар дайн Катягийн эцэг, Степан Тихомилов, тоо бүртгэгч Марунькагийн нөхөр, бас ухаан бодолд багташгүй олон тооны эр нөхөр, ах дүүс, үр хүүхэд, болзоот хар хүүг нь энэ хорвоогийн эмэгтэйчүүдээс салгаж цуслав. Бас хэчнээнийг цуслах болоо? Дорофеев гэдэг сайхан сэтгэлтэй, ухаантай хүн харсаар байтал өнгөрч байхад мөдхөн хадан гэртээ очих нь дээ гэж хэн ч хэлэхгүй хэр нь хэн ч үүнд эргэлзээгүй биз ээ. Бас хэчнээн олон хүнийг өвчин эмгэгтэй өрөөл татанхай болгох бол гэдгийг санахын ч аргагүй, Романовкийн авгайчуул гэхэд л амьдралынхаа хэчнээн жилийг алдав, бас үлдсэн хэчнээн ч жилийг нь авах бол? Бурхан минь. Катя эдгээр арьс яс болтлоо турж эцсэн, тэгээд эмэгтэй хүн гэхэд ч хэцүү болчихсон хөөрхий авгайчуулыг яасан муу мэдэж, ойлгож явсан юм бэ? Тэдний тэр их гавьяатай хөдөлмөр, чанга дуугаар зарлан тунхагладаггүй тэдний тэр их хүнлэг сайхан анхаарал халамж, хайрын ачийг хариулахын тулд Катя юу хийх ёстой вэ?

	Катя энэ бүгдийг бодол санаан дотроо л өөрөөсөө асуусан боловч хариултыг нь олох гэж хайсангүй, эрж хайх ч хэрэггүй тодорхой, ойлгомжтой байв. Харанхуйд хацар нь хэрхэн халуу шатан, өдөржин эцэж цуцахаа мэдэхгүй ажилласан бие нь тавигдан амарч байгаагаа мэдрэн хэвтэх тэрхэн үедээ өөрийнх нь хэвлийд хүсэл зоригоос нь гадуур, үзэн ядаж явдаг хүнээсээ олсон шинэ амьдрал ид бүрэлдэж байгаа гэдгийг тас мартсаны учир нь амьдралаа ямагт хэнд ч хэрэггүй, надад ч огт хэрэггүй гэж бодож явдагт байлаа.

	 

	* * *

	 

	Нэгэн удаа, үдшийн гэгээ тасрахын өмнөхөн, Катягийн гэрт доголон Петрован Макеев орж ирээд, хүүхдүүдэд:

	— За алив, хэсэгхэн гадаа гүйлдээдэх. Надад танай ээжтэй ярих яриа байна гэв.

	— За ,энэ чинь юу болох нь тэр вэ, Петрован? гэж Катя гайхахад

	— Чамд нэг санал хэлэхээр ирлээ гэж дархан тайван хариулав.

	Хүүхдүүд цөм дуулгавартайгаар хойно хойноосоо гүйлдэн гармагц, Петрован урьдаас бодож, бэлтгэж ирсэн бололтой нөгөө яриагаа шуудхан эхэлж:

	— Чи битгий цог шиг улайж, ичиж зовоорой, Катерина минь, харин миний хэлэхийг сонсоод яаж шийдэхээ дураараа л болоорой. Цаадхынхаа үрийг тээж яваадаа гутаж байгааг чинь ойлгож ядаад байх юу билээ... Мөдхөн тэгээд хүүхэд чинь гарах болчихлоо гэв.

	Хэдийгээр түүнийг ичиж зовохгүй байхыг Макеев хүссэн боловч Катягийн толгойноос хөлийн ул хүртэл хамаг бие нь халуу шатан, толгой тархи нь манагалзсаны учир арга ч үгүй биз ээ! Түүний бие давхар болсныг өдий хүртэл хэн ч хэзээ ч хараагүй, мэдээгүй юм шиг явж, битүү үгээр ч ёжилсон удаагүй байхад, Петрован Макеев улаан цайм хэлсэн байв.

	— Чамд ямар хамаатай юм? Чамд ямар хамаатай юм бэ? гэж Катя үзэн ядан хашхирахад

	— Яах вэ дээ, би хүүхдийн чинь эцэг болчихъё гэх гэсэн юм гэв.

	Катя мэл гайхаж, цэл хөхрөв.

	— Катерина минь, энэнд чинь байж болохгүй гээд байх юу байдаг юм. Чи бол бусдын адил, хүн шиг л хүн, тэгээд яах вэ дээ, нэгэн удаа тэвчээр алдаад надтай ойртчихоо л биз... гэж дархан өгүүлэв.

	Катя түүний үгийг нэгд нэггүй сонсож, юу хэлэх гэсэн бүх санааг нь ойлгож байсан бөгөөд энэ санаа өөрийг нь гомдоож доромжилсонгүй, харин ч хамаг уур хилэнг нь намдаажээ. Түүний нүд гялалзах боловч нулимс дусалсангүй, Катяд одоо баярын ч нулимс, гомдлын ч нулимс байхгүй болжээ. Катя нэлээд хэсэг дуу шуу ч үгүй хөдлөхгүй суухдаа энэ сайн хүн сайхан сэтгэлийнхээ дуудлагаар, цаанаа өчүүхэн ч хар буруу санаа өвөрлөлгүйгээр өөрийнхөө ер бусын саналыг хэлэхээр ирсэн гэдгийг ойлгож байлаа. Тэгээд өөрийнхөө энэ бодолд эргэлзэхгүй болох гэсэн мэт тайван дуугаар:

	— Чи тэгэхлээр... надтай гэрлэх гэж ирээ юм биз дээ? гэхэд

	— Ийм байна, Катерина, хэрвээ чи хүсвэл бүх асуудлыг өөрөө бодож шийдэх хэрэгтэй юм л даа гэж Макеев тэвдэж сандралгүй, нам дуугаар хэлээд түүнийг ичиж зоволгүй ажиглаж, — Чамтай ямаршуу сүрхий эргэлт гарч орхисныг бодоод үзээч, энэнээс илүү яах вэ. Хэрвээ эргээд ирсэн юм гэж санахад Степанд ямар байх бол гэж би бодсон юм, надад битгий гомдоорой... Чамайг ийм болчихсоныг чинь ойлгох ч байж магад, эсвэл огт үгүй ч байж болох шүү дээ. Степаныг би өрөвдөх л юм, гэхдээ тэрний алагдсан явдал... та хоёрын хэн хэнд нь ч дээр байж болох юм гэв.

	Макеевын ингэж хэлэхэд Катя юу ч хариулсангүй. Хэн хэн нь юу ч хэлэлгүй, хөдлөх ч үгүй удаан суулаа.

	Нам гүнийг Макеев эхлээд эвдэв. Тэр газар ширтэн, нам дуугаар:

	— Хэрвээ чи болно, бүтнэ гэж бодвол хоёулаа нийлбэл яасан юм бэ, тийм биз дээ? Би чинь урт богино хөлтэй, тахир татуу хүн шүү, үүнийг бас ямар нэг хэмжээгээр бодолцолгүй болохгүй л байхдаа, аргагүй. Тэгэхдээ бурхны авралаар хүч тэнхээ минь барагдчихаагүй байна, хүүхдүүдийг чинь өсгөж өндийлгөхөд тусалж чадна шүү. Одоо энэнтэй гээд гэдэс рүү нь зааж, — Тав болно шүү дээ, Мишухаг оруулахгүйгээр. Мишухагийн талаар ярих юун байх вэ, шоронгоос эр хүн болчхоод ирнэ дээ. Хэрвээ надтай сууж чадахгүй гэж бодож байгаа бол яах вэ, чамайг Пилюгин биш, би эргүүлж байгаад жирэмсэн болгочихсон юм гээд л тараачихъя. Хүүхэдтэй болгосон өөдгүй амьтан л байгаа биз.

	— Улс амьтан хэн нь... хэнээс гэдгийг мэдэхгүй гэж үү?

	— Хүмүүс их мэдэж, бага санадаг юм. Яваандаа бүх юм мартагдчихна. Хонхор газар хунгарт дарагддаг шүү дээ.

	Дархан Петрован Макеев, Катяг мэл гайхан, цэл хөхрүүлсэн ийм л юм ярихаар тэднийд ирсэн байжээ.

	Түүнийг гаргаж өгөхдөө Катя хүдэр мөрөн дээр нь гараа тавиад:

	— Үгүй ээ, Петрован. Сайхан сэтгэлд чинь гялайлаа, гэхдээ л чадахгүй... Хэрэв зээ... чамд юу ч гэмээр юм дээ? Ядаж чамд жаахан ч гэсэн сэтгэлтэй байсан сан бол бас яая гэхэв...

	— Хэлээд яах вэ дээ. Би ч гэсэн ямар нэг их дурлаж барьчихсан биш... зүгээр л хааяа өөрийнхөө буруутайг боддог юм.

	— Юун буруу гэж?

	— Тэгэхэд даруулгын хойноос шал дэмий явсан юм... чамайг дархны газар Пилюгинтай гав ганцаар чинь үлдээгээд шүү. Чамаас тэр юу хүсэж, шаардаж байгааг мэдсээр байж, бас Донькаг үхлүүт байхад чиний ямаршуу царайтай гүйж ирснийг харсаар мөртөө шүү. Хамаг юм энэ муу нэрмэлээс л болсон юм, толгой манагалзаад тэрүүхэн үед юу ч санахаа больчихсон байсан юм... гэлээ.

	Петрован гарч явахад, урьдынхаасаа муу хөл дээрээ л ялихгүй жаахан хазганах шиг Катяд санагдав. Катя гунигтай нүдээр түүнийг далд орон ортол цонхоор харж зогссоноо, гудамж тойроод харагдахаа болиход гүнээ санаа алдав.

	Энэ явдлаас долоо хоногийн хойно Катя контор луугаа очихоор байшингийнх нь хажуугаар гүйхээрээ шахуу явтал бөгтөр Федотья:

	— Хүүе, зогсооч... Чи дуулж байна уу, үгүй юу гэж хашхирав.

	Катя, Мариягийн хамт районы төв орж өвс хадлан, сүү саалийн мэдээ аваачихаар контор луугаа яарч байсан хар өглөөгүүр юм санж, цаадах нь аль хэдийнээ хөдлөхөд бэлэн болчхоод тэрэгнийхээ дэргэд нааш цааш холхин, гагцхүү даргыгаа хүлээж байв. Тэгээд ч Катя Федотьяг орхин явах гэснээ гэнэт больж, хөгшин шулам чинь хойноос гудамжаар нэг хараал урсгаж гарах байх гэж санаад:

	— Бас юу гэх гээ вэ? Түргэхэн хэл, яарч байна гэв.

	— Яах юу байх вэ, юу байх вэ... гэж эмгэн бувтнан дөхөж ирээд

	— Үгүй ер өө, завгүй гэнэ, бас их сэхүүн амьтан болжээ гэлээ.

	Тулж ирээд таг болж могой шиг зэвүүн хар нүдээрээ Катягийн цамцны цаанаас бондойх гэдсийг нь ширтэв.

	Ач хүү Пашка нь энэ үед пингийнхээ үүдэн дээр гишүү хугалаад зогсож байв. Эмээгийнхээ хүнтэй ярилцахыг сонсоод ажлаа орхин, гар дахь сүхээ орхилгүй хайсан хашааныхаа явган хаалганы цаана ирж зогсоод, яагаад ч юм хоёр гараараа сүхээ чанга атган, Катяг хүүхдийн биш зэвүүн харцаар хорсолтой ширтэв. Түүний нүдний харц хорсол заналаар дүүрэн байсан тул Катягийн толгойд тэр дорхноо: ай мөн чоно юм даа, эзгүй газар тааралдсан бол өчүүхэн ч эргэлзэхгүй цавчих нь байна шүү, хүүхдүүдээ улам сайн харж бай гэж хэлэх юм байна шүү гэсэн бодол төрөв,

	Эмгэн, Артемий Пилюгиний арван дөрөвтэй хүү тэр хоёр Катяг хоёр талаас нь хорсол зүхэл дүүрэн нүдээр цоо ширтэн, тийнхүү зогсож байтал:

	— Пашка, би цөмийг нь оруулчихлаа, чи дахиж хагалах юм уу, үгүй юу? гэсэн эмэгтэй хүүхдийн дуу гарав.

	Энэ бол пин дотроос хашхирсан есөн настай Сонька охины дуу байлаа. Пашка хариуд нь хөдөлсөн ч үгүй, эргэж ч харсангүй, Катя руу хорсон харсан хэвээр, эзэн хүний захирангуй дуугаар:

	— Хувин аваад өргөст хэмхээ усал! гэв.

	Тэр даруй хувин сав хангинах дуу гарч, гандаж хуучирсан эрээн даавуу платьтай охин байшингийн хажуугаар гялсхийн, ногооны хашаа тийш гүйж одов. «Хөөрхий охиныг ёстой дэглэж байх шив...» ,гэж Катя охиныг өрөвдөв. Пилюгинийг үхсэнээс хойш тэдний гэрт Федотья цорын ганц эзэн нь болж, хүү Пашка нь эмээгээ яа л гэвэл яаж, тэр хоёр нийлж аваад Сонькаг, бас Лидияг бүрэн эрхэндээ оруулсныг Романовка даяар мэднэ.

	— Эрхэмсэг хатагтай тэгэхлээр би чамаас нэг юм асуух гэсэн юм гэж Федотья омголтсон уруулаа хөдөлгөн хэлээд, — Яахлаараа энэ муу доголон архичин, өмхий дархан нутаг усаар нэг чалчиж... гээд тулуураа өргөн Катягийн гэдэс рүү заагаад, — Чамайг тэр муу эргүүлж байгаад хүүхэдтэй болгочихсон юм шиг цуураад байгаа юм? гэв.

	Катя юу ч сонсоход бэлэн байсан боловч гагцхүү тийм юм асууна гэж зүүдэлсэн ч үгүй явжээ. Гэвч сандарсангүй, зөвхөн өөрийн эрхгүй алхам ухарч:

	— Чам мууд... ямар пад байгаа юм? гэв.

	— Битгий хуцаад байгаарай, муу гичий минь, ихээхэн яагаад байвал... гээд Федотья ач хүү рүүгээ харж, шүдгүй амаа ангайн инээгээд, — Үгүй ер дөө... энэ чинь ямар их зүрхтэй амьтан болчихоо вэ? Тэгэхлээр ийм байна аа. Наадах чинь Артемушкагийн минь хүүхэд. Бузар гэдэснээсээ гаргангуутаа хүүхдээ өгөөрэй гэлээ.

	Катя бас л юу ч сонсоход бэлэн байсан боловч ийм юм болно гэж огт санасангүй.

	— Юу гэнэ ээ?! хэмээн Катя доогтой атлаа дур нь гутсан дуугаар өөрийн эрхгүй асуув.

	— Өөрөө өгдөггүй юм бол хүчээр авна даа гэж эмгэн заналхийлэв.

	Энэ үгийг сонсоод Катягийн цээжин дотор бүх юм нь оволзон зүрх нь гал авалцан шатаж, тэр гал бүх биеийг нь бас Пилюгиний хүүхдийг тээж яваадаа ямагт гутаж байсан тэр эвгүй бодлыг нь хуу шатааж орхих шиг санагджээ. Энэ үгс өөрийнх нь хамгийн эмзэг, хамгийн нандин юмыг доромжлох шиг боллоо. Өөрт нь анх удаа эх хүний мөнхийн, агуу их хайр сэтгэл хүрч ирснийг тэр даруй ойлгосонгүй. Катя бас нэг алхам ухарч, гараа сунган, эмгэнд бах нь ханаж тавласан янзтайгаар салаавч үзүүлээд, гудамжаар дүүрэн:

	— Энийг чи харсан уу? Мэдэх үү?! Харсан уу-у?! гэж хашхирав.

	 

	* * *

	 

	Гэтэл Катягийн гэдэс дэх хүүхэд Пилюгинийх биш, дархан Макеевынх гэсэн яриа гарч ирэнгүүтээ намдаж тасарсангүй. Романовкийн авгайчуул энэ яриаг дуун дээр шүүрэн дэмжиж, нутаг усаараа нэг тараав.

	— Яах нь вэ дээ, чи юунд ийм... дэмий яриа дэгдээгээ вэ дээ? Газар сайгүй, тэр ч байтугай районыхон ярьцгаах болж гэж нэгэн удаа Петрованы халуун төмрийн газар орж ирсэн Катя асуужээ.

	Макеев, хадлан тарианы ид ажлаас өмнө угсарч дуусгахаар, задалсан хадуур машинтай ноцолдож байв.

	— За, яривал ярьж л байг гэж Макеев хээвнэг хариулахад

	— Тэглээ гээд миний зовлон нимгэрэх үү? гэвэл

	— Лав л нэмэгдэхгүй байх зовлон чинь хэмээн дархан өөрийнхөөрөө зүтгэв.

	Энэ явдлаас хойхно, хоёулхнаа конторт үлдсэн нэгэн орой Катя Мариягаас:

	— Марунь... чи дархны дэгдээсэн яриаг дуулав уу? гэж асуухад:

	— Тэрийг сонсоогүй хэн байдаг юм? Тааралдсан болгондоо, хэнд л бол хэнд яриад яваа юм чинь гэв.

	— Үгүй тэгээд тэрний үгэнд итгэдэг хүн гэж бас байдаг л юм байх даа? Өөр газрынхан бол ч яая гэх вэ, нарийн ширийн юм мэдэхгүй байж болох юм. Харин манай Романовкийнхан итгэнэ гэдэг мөн ч хачин юм даа?

	Мария бичиг цаасаа цэгцлэн, яйжганасан ширээнийхээ нүдэнд эмх цэгцтэй хийгээд:

	— Катерина минь, чи бодооч. Үнэн үг хэлсэн хүнд хүн өшөөтэй, үхэр унасан хүнд нохой өшөөтэй гэдэг юм. Пилюгин та хоёрыг хүн манаж, харж байсан юм уу, ямар?

	— Тэгвэл, Мишка яалаа гэж түүнийг үгүй хийсэн гэх вэ?

	— За, хэн юу гэж л бодвол бодож л байг. Мишкад чинь энэ бүгд ямар ч хамаагүй.

	Мария шургуулгыг хааж, босоод хаалга руу чиглэв. Катя гүн бодолд дарагдан:

	— Нэг талаас тэр өөрөө ямар том үүрэг хүлээснийг ойлгож л байна. Сайн хүн л дээ. Гэхдээ нөгөө талаас... хэрвээ болно бүтнэ гэж үзвэл хоёулаа нийлчихье гэсэн гэв.

	— Юуны чинь тэгвэл ингэвэл гэж... Чамайг албадаж, туусан хүн үгүй биз дээ.

	— Гэлээ ч гэсэн нэг л... Юу гэж ч ойлгомоор юм дээ? Чамд ондоо зам байхгүй надтай суувал суу гээд байгаа юм шиг л санагдаад байна!

	Хаалганы бариулаас барин яг гарахыг завдсан Марунька энэ үгийг сонсуут ямар нэгэн юм бодон, инээмсэглэж:

	— Чи ч дарга хэр нь тэнэг амьтан юм даа гэж хэлэв.

	Энэ нь уур хүргэмээр үг байсан атал, Катягийн уур огт хүрсэнгүй. Гагцхүү Мариягаас тусламж ирсэн мэт гайхсан нүдээр ширтэв.

	— Одоогийн, ийм цагт чинь хүүхнүүд бидний аз жаргалд тийм ч их юм хэрэггүй шүү. Хэнээс нь ч гэсэн асуу л даа, цөм л гаргүй ч бай, хөлгүй ч бай, гэрт маань эр хүн л байж байвал боллоо гэцгээх байх даа. Тэгэхэд ердөө яльгүй л хазгар хүн шүү... За, за би явлаа гэж Мария хэлэв.

	Тэр орой Катя ажил тараад шууд гэр өөдөө явсангүй, малын саравчаар орохоор шийджээ. Тэнд, хонины хуучин хашаан доторх хөрзөнг авгайчуул гурав дахь өдрөө ховхолж байгаа ажээ. Хамтралын хонь цөөхөн ч хашааг нь бүр дайны өмнөөс аваад олон жил цэвэрлэж байгаагүй болохоор дагтаршиж хатуурсан хөрзөн тохой илүү зузаарчээ. Хөрзөнг сайн чанарын түлш болдгийг аль ч тосгонд мэддэг боловч, Артёмий Пилюгин яагаад ч юм, хөрзөнг ховхлохыг хэнд ч зөвшөөрдөггүй байсныг нь Катя зөвшөөрч, тэгээд л хүүхдүүдээ дайчилсан авгайчуул гурав дахь өдрөө түрдэг тэрэг, шуудай, сагс, төмпөн саваар гэр гэр лүүгээ тэр хөрзөнгөөс зөөж байгаа ажээ.

	Нар, уулын цаагуур аль хэдийнээ орж нуугдсан боловч, тосгоны дээгүүр үдшийн бүрий дөнгөж л нөмөрч эхэлж байлаа. Малын хашаа руу хүрдэг зөрөг дээр зун нь манжин, шарилж энд тэндгүй ургаж манжингийн өндөр иш эдүгээ шим шүүсээ бүрэн алдаагүй байхад, шарилж аль цагийн боловсорч гүйцээд муухай үнэртэй шар үрээ нэл цацсан харагдана.

	Катяг хонины хашаа руу очиход тэнд ганцхан Лидия Пилюгина л хүүхдүүдтэйгээ байлаа. Том гэгчийн модон хайрцаг тэргэн дээрээ тавьж, дотор нь дүүрэн хөрзөн ачсан харагдах авч, сургуулиас ирснээс хойш ганц ч удаа үсээ засуулаагүй, нүүр ам нь халтайсан Пашка түрүүчийн дүүрэн дээр нэмж овоолсоор байв. Даргыг харснаа, ачсан юмаа эцсээ хүртэл хамгаалах гэсэн мэт нүд нь цэхэлзэн, уурлах үедээ эцэг нь хөмсгөө зангиддаг шиг нарийхан хөмсгөө хэдэнтээ зангидав.

	— Юунд хөдөлж ядаад байгаа юм, алив дээрээс нь бас жаахан нэмээд орхи гэж дүү охиндоо хэлэв.

	— Тэртэй тэргүй л замдаа байдаг нь цувчихна шүү дээ гэж есөн настай Сонька охин эмээсэн дуугаар хэлэхэд, Пашка хүүхдийн биш эзэрхий дуугаар:

	— Битгий донгосоод бай! гэж зандрав.

	Охин ахтайгаа хамт хэдэн том хөрзөн хүлцэнгүйгээр нэмж ачилцахад ээж нь: «Одоо болно оо, аваад явъя» гэж дэмий үглэв.

	Өнөөдөр уулзалдаагүй Катягийн зүг Лида толгой дохисноо, тэрэгнийхээ арлаас өргөх гэтэл Пашка ирж болиулаад, ууртай дуугаар:

	— Бид авааччихъя... Та бас нэг ачих хөрзөн ховхлоод байж бай гэснээ, дүү охиндоо, — Хөдлөөч! гэж хашхирав.

	— Мөн ч ууртай, ширүүн хүн юмаа гэж Катя хэлэв.

	Гэвч Лидия ганц ч үг дуугарсангүй, хоёр гараараа хүрзээ тулаад нар жаргах зүг гүнээ бодол болон ширтэж зогсов.

	Катягийн гэдэс томорч эхэлсэн цагаас хойш Лидия түүнтэй юм ч ярихаа больж, мэндлэхдээ ч, ажил үүрэг өгөхөд нь ч саяных шигээ толгой дохидог болжээ. Юу ч ярьж хэлэхгүй хэр нь ажлаа ягштал хийх боловч, улам бүр хөрж хөндийрсөөр байв. Лидиягийн сэтгэлийн зовлонг ч Катя ойлгож байсан бөгөөд ойлгож ядах ч юу байх вэ дээ. Тиймээс одоо Лидиягийн хажууд байх түүнд хэцүү байв.

	Катя үнээний байр луу явах гэтэл Лидия гэнэт ам нээж:

	— Хүүхдээ төрүүлчхээд Федотьяд битгий өгөөрэй. Ёстой замыг нь алдуулна шүү. Мах цусныхаа тасархайг очиж очиж эднийхэнд өгөхгүй гээд л хашхичаад байна лээ.. гэв.

	Лидия урьдын адил хүрзээ бариад хөдлөлгүй зогсож байсан боловч өөрийг нь энэ хүрзээрээ толгой тархигүй балбан цавчиж байх шиг санагдав. Харин Лидиягийн хэлсэн үгний утга учрыг ойлгомогц бүхий л бие сэтгэлээрээ эсэргүүцэн, уур нь дүрэлзэхэд, цааш хэлж байгаа үгийнхээ ямар учиртайг ч өрөө мэдэлгүй гэнэт хашхиран:

	— Танайхны мах цусны тасархай гэнэ ээ?! Юуны чинь... танай гэж? Энэ чинь миний хүүхэд! Дархан Петрован бид хоёрын хүүхэд! Тэр хүн эцэг нь. Мэдэв үү? Мэдэв үү? гэхэд

	— Тийм л байгаа биз дээ. Юунд байдгаараа хашхичаад байгаа юм? гээд Лидия хүрз барьсан хэвээр Катя руу эргэв.

	Лидиягийн нулимс цийлгэнэсэн, гуниг зовлонгоор дүүрсэн нүдийг хараад л Катя таг болов. Үг хэлэх гээд чадахгүй, гар, хөл нь ч яг хөшжээ. Тэр Лидиягаас ганц алхам ч бол ухарч, тэр харцнаас нь зайлахыг туйлын их хүсэвч, хөл нь лаг шаварт өвдгөө хүртэл зоогдсон мэт санагдав.

	— Харин чи Пашаг ямар хүн болохыг мэдээгүй л байна даа гэж Лидия инээмсэглэхчээн аядан хэлээд, —  Галзуу нохой эзнээ хүүлнэ гэдэг... Зүгээр л нэг ууртай хүн биш шүү, ий хүүхдүүдээ мэдээтэй байлгаарай Катерина. Чухам яавал дээр юм бэ дээ ер нь л нүд салгаж болохгүй шүү гэв.

	Хэдийгээр Пашка нь түүнд хөрзөн нэмж ховхлоорой гэсэн боловч Лидия хонины хашаанаас холдохоор хөлөө зөөж ядан гэлдрэв.

	 

	* * *

	 

	Катя энэ үгийг сонсоод тэгтлээ айж сандарсангүй, аавын цээж болсон Пашка Пилюгинаас хүүхдүүдээ хамгаалж болгоомжлох хэрэгтэй гэдэг нь Катяд шинэ юм биш бөгөөд Пашка сургууль тарж ирснээс хойш бүр ч цадигаа алдаж, Романовкаар нэг ханхалзан, хаа л бол хаа гартаа мод чулуу барьж:

	— Энэ муусайн Афанасьев, Тихомиловынхны зулбасгуудыг ёстой нэг дэгдээхэй шиг бяц цохих юм сан. Мишка нь аавыг алсны төлөө ял эдлээд шоронд өмхөрч байгаа, энэ хэдийг нь хорвоогоос арчаад өгье гэж улаан цайм заналхийлэх болжээ.

	Пашка сагсуурч ханхалзах боловч хэлж байгаа үг нь өөрийнх нь биш Федотьягийн зааж өгсөн үг гэдгийг Катя мэдэж байсан тул хоёр гурван ч удаа эмгэнд:

	— Чи энэ танхай хүүхдээ жаахан дарж байгаач, хүүхэд шуухад элдээд гадаа ч гаргахгүй юм гэжээ. Тэгэхэд нь:

	— Өөр хэлэх юм алга уу? Танай тэр шоронгийн хадаас Мишка л алуурчид болохоос биш, Пашенька биш байх шүү гэж Федотья хэлээд, хорсол зүхлээр дүүрэн нүдээр хялайжээ.

	Пашка Пилюгинийг тосгонд буцаж ирснээс хойш Катягийн хэдэн хүүхдээс нүд салгахгүй сайн дураараа асрагч болсон Андрониха эмээ байнга тэдний дэргэд манаа болж эмээг өвдөөд хэвтэхлээр авгайчуулаас хэн нэгийг нь гуйж харуулна. Гэлээ ч гэсэн Пашка бараг л өдөр бүр эгзгийг нь тааруулж, хаа нэгтээ отож байгаад л, мах шүүрэх элээ шиг дайрч, хэн нэгийг нь элдэн хөөсөөр хайр найргүй балбаж, зодох ч тохиолдол гарна.

	— Чи ч гэсэн цаад хүүхдээ цагдмаар юм даа! Эсвэл Пашкаг чинь сэргийлэхэд мэдэгддэг юм уу? гэж Катя түүний эх Лидияд хэлэхэд

	— Тэгээч хөө. Федотьяг хамгийн түрүүнд өгөөч. Тэднийг нүднээс минь далд оруулаад өгдөг ч болоосой, тэгвэл би хөлд чинь мөргөх сөн... гэж Лидия хариулав.

	Ийм л янзаар хорвоогийн бор хоног хойно хойноосоо өнгөрч, Катя өглөөнөөс үдэш болтол хамтралын ажил явдлыг хөөцөлдөн алга болох бөгөөд хүүхдүүд нь гадаалахаасаа харин цоожлогдож, гэртээ шигдэн сууцгаах нь ихсэж, хааяа нэг довжоон дээрээ гарцгаахдаа бие биедээ шигдэн бэмбэгэнээд, Пашкагийн барааг харангуут нүхэндээ гүйж орох зурам мэт хаалгаар уралдан далд орох ажээ.

	Гэтэл Андрониха эмээгийн хорт могой гэж нэрлэсэн Пашка улам бүр гаарах болов. Тэр чавх хийж аваад өнцөг булангийн цаанаас чулуугаар харвах болж, нэгэн удаа Игнатийн толгойг харваж цус гаргажээ. Хүү өвдсөнөөсөө байдаг чадлаараа чарлахад мөрөн дээр нь гоожих цусыг харсан бусад нь ч бас орилолдон, Игнатийгаа арай ядан гэрт нь оруулжээ. Пашка ч ийм юм хийсэндээ айж, хашаа руугаа годхийн алга болжээ.

	Энэ үеэр Катя тосгонд байсангүй, хадлангийн ажил дуусах тийшээ хандаж байсан болохлоор ер нь Романовкад эл хуль, халуун төмрийнхөө газар луу ямар нэгэн төмөр чирч явсан дархан Макеев л гадаа явж байжээ. Уйлаан чарлаан болохыг сонсоод, Пашкаг хэрхэн хашааныхаа хаалгаар гялсхийн орохыг харсан дархан, авч явсан төмрөө чулуудаад «За, хүүхээ чамд би үзүүлээд өгье»гэж үглээд Пилюгинийхнийг чиглэн гүйв.

	Оронгуутаа Федотьягийн ард нуугдан зогссон Пашкаг харав. Түүний халааснаас чавх нь ч цухуйж байв.

	— Аа, тийм бий... Алив наад зэвсгээ хураалга гэж босгоны тэртээгээс Макеев хашхирав.

	— Чи чинь яаж байна аа... юу болоов? гэж Федотья язганав.

	Дархан хаалганаас хэдхэн алхаад хатсан борц шиг болсон эмгэнийг хойш нь түлхэж хаяад, Пашкагийн халаасанд байсан чавхыг нь гаргаж нүүр лүү нь хоёр сайн ороолгохдоо

	— Нусгай жаал! Өөдгүй амьтан... гэв.

	Пашка гараараа нүүрээ халхлан, гахайн тоорой шиг муухай чарлахад, Федотья дархнаас чаргууцалдан, зангуу шиг наалдаж, байдаг чадлаараа орилж:

	— Алуур-чаан! Хүүхэд алах нь! Муу өмхий доголон чөтгөр... гэхэд

	— Аа, доголон чөтгөр гэв үү?! гэж дархан царай нь барайв. Тэгээд чавхыг өмднийхөө халаасанд хийгээд суран бүсээ шурдхийлгэн тайлж авлаа. Эмгэн бүр чиг дуу тавин чарлаж майжганав. Гэвч дархан түүнийг ороолгоё гэж огтхон ч бодсонгүй, бахим гараараа Пашкаг барьж аваад орон дээр өвс шиг өргөж хаяад:

	— Өмдөө шувтал! гэж хашхирав.

	Тэгээд доошоо харж хэвтэхийг нь хүлээлгүй, суран бүсээрээ ороолгож гарав. Пашка өөрийн эрхгүй толгойгоо халхалж, түрүүлгээ харан хэвтэхэд, дархан түүнийг тааралдсан газраа ороолгон, ороолгох тоолондоо Катягийн хүүхдүүдийн нэрийг дуудаж:

	— Игнаткийн төлөө!... Колькагийн төлөө! Зойкагийн төлөө!.. Захаркийн төлөө! Бас дахиад Игнаткийн төлөө! Та нараас болж нас барсан Донькагийн төлөө, муусайн новшнууд аа! гэж хашхирч байв.

	Гэнэт дуугаа хураасан Пашкаг ороолгож байхад, Федотья пийшингийн хажууд шаасан гадас шиг зогсож, хорсол зүхэл дүүрсэн нүдээр дархныг цоо ширтэн, үг ч хэлж чадахгүй уруул нь хий дэмий умалзаж байв.

	— Ална шүү! Сайхан мэдээрэй!.. гэж хэлээд дархан суран бүсээ ууртай бүслэн, Федотья руу хандаж, —  Бас чи ч гэсэн, муу хөгшин шулам, наадахдаа сайн хэлж бай, хэрвээ Катягийн хүүхдүүдэд дахиад гар хүрдэг л юм бол үхтэл нь зодно гэж мэдээрэй... гэв.

	— За, за тэгэлгүй яах вэ... хэмээн толгойгоо бөнжгөнүүлэн хэлсэн эмгэний дуу нь сонстох төдий аяархан, шалдаан бууж өгсөн, хэлсэн бүгдийг нь зөвшөөрсөн нь илт боловч гөлийсөн нүдэнд нь үзэн ядсан хорслын гал дүрэлзэж байв.

	Тэр оройгоо л болсон явдлын тухай Романовка даяар мэджээ. Федотья тулууртайгаа хэдэн өдрийн турш тосгоноор нэг амьсгаадан гүйж, уулзсан тааралдсан болгондоо гомдол мэдүүлэн:

	— Ямар вэ дээ... Пашенька маань босож ч чадахгүй халуураад үхлүүт хэвтэж байна. Үгүй та минь ээ, нялх амьтныг үхтэл нь зоддог эр хүн гэж байдаг аа бас? Катягийн найз гэнэ. Ээ, муу могой, тачаалаараа хүүгийн минь толгойг залгичхаад, одоо болохлоор дархны толгойг эргүүлээд авч шүү, үгүй ээ ямар сайндаа дархнаас хүүхэдтэй болчихсон гэж хорвоогоор нэг зарлаж явах вэ дээ. Цаадах нь ч гэсэн тэр, хөл нь биш бөндгөр нь ч бас гажигтай болоод л зөвшөөрч л дээ. «Пашкаг түүний хэлснээр ална» гэж байна... Цусыг, хоёулыг нь шүүхэд мэдүүлж, өргөдөл өгөх юм хуна... гэж байлаа.

	— Иш-ш чааваас, та хүн амьтанд ийм муухай юм ярьж явахдаа ичдэггүй юм уу гэж Лидия нь хүмүүсийн дэргэд тэсэлгүй хэлэхэд, Федотья байж ядан уурлаж, тулуураа далайн:

	— Аа, муу өлөгчнийг! Эр нөхрийг нь алчхаад байхад энэний байж байгааг... гэв.

	— Явъя, ээжээ... Эндээс явъя гэж яаран гүйж ирсэн Сонька охин ээжийнхээ гараас чангааж холдуулаагүй бол Федотья, Лидиягийн толгойг тулуураараа хага цохих ч байсан байж болох юм.

	Катя өөрөө энэ бүрс болж байгаа явдлыг огтхон ч анхаарахгүй, орой болгон Игнатынхаа шархыг угааж цэвэрлэн эм хийж, Василиха эгчээс авсан иод түрхэж байв. Ганц удаа л Макеевт:

	— Чи тэр танхай амьтантай дэмий орооцолдож дээ? гэж хэлэхэд

	— Тэрийг чинь тэгж л хашраахгүй бол болохгүй байсан шүү дээ. Тэгэхгүй бол аль нэгнийх нь нүд амыг ч сохолчих юм уу, бүр тэрнээс ч доор юм болох байсан юм бил үү... гэжээ.

	— Одоо Федотья ам хуурай байна гэж өнгөрсөөн, ёстой нэг бурж өгнө дөө гэхэд нь

	— Тэрний үгийг хэн тоож сонсох вэ дээ? Чалчиж л байг гэжээ.

	Үнэндээ ч Федотьяг сонсох хүн байсангүй, түүний ярьж эхэлмэгц авгайчуул үл тоомсорлон, даруй холдон явцгаана.

	Пашка Пилюгин дархнаас жавтий хүртсэний дараа зэгсэн номхорч, хэнд ч гар хүрсэнгүй, үг яриа нь ч цөөрч, тэр байтугай аймхай болчхож. Лав л Афанасьевын байшингийн хажуугаар өнгөрөхдөө тал тал руугаа гөлөлзөн, хэн нэгэн хүн намайг харчих вий гэсэн мэт айж байх шиг.

	Есдүгээр сар гарч өвөлжих буудай хураах ажил дуусаад, одоо зуны тариагаа хурааж эхэлжээ. Арван дөрвөөс дээш насны сурагчдыг хамтралуудаар хуваарилсан болохоор районы сургуулийн ахлах ангийнхны хичээл эхлээгүй, Романовкад хүртэл районы төвөөс арав гаруй сурагчид илгээсэн байв.

	— Танай Павел чинь хэдий болтол зүгээр суух гээв. Үтрэм дээр очдог юм уу, эсвэл хадуур машин дээр очиг л дээ. Тэгэхгүй бол амаа ангайгаад л бэлэн хоол зооглодог хүн болж дуусна шүү гэж Катягийн хэлэхэд Лидия,

	— Чи энэ үгээ хөгшин шулам Федотьяд хэлсэн нь дээр дээ гэжээ.

	Федотья Пилюгинатай Катя Афанасьева энэ талаар ярьсан ч үгүй.

	Есдүгээр сар дуустал тэнгэр цэлмэг, дулаахан, ажил ид дундаа Катягийн гэдэс дэх хүүхэд зургаан сар гаруйтай болж байсан боловч, нэг их ядарч зовох юм мэдэгдсэнгүй, аль хэдийнээ товчлогдохоо больсон аавынхаа тоос шороотой пиджакийг өмсөөд бүтэн өдөржин тариан талбайд байх ажээ. Дорофеев есөн сард хоёр ч удаа тэдний хамтралд ирэхдээ, тоос шороонд дарагдаж, бүүр эцэж цонхийсон нүүрэндээ мишээл тодруулан:

	— Тариа хураалтынхаа ажлыг сайн явуулж байна шүү, ашгүй дээ, Екатерина Даниловна минь. Хэдий хэр ургац авах нь вэ, сайн тооцоо хийгээрэй, энэ жил манай агуу их ялалт болно, тэгэхлээр хамтралчдадаа хөдөлмөр өдрийнх нь хөлсийг олигтойхон олгох хэрэгтэй гэв. 

	Дорофеев ярьж байхдаа зогсоо зайгүй ханиалгахад, тариа хураалтын ажил дуустал мэнд байж чадах бол уу? гэж Катя сэтгэл түгшин бодов.

	Шөнө болоход өөрийнхөө тухай, тариа хураалтынхаа ажлыг амаржихаасаа өмнө дуусгаж дөнгөх бол уу гэж үе үе бодно. Хариугүй тулчхаад байна шүү дээ... Тэгснээ тэр даруй, болоо ч үгүй байна даа, дахиад хоёр сарын зай байна гэж өөрийгөө тайтгаруулна.

	Гэвч Катя хугацаанаасаа өмнө, есдүгээр сарын сүүлчээр хүүхдээ гаргасан билээ. Сарын эцсийн тэр нэгэн гайтай өдөр аймшигтай явдал болжээ.

	Өглөөнөөс хойш Романовкад бүгчим халуун байснаа, үдээс хойш толгодоос халуун салхи сэвэлзэн үлээв. Хийсгүүрээр тариагаа цэвэрлэж байсан Ногоон булгийн үтрэм рүү очихоор оройхон тийшээ Катя хөдөлжээ. Нар жаргах үеэр үтрэм дээр зайдан мориор давхиж ирсэн Василиха хаа холоос:

	— Катерина аа! Хаа байна? Аюул... боллоо гэж хашхирав.

	Маргааш тариа тушаах цэг рүү хэдий хэр тариа зөөх тухай Андрон өвөөтэй зөвлөж байсан Катя саравчнаас ухасхийн гарахдаа зүрх нь дэлбэрэхээ шахан дэлсжээ.

	— Юу болчхов оо? Хаа тэр вэ?

	Василиха ирэнгүүт мориноосоо буугаад үтрэмийн будаан дээр унан хариу ч хэлэлгүй орилж гарав.

	— Үгүй юунд орилоод байгаа юм бэ? Ямар аюул бол оо вэ? гэж Катя, Василихаг мөрнөөс нь сэгсрэн асуухад

	— Гал гараад... гэж Василиха бэлцийж улайсан нүүрээ өлийлгөн хараад, — Танайхыг Пашка Пилюгин шатаачихсан. Зойка, Захар хоёр сүйд болсон гэв.

	— Юу гэнэ ээ? гэж Катя аймшигтайгаар орилон, Василихагийн хөлд сөхрөн унавал

	— Шатаж байсан дээвэр нь нураад тэр хоёрыг дарчихсан... гэлээ.

	Үтрэм дээр байсан улс энэ аймшигт мэдээг сонсоод цөм ажлаа орхиж, тойрон шавав. Чив чимээгүй, гагцхүү том жижиг хүмүүсийн хүндээр санаа алдах, Василихагийн нохой шиг гийнан уйлах л сонсогдоно.

	Катя үхсэн амьд нь мэдэгдэхгүй өвдөг дээрээ сөхрөн суусаар, түүнийг гэнэт ухасхийн хөдөлчих вий гэж эмээх мэт хүмүүс нүд салгалгүй ширтэж байв.

	Тэгтэл Катя хөдөлж гэвч хөл дээрээ босох тэнхэл байсангүй.

	— Намайг тэргэн дээр минь... гэж сулхан дуугаар гуйлаа.

	Хүмүүс түүний хэлснийг ойлгосонгүй, цөм л яаж л зогсож байснаараа хөдлөх ч үгүй зогссоор байв. Катя хилэгнэн уурлаж

	— Миний морь тэрэг тэр байна! Намайг суулгаад өгөөч гэж хашхирав.

	Андрон хөллөсөн морин тэрэг рүү сандран гүйж очоод хөтлөн авчрав. Энэ үед авгайчуул түүнийг сугадан босгож, тэргэнд нь суулгаж өглөө. Катя жолоог авах гэтэл Андрон өвөө булааж аваад хөтчийн суудал дээр суув.

	— За тэгвэл давхи! Түргэлээрэй... гэхэд

	— Тэгнэ дээ, чамайг сэгсчиж хаях хэрэг үү гэж өвөө хариулав.

	— Давхиулаад, яваад өгөөч гэж байна шүү! Түргэл! гэж Катя хашхираад өвгөний араас урт шилбүүрээр хэд ороолгоод авав.

	Өвгөн эргэж харснаа, гараас нь шилбүүрийг шүүрч аваад:

	— Битгий орилоод бай, яаж явахаа би өөрөө мэдэж байна гэж хэлэв.

	...Толгодын тэртээгээс, оршуулгын газрын хажуугаар өнгөрч явахад тэдний нүднээ байшингийнх нь оронд үдшийн бүрийд цог нь улалзан байгаа нурам харагдаж, салхинд туугдсан утаа хэншүү үнэртэж байв. «Зоенька... Захарушка минь...» гэж Катя арай ядан хэлээд амьсгаа нь тасрах шиг таг болов.

	Шатаад дууссан байшингийнхаа үлдэгдлийн дэргэд зогсож байхдаа ч Катя ганц ч үг дуугарсангүй. Түүний ууц нуруу нь аль түрүүнээс тэсэхийн аргагүй, тасарчих шахан өвдөж эхэлсэн боловч Катя дуу алдан хашхирахгүйн тулд уруулаа тас хазан зогссоор, утаа суунаглан цогшиж байгаа урт дүнзийг хэзээний халуунд дассан Макеев хэрхэн дэгээ төмрөөр татаж гаргахыг юу ч харахгүй гөлийсөн нүдээр ширтэж байлаа. Бас галын хажуугаар хэн нэгний сүүдэр сүүтгэнэж, Игнатий ч юм уу, эсвэл Колька ч юм уу, уйлахад чухам хэн нь болохыг Катя ялгаж чадсангүй, гагцхүү «эднийг нурам доороос гаргаад өгөөч... Хурдан гаргаад аваач дээ» гэж үглэн гуйхыг сонсов.

	Бас чихэнд нь хоёр эмэгтэйн:

	— Эднийхэн гэж ямар удмаа дагасан нүглийн муухан амьтад вэ? Амных нь салиа арилаагүй хэвтэж юу хийж орхив оо.

	— Тэр хүүхдийг нь биш, цаад эмгэн шулмыг л амьдаар нь тасчиж хаявал таарна... гэлцэх үгс сонсогдоно.

	Энэ дуу чухам хэн хэнийх болохыг Катя таниагүй боловч Пилюгинийхний тухай, Пашка, Федотья хоёрыг хэлж байна гэдгийг л ойлгож байв. Нөгөө айхтар өвдөлтөд хамаг бие нь хэдэн хэсэг болчих гэж байгаа юм шиг өвдөхөд, Катя цэлдэн хөхөрч, омголтсон уруулаа арай ядан нээж:

	— Андрон Игнатьевич аа... Эмээг дуудаач, одоохон гэж шивнэв.

	— Би дэргэд чинь байна аа, охин минь гэх Андронихагийн дуу гарав.

	— Түргэлээрэй гэж Катя дахин шивнэхэд

	— Хаашаа? Юу тэр вэ? гэвэл

	— Мэдэхгүй ээ... энчээ л... бүх юм урагдаж тасрах, шиг байна гээд Катя алгаараа гэдсээ дарав.

	— Мэдлээ охин минь! гэж эмгэн хашхираад, — Алив, хүүхнүүдээ, манайд оруул. Бушуу, бушуу! Хэнийд халуун ус байна, надад хурдхан авчраадах. Чи өвгөөн, эсвэл цаана чинь хэн байна? Хүүе, Петрован, чи шалавхан доовтор дуудаадах! Район ор... Эсвэл Березовкад ч утас байгаа, тийшээ дөт, ер нь тийшээ яв. Районы намын хороонд очоод нөгөө... Дорофеев юм уу, хэн нэгэнд нь утасд. Катя Афанасьева дутуу төрчих гээд байна. Маш хүнд байна гээд хэлээдэх, гэв.

	Энэ бүх үгийг Катя гүйцэд ч сонсож чадсангүй.

	 

	* * *

	 

	Катя районы эмнэлэгт ирсэн хойно, хүүхдийн уйлах дуун сонсогдох шиг болоход ухаан оржээ.

	Катя тааз ширтэн, энэ чинь урьд өмнө үзэгдээгүй хаанахын тааз юм бол гэж огт хэрэггүй юм бодон хэсэг хэвтлээ. Дараа нь муухай хар даран зүүдэлснээ бодсон чинь: Ногоон булгийн үтрэм байх бөгөөд тэгсэн чинь «Катерина аа... Аюул боллоо!... Зойка, Захар хоёр сүйд болсон...» гэж аймшигтайгаар хашхирсаар Василиха давхиж ирэх юм. Дараа нь Катя, Андрон өвөөтэй... яваад л байх юм, яваад л байх юм, Романовка руу л бололтой, өвгөнийг шилбүүрдэж, түргэн явсангүй гэж байх шиг... Өвгөн эргэж хараад юу гэв ээ? Аа тийм, чамайг сэгсчиж хаях хэрэг үү гэсэн. Дараа нь тэдний байшин байдаг газраас нэг их өтгөн цагаан утаа. Энэ бүрсэн толгодын хооронд, тосгоны оршуулгын газрын тэндээс харагдах шиг болсон. Бас улаан шар дөл. Байшин нь бүүр шатчихсан ч юм шиг, нурж овоорсон бөөн модны дундаас бас галын дөл дүрэлзэж ч байх шиг. Тэр нь үдшийн бүрийд бүр ч тодхон харагдах ажээ. Дараа нь яг гал гарсан газар өөрөө зогсоод шатсан модыг Петрован Макеев урт дэгээ төмрөөр татан гаргаж байхыг харах шиг, тэгтэл давсгийнх нь тэр лүү хүчтэй базлан, тэсэхийн аргагүй өвдөж, хамаг юм нь урагдаж, тасрах шиг болжээ... Гэтэл одоо ямар ч өвдөх юмгүй байв.

	Катя тэр даруй гараа хөнжил доогуураа оруулж, цүдгэр гэдсээ илэх гэтэл нөгөө их гэдэс нь юу ч үгүй хоосон юм шиг шалчийсан байлаа. Яг энэ үед: «Хамтралаас ирсэн нөгөө Афанасьева нүдээ нээлээ гээд цааш нь хэлээдхээч» гэх нь сонсогдов. Катя толгойгоо эргүүлтэл, цав цагаан хана, хэдэн орон дээр яг өөрийнх шиг нь цав цагаан хөнжил нөмөрсөн эмэгтэйчүүд, тэдний нэг нь орон дээрээ суучихсан хүүхдээ хөхүүлж байхыг харав. Хүүхэд нь хөхөө ховдоглон хөхөж байснаа сүүгээ чамласан юм уу уйлж гарлаа. Катягийн толгой манагалзаж, ухаан санаанд нь түрүүчийн аймшигт зүүд дахин ороход, морь унасан Василиха авгайн сүнс нь зайлсан юм шиг царай, үдшийн бүрийд улалзах улаан гал утаа, Андрониха эмээгийн айж сандарсан царай харагдах шиг болж: «Алив, шалавхан доовтор дуудаадах... Район ор...» гэсэн үг сонстох шиг болов.

	— Ааааа! гэж Катя муухай хашхираад дахин ухаан алдлаа.

	Хоёр дахь удаагаа ухаан орохдоо энэ бүхэн бол ямар ч зүүд биш, энэ бүх аймшигт явдал амьдралд нь үнэхээр тохиолдсон, одоо Зоенька, Захар хоёр нь байхгүй, тэр хоёр нь үхлийн муухайгаар амь алдсан гэдгийг саруул ухаанаар ойлгож байв. Цээжин дотор нь хүйт оргиж, зүрхнийх нь хамаг цус юүлэгдэн царцсан мэт санагдана. Хажууд нь цагаан халаадтай, був буурал сахалтай эцэнхий өвгөн суугаад, гарынх нь судсыг барин байн байн цагаа харж байлаа.

	— За, үзэсгэлэнт бүсгүй минь, гэрэлт хорвоог дахин харав уу? гэж хөгжилтэй асуухад, Катя:

	— Үгүй ээ. Хамаг юм дуусах нь тэр гэж цусгүй болсон уруулаа хөдөлгөн хэлэв.

	— Тийм, тийм... танай тэнд яасан гэж нэг тиймэрхүү юм ярьж байсан... уучлаарай гэж өвгөн буруутай мэт бувтнав.

	Хажууханд нь хүүхэд уйлахад Катя өөрийн биш хоолойгоор:

	— Миний хүүхэд... мэнд үү? гэж асуув.

	— Амьд мэндээ... Охин чинь ээжийнхээ хэвлийд байгаа юм шиг л дулаахан газар байгаа. Замбуулинд хүн болох гэж арай л яарчхаж дээ хөөрхий, тэндээ жаахан дулаан байг. Чиний охиныг хүн болгоноо, үзэсгэлэнт бүсгүй минь...

	..хожим нь Катяд анх удаа чавганцын нүүр шиг үрчийсэн, өчүүхэн шар нүүртэй нярай амьтныг авчирч өгөхөд, Катя миний охин мөн л юм байхдаа гэж итгэж ядан нэг л таагүй янзтай удаан ширтлээ. Тэгээд охиныгоо хөөрхийлөлтэй, жингэнэсэн хоолойгоор уйлахад түүний шаналж дууссан зүрх нь жаргалтайяа булгилан догдолж, алаг үрээ болгоомжтойгоор өөр лүүгээ ойртуулж наахад хамаг биеэр нь халуу оргин, царцаж хөрсөн цус нь гүйж эхлэх шиг болов.

	 

	* * *

	 

	Эмнэлэгт Катя хүүхэдтэйгээ удаан хэвтэж, бүүр арван нэгэн сарын сүүлээр нэг юм гарчээ.

	Түүнийг эргэж Андрон өвөө хэд хэдэн удаа ирсэн бөгөөд харин баасан гараг бүр тоо бүртгэгч Мария хүүхэн ирдэг байв. Андрон гол төлөв албан хэргээр гэх үү дээ ирж, тариа хураалт, үр тариа тушаах ажлын явцыг илтгэнэ. Тэр ирэх тоолондоо Катерина минь бид чинь бүгдийг ёсоор нь хийж байгаа шүү, авгайчуул маань үхэхээ мэдэхгүй зүтгэж байна. Үгнээс гардаг хүн нэг ч үгүй, чи тэгэхлээр элдвийн юманд сэтгэлээ зовоодгоо боль. Бас Колька, Игнатий хоёрын тухай ярьж «Одоо манайд байгаа, өвчин зовлонгүй, дажгүй л байцгаана» гэж дуулгадаг байв. Мария тосгоныхоо сониноос л голчлон ярих бөгөөд тэр нь баярлаж, сэтгэл онгойлгох юм бараг үгүй, юу гэвэл: Василихагийн нөхөр нь одоохондоо мэнд л яваа юм байна, би одоо захиаг нь өгөх гээд авч явна, Легостаиха гуай арван сарын сүүлээр хоёр дахь хүүгээ алагдсан мэдэгдэл авсан, тэр хүү нь хилийн цаана, Румыны нутагт үрэгдсэн юм гэнэ, юу гэх вэ дээ, хөөрхий авгай бүр шаналсаар хатаж дууслаа, одоо хэзээ сүүлийнхээ, гурав дахь хүүгээ алагдсан мэдээ авдаг бол доо гэж сууна лээ...

	— Нөгөө хэд?.. Яагаа вэ, Пилюгинийхэн юу болсон бэ? гэж нэгэн удаа охиноо элгэндээ тэврэн асуухад

	— Лидия, Сонька хоёр Федотьягийнхаас явчихсан гэв.

	— Явчихсан гэнэ ээ? гэхэд Мария толгой дохиж, — Тийм ээ. Багтахгүйн зовлон байх биш, манайд байцгаа гэж Василиха авгай хэлсэн. Пашкаг нь арван жилээр тасалсан. Тэгээд Федотья одоо гав ганцаараа гэртээ үлдсэн. Хааяа нэг үүднийхээ довжоон дээр юм уу цонхныхоо цаана үзэгдэж, тэгээд л бүтэн долоо хоногоор бараа нь харагдахгүй, яндангаар нь утаа гарахаас нааш үхсэн амьд нь мэдэгдэхгүй байна.

	Андрон, Мария хоёрын ярианаас тэр өдөр Романовкад чухам юу болсон тухай Катя мэдэж авчээ. Пашка өөрийнхөө хорт хар хэргийг хийхдээ тосгонд Андрониха авгай, бас бичиг цаасныхаа ажилтай контортоо сууж байсан Мария хоёроос ондоо ганц ч том хүнгүй тийм цаг мөчийг анаж, сонгож авсан бөгөөд өглөөнөөс үдэш болтол халуун төмрийнхөө газар төмөр балбаж байдаг дархан хүртэл тэр өдөр тосгонд байсангүй, сондуул мөргөж хугарсан хадуур машины хуучин хөрөөг засаж, тариан талбай руу аваачиж өгөхөөр явчихсан байжээ. Чухамдаа Макеев л тариан талбайгаас буцаж явахдаа овоон дээрээс даргын байшин галд дүрэлзэн шатаж байхыг хараад гүвээний уруу мориныхоо хар хурдаар хүрч иржээ. Яг энэ үед Мария ч Андронихагийн аймшигт орилоон, бас дархны морь тэрэгний тарчигнах дууг сонсоод контороосоо гүйж гарсан ажээ. Улаан галд дүрэлзэж байгаа байшингийн дэргэд тэр гурав зэрэг шахам ирсэн бөгөөд түлэгдсэн Игнатий, Колька хоёр ногоон дээр хөлбөрөн орилж байжээ. «Захар, Зойка хоёр хаа байна, хаа байна?» гэж Макеев тэр хоёрыг сэгсчин асуув. Колька гэрийнхээ зүг зааж «Тэнчээ... Захарка, бид хоёрыг цонхоор гаргачхаад Зойкаг авахаар эргэж орсон» гэв. Дархан цонхоор орох гээд чадсангүй, учир нь цонх болгоноор улаан гал дүрэлзээд яах ч аргагүй, зунаас хойш хур бороо ч үгүй байсныг хэлэх үү, байшин яах ийхийн зуур шажигнан асахад салхи улам ч галыг нь хөөргөдөж байв. Дархан хаалгаар орох санаатай гүйтэл битүү утаа хахан байгаа үүдний пингийн дээвэр нажигнан, дээрээс шатаж байгаа мод унаж эхэлжээ. Тэгтэл ч байшингийн дээвэр яйжганан шажигнасаар нурлаа... 

	— Захарка, Зойка хоёр дээвэр нурахаас өмнө тэр их утаанд бүтэж үхсэн байхаа гэж Мария таамаглан хэлэв.

	Катя энэ бүх яриаг сонсохдоо шүд зуун, өөрийн гэх ухаангүй, удтал шаналж тарчилсаар цусгүй шахам болсон царай нь цаас шиг цагаан харагдана.

	Гагцхүү нэг л удаа Мариягийн яриаг тасалж:

	— Пашкаг гал тавьсан гэдгийг яаж тогтоогоо вэ?

	Хэн ч хараагүй биз дээ? гэж асуухад нь

	— Сонька Пилюгина хэлсэн юм аа. Байшингийн дээвэр нураад унахыг харсан Сонька хаанаас ч юм гарч ирээд «Пашка шатаасан шүү, байшингийн гаднаас хувин керосин цацаж байгаад шатаачихсан» гэж байдаг чадлаараа чарлаж гарсан. Бас хүүхдүүд чинь, Колька, Игнатий хоёр ч Пашкаг хувинтай юм бариад гүйж явахыг нь харсан гэцгээж байсан. Тэгээд Пашка одоо ороод ирэх байх гэж айгаад гэртээ шигдчихсэн юм байж! Гэтэл Пашка энэ үед байшингийн хана руу керосин цацаж байжээ. Колька арай том нь болоод хэлж байна лээ л дээ, эхэндээ Пашкаг юу хийж байгааг ойлгоогүй гэж, тэгээд цонхны доороос гал дүрэлзэхийг хараад үүдний пин рүү гүйж очсон чинь хаалгыг нь гаднаас нь түгжчихсэн байсан гэнэ... Пашка юу хийснийг хараа биз дээ! За тэгээд тэр өөрөө ч хийсэн хэргээ үгүйсгээгүй юм. Сонькаг хамаг учрыг хэлж дуусангуут Василиха үтрэм рүү чиний хойноос давхиж, дархан Пилюгинийд орж Пашкагийн хөнжлийг хуу татаж хаясан гэнэ. Цаадах нь унтаж байгаа хүн болоод орондоо орчихсон байж. Чи чинь галзуураагүй биз? гэж Федотья чарлаж байсан гэнэ. Би ч бас яагаад ч юм, тэднийд орчихсон. Тэгсэн чинь Федотья надад гомдол мэдүүлж байгаа мэт: «Манай хүүхэд аль эрт унтчихаад байхад энэ нэг юм юу гэж хүүхэд оролдоод байгаа юм бэ?!» гэж байсан. Тэгтэл хаалганы цаанаас нус нулимсандаа холилдсон Сонька дахин цухуйж мөн л: «Энэ, энэ л даргын гэрийг гаднаас нь шатаасан, би цөмийг нь харсан!» гэж хашхирсан. Федотья, ач охин руугаа харцага шиг дайрч: «Ёстой хараал идсэн худалч муу хогийг, чи яаж ахыгаа ингэж хэлж зүрхэлнэ вэ... Чиний энэ үгнээс чинь болж ах чинь шоронд орно доо!» гэж хашхирсан. Тэгэхэд нь Пашка орноосоо босож, тайван дуугаар: «За яах вэ, эмээ... Шоронгоос гарч ирээд хамгийн түрүүнд энэний хэлийг... бөндгөртэй нь хамт огтолж хаяна. Сайхан мэдээрэй» гэж занасан. Тийм л юм болсон доо... Түдэлгүй чиний араас доовтор морь тэргээр ирсэн. Тэрүүнтэй хамт Дорофеев ч өөрөө ирсэн. Тэгээд чамайг ухаангүй байхад чинь аваад явсан. Андронихагийнд юм уу, эсвэл замдаа хүүхдээ төрүүлчхээгүй чинь л ёстой аз... гэж ярьжээ.

	Катяг гэр лүү нь бас л Марунька хүргэж өгөхөөр авч явлаа. Тэд морь тэргээр явсан бөгөөд зөвхөн замын хажуугийн судаг, энхэл донхолтой газраар л хэсэг жаахан цас үзэгдэж, замын царцсан овгор шавар дээгүүр тэрэгний дугуй донслох тоонд Катя, охиноо биедээ наан болгоомжтой авч явав.

	— Нэр өгсөн үү... эсвэл бодож олоогүй л явна уу?

	— Фрося гэдэг нэр өгсөн гээд Катя хэсэг азнаснаа, энэ хэдэн өдөр асуух гээд айгаад чадаагүй юмаа асууж, — Тэгээд Зоенька, Захар хоёрыг... нүүрс доороос олоогүй юу? Эсвэл тэднээс маань ямар ч юм үлдээгүй юу? гэхэд 

	— Яалаа гэж, үлдсээн... Хоёулыг нь олсон. Зэрэгцүүлээд нэг нүхэнд оршуулсан. Андрон загалмай хийж босгосон... гэж сөөнгө хоолойгоор Мария хариулав.

	Тэгээд тосгоны захад шахам, гүвээнээс урууддагийн даваан дээр Мария:

	— Хүүхдүүдтэй чинь хамт одоо Петрован Макеев байгаа шүү гэв. 

	Катя юу ч хэлэлгүй эргэж харснаа, асуусан маягтай хөмсгөө зангиджээ.

	— Макеев, Тихомиловынхны сууж байсан ханхай байшинг засаж янзлаад Андрониха эмгэнээс Колька, Игнатий хоёрыг аваад ирсэн. Катеринаг мэдээж, нааш нь аваад ирээрэй гэж өнөөдөрхөн надад хэлнэ билээ.

	Катя үүнийг сонсоод ч юм хэлсэнгүй.

	Тихомиловын байшинг үнэхээр сайхан янзалжээ, шал нь цэв цэвэрхэн цонх нь гял цал байв. Катя, Мария хоёрыг хүрч ирэхэд Петрован цэвэрхэн цамц өмсөж, түүн дээрээ Пашка Пилюгинийг ороолгож байсан суран бүсийг бүсэлчихсэн, үүднийхээ довжоон дээр гарч ирснээ яагаад ч юм, мэнд асуусангүй, ердөө л:

	— Охиноо нааш нь өг дөө гэж хэлжээ.

	Катя дархан руу харснаа охиноо өгөв. Дараа нь Катя дээлээ ч тайлалгүй, зөвхөн алчуураа аваад уйлж гарсан хүүхдийн манцуйг Макеев хэрхэн задлахыг харан цэвэр бүтээлэгтэй ширээний хажууд удтал суув.

	— Ээ, охин чинь доороо норгочихоо шив дээ гэж дархан дуу алдав.

	Катя энэ үгийг сонссон хойноо л сая өндийж, оготор дээлээ тайлж эхэллээ.

	Тэр өдрийнхөө орой нь Катя нимгэн цасаар хучигдсан шинэвтэрхэн булшны дэргэд дуу ч үгүй алмайран зөндөө зогсжээ. Эмнэлгээс ирснээсээ хойш ганц ч ам нээгээгүй Катя гэрээсээ гарч, оршуулгын газрын зүг гэлдрэхэд Петрован Макеев дагаж гарснаа замдаа Андрониха авгайн цонхыг тогштол, хөгшин тэр даруй учрыг олж, хүүхдийг нь харж байхаар Тихомиловын гэр лүү яаран очжээ.

	Булшны дэргэд эхлээд Катя, Петрован хоёр хоёулхнаа зогсож байтал, дараа нь Андрон өвөө сэмхэн хүрч ирээд дархны хажууд зогслоо.

	Катягийн нүд хуурай, гагцхүү харц нь гөлийж, долоохон хоногийн өмнө юу ч үгүй шатсан байшингийнх нь нурам шиг хүйт оргин, нэг шанаанаас нь нөгөө шанааг нь хүрсэн гүнзгий атираа үзэгдэнэ. Яг энэ үед Катягийн нүүр царайны байдлыг ард нь зогсож байсан Макеев, Андрон өвөө хоёрын хэн нь ч харсангүй. Гэвч оршуулгын газар сэвэлзэн байсан салхи алчуурыг нь хийсгэхэд, алчуур доороос нь цагаан будгаар будчихсан юм уу гэлтэй хэсэг цагаан үс цухуйхыг тэд сайн ажиглажээ.

	 

	* * *

	 

	Таван сар хагасын дараа ялалт ирлээ.

	Энэ л өдрийг үзэхийн төлөө өчнөөн гачигдал зүдүүрийг амсан, хэзээ ч эргэшгүй гай зовлонг нэгэнт туулж өнгөрөөсөн хүмүүс энэ өдрийг мөн ч удаан хүлээж, тэр баярт цаг маань хүрээд ирчхээгүй байгаа даа? гэсэн цорын ганц итгэл горьдлоготойгоор одоо урьхан хаврын өглөө бүртэй золгодог болов. Гэхдээ л тэр өдөр, хаврын наран хөгжилтэйхөн мандан байсан тэнгэрээс гэв гэнэт унасан мэт огт санамсаргүй иржээ.

	Романовкийн хамтралд ч тэр, ер нь хаа л бол хаа хаврын тариалалтын ажил буцалж байсан болохоор Катя энэ өдөр сурснаараа үүр цүүрээр босож, нар гарахаас өмнө зөндөө ажил амжуулаад, үрийн амбаараас үрлэгээний машин руу дөрвөн хэсэг үр илгээж, бас өөрсдийн муугаар төлийг бохир байранд байлгаж, тарга хүч авхуулж чадаагүй хоёр тугалчин бүсгүйг зад загнаад, хүн хүч хүрэлцэхгүйгээс болж хоёр саальчнаа аль эрт үрлэгээний машин дээр тавьснаас одоо өглөө бүр ферм дээр очиж өөрөө үнээний дэлэн шувтарч байсан бөгөөд өнөөдөр ч зургаа долоон үнээ саажээ... Дөнгөж ногоорон байгаа толгодын дээгүүр наран мандах үед Катя тосгоноос долоон мод газар хол явж байв. Өчигдөр орой Андрон өвөөгийн илтгэснээр хамгийн холын талбай дээр ажиллаж байсан трактор зогсож, тракторчийнх нь үгээр бол ганцаараа засахын аргагүй эвдэрч орхисон, тэгээд Берозовк орж МТС рүү утасдан техникийн тусламж гуйж ирүүлэхээр очоод тэндээ наргичихсан дам сураг сонсжээ. Тэгээд л Катя юу болсныг мэдэж учрыг олохоор өөрөө явж байгаа нь энэ бөгөөд ийм чухал үед трактор зогсчихно гэдэг ямар олиг байх вэ, хэрвээ трактор нь үнэхээр эвдэрчихсэн бол ч бас яая гэх вэ, тэгсэн бол өөрөө МТС рүү утасдаж, районы намын хороо, бүр Дорофеев хүртэл түгшүүр зарлаж арга хэмжээ авахгүй бол үрлэгээний төхөөрөмж бүтэн долоо хоногоор зогсоход хүрэх билээ. Харин тракторч нь ажил тасалсан төдий бол бас ч учиртай, аашилж загнаад юу ч бүтэхгүй, тэрийг аятайхан гуйж учирласан нь дээр, тэр залуугийн бие эрүүл газаргүй болтлоо шарх олж, зүүн гарынх нь шуу нь танк дотор түлэгдчихсэн хэр нь ганц гараараа яаж трактор жолоодож сурсан юм бол гэж гайхмаар, тэгээд ч хүнээс доор орохооргүй ажилладаг болохоор тариалалтын ажил дуусангуут яаж ийгээд шагнаж урамшуулах хэрэгтэй юм гэж бодож байв.

	Катя өөрийнхөө тэргэнд суугаад, дээшлэн хөөрөх нарыг харан бодол болсоор явахдаа Петрован хэдийнээ дархныхаа газар очоод ажлаа эхэлчихсэн, хүүхдүүд нь одоо босчхоод Фроськагаа арчилж хуурайлаад, Николай, Игнат хоёр нь яг өдийд үнээний сүүгээр угжиж байгаа даа гэж бодлоо. Катягийн хөх нь бараг л сүү оролгүй ширгэчихсэн болохоор Фрося нь шууд угжны тэжээвэр хүүхэд болсон ажээ. Нар дээшлэн хөөрсөөр захиргааны байшинг бүтэн гийгүүлэх үеэр Петрован гэртээ ирж, Фроськад нүдсэн шар будаа, гурвалжин будаагаар шингэн зутан хийж өгнө. Харин халуун төмрийнх нь газар яаралтай чухал ажил гарчихвал хүүхдүүд нь өөрсдөө хийж өгөх бөгөөд Захар, Зоенька хоёрыг нас барснаас хойш Николай нь суга үсрэн том болж байлаа. Анхандаа гэр орны хамаг ажлыг зохицуулах үүргийг Михаилын оронд Захар хийж байсан бол одоо Захарыг Николай орлох болжээ. Тэгээд дөнгөж есхөн нас хүрч байгаа болохоор, мөн чиг лут том эр байгаа биз дээ. Хүүхдүүд нь бүүр яах ч учраа олж чадахгүйд хүрэхээрээ Петрованы ажил руу гүйж, тэнд байхгүй бол Андрониха эмээ юм уу, өөр хэн нэгнийх нь цонхыг тогшиж, за тэгээд тэд өөрснөө Фроськагаа хараад дөнгөөд байдаг учраас Катя охиныхоо төлөө сэтгэл амар байж, одоо бүтэн өдрөөр ч гэр орон руугаа гүйхгүй байсан ч ажрахгүй болжээ.

	Катя ийн бодолд дарагдан мориныхоо зөөлөн алхаанд бүүвэйлэгдэн явж байв. Нар улам жинтэй төөнөж эхлэхэд өглөө үдшийн сэрүүнд өмсөхөөс өөр аргагүй байдаг элэгдэж хуучирсан хөвөнтэй хүрмээ тайлж, дараа нь бүүр тамтаг болтлоо элэгдсэн аавынхаа пиджакийг ч тайлаад, дан цамцтайгаа үлдэхэд, бие нь тэрхүү дулааныг мэдрэн, улам тааламжтай болж зүүрмэглэв.

	Алсаас дуу нь ойртон тодрох морин тэрэгний чимээ, хүмүүсийн хашхирах сонстоход Катя цочин сэрэв. Тэр даруй, үгүй энэ чинь морь маань намайг аваад давхичихлаа! гэсэн бодол зурсхийн оров. Тэгээд өөрийн эрхгүй жолоогоо таттал морь нь дуулгавартай нь аргагүй зогсоход урагшаа тонгосхийгээд бүх учрыг ойлгов. Түүнийг морь нь хаашаа ч авч давхисан юмгүй, тэрэг нь улаан зам дээр зогсож харин эгц урдаас нь нэгэн морь тэрэг хар хурдаараа давхиж, дээр нь нэг хүүхэн босоод зогсчихсон, ташуурдах тоолон банзлынх нь хормой дэрвэж, хөлийнх нь доор хоёр эр суугаад, уначихгүйн тулд тэрэгний хашлаганаас байдгаараа зуурч яваа харагдав. Сууж яваа хоёрын нэгийг нөгөө тракторч залуу мөн болохыг холоос таниад «Хөлчүү улс одоо ч арчаад өнгөрөх вий дээ!» гэж түгшин бодов. Катя зам тавьж өгөхөөр жолоогоо таттал, урдаас нь хар хурдаараа явсан нөгөө морь тэрэг замаас гарч, нэлээд холуур Катягийн тэргийг тойроод, хөтөч хүүхэн омголон мориныхоо жолоог байдгаараа гэдийн татаад:

	— Афанасьева аа! Дарга аа! Чамд ялалтын баяр хүргэе! гэж хашхирахад Катя аль ч учрыг олсонгүй, үр суулгах ажил дуусах яагаа ч үгүй байхад энэ чинь ямар юмандаа баяр хүргээ юм бол доо гэж бодох зуур санаа нь нөгөөх л эвдэрч зогссон тракторт эргэлдэж, тэрэгнээсээ үсэрч буугаад:

	— Тракторыг чинь яасан бэ, зассан уу, үгүй юу? гэж асуухад

	— Өнөөдөр юуны чинь трактортай манатай гэж тракторч залуу ууртай хашхираад, дайнд түлэгдсэн гараа өргөн, туг аятай агаарт даллаж байгаад, — Ай даа! Гитлерийг дарлаа даа! гэв.

	— Одоо ч эрчүүл маань тэндээс удахгүй эргээд ирнэ дээ! Нэг их удахгүй ээ... гэж хүүхэн цовоо дуугаар хэлээд морио ташуурдахад тэрэг нь ч хөдөлж, Катягийн морины хошууг бараг шүргэн алдаад бүтэн нэг тойрч, цааш давхин одов.

	Чухам ямар ялалтын тухай тэр хүүхэн хашхирч хэлснийг Катя сая л ухаарч, зүрх нь цээжиндээ багтаж ядан оволзоход хоёр хөл нь мэдээ алдах шиг гуйвганасаар тэрэг рүүгээ дөхөж, бушуухан хашлаганаас барьж авлаа. «Бурхан минь... ингэхэд тосгоныхон маань мэдэж байгаа бол уу, үгүй бол уу?!» гэж бодоод толгой нь маналзав. Тэгснээ гайгүй болж, хөл гар, хамаг биед нь түрүүчийн хүч чадал нь дахин орж, тэргэн дээрээ үсрэн гараад, бараг тэр доороо тэргээ эргүүлэн, тоос татуулсаар одож яваа тэрэгний араас гүйцэж авах гэсэн мэт морио элдэв.

	Романовкад нь Ялалтын тухай сонссон байлаа. Цаг яагаа ч үгүй эрт боловч энэ мэдээ толгодын дунд тарсан алс холын жижигхэн бөглүү тосгонд яагаад амжиж ирдэг нь хачирхалтай бөгөөд магадгүй алаг шаазгай тэр мэдээг амандаа зуугаад аваад ирсэн юм уу гэлтэй. Романовкад давхиж ирээд анх түрүүн Василихаг олж харлаа. Үргэлж л баргар царайлан, хүн амьтнаас дөлсхийж явдаг Василиха энэ удаа Катягийн морь тэрэгний урдуур гүйн жолоогоо татмагц нь эхэр татан уйлсаар тэвэрч, зогсоо зайгүй үглэж:

	— Катенька минь, хүлээсэн өдөр ирлээ! Охин минь, хүлээсэн цаг ирдэг юм байжээ... гэхэд

	— Бүх хүн... цөмөөрөө мэдэж байгаа бол уу? гэж Катя хэнд ч хэрэггүй тэнэг юм яагаад ч асуучхав.

	— Яаж мэдэхгүй байх вэ дээ?! Өнөөдөр бүгдээрээ ажлаа орхиод ирсэн. Хараач, айл болгон л бэлдэж байгааг нь... Авгайчуул найрлах гэж байна гэв.

	Катя сая л тосгоны бүх байшингийн яндангаар утаа гарч байхыг харлаа.

	..хамтралын конторын дэргэд, гадаа гудамд ширээ тавилж бүтээгээд, сандал авчирч, бүх хамтралаараа цуглаад, зүлгэн дээр суужээ. Авгай хүүхэд нийлсэн гуч дөчин хүн, түүний дотор ердөө л хоёрхон эр хүн, Петрован Макеев, өвгөн насан болсон Андрон өвөө байв.

	Эхлээд хамтралын даргын хувьд Катя хэдэн үг хэлэхдээ сэтгэл нь догдолсноос чухам юу гэж хэлэхээ ч мэдэхгүй, аягалсан цэхэр нэрмэлээ цалгиулан байж, санаанд нь л орж ирсэн үгийг эвлүүлж ядан:

	— Хайрт хүүхнүүд минь, ингээд гэрэлт өдөр ирдэг байжээ. Яаж зовсноо эргээд санахад аймаар санагдана. Тэнд эрчүүд маань эрсдэж байлаа... Миний л гэхэд эцэг минь, бас Степан Тихомилов... Айл болгонд ийм гай зовлон учирсан гээд бод. Тэгэхэд та бид нар энд үхтлээ зүтгэж, өдөр бүр л хөл гараа салаад унатал ажиллаж байлаа. Фронтод талх тариа, сүү, мах өгөх гэж энэ их ажлыг хийж бүтээсэн та нартаа гялайснаа хэлж, мэхийн ёсолъё. Бид хэдүүлхнээ боловч, чадлынхаа хэрээр л фронтод тусаллаа. Авгайчуул минь... бас Андрон Игнатыч, Петрован Макеев та хоёр минь, та нартаа цөмд нь заналт фашистуудыг бут цохисны баяр, бид бүхний тэсэж ядан хүлээсэн Ялалтын баярыг хүргэе! гэв.

	Эхний хундагыг өргөсний дараагаар л ширээний ард авгайчуулын дуу шуугиан, уйлаан хайлаан сонстож, уусан архи нь дорхноо толгойд гарч, эргэж буцашгүй алдсан эр нөхөр, үр хүүхэд, ах дүүсийнхээ хойноос уй гашуугаа зүрх сэтгэлдээ тэвчин хадгалж байсан хүн болгоны зовлон алдуурч, хаалт саадыг нь сад тавихад тэр их шаналгааг хэн нь ч барьж чадсангүй чөлөөтэй урсгав. Василиха ч уйлж, нярав Легостаиха ч уйлж, гэхдээ энэ хоёрын хувьд бол баярласнаасаа, яагаад гэвэл нэгнийх нь эр нөхөр, нөгөөгийнх нь үлдсэн ганц хүү нь амьд яваа ажээ. Гэхдээ л тэдний энэ баяр цаанаа л нэг түгшүүртэй, зовуурьтай байснаас дор дороо л нулимсаа асгаруулан, Катягаас «Тэд нар маань өнөөдөр амьд яваа л байгаа даа, яасан бол? Сүүлчийн захиаг бүр сарын өмнө бичсэн байсан юм шүү дээ... Чи сонсож байна уу, Катерина? Хэлээч, бидэнд хэлээд өгөөч!» гэж шалгаана. Дайны сүүлчийн ганц сарын дотор Василихагийн нөхөр, Легостаихагийн хүү хоёртой муу юм тохиолдоогүй гэдэг нь ганцхан Катягаас л хамаарах юм шиг. Тэдэнд найдвар л хэрэгтэй, түүнийхээ хүчээр дахиад захиа хэл автлаа тарчлан хүлээх болно, харин тийм бат итгэлийг хэн ч тэдэнд өгч чадахгүй гэдгийг хоёр авгай ойлговч, эр нөхөр, хүү нь амьд үлдэнэ гэдэг бусдын итгэлээр өөрсдийгөө түр боловч хуурч, сэтгэлээ зогооё гэж шалгааж байгааг нь Катя сайн ойлгож байлаа. Тиймээс ч Катя:

	— Амьд гарна аа. Дайныг дуустал шахам туулчхаад, ердөө ганц сар л үлдсэн байж шүү дээ. Манайхан ер нь сүүлийн үед бараг л хүнээ алдаж байгаагүй, муусайн германчуудыг ёстой хиаруулж байсан юм чинь гэж хариулахад

	— Гялайлаа, Катенька минь. Сайхан сэтгэлт охин минь... гэлээ.

	Авгайчуул бэлцийж бамбайсан хацар дээрх гашуун нулимсыг удтал арчсанаа, удаан хүлээлгэсэн энэ өдөрт зориулж айл болгонд, шахам нэрсэн мөнөөх л архины ачаар оволзсон уй гашуу, гомдол нь аажим аажим намдсаар түүнийгээ хэсэг зуур мартацгаан, баярын ширээнээ эмх замбараагүй яриа шуугиан, инээд наргиа ч нэмэгдэв. Тэгтэл ширээний тэртээ үзүүрээс нэгэн хүн дүүрэн гунигтай ардын дууг:

	 

	Тэртээ хөндийн цэцэрлэгт

	Тэнгэрлэг гургалдай дуулж эхлэв...

	 

	гэж цангинатал эхлэв.

	 

	* * *

	 

	Энэ өдөр Романовка даяар балга ч архи амсаагүй ердөө л хоёрхон хүн байсан нь хөгшин Федотья Пилюгина түүний бэр Лидия Пилюгина нар байв. Авгайчуулыг ширээ тойроод ид шуугилдаж, дуулалдаж байхад Федотья гэрээсээ цухуйж, довжооныхоо тэнд тулуураа тулан хэсэг зогслоо. Дараа нь шат руу бууж, тулуурынхаа үзүүрээр газар хатган, конторыг чиглэв. Гэвч ширээ рүү ойртож очсонгүй, нэлээд хол зайтай зогсоод хүв хүйтэн, үзэн ядсан харцаар халамцуу авгайчуудыг гөлийтөл ширтэж, бас л баахан зогсов. Бүх хүүхэн Катя ч бас Федотьяг харсан боловч, ширээнд суухыг урьсангүй, тэр битгий хэл хэн нь чиг тоож харсангүй. Ер Федотья зогсож ч байгаа ч юм шиг үгүй ч юм шиг байжээ. Федотья жаал зогсож байснаа цааш эргэж, гэрийн зүг тог тог хийлгэн доёгоносоор шат өөдөө гарч, хаалгаа чанга хаажээ.

	Лидия Пилюгина хавраас дахин мал хариулж, хэзээний сурснаараа өнөөдөр бүүр үүр цүүрээр малаа толгодын цаад руу бэлчээсэн бөгөөд тариан талбайд үргэлж олон хүн хөлхөж байдаг болохлоор аль нэгэн нь ялалтын тухай дуулгамагц, Лидия ч тэсгэлгүй малаа туугаад тосгон руугаа эргээд ирэх бол уу гэж орой болтол Катя үе үе бодож байжээ. Тэгээд дөрөлжийн зүг байн байн харж, наашаа зүглэж үү гэж нүдээрээ эрэлхийлнэ. Гэвч юу ч харагдсангүй.

	Нар жаргах үеэр үнээгээ туусаар Лидияг ирэхэд Катя ферм рүү гүйж очоод:

	— Лидия! Дайн дуусчихлаа! Ялалтын өдөр ирлээ гэж баяртайгаар дуулгахад

	— Би бүүр үдийн алдад сонссон гэв.

	— Манайхныг харж байгаа биз дээ авгайчуул маань тэссэнгүй, бүгд баяр хийж тэмдэглэж байна тэж Катя халсан хүмүүсийн дуу сонстон байгаа конторын зүг толгой дохин хэлээд, — Чамайг ч гэсэн хүрээд ирэх байх гэж бодож байсан. Ийм өдөр болж байхад хүрээд л ирэхгүй дээ! гэхэд

	— Миний хувьд та нартай наргиж суух ямар нүүр байх вэ дээ гэж Лидия гунигтай хариулав.

	Ганц хоёрхон цагийн өмнө согтож орхисон Андрон өвөө Катягийн дэргэд ирээд.

	— Өнөөдрийн сааль ингээд өнгөрөх вий дээ гэж зовж байна. Саальчид маань ямаршуу болчихсоныг харж байгаа биз дээ гэж хэлжээ.

	Катя толгой дохиод:

	— За яах вэ дээ. Лидия бид хоёр яаж ийгээд хэдэн үнээгээ саачихъя. Би тэрийг туслаач гэж гуйя хэмээн хариулсан ажээ.

	Одоо угаагуурт гараа угааж байхдаа Катя энэ тухай гуйхаасаа ч айж байв. Катя ч мөн хэдэн хундага архи уусан тул толгой нь эргэж байсан бөгөөд өөрийнх нь гуйсны хариуд Лидия ууртай ширүүнээр ямар нэгэн юм бувтначхаад л яваад өгөх байх даа гэж санажээ. Гэтэл ганцаараа бол шөнө дүл болтол хийгээд ч барахгүй шахам ажил байв. Гэвч саалийн тухай яриа эхлэв үү, үгүй юу Лидия:

	— За тэгвэл... саалийнхаа хувинг аваад өг л дөө гэжээ.

	Данила Афанасьевын охин, Степан Тихомиловын хүү хоёрыг галд амь үрэгдсэнээс хойш Лидия дүнсгэр царайлан явах болжээ. Урьдын адил ямар ч ажлыг хийх боловч илүү дутуу яриа хөөрөөгүй, Катягаас дөлсхийдэг болжээ. 

	Одоо ч мөн адил, бүтэн хоёр цаг үнээний дэлэн шувтралцахдаа ганц ч үг дуугарсангүй, дараа нь бидонтой сүүг дамналцан мөсөн зооринд оруулахдаа аанай л ам жимийсэн хэвээр. Гашилгалгүй хонуулсан сүүгээ Березовкад байх сүүн завод руу өглөөний сэрүүнээр аваачдаг байжээ. Тийнхүү ганц үг хэлэлгүй саалийн хувингаа усаар зайлж, байранд нь тавьчхаад баяртай ч гэлгүй яваад өгчээ.

	Катя ферм дээр бас жаал зугаа юм хийж байгаад тосгон руугаа сажлав. Тэргэл саран тэнгэрт гийсэн дулаахан шөнө болж, үй түмэн одод анивчин гялбалзах агаад Романовкад нам гүм байв. Конторын дэргэд аль хэдийнээ эл хуль болж, ганцхан Мария үлдээд керосин дэнгийн гэрэлд ширээн дээрх аяга, таваг, сав суулгыг том гэгчийн сийрсэн саванд дээр дээрээс нь тавьж, хоол ундны үлдэгдлийг хувинд хийж байв.

	Катя хүрч ирээд ширээний нэг захад сууж, ядарч цуцсан гараа өвдөг дээрээ тавив. Бүтэн хоёр цаг үнээ саасандаа болоод гарынх нь хуруунууд сарвайж, мэдээ алдах шахжээ.

	— За яав, амжиж дуусав уу нэг юм? гэж Мария юмаа хийх зуур асуув.

	Энд яасан бэ, бүх юм зүгээр болсон уу? гэж Катя хариу хэлэлгүй, сөргүүлэн асуухад

	— Зүгээр ээ. Унаж ойчсон хүнгүй, бүгд л хөл дээрээ явцгаасан гэж хэлээд Мария гудамжны зүг толгойгоороо дохин хэлэв.

	Харанхуй дунд бүрэг бараг харагдах айлуудын байшин хүртэл яг Катягийн нэгэн адил эцэж ядарсан, нам гүм болсон юм шиг, хаа нэг л гэрэлтэй цонх үзэгдэх бөгөөд өнөөдөр эзэгтэй нар нь нийлж наргин, уйлалдан, дуулж хөөрч, зовсон сэтгэлээ тайлсан бол маргааш наран мандахаас өмнө цөм өөр өөрийн ажилдаа гарч бас өнөөдрийнхөө алдсан ажлыг ч нөхөж хийх болно.

	— Петрован маань сурсан зангаараа баахан уучихсан уу? гэвэл

	— Үгүй ээ. Чамайг ферм рүү яваад өгсний дараа удаа ч үгүй, хүүхдүүдээ унтуулъя гэж хэлээд л боссон... гэв. 

	Михаилыг ялласнаас хойш Петрован Макеев хэлсэн үгэндээ эзэн болж ганц ч балга архи уулгүй өдий хүрсэн бөгөөд өнөөдөр өмнөө байгаа аягатай архийг харснаа, яах вэ гэсэн мэт Катя руу харжээ. Катя ч “ийм өдөр болж байхад уулгүй яах вэ...” гэж хэлжээ. Эхний хундага өргөхөд Петрован талыг нь уугаад, дараа нь амсаж тавиад байжээ. Гэвч Катя ферм рүү явахдаа: «Надгүйгээр битгий хамаагүй уугаарай» гэхэд нь тэр «Яалаа гэж дээ. Катерина...» гэж гомдонгуй хариулсан бөгөөд үнэхээр ч бараг халамцсан ч үгүй яваад өгснийг нь сая сонсоод түүнийг дэмий гомдоосондоо гэнэт гэмшив. 

	— Контортоо оруулаад тавьчих уу, яах вэ? Тэгэхгүй бол шөнө муур, нохой долоочих байх даа. Өглөө болохлоор өөр өөрсдийнхнийгөө ялгаад авчихна биз гэж хэлээд Мария аяга савтай сийрсэн сав руу дохиход:

	— Тэг тэг гэж Катя хэллээ.

	Тоо бүртгэгч хүүхэн сав суулгыг оруулж тавьчхаад алчуур барин эргэж ирэв. Тэгээд ширээ арчих зуураа

	— Амьтан хүний доог болохоо хэзээ болих гэж байна даа? гэв.

	Марунька чухам юун тухай асууж байгааг Катя ойлгож байсан хэр нь юу тэр вэ гэсэн мэт нүдээрээ асуув.

	— Чи Петровантай суугаагүй л явна. Зарц маягтай гэр орондоо байлгаж байгаа юм шиг. Эсвэл хөлсөөр танайд толгой хоргодож байгаа хүн шиг. Өөрийгөө ч, хүнийг ч...

	— Бид хоёр нийлсэн нийлээгүйг та нар яаж мэдэж байгаа юм?

	— Төр түмэн нүдтэй гэдэг юм шүү гэж тоо бүртгэгч уцаарлан бувтнав.

	Катя доош харан, дуугүй болов. Тэгээд санаа алдан:

	— Ганц хоёр балга юм үлдээгүй биз? гэж асуухад

	— Үлдэлгүй яах вэ дээ гэж Мария хэлээд контор луугаа оров.

	Марияг архи авчрахаар орсон хойно Петрован бид хоёрын харьцаа үнэндээ хачин юм шүү гэж элдвийн юм гуниглан бодов. Түүнд хайр сэтгэлтэй болчихсон юм огт үгүй, харин дасахын хувьд бол бага багаар дасаж, гэр дотроо нааш цааш холхин, хүүхдүүдээ асарч, хашаан дотроо янз бүрийн ажил хийж байхыг нь сонсоход ч сэтгэл нь тайван, нэг л таатай байдаг болжээ. Түүнийг ажил дээрээ оройтож саатах юм уу, ийш тийшээ тариан талбай руу явчихсан хойно сэтгэл нь зовж, яагаа юм бол, юунд удаа юм бол, өлсөөгүй байгаа даа... гэж санаа зовдог болжээ. Гэхдээ тэр хоёр дэр нийлүүлээгүй нь үнэн, Петрован өөр өрөөнд унтдаг бөгөөд эхэндээ түүнийг өвөр лүү нь ороод ирдэг л юм бол ёстой эргээд ирэх замаа марттал нь үзүүлээд өгнө дөө гэж боддог байв. Гэвч цаг хугацаа өнгөрсөөр, Петрован өөртэй нь энгэр зөрүүлэх гэж оролдох нь битгий хэл, битүү үг ч эс цухуйлгахад, Катя нэгэн удаа, би чинь ингэхэд эмэгтэй хүн биш юм уу гэж гэнэт гоморхон боджээ. Тийнхүү ганцхан л удаа түүнд ингэж гомдсоноос хойш дахин ийм бодол огтхон ч төрөөгүй боловч, юу ч болсон эрт орой хэзээ нэгэн цагт тэр... Тэгвэл нь яавал дээр вэ? гэж үе үе боддог байжээ.

	Чингэж өнөөдрийг хүртэл яахаа ч мэдэхгүй явжээ.

	Тийм л янзаар тэр хоёр нэг гэрт толгой хоргодохдоо эхнэр, нөхөр ч биш, хамаатан садан ч биш, тэгсэн хэр нь хар элэгтэн огтхон ч биш болжээ. Зарим үед Катя бүр эргэлтгүй шийдэж чадсан юм шиг, за одоо яв даа, Петрован, үнэхээр ч амьтан хүний амны зугаа болоод яах вэ гэж хэлмээр санагдаж ирснээ, яг хэлэх болохлоороо зориг нь мохно. Яагаад гэвэл, хүмүүс тэр хоёрын харьцааг хэзээ ч амны зугаа, доог болгодоггүй, тэдний тухай элдэв хов яриа огт ярьдаггүй байснаас ч хэлэх зүрх хүрдэггүй байсан байж болох юм. Бас тэгээд хамгийн гайхалтай нь хүмүүс үнэхээр дархны зүтгэж байснаар, Фроська охиныг Петрованы жинхэнэ төрсөн охин гэж бодож, түүндээ дасжээ. Гагцхүү Федотья Пилюгина л анхандаа урьдын үгээ дахин дахин үглэж: «Харав уу, та минь ээ, юу бодож олсныг, муу доён чөтгөр бас хүний үрийг, Артёмушкагийн маань охиныг өөрийн болгож орхисныг, ямар ч байсан авахдаа л нэг авна».. гэж шуугиан дэгдээхийг оролджээ. Пилюгина иймэрхүү үгийг гол төлөв дуу цөөнтэй Василихад яагаад ч юм байн байн хашхичихад, цаадах нь сонсож сонсож байснаа нэгэн удаа Федотьяд: «Чи наад амаа хамхивал таарна, Катягийн охин хэний хүүхэд вэ гэдгийг олон түмэн чамаас илүү мэдэх байх шүү» гэж хэн чиг тэрийг ингээд хэлчихнэ гэж бодоогүй байтал... хэлээд тавьчихжээ.

	Тэр цагаас хойш Федотья олон юм ярихаа больжээ. Төрсний гэрчилгээ дээр нь ч Катягийн охины эцгийг Петрован гэж бичсэн байв. Тэгж бичихийг тосгоны зөвлөл дээр очиж хүүхдийг бүртгүүлэхдээ Макеев шаардсан төдийгүй эцгийнх нь нэрийг өөрөө хэлж бичүүлэхэд нь Катя ч татгалзсангүй ажээ.

	Мария контороосоо шилтэй архи, хоёр шилэн аяга, бас дотор нь давсалсан өргөст хэмх, талхны зах хийсэн аяга барьсаар гарч ирэв. Катя өөрөө Марияд арай ахиухан шигийг өөртөө багахан шигийг аягалаад:

	— За Маруня... Хүлээж ядсан баярынхаа төлөө дахиад нэг барья! гэв.

	Чангахан нэрмэлийг явуулж орхиод хэн нь ч дуугарсангүй. Хөдөө тосгоны шөнийн нам гүмийг сонсох гэсэн юм шиг өөд өөдөөсөө хараад л хэсэг чимээгүй сууцгаав.

	Ер нь чи ямар ч гэсэн шийдэх болжээ, Катерина минь. Цаадах чинь сайн хүн, одоо уухаа больчихсон. Чи хэнийгээ хүлээх гээ вэ? гэж Мария чимээгүй байдлыг эвдэн асуув.

	Катя түүний ингэж хэлэхэд нь юу ч гэж хариулсангүй, огт хөдлөхгүй жаахан сууснаа, арай ядан өндийж:

	— За, би харья даа гэв.

	Гэрийн зүг гэлдэрч явахдаа түүний толгойд: «Шийдэх болжээ... Цаадах чинь сайн хүн. Чи хэнийгээ хүлээх гээ вэ? Хэнийгээ хүлээх... Хэнийгээ?» гэсэн бодол улам хүчтэй дэлссээр байв. Толгойд нь цангинан байгаа Марунькагийн энэ үгнээс ч тэр үү, эсвэл балга архи ууснаас ч тэр үү, Катягийн толгой нь эргэв. Хамаг ядаргаа нь хаашаа ч юм алга болж, бие нь хөнгөрөн, хацар нүүр нь, хөл гар нь халуу шатаж байхыг өөрийн эрхгүй мэдэрчээ. «Одоо би шийднэ ээ! Хэнийг хүлээх вэ? Хүлээх хүн алга... Аль хэдийний шийдэх хэрэгтэй байсан юмыг... Хөөрхий хүнийг зовоогоод яах вэ» гэсэн бодол одоо түүнийг эзэмдэв.

	Гэр лүүгээ ойртон ирэх үед алхах биш, бүр гүйхээрээ үүднийхээ саравчны хаалгыг татан орсноо, хаахаа ч мартжээ. Үүдний өрөө болж байсан гал тогооныхоо өрөөн дундуур хоёрхон харайж, Макеевын унтдаг өрөөний хаалгыг угз татан орохдоо бас л хаах ухаан байсангүй.

	— Петрован! гэж дуудав.

	Тэр сэрүүн байсан бололтой, харанхуйд зүгээр л хэвтэж байгаад тэр даруй хөнжлөө яран өндийжээ.

	— Петрован! Петрован минь... гэж Катя хэлээд түүний өмнө сөхрөн сууж, халуун өвдөгт нь толгойгоо наан уйлав.

	— Чи яав, юу болов... Катерина? Хүүхдүүдээ сэрээчих нь... гэж Петрован сандран хэлэхэд

	— Над шиг тэнэг амьтан хаа байх вэ, Петрован... гэж Катя харанхуйд түүний төмрийн үнэр шингэсэн ширүүн гарыг барьж хацартаа нааж, нулимсаа асгаруулсаар, — Би гэдэг амьтан аль хэдийний шийдэх байсан юм!... Би чамайгаа яаж тарчлаав... Чи минь ямар гартай гэж санана... ёстой алтан гартай шүү дээ! гэв.

	Тэгж хэлээд Катя түүний алгыг үнсэж гарлаа.

	— Байзнаач, Катерина. Чи энэ бүхнийг согтчихоод ярьж байна шүү дээ гэж тэр арай ядан хэлэв.

	— Согтчихоод биш ээ! Маргааш хоёулаа тосгоны зөвлөл дээр очъё... Чи ойлгов уу? Ойлгов уу?

	Ингэж хэлэхийг сонсоод л түүний гар чичгэнэн, тэр л гараараа Катягийнхаа нулимс болсон нүүр, түүнийхээ халуу оргисон хүзүүг илж мөрөөр нь чанга тэврэн

	— Катерина! Катя минь... гэж дуугарахад

	— Тийм ээ, тийм... Хайрт минь! гэж байлаа.

	Петрован өндийн босох гэтэл Катя өрсөн, түүнийг орон дээр нь дарж хэвтүүлээд, дуу нь ч гарахаа больсон тэнхэлгүй хоолойгоор нүүр өөд нь халуу оргиулан шивнэж:

	— Чи минь хэвт, хэвт! Би одоохон. Хаалга хаагаад орхиё... гэлээ.

	 

	• • •

	 

	Ялалтаас хойш бараг долоон жил болж 1952 оны гуравдугаар сар гарсан байлаа.

	Макеева овогтой болоод удаж байгаа Катя Афанасьева урьдын адил хамтралаа удирдаж, мөдхөн шоронгоос суллагдаж ирэх дүү Михаилыгаа хүлээж байв. Өнгөцхөн харахад өнгөрсөн энэ хэдхэн жил Романовкад онцын их өөрчлөлт гарсангүй, яг л хуучных шигээ бяцхан тосгон, гагцхүү гүвээний доохно хуучин үнээний байрны оронд вааран дээвэртэй шинэ байр, дүнз бэлдэж барьсан хоёр том амбаар, хажууханд нь үтрэмийн, дээвэртэй 6арилга нэмэгджээ. Бас Василиха авгайн нөхөр болох монхор хамартай эр фронтоос буцаж ирээд шинэ байшин барьж, нүүхдээ хуучин сууцаа Лидия Пилюгинад бүүр өгсөн бөгөөд тэнд Лидия арван долоон настай, хажуугаар нь өнгөрсөн хэн боловч өөрийн эрхгүй эргэн шохоорхдог өндөр гоолиг, цэх шулуун хөлтэй үзэсгэлэнт охин Сонькагийнхаа хамт сууж байв. Федотья чавганц хорвоогийн тоос хөдөлгөсөөр л, урьдын адил орь ганцаар амьдарч, улам ч уур уцаартай, тэсвэрлэхийн аргагүй болж, Софьяг гүйж ирэхлээр бараг орой болгон шахам тэдний хооронд нэгэн янзын улиг болсон: «Ичихээ больчихсон амьтан, наад дэлэн хөхөө хараач» гэдэг, «Өөрөө л ингээд томорч байгаа юмыг би яах вэ дээ» гэж Софья хариулдаг байжээ. «За, чи сайхан мэдээрэй. Эр улс гэдэг чинь эхлээд чихэн дээр чинь чихэр шиг үг шивнэж байснаа, дараа нь наад хоёр дээрээс чинь л базаад авдаг юм даа» гэж айлгахад «Ийм юм ярихдаа яасан ичдэггүй юм бэ?, эмээ!» гэж «Уухайс даа, намайг сургах нь, энэ муу өөдгүй охин! Эхийгээ өвччихөөд бүүр нэг байж байгааг нь, гахайд гишгүүлэх юм сан...» гэсэн иймэрхүү хэрүүл болдог ажээ.

	Хэдий тийм боловч, ямагт хөгжилтэй, баяр баясгалантай явдаг Сонька охин эмээгээ үргэлж харж хандан, асарч, хувцас хунарыг нь угааж, ус цасанд оруулан, гэр орныг нь цэвэрлэдэг байв.

	Лидия ч өөрөө бас Федотьяд өрөвчхөн сэтгэлээр ханддаг болж, Сонькагаа ажилд дарагдаж чөлөө завгүй болсон үед хадам эхээ асарч, өвлийн хүйтэнд хуучин гэртээ галыг нь түлж, хоол унд бэлтгэж өгдөг байсан боловч ахиад цуг байхаас эрс татгалзжээ.

	— Муу өмхий гичийг, Артемушка маань бүр анхнаасаа л авч суухдаа таньж чадаагүй юм. Хамтралын үмх талханд хууртаад, тэрнийхээ төлөө морь нохой шиг зүтгээд байгаа ёстой мангуу толгой доо, чи» гэж Федотья түүнийг ч бас хорон үгээр идэхэд

	— Өөрийнхөө өмхий санаа, хорон үгэнд одоохон бахардаж, хахаж үхээсэй! гэж Лидия хэдэн удаа тэсгэлгүй хэлжээ.

	— Тэгнэ, тэгнэ. Гэхдээ бурхны авралаар, чиний хойно л орох юм сан гэж Федотья хов хоосон юм шиг хөнгөхөн бяцхан толгойгоо ганхуулан, савчин хэлнэ.

	Хорвоог бүхэлд нь зүхээд зүхээд яаж ч чадахыг больсон Федотья чавганц үхэж далд оролгүй өдий хүрчхээд байхад, сайхан сэтгэлтэй хөөрхий Андрониха эмээ ялалтын дараа дөнгөж ганц жил болоод л талийгаач болов. Андрониха эмээ хэнийг ч зовоож сандраалгүйгээр хорвоогоос халин одохдоо, нэгэн орой унтахаар хэвтэхийн үед өвгөндөө хандаж: «За, Андрон минь, хэрвээ энэ насандаа чамайгаа гомдоож... эсвэл зэвүүг чинь хүргэж явсан бол намайгаа уучилна биз» гэхэд «Хөгшин минь, чи юунд дэмий ярина вэ!» гэж өвгөн нь тэвдэн загнахчаа аядаад «Одоохон үхрийн нүдний ханднаас уугаад унт. Амьдралын бүх ид шидийг агуулсан юм гэнэ лээ» гэхэд «Андронушка минь, хамаг бие маань осгох нь, яасан хүйтэн юм бэ. Намайгаа өршөөж хайрла, хайрт минь...», «Би одоохон бүлээн жин тавиад өгье» гэлцжээ.

	Андрон пийшингийнхээ амыг нээж, хоёр ширмэн тогоотой юм гаргаж ирэхэд нэгэнд нь бүлээн жин тавих халуун ус, нөгөөд нь үхрийн нүдний ханд байв. Тэгээд ханднаасаа аягалж, эмгэнийхээ ор луу очиход хөөрхий тэр нь хэдийнээ талийгаач болчихсон байлаа.

	Андрон өвөө, эхнэрийнхээ хойноос ердөө л аравхан хоног гашуудав. Эмгэнийгээ оршуулчхаад, өөртөө авс хийж, Катяг дуудаад

	— Та нарт маань төвөг удахгүй амар шүү дээ. Булшны нүхийг зориуд их том ухчихсан юм, шороо нь дагтаршаа ч үгүй зөөлнөөрөө байгаа. Шороог нь эвтэйхэн гаргаад, намайг зэрэгцүүлээд тавьчхаарай гэхэд

	— Та чинь хойноос нь очих гэж юун их яарах юм дээ гэж хэдхэн хоногийн өмнө Андрон өөрөө эхнэрийнхээ төлөө санаа зовж хэлсэн шиг Катя уцаарлав.

	— Яаралгүй яах вэ, харин ч зөндөө удчихлаа, долоо хоног өнгөрчхөөд байна гэж өвгөн өөрийнхөөрөө зүтгэж, — Муу эмгэн маань шөнө болгон л дуудаад байх юм, хөөрхий. Харин та нар маань гэрэлт хорвоо дээрээ үлд. Одоо чи ганцаараа биш, Петрован хамт байна, алзахгүй, хөнөөлт дайн ч эцэс боллоо. Катерина минь, чи өглөөгүүр намайг амьд байна уу, үгүй юу эргэж тойрч, эсвэл хүүхэд гүйлгээд харуулчхаж байгаарай. Өнгөрчихсөн хойноо эзгүй байшинд удаан байх тун эвгүй. Унтахдаа би үүдээ сул орхино... гэжээ.

	Энэ бол түүний эцсийн удаа хэлсэн үг байжээ, шөнө нь нүд аньсан бололтой, Катяг өглөөгүүр ороход өвгөний өрвөгөр сахал нь босоод, бие нь хэдийнээ хөшчихсөн байлаа.

	Өвгөнийг өөрийнх нь гуйснаар оршуулахад салах ёслол хийж сүйд болсонгүй, уйлсан хайлсан хүн ч байсангүй. Дайны сүүлчийн ганц сарын хугацаанд хүндээр шархлан хэвтэж, дөнгөж саяхан ээжийгээ гэнэт баярлуулан гэртээ эргэж ирсэн Легостаиха авгайн хүү Иваны хамт Петрован нь хэрхэн шороо хүрздэн хаяхыг Катя Афанасьева хараад, хорвоо гэдэг мөн ч хуурамч юм даа гэсэн гунигт бодол толгойд нь оров. Хүн гэдэг чинь түм бумаараа, эцэс төгсгөлгүй цувран энэ нартад мэндэлчхээд, Андрон өвөө шиг урт ч насална, эсвэл ялалтын баярын цуглаан дөнгөж дуусгаад тавдугаар сарын есний орой нас барсан районы намын хорооны нарийн бичгийн дарга Дорофеев шиг богинохон насална, цөм л өөртөө хэмжиж заяасныг наслаад л өнгөрдөг юм байна гэж бодлоо. Нэг хэсэг нь хорвоогийн жам ёсоор өөрөө үхэж байхад, нөгөө хэсэг нь Степан Тихомилов шиг, Дорофеев шиг бууны сум, шархнаас, бас зарим нь гал усны гашуун зовлон, тэсвэрлэхийн аргагүй тамлал тарчилгаанд үхдэг ажээ. Ямар ч л бай, хүн болгоныг үхэл зайлшгүй дайран өнгөрөх агаад гэрэлт хорвоогийн мөнхийн энэ наран доор, үй түмээрээ анивчин байгаа холын оддын доор хэзээ ч, хэнийг ч өршөөж хайрладаггүй нь ертөнцийн жам билээ. Сайн санаат хүн ч бай, хорон санаат ч бай, ухаантан ч бай, тэнэг ч бай, хүмүүсийг хайрлаж ч яв, аль эсвэл энэ Федотья Пилюгина шиг хүн амьтныг хорсон зүхэж ч бай, цөм л адилхан дуусна. Хэрэв хүн болгонд заяасан амьдралд амрах цэнгэхээс нь илүү хүнд хүчир ажил, баяр хөөрөөс нь илүү зовлон зүдүүр ногддог юм байна гэж бодоод үзвэл энэ хорвоод ер нь хүн болж төрөхийн хэрэг юу байна аа? гэх мэтчилэн боджээ.

	Андроныг оршуулж байхдаа Катя ийм л уйтгарт хүнд бодолд дарагдан зогсож байтал тэр бүхэн нь гэнэт хүчтэй салхинд хийсэн одох шиг замхарч, толгой нь эргэн, дотор нь муухай оргиж, урьд нэгэн удаа өөрийг нь аймшигт бодолд хүргэсэн нөгөө огиудас хүрэхийг мэдрэв. Гэтэл одоо энэ огилтод зүрх нь баяртайгаар булгилан цохилж хамаг бие нь халуу оргиод явчихжээ. Катя, булшны шороог хүрзээрээ янзалж байгаа Петрованыхаа бөгтөрдүү нурууг хараад, районы намын хорооны нарийн бичгийн дарга Дорофеев нас барсныг яагаад ч юм дахин дурсан саналаа, тиймээ, тэр хүн яг тэр үдэш, магад ч үгүй Катяг Петрованыхаа хүдэр чийрэг, хүнд биеийн доор халуу шатан, өчүүхэн ч гэрэл гэгээгүй, аймшигт хүнд амьдралаа үрэгдэж, үлдсэн хэдэн хүүхдээ, бас хаа ч юм алагдаж хоцорсон Степан Тихомиловыгоо цөмийг нь умартаад хэвтэж байсан тэрхэн мөчид ч тэр хүн хорвоогоос халин одсон байж болох юм. Тэгэхэд Катя, нулимсанд норсон нүүрээ түүний халуун цээжинд наан, нурууг нь зогсоо зайгүй илэн таалж урьд өмнө амсаагүй их аз жаргалаа согтох мэт дуу алдан эдлэхдээ эцэс төгсгөлгүй «Петрован... Петрован минь..» гэж байжээ... 

	Одоо ч мөн дөнгөж сонсогдохуйц:

	— Петрован... гэж шивнэв.

	Катягийн шивнэхийг тэр даруй сонсуут өндийж:

	— Яав хөө? гэж хэлээд санаа зовон дөхөж ирээд

	— Бие чинь зүгээр биз? гэв.

	— Зүгээрээ... зүгээр гэж Катя хариулаад нүүрээ буруулав. Хүмүүс нэгийгээ дөнгөж булж дуусаагүй байхад харцанд нь ийм их аз жаргал байхыг одоохон эд нар харчих вий гэж Катя зовлоо. Тэгээд ганцаараа оршуулгын газраас түрүүлж явав.

	Гэртээ эргэж ирээд босго алхангуутаа түүнийхээ цээжинд наалдан, ичингүйрхсэн маягтай:

	— Петрован минь, тэнд зогсож байхад дотор муухай болоод. Тэгсэн шүү гэж шивнэхэд

	— Катя! Катенька минь... гэж санаа нь амарсан мэт хэлээд хүдэр том гараараа Катягийнхаа хацар нүүр, мөрийг нялх хүүхдийг эрхлүүлэх мэт энхрийлэн таалав.

	— Нээрэн гэж үү дээ. Чи эндүүрээгүй биз?..

	Катя толгойгоо гэдийлгээд аз жаргалын нулимс дүүрэн нүдээр харав. Петрован ч түүнийгээ итгэж ядан, баяртайгаар ширтэж байснаа эргэлзээ нь замхарч үгүй болсоор, нүдэнд нь дан ганц баяр жаргал гэрэлтэв.

	— Эргэлт гэж энэ дээ! Ай миний Катенька минь! Хайрт минь... гэж хэлээд турьгүй биеийг нь улам чанга тэвэрлээ.

	Дөчин долоон оны эхээр Катя охин төрүүлж, түүнийгээ өөрийн хамгийн дотнын туслагч, найз Мариягийнхаа нэрээр нэрлэж, тэр тухайгаа тоо бүртгэгчид хэлжээ. Цаадах нь уярч, сэтгэл хөдөлснөөсөө уйлж, зөндөө их хуурайлах даавуу, өөдсөн чинээн эсгий гутлууд бэлэглэжээ. Хоёр жилийн дараагаар Петрован, хүү эхнэр хоёроо эмнэлгээс авчрахдаа тэнгэрт гартал баярлаж, цаадах нь татгалзаагүй хэр нь замын туршид Катягаа ятгаж:

	— Хүүдээ Данила гэж нэр өгье, тэгэх үү? Данила Петрович болог. Ямар гоё вэ, тийм ээ?! Тэгээд хүүгээ дархны ажилд сургана, Катя минь... Ай, Катя минь, бид хоёрын амьдрал ч мөн сайхан болж байна даа! гэв.

	Тийм ээ, одоо хаа хаагүй амьдрал өөдлөн дээшилж, Романовкад ч тэр, бас Катягийн гэр оронд ч хамаг юм сайн сайхан болж байлаа.

	Дөчин таван оны тавдугаар сард Катя, Макеев хоёр гэр бүлээ батлуулж, найман сард:

	— Николай маань тэгэхлээр бүх насаараа эрдэм номгүй хоцрох гэж үү? Алив, Коля минь сургуульд явна аа хө. Березовкийн долоон жилийн сургууль арай ойр, тэнд би чамайг гэртээ суулгах сайн улстай яриад тохирчихно. Хоол ундны чинь юмыг аав, ээж хоёр нь дөхүүлж өгөөд байя гэж Петрован хэлсэн билээ.

	Николай дургүйлсхийж:

	— Би чинь бараг арван нас хүрчхээд нэгдүгээр ангийнхантай... Ёстой доог болно доо гэхэд

	— Хэрэв чи юу ч сурахгүй хоцорвол харин аав, ээж хоёрыг чинь л амьтан элэглэх байх. Жинхэнэ хүүхдэдээ хайртай аав, ээж хоёр байна даа гэцгээх вий. Коля минь, дажгүй ээ, явдаг хэрэг. Ирэх жил Игнатийг ч бас сургуульд явуулна, ханьтай ч болно гэв.

	Николайн аз дутахад том биетэй гэж жигтэйхэн, ангийнхнаасаа бүтэн толгой өндөр байсан болохоор шооч хүүхдүүдээс хэрдээ л их юм сонсоо биз, арай гэж дөрвөн анги дүүргээд, сүүлд нь чадахаа больжээ. Дөчин есөн онд Николай сургуульд явахаас эрс татгалзаж, Петровантай хамт дархны газар ажиллаж байгаад шинэ жилийн баяр өнгөрөөгөөд:

	— Аав аа, би ер нь жолоочийн курст суралцаад үзвэл яасан юм бэ? Тэгэх үү, ээжээ? Иван Легостаев ах заагаад өгсөн, би машин барьж чадна аа гэж хэлжээ.

	Хамтралд хоёр пулуу тэрэгтэй болоод хэдэн жил болж байгаагийн нэгийг нь Иван Легостаев барьдаг байжээ.

	— Өөрөө мэдэг үү дээ. Жолоочийн мэргэжил ч бас сайхан шүү гэж Петрован хэлэв.

	Ийнхүү Николай районы төвд айлд сууж, жолооныхоо курст суралцаад сар гаруй хугацаа өнгөрчээ. Дөчин зургаан онд сургуульд орсон Игнатий хүү Березовка тосгонд, тавдугаар ангид сурдаг болжээ. Фроська охин ч том болж, энэ намар сургуульд орох бэлтгэл хийхэд, Петрован районы төв орж, охиндоо соёлын барааны дэлгүүрээс цүнх, цагаан толгой, өнгө өнгийн харандаа, янз бүрийн дэвтэр авч өгчээ. Тэр нь бүр дөчин дөрвөн онд Фроськаг төрсөн охиноо гэж зарласнаас хойш өнгөрсөн хугацаанд үүнд нь эргэлзэх хүн гарах вий гэсэн шиг, түүнийгээ үргэлж цэвэр нямбай хувцаслаж, төрсөн хүүхдүүдээсээ ч илүү эрхлүүлдэг байв. Үүнд нь Катягийн сэтгэл уяран, нэг биш удаа нөхрөөсөө нуун баярын нулимс унагаж, аз жаргал гэдэг чинь ямар ч л гэсэн хүн болгоныг дайрдаг юм байна даа, өөрт нь ч гэсэн хувь заяа нь чамлалтгүй аз жаргал хайрлаж, Петрованыг нь заяасан бөгөөд тэр нь урьд архины лүү гэгдэж байжээ. Петрованаас охинтойгоо харьцаж байсан харьцаа нь тосгоны хүмүүс, ялангуяа авгайчуулын нүднээ илт байсан болохоор Фроськагийн хорвоод хүн болж төрсөн жинхэнэ үнэнийг улам бүр мартагдуулж байв. Гагцхүү хорон санаандаа цадаж ханадаггүй Федотья л Фроськад ямар нэгэн юмыг ойлгуулах гэж оролдсон бололтой, нэгэн орой охин нь гаднаас уйлсаар орж ирээд, ээж рүүгээ биш, аавынхаа хоёр өвдөгний хооронд нүүрээ наан:

	— Та миний аав... Та миний... жинхэнэ аав, тийм ээ! гэхэд

	— Юу болов? Хэн чамайг гомдоов? гэж Петрован охиноо дээш өргөн асуухдаа, чухам юу болов гэдэг нь түүнд ч, Катяд ч тодорхой байлаа.

	— Нөгөө зэвүүн эмээ... Сая намайг барьж аваад.

	— За, чамайг даа, муу хөгшин шулмыг!

	— Яг үнэн, шулам... Ёстой үлгэрт гардаг шиг шулам. Би айгаад байна аа гэж охин хэлээд бяцхан гараараа нүдээ нухлав.

	— Гэхдээ, айх хэрэггүй ээ, охин минь... Аав нь одоохон очиж ярилцаад тэрийг ганц сайн хашраагаад өгье.

	— Тэгээч ааваа! Та юунаас ч айдаггүй, хамгаас илүү хүчтэй шүү дээ гэж Фроська охин аав маань юуг ч чадна гэж бодож явдаг хүүхдийн итгэмтгий цагаан сэтгэлээр эрсхэн хэлэв.

	— Аав нь заавал хашраана аа, тэрийг. Одоохон тэднийд очъё.

	Дараа нь аавыгаа эргээд ирэхэд, Фроська нь:

	— За, яав, аав аа, хашраасан уу? гэж асуухад

	— Тэгэлгүй яах вэ. Одоо тэр миний охиныг дахиж хэзээ ч оролдохгүй.

	Одоо охин минь хүүхэлдэйгээ унтуулаач, цаадхын чинь бүр нойр нь хүрээд нүд нь анилдаад байна шүү дээ гэв.

	Сэтгэл нь амарч, хөөр баяр болсон охин хүүхэлдэй рүүгээ гүйлээ. Шөнө болсон хойно Катя:

	— Чи түрүүнд юу гээд хэлчихсэн бэ? гэж асуухад

	— яах вэ дээ... Дахиад Фроськад элдэв юм хэлэх гээд үзвэл хохь чинь гэж мэдээрэй, өвсний сэрээгээр газарт сүлбэж орхино шүү. Хорт могой шиг л хэд атиганаад мажийна шүү гэсэн гэж хариулахад

	— Нээрэн үү, Петрован! гэв.

	— Ёстой үхтлээ айсан шүү. За яах вэ, тэгж л бай, би ч яах вэ ядарсан амьтан, харин Пашенька маань эргээд ирнэ ээ гайгүй, гэж л байна лээ. Ач хүүгээрээ бас айлгах санаатай юм байхаа.

	— Нээрэн юмыг яаж мэдэх вэ... тэр нь жинхэнэ алуурчин, дээрэмчин болоод ирвэл яана аа?

	— За, тэрний хугацаа дуусаад, шоронгоос гарч иртэл зай ч байна, лай ч байна. Фроська маань том болоод өөрөө хамаг учрыг ойлгоно. Бид ч гэсэн охиноо өөрснөө хүмүүжүүлж хүн болгоно шүү дээ гэж Петрован эхнэрээ тайвшруулан хэлэв.

	Энэ бүх явдал нэг жилийн өмнө болжээ. Федотья тэр цагаас хойш Фроськад ойртож ч очсонгүй. Хэчнээн шөрмөстэй, шазруун байлаа ч эмгэн өөрийн эрхгүй туйлдан, өрөвчхөн цагаан сэтгэлтэй ач охин Софьягаас бусад хүн болгонд хаягдаад аажим аажмаар муудаж байв. Хэдийгээр ясан хэдрэг болтлоо турж эцсэн ч бас хэдэн жил хамаг амьтны хараал идсэн хий үзэгдэл шиг, энэ орчлонд салганах байсан ч байж болох юм, гэвч хоёр сүрхий үйл явдал түүнийг хадан гэртээ очихыг нь түргэсгэжээ.

	Тэр сүрхий үйл явдлууд нь тавин гурван оны хавар, ойр ойрхон болсон бөгөөд одоогоор тавин хоёр оны гуравдугаар сарын эхний хагас байгаа тул Макеева болоод удаж байгаа Катя Афанасьева өөрийнхөө дүүг шоронгоос суллагдан ирэхийг хүлээж байлаа, гэтэл Романовкад газрын хаанаас гараад ирснийг бүү мэд, Степан Тихомилов эргээд ирэх нь тэр.

	 

	* * *

	 

	...Степан, яг эмэгтэйчүүдийн баярын өдөр, Мартын найманд иржээ. Үдийн цайны үеэр Катя бүх авгайчуул, хүүхнүүдээ контортоо цуглуулж, өөрөөс нь гадна одоо тоо бүртгэгч Мария, жолооч Иван Легостаев, Василий Васильев, бас Лидия Пилюгина нар ордог хамтралын захиргааны өмнөөс баяр хүргэж товчхон үг хэлээд өндөр идэвх зүтгэлтэй ажилласан явдалд талархал дэвшүүлэв.

	— Тэгэхлээр хамтралын захиргаа онцгой идэвхтэй ажилласан эмэгтэйчүүддээ баярыг нь тохиолдуулан шагнаж, бяцхан бэлэг гардуулахаар шийдсэн юм. Одоо Василий Васильевич Васильев гуай уул шагналыг гардуулна гэж Катя үгээ төгсгөв.

	Сүүлийн хэдэн жил Катягийн орлогчоор ажиллаж байгаа уран цэцэн биш ч урт үг хэлэх дуртай Василихагийн нөхөр Васильев гуай ёстой л өөрийн дураар, жаргалаа эдлэн, шагнагдагч болгонд таарч тохирсон халуун дотно үг хэлэхэд хүмүүс алга нижигнүүлэн баяр хүргэнэ. Софья Пилюгинаг плать хийх өнгийн крепдешин даавуугаар шагнажээ.

	— Бид ингэж шийдэхдээ манай хамтралын захиргааны гишүүн ээжийнх нь саналыг огтхон ч асуугаагүй юм шүү. Харин та бүгдийг татгалзахгүй бол уу гэж бид бодсон юм. Софьяг царай зүсээрээ ч, ажил үйлээрээ ч арван хуруу тэгш бүсгүй гэдгийг та нар цөм мэдэж байгаа. Түүний малладаг тугал бүгд тарга хүч сайтай, ганц ч төлийн гарздалгүй ажилласан нь онцгой чухал бөгөөд учир нь Софья тэднийг нялх хүүхэд шиг анхаарч арчилдаг юм гэлээ.

	Ичсэнээсээ нүүр нь час улайсан Софья шагналаа гардаж авуут контороос ухасхийн гүйж гарав.

	Түдэлгүй зарим айлын байшингаас дуулах хуурдах сонстож, баяр эхэлснийг мэдэгдэв. Айл болгон л Катяг гэртээ урьсан боловч цөмд нь:

	— Мишенька маань, хэзээ хэзээгүй ирэх болчхоод хүлээж ядаж байна, бүр хоёр сарын хорин есөнд хугацаа нь дуусчихсан шүү дээ. Тэгтэл дүүгээ хүрээд ирэхэд би согтчихсон байх муухай, болохгүй ээ, болохгүй авгайчуул минь! гэсэн хариу өгч татгалзжээ.

	Гэтэл түүний нь оронд огт өөр хүн иржээ...

	Тулуур мод барьсан Степан Тихомилов бүрий болж хөл татарсан хойно царцаж хатуурсан чарганы мөр дагасаар гүвээ уруудав. Түүнийг тосгон дундуур өнгөрч өөрийнхөө байшинд дөхөж ирэхэд хэн ч таньсангүй.

	Макеевынхан халуун бүлээрээ Петрован өөрөө, Катя, Фрося, таван нас хүрсэн Марийка, гурван настай Данилка гээд цөмөөрөө гал тогооныхоо өрөөнд оройн хоолоо зооглож байсан яг тэр үед Степан хаалга татан орж ирээд, хоосон шахам үүргэвчээ мөрнөөсөө мултлан, тулуур модоо буланд түшүүлж, богинодсон муу хөвөнтэй хүрмийнхээ товчийг мултлаад, буурал орж яваа шанааныхаа ширүүн сахлыг алгаараа үрснээ:

	— Цонхнууд нь сайхан гэрэлтэй байхыг хараад манай байшинд айл сууж байгаа юм байна гэж бодлоо. Амар байцгаана уу гэв.

	Катя, Данилкагаа өвөр дээрээ суулгачихсан хооллож байжээ.

	Степаныг дөнгөж орж ирээд, үүргэвчээ мөрнөөсөө мулталж байхад Катя барьж байсан халбагаа ширээн дээр алджээ. Тэгээд түүний дууг сонсоод Катягийн царай цас шиг цагаан болж, өөрийн эрхгүй өндийв. Хүүгээ өвөр дээрээсээ золтой л унагааж орхисонгүй, Петрован амжин шүүрч авав.

	— Степан уу? гэж хашхираад, Катя ширээгээ онхолдуулчих шахам ухасхийж, Тихомилов руу ч юм уу, эсвэл гал зуухныхаа голд зүгээр очих гэсэн ч юм уу хэд алхлан, хаашаа л бол хаашаа хатуу хана мөргөсөн юм шиг нааш цааш дэмий самгардан гүйснээ дахин дуу алдаад өрөөний голд ухаан алдан уналаа.

	...Ухаан ороод орон дээрээ хөдлөх ч үгүй нэлээд хэвтэв. Тэр нь Степаныг орой ирсэн, одоо бүр шөнө дунд өнгөрчихсөн гэдгийг ойлгож бас хажууд нь Петрован хэвтээд, тааз ширтэн сэрүүн хэвтэж байна гэдгийг мэдлээ. Катя, нөхрийнхөө амьсгаагаар нойрсож байна уу эсвэл ямар нэгэн юм бодоод зүгээр хэвтэж байна уу гэдгийг андахгүй мэддэг болжээ.

	— За яав, гайгүй болов уу? гэж Катяг ухаан орсныг мэдсэн Петрован асуугаад, — Би чамайгаа амьсгалж байгаа болохоор чинь, бурхан өршөөг, амьд байгаа юм байна гэж бодоод л чих тавьж байлаа гэв.

	— Одоо яадаг билээ... Петрован?! Одоо юу болох бол? гэж Катя сөөнгөтсөн хоолойгоор асуув.

	Тэгж асуугаад амьсгаагаа хураан, нөхрийнхөө хариу хэлэхийг сэтгэл түгшин хүлээв. Гэтэл Петрован түүний асуусныг сонсоогүй юм шиг юу ч хэлэхгүй хэвтсээр байв.

	Тэгснээ сая нэг ам нээж:

	— Эргэлт болжээ. Би тэрүүнд Катя яаж л шийднэ, тэрүүгээр болно гэж хэлсэн гэхэд

	
— Үгүй! Үгүй ээ! гэж хашхираад, цахилгаан гүйдэлд цохиулсан мэт салганан, түүнийхээ мөрнөөс татаж өөр лүүгээ харуулав.

	Нөгөө гараа доогуур нь шургуулан хоёр гараа ард нь салаавчилж холбоод нөхрийнхөө цээжинд нүүрээ наан енгэнэн уйлж гарчээ.

	— Чи минь яаж байна? Катя минь, яах нь вэ дээ. Уйлаад хэрэггүй гэж Петрован тайтгаруулж ядан аргадав.

	— Хаанаас... хаанаас гараад ирдэг байна аа?!

	— Германчуудад олзлогдсон юм байхаа. Дараа нь яах вэ, манай шоронд хоригдсон юм гэнэ. Хүн болгоныг өршөөгөөгүй юм байх... 

	— Яахлаараа... энэ чинь ийм болдог байна аа? Яасан юм болоо?!

	— Би нэг их юм асууж лавласан ч үгүй... Нэг л хачин болчхож. Цэнэж цэнэж байгаад л ганц хоёр үг хэлэх юм.

	— Хүүхдүүдийнхээ талаар юу гэж байна... Асуухгүй байна уу?

	— Асуулгүй яах вэ... Игнатий чинь эрүүл саруул, одоо Березовкад сургуульд сурч байгаа. Бусдынх нь талаар олон түмнээс асуу гэж би хэлсэн. Тэд тодорхой сайн хэлж өгөх байх. Харин Катеринагийн хөлд мөргөх хэрэгтэй... гэж би хэлсэн,

	— Хөлд гэнэ ээ... Яах нь вэ дээ, тэгж хэлээд?

	— Мэдэж аваг л дээ.

	— Одоо тэр хаа байна? Манайд хонож байгаа юм уу? гэхэд Петрован:

	— Манайд биш ээ. Тоо бүртгэгч Марунька гэр лүүгээ аваад явсан гэв..

	— Маренька юу? 

	— Тийм ээ. Чамтай уулзах ажлаар орж ирээд. Степаныг харангуут мэл гайхаж, цэл хөхөрч орхино билээ. Дараа нь тэгээд дагуулаад явсан. Явъя, одоохондоо манайд очоод хоночих, цаашдаа тодорхой болно биз гэнэ лээ. Үүргэвч тулуур хоёр нь энд үлдсэн...

	 

	* * *

	 

	Маргааш өдөр нь тэнгэр цэв цэлмэг наран гийсэн өглөө болоход гагцхүү Катягийн сэтгэл будан буусан мэт хямран, зүрхэнд нь шуурга шуурч байв. Хэдийгээр ням гарагийн амралтын өдөр байсан ч Петрован хар үүрээр босож ажил дээрээ очоод алх дөшөө хангинуулжээ. Хүүхдүүд нь дуг нойрондоо амттайхан зүүд үзэн унтаж байхад Катя галаа ноцоон унд цайгаа бэлдээд, шалан дээр буланд хэвтэж байгаа Степаны нөгөө үүргэвч рүү үе үе хяламхийн харна. Тэр үүргэвч хаа хамаагүй газар хөглөрөн хэвтэж байгааг ойлгож байсан бөгөөд хамаг юм хум нь эмх замбараагүй хөглөрөхийг үзэж чаддаггүй Петрован нь цайгаа уухаар ирэхдээ тэр үүргэвчийг өөд нь авахгүй яагаа вэ гэх байхдаа гэж бодовч, очоод дээш нь авч тавина гэхээс нэг л айдас нь хүрэх шиг санагдана.

	Катя эргэлзэж эргэлзэж, тулуур байсан буланд сандал дөхүүлж, дээр нь үүргэвчийг авч тавилаа. Хоосон шахам үүргэвчийг сандал дээр авч тавихад дотор нь жижиг цагаан төмпөн, халбага бол уу гэмээр юм харшилдан хангинав. Тэр дуун тэртэй тэргүй шаналж, сэдэрсэн зүрхийг нь зүсэх шиг болоход Катягийн хөл өөрийн эрхгүй өвдгөөрөө нугаран, хаалганы дэргэд сууж, хүндээр мэгшин уйлав.

	Үс гэдэг нь сэгсийж, их унтсандаа нүд нь бөлцийсөн том охин Фроська нь гал тогооны өрөөнд орж ирснээ пальто авч нөмрөөд гадагшаа яаран гарав. Хэсэг болсноо эргэж орж ирээд, пальтогоо хадаасанд өлгөж, гар нүүрээ угаахаар тосгуур луу очив.

	— Ээж ээ, гадаа ямар гоё нар гарч байна аа! гэж хэлээд ягаахан хацраа арчсаар ээж рүүгээ очоод, — Та нөгөө нэг ахаас болоод л уйлаад сууж байгаа юм уу? гэв.

	Катя охиноо тэвэрч духан дээр нь үнсээд:

	— Тийм ээ, Фросенька минь гэлээ.

	Охин ямар нэгэн юмны тухай эргэцүүлэн бодсоноо:

	Тэр чинь тэгээд манайд хамаатай хүн үү, хамаагүй хүн үү? гэж асуув,

	Катя охиныхоо ийм юм асуусанд тэвдэж, юу хариулахаа ч мэдэхгүй барьц алдав.

	— Тэр хүн чинь... Миний охины өвөө аав дайнд яваад алагдчихсан юм байхгүй юу. Өвөө аавд чинь энэ хүн яг төрсөн хүү шиг нь л байсан юм... гэвэл Фрося охин,

	— Аа-аа. Тэгэхдээ л ойлгохгүй юм гэв. 

	Катя охиноо дахин тэвэрснээ

	— Энхрий охин минь дээ! Ээж нь ч гэсэн цөмийг нь ойлгохгүй байна шүү дээ гэлээ.

	Хачин юм шүү, учир мэдэхгүй нялх амьтантай ойлгогдохын аргагүй юм ярьчхаад Катягийн дотор бага ч гэсэн онгойж, нулимсаа арчаад, гэр орныхоо ажилд оров. Петрованыг хүрээд ирэхэд Катя хэзээний биеэ барьж, тайвширсан байлаа. Түүнийг ийм байна гэж санаагүй Макеев гайхширан харсан боловч, юм хэлсэнгүй.

	Тэр аяганаасаа нүд салгалгүй, дув дуугүй сууж цайгаа уув.

	— Бүтэн сайн өдөр амарч болмоор юм даа гэж Катя эхэлж дуугарахад,

	— Яах вэ, хөө... Тариалах цаг хаяанд ирчхээд байна гэв.

	Марийка, Данила хоёр ч сэрж, хаалганы цаана ноцолдож шуугилдахад, цайгаа ууж яг дууссан Петрован хүүхдүүдийнхээ өрөөнд орлоо. Тэндээс түүний хөгжилтэй дуу сонстож: 

	— Пээ манай сайн эр хамаг хөнжил дэвсгэрээ нуур болгочхож! Үгүй чи чинь яаж байгаа нь энэ вэ, бараг том хар хүн болчхоод? Алив, Катя бидэнд хуурай өмд авчраач гэв.

	Хүүгээ хувцаслаж байгаад Катя гэнэт:

	— Өчигдөр Марунька... манайд ирэхдээ эрүүл байсан уу? гэж асуухад

	— Зүгээр л байх шиг байсан. Ялимгүй л үнэртүүлсэн байна лээ гэв.

	Дараа нь Петрован ахиад таг болж хаалганы дэргэдэх зоорины нүхний таг дээр суугаад, сандал дээрх үүргэвчийг ширтэн тамхилав. Гэр орны хамаг ажлыг хийж сурсан Фрося бараг бүтэн өдрөөр гэр орноо харж, янзалдаг болчхоод Данилыг хооллож байв. Марийка өөрөө аяганаас халбагадаж, Катя сав суулгаа угаав.

	— Марунькагийнх шөнөжин гэрэлтэй хоноод, өглөө нар гарахад унтраасан. Тэгээд л яндангаар нь утаа тарна билээ гэж Василиха авгай надад ярьсан.

	— Одоо байшинг нь суллаж өгөхгүй бол болохгүй дээ. Бид чинь айлын сууцанд байгаа улс шүү дээ гэж Катя хэлэв.

	— Байшин яах вэ гэж Петрован хэлээд босож хадааснаас өлгөөтэй хүрмээ авч өмсөөд, — Хавар тийшээ өөрийн гэсэн байшин... хэрвээ чи шийдвэл барьж эхэлье гэлээ.

	Мөрөн дээр алчуур тохсон Катя нөхөр лүүгээ налан мөрий нь түшээд:

	— Петрован минь! Би урьд шөнө чамд хэлээ биз дээ... Юуг нь шийдэх юм?! Хагарсан шаазанг эргүүлж эвлүүлдэггүй гэдэг. Тэгээд ч бидний хооронд юу байсан юм бэ? Чи бүгдийг нь мэдэж байгаа хойно... Юу ч байгаагүй шүү дээ.

	— За тэр яах вэ, Катя... Тэр яах вэ гэж хэлээд гадагш гарав.

	Петрованыг ажил руугаа гарахыг отож байсан юм шиг дөнгөж гарсных нь дараахан үс нь сэгсийж, энгэр заамаа ч товчлоогүй яаруу сандруу хантаазаа өмссөн Мария хаалга татан гүйхээрээ орж ирлээ.

	— Катерина минь! Ямар айхтар шөнийг өнгөрөөв өө, би! Чи бүр ч зовсон байлгүй... Үгүй бас, ийм юм гэж байдаг аа! Яаж эргэхлээрээ юм ингэж... гээд тоо бүртгэгч уйлав.

	— Марунька чи битгий уйлаач дээ. Би яах вэ, уйлж болох юм, чи юунд нь уйлаа вэ?

	— Өрөвдөөд байх юм.

	— Хэнийг тэр вэ?

	— Хэнийг байх вэ? Чамайг, Петрованыг, Степаныг? гэж Мария ууртай хашхирав.

	— Юундаа хашхираав? Алив хүүхдүүд ээ, өрөөндөө орж тогло... Фрося, чи дүү нараа аваад ор...

	Катя хүүхдүүдээ гал зуухныхаа өрөөнөөс гаргаад, Мария дээр эргэж ирэв.

	— Маруня, надад үзээгүй юм алга, цөмийг нь гүйцээлээ, юуг нь өрөвдөх вэ... Ёстой нүцгэн гараараа улайдсан төмөр бариад авсан ч мэдрэхээ больсон толгой гэж Катя хэлэв.

	— Тэр ч тиймээ тийм гэж Мария толгой дохив. Тэгээд нулимсаа арчаад, хантаазаа тайлж, ширээ рүү очоод —Алив, чи нэг цай хийгээд өгөөч? гэв.

	Катя цай аягалж өгөхөд, Мария хэд оочлов.

	Бидний баяр ийм л болох шив дээ... Степан сая л унтахаар хэвтлээ. 

	— Чи ярь л даа. Тэр хаанаас ирээ вэ? Петрован хэлэх нь... юунаас гарч ирсэн ч юм шиг.

	— Тийм ээ, шоронгоос суллагдсан гэнэ. Бүх л юманд гомдож орхисныг нь бодоход ч аймаар юм.

	— Аа, тийм бий... гэж Катя хэрхэхээ мэдэхгүй зүгээр дуу алдав.

	— Яалаа гэж намайг ингэж байгаа юм бэ? Тэр тулалдаанд би таван танк устгаад, дараа нь юу болсныг мэдээгүй... гэнэ. Катерина минь, би түүнийг гэртээ аваачаад ширээ засаж, нэг шил юм гаргаж тавьсан. Степан тэрнээс уугаад тэгээд л нааш цааш холхиж, гомдон гомдон ярьж гарсан. Хамаг нөхөд нь алагдчихаад, их бууныхаа дэргэд гав ганцаараа үлдэж тэр хэдэн танктай яаж үзэлцсэнээ, тэгээд германчуудад олзлогдсоноо ярьсан. Дараа нь манайхан чөлөөлж, хэлсэн үгэнд нь итгэсэнгүй гэнэ.

	Катя дуугүй сонссоор, нүдэнд нь уй гашуу дүүрч, хоёр гараа элгэндээ зөрүүлэн зогсоно.

	— Бид хоёр үүр цайтал ингээд л ширээний ард сууж, ярьсаар хонолоо. Степан халчхаад уйлж цөмийг нь үзэн ядаж байна! гээд л хашхираад байлаа. Хажуугаас нь юм ч хэлэхийн арга байсангүй. Дараа нь: хүүхдүүд маань яаж үхсэнийг яриач, Донька, Захар хоёрыг маань Катя яагаад харж чадсангүй вэ? гэсэн.

	— Катя... яагаад харж чадсангүй вэ? гэж яг хэлсэн гэж үү? хэмээн Катя асуув.

	— Тэгсэн гэж Мария дохиод —Тэгэнгүүт л миний уур шатаад явчихсан, тэгээд чи ч тэнэг амьтан юм аа, ёстой усан тэнэг хүн юм. Чамайг зовж зүдэрч явахад бид энд жаргаж байсан юм уу? гэж хэлээд түүнд бүх юмыг... цөмийг нь үнэнээр нь ярьж өгсөн гэвэл

	— Бүр цөмийг нь үү?! гэж Катя сулхан дуугаар лавлан асуув.

	— Чамд амьтан хүнээс ичих юм юу байсан юм бэ? Эсвэл Фроськаг яаж төрүүлсэн чинь ичмээр юм уу? Яадаг юм, энэ Степан бүгдийг нь мэдэж аваг гэж би бодсон. Харин тэр... тэр...

	— Яасан гэж?!

	Мария зөөгөрсөн цайнаас балгаад

	— Тэр дахиад л уйлсан гэв.

	— Уйлсан гэнээ!

	— Тийм ээ. Тэгэхдээ аяархан. Алгаараа нүүрээ таглаад зөндөө их уйлсан.

	Катя тэссэнгүй уйлж, цонх руу эргээд хормогчныхоо үзүүрээр нулимсаа арчив.

	— Сэтгэл зүрхэнд нь урьдын юмнаас бага ч гэсэн үлдсэн болоод л уярсан байж таарна. Удаан суусаан. Дараа нь архи байвал нэг хийгээдхээч гээд, тэрийгээ уучхаад: «Катькагийн хөлд нь сөгдөхийн учир энд байжээ...» гэж хэлсэн.

	— Болиоч! Хэрэггүй... гэж Катя эргэж ч харалгүйгээр бараг гинших мэт хэлэв.

	— Өөр ч яриад байх юм алга даа. Дахиад нэг хэсэг дуугүй сууж байгаад, нэг газар ор засаад өгөөч гэж гуйсан. Би тэгэхлээр нь нэг газар юү байх вэ, миний ор байна гэсэн. Тэгээд л түүнийг унтуулчхаад танайд ирлээ. Одоо харин тэрийг би яадаг юм бил ээ?

	— Би мэдэхгүй. Марунь минь. Тэр өөрөө л яахыгаа шийднэ биз. Эндээ байх юм уу, эсвэл хаашаа ч юм явах нь уу... Байз чи амьтан хүний хэл амнаас айгаагүй биз?

	— Над шиг залуухан бэлэвсэн хүүхэн юунаасаа айдаг юм? Үүнд чинь харин чиг бахархах хэрэгтэй гэж Мария инээмсэглэхчээ аядан хэлэв. 

	— Бүү ай. Одоохондоо чи түүнийг халамжилж бай, за юу? Одоо ийш тийш явах нь амаргүй байгаа байх. Игнат нь ч түүнд бас дасаж өгөх ч юм уу, бүү мэд? Степаныг фронтод явахад дөнгөж гурван настай байсан юм чинь, аавыгаа бараг мартаа байлгүй дээ.

	Мария хөрж хоцорсон цайгаа залгилчхаад гарахаар босов.

	— За, би ч явъя даа, пийшингээ галлачихсан байгаа гээд Мария үүд рүү чиглэснээ, үүргэвчийг хараад, — Энэ чинь Степаных уу? Гуйлга гуйдаг улс л ийм ууттай явдаг сан гэв.

	— Тийм. 

	— Тэгвэл би аваачиж өгье.

	Мария үүргэвчийг авснаа, Катягийн царайг ажиглаад нэг л юм асуух гээд байгаа юм уу гэж бодон хүлээзнэв. Тэгтэл цаадах нь ч

	— Тэгээд... дайны дараа яагаад бичээгүй юм бол оо? Ядаж ганц захиа... Петрован бид хоёрыг хүүхэд шуухадтай болохоос өмнө бичсэн сэн бол... гэж асуухад

	— Би асуусаан, Катя. Тэгсэн шоронгоос бичих арга байгаагүй гэнэ лээ.

	— За яв даа. Тэгэхдээ Маруня минь, би чамаас ганц юм гуйя... Чи түүний тэр үзэн яддаг болсныг... ганц ч хүнд битгий хэлээрэй. Сэтгэл зүрхэнд нь урьдын юмнаас жаахан ч гэсэн үлдэж гэж чи өөрөө хэлээ биз дээ... Тэгэхлээр аяндаа гайгүй болох байлгүй.

	— Би үүнийг ойлгож байна аа, Катериша гэж Мария хэлэв.

	 

	 

	Тэр өдөр Катя бүтэн өдөржингөө гэрээс гарсангүй, цонхны доороос өөрийг нь аюулд учруулах ямар нэгэн аймшигт юм гараад ирчих гээд байгаа юм шиг сэтгэл түгшиж айсан янзтай байн байн цонх руу өлөлзөх ажээ. Гэвч эл хуль гудамжинд байшингууд ердийн байдгаараа л цувран, бас толгодыг хучсан цас гялтганан байлаа.

	Нар дээш хөөрөн ээхэд Фрося, Марийка хоёрт бяцхан Данилийгаа авч гараад чаргаар жаахан тоглуул гэж хэлээд, Данилийг хувцаслаж, хүүхдүүдээ гаргачхаад, хоосон ширээний ард удтал суув. Толгойд нь үзэж туулсан амьдрал нь энд тэндээсээ өөрийн эрхгүй ээлжлэн бодогдоно. Степан Тихомилов, Ксения хоёрын хурим... бас Василиха эгч, хөгшин шулам Федотья хоёрыг хардаж байсан Ксениягийн үхэл, тэрхүү нимгэлж болшгүй Степаны уй гашууг Катя өөрийн юм шиг хуваалцаж байсан... Дараа нь өөрийг нь тойрсон хүүхдүүд, зөндөө хүүхдүүд, өөрийн болоод Степан Тихомиловын Мишуха, Николай, Захар, Донька, Зойка, Игнатий гээд чухам хэн нь Афанасьевын, хэн нь Тихомиловынх гэдгийг нь ялгахын аргагүй болсон хүүхдүүд, Катя цөмийг нь л арчилж, хооллож, угааж цэвэрлэж, зүтгэсээр байгаад энэ олон халтайсан өлөн жаалуудыг өдөр өдрөөр, сар сараар өсгөж өндийлгөсөн билээ... Бас Степаныг Ксениядаа гармони хөгжмөөр тоглож өгч байсан шигээ, өөрт нь тоглож өгөхийг гэнэт хүсэн мөрөөдөж гуйхад Степан татгалзаад тоглож өгөөгүй явдал, бүр тоглохын оронд юу гэлээ, хэрвээ Ксения маань мартагдаж чаддаг сан бол чамтай суучихмаар л байна гэсэн байхаа. Тийм ээ, тэр яг тэгж хэлсэн, харин Катя яалаа? Тэгж хэлснийх нь дараа сэтгэл санаа нь ямаршуу болж, юу хийснийгээ эргэж санах гэж Катя духаа үрчийлгэн бодохыг оролдов. Гэвч чадсангүй, цаг хугацаа, завгүй их ажил нь олон ч юмыг мартагнуулжээ. Өөрийнх нь үзэж туулсан тэр бүх хэтэрхий хүнд зовлонг хадгалж хурааж байсан бол амьдрах ч аргагүй байсан байж болох юм, тэгэхлээр мартагдана гэдэг бас л сайн хэрэг байжээ гэж Катя бодлоо. Харин Степаныг фронт руу гаргаж өгснийгөө тодхон санаж байв. Цэрэгт мордогсдыг үдэж гаргахад дөнгөж бүтэн хагас өдөр гаргаж өгсөн бөгөөд Степан хэдэн хүүхдээ хүүхэд асрах газарт өгнө гэж зүтгэхэд нь Катя: «Юуны чинь асрах газар вэ? Солиороо юу? Намайг үхсэн гэж бодоогүй биз. Аль эсвэл хийж сураагүй ажил уу...» гэж хашхирсан билээ.

	Катя үүнийг санаад нулимс нь сувд мэт бөмбөрөн унахыг мэдэв. Хэрэв тэднийг хүүхэд асрах газарт аваачаад өгчихсөн бол өдийд Степаны Донька, Захар хоёр нь амьд байх байжээ, тэгэхлээр би тэднийг харж хандаж чадсангүй, тэдний үхэлд би өөрөө буруутай байх нь! Даанч, ийм юм болно гэж, эцэг нь дайнд мордоход гав ганцаархнаа зургаан хүүхэдтэй хоцрох юм, бас фронтоос эргэж ирсэн Артемий Пилюгин эхийнхээ хамт өс хонзонгоо тэгж айхавтар авах юм гэдгийг хэн мэдэх вэ дээ...

	Жаал уйлж авч, дотор нь онгойх шиг болоод, Степаны хүүхдүүд үхэхэд тэр өөрийгөө буруугүй гэж бодлоо. Би аль болохоор сайн сайхан байлгах л гэж хүссэн шүү дээ. Галт тэрэгний буудал дээр түүний чихэнд: «Эдэндээ сэтгэл бүү зов... Эд нар аль хэдийнээс надад дассан шүү... Намайг ээжээ гэж дуудаж байсныг сонсоо биз дээ...» гэж байн байн хэлж байхад, харин Степан согтуу хүн шиг «Их баярлалаа, Катя... Гялайлаа... Катя минь, би чамд ганц л юм хэлье. Ксенияг талийгаач болсноос хойш би бас нэгэн урт амьдралыг туулах шиг боллоо. Чухам яаж гэдгийг нь бүү мэд, чи миний сэтгэлд тэр аяар нь эргэлт хийчихлээ. Ер нь тэгээд дайнаас буцаж ирээд, хэрвээ чи минь зөвшөөрөх юм бол...» гэж хэлсэн. Түүнийг гүйцэд хэлүүлэлгүй тасалсны учир нь Катяд юу гэж хэлэх гэж байсан нь тэртэй тэргүй ойлгомжтой байжээ. Галт тэрэгний вагонууд мурилзан одоход хаалганы хөндлөвч хашлага дээр элгээрээ тэгнэсэн Степан: «Би чамд бүгдийг нь бичнэ ээ, заавал бичнэ...» гэж хашхиран гараараа даллаж байв.

	Тэр нь удсан ч үгүй Степаныхаа замаасаа бичсэн захиаг авчээ. 

	Катя босож, пийшингийн хананаас өрөөний нөгөө булан хүртэл хийсэн тавиур луу очив. Тэр тавиур дээр тогоо, шанага, гулууз, шүүр шанага, модон халбага зэрэг гал тогооны хэрэгсэл, бас өглөө идэхээр үлдээсэн хоол ундны зүйлийг хүүхдүүдээсээ, муураас холхон нууж тавьдаг байжээ. Тавиурынхаа урдуур эрээн даавуун хөшиг татсан байв. Катя хөшгийг сөхөн, бүр дайны өмнө авсан цайны төмөр хайрцгийг авч, дотор нь хадгалсан Степаны захианууд дундаас нөгөөх эхнийх нь, замаасаа бичдэг захиаг гаргаж ирлээ. Катя тэр захиаг үргэлж биедээ авч явж байснаас дугтуй нь үнгэгдэж дууссан байв. «...Катя минь, Катя минь, чи нэг л юманд итгэ, юу гэвэл би чамдаа хязгааргүй хайртай болчхож» чиний сэтгэл зүрх хэчнээн ер бусын гайхамшигтай сайхан билээ гэдэг чинь одоо надад улам ч тодорхой боллоо. Би та нарыгаа орхиод явахдаа, чи минь миний хэдэн хүүхэдтэй ямар их зовохыг чинь төсөөлөн ойлгосон юм. Гэвч би чинийхээ ачийг ачаар хариулж, эргэж ирээд, хэрвээ чи надтай суухыг зөвшөөрдөг л юм бол би чинийхээ дээрээс ялаа ч суулгахгүй насан туршдаа хайрлана гэдгийг мэдэж аваарай...» гэж бичсэнийг уншив.

	Дараа дараачийнх нь захианууд мөн л иймэрхүү утгатай ирдэг байснаа зогсжээ. Нэг сар захиа ирсэнгүй, хоёр сар ирсэнгүй, Катя хүлээсээр л, хоёр нүдээ бүлтийтэл харсаар л, тэгтэл амиа алдсан тухай мэдэгдэл өгч. Катя ч булшны нүх рүү унах шиг үтэр ойчжээ...

	Катя захиаг хоёр гартаа бариад удаан ширтсэн боловч, цааш уншиж чадсангүй, хамаг үг үсгүүд нь нийлж, үргэлжилсэн хар зураас болон харагдав. Намайг үхлийн хар нүхнээс мөлхөж мацаж гарахад нь сайн санаат хүмүүс, Андрон өвөө, түүний эмгэн, Марунька, Дорофеев. Петрован гээд цөм тусалсан юм шүү гэж бодлоо. Он жил харвасан мэт өнгөрч, амьдрал улам дэвжин өөдлөх тутам өнгөрсөн хуучин амьдрал нь хаашаа ч юм, улам гүн нүхэнд цөмрөн орох мэт мартагдсан байтал, гэнэт өчигдөрхөн тэрхүү харанхуй нүхнээс Степан Тихомилов гараад ирэх шиг болжээ. Юу гээч нь энэ вэ, ийм юм гэж бас байдаг аа?!

	Үүднийх нь саравчны түгжээ торхийхийг Катя сонссонгүй, зүгээр дуугарав уу даа гэж боджээ. Гэтэл гал тогооны өрөөний хаалга чахран нээгдэхэд дурсамж бодлоосоо салж, үнэн бодит амьдралдаа эргэж орон, сандрахдаа захиагаа хулдаасан доогуур хийгээд хамаг биеэ хөвчлөн, өглөөнөөс хойш цонхоор ширтэж эрээд байсан нөгөөх аюулынхаа урдаас үзэлцэх гэж байгаа юм шиг бослоо. Гэтэл гаднаас Лидия Пилюгина орж ирэхийг хараад Катя мэл гайхав.

	— Катерина, юу болоод байна даа, энэ чинь... Степан Тихомиловын тухай тосгоноор нэг шуугиад байна, үнэн үү? гэж Лидия тэвдчин, сэтгэл нь зовсон янзтай асуув.

	— Тийм ээ, яг үнэн.

	— Ээ, эцэг минь! Яасан айхтар юм бэ?! гэж Лидия дуу алдаад, саявтархан Петрован сууж байсан зоорины нүхний таг дээр лагхийн суув.

	— Чи ингэтлээ айж зовохын хэрэг юу байсан юм бэ? Степаны хүү Захарыг танай Пашка шатааж алсан болохоос биш, ямар чи алчихсан биш. Тэгээд ч тэр зохих шийтгэлээ авсан...

	— Гэлээ ч гэсэн би яаж тэрний нүүрийг харах юм бэ? гэж Лидия хэлэв.

	Захар, Зойка хоёр сүйд болсон галаас хойш, тэртэй тэргүй зовлонт амьдралдаа нухлагдан дарагдсан Лидия өөрөө тэр галд түлэгдсэн юм шиг харлаж, хэлгүй юм шиг таг болжээ. Гагцхүү сэргийлэхийнхэн Пашкаг нь аваад явахад Лидия олон хүний дундуур зүтгэсээр хүүгийнхээ дэргэд очоод түмний нүүрэн дээр:

	— Муу яргачин чи өөрөө тэнд очоод ийм аймшигт үхлээр үхээсэй билээ! Чамд би эх хүний хувьд эцсийн удаа ийм л үг хэлье гэжээ. Гэтэл

	— Чи чинь төрсөн хүүдээ юу гэгч юм хэлж байгаа... тэлээгүй хар банзал вэ?! Хараач, Пашенька минь, наад ээж шүү юм чинь ямар байна даа! Ёстой хэл нь тасарч унаасай билээ! гэж Федотья чарлажээ.

	Үнэхээр ч Лидия хэлгүй болчихсон юм шиг болжээ. Ялалтын баяраас хойш ч удаан хугацаагаар амандаа ус балгасан мэт явж, хүмүүсээс зайлсхийн гав ганцаараа олон ч жил хамтралын мал хариулжээ. Хэл ам мэдэхгүй малтай харьцаж байх нь түүнд амар жимэр байсан бололтой.

	Катя яах вэ, түүний сэтгэлийн зовлон хямралыг ойлгодог болоод илүү дутуу үг ярьдаггүй, яаж ажилласныг нь үнэлдэг байв. Тэгэхэд Лидия өөрийг нь магтаж, сайшаасан үг болгонд нэг л итгэж ядан хандаж, дээр нь шороогоор хучсан мөс шиг удаан, жигтэйхэн удаан уярч байв.

	Нэгэн удаа тайлан сонгуулийн хурал дээр Лидияг хамтралын захиргаанд сонгохоор Катя санал дэвшүүлэхэд цаадах нь халуун усанд түлэгдэх шиг цочин, ухасхийн босоод, хамаг бие нь хөшсөн мэт зогсов.

	Лидия тийн зогсож байснаа уйлж, алчуурынхаа үзүүрээр амаа дараад контороос гүйж гарав.

	Лидияг захиргааны гишүүнээр сонгосны дараа долоо хоног хэртэй урьдын адил хүн амьтнаас хөндий хол явснаа, дараа нь өөрөө захиргаан дээр ирж

	— Чамд их баярлалаа, Катерина Даниловна минь, юм болгоны төлөө... Хүнлэг сайхан сэтгэлд чинь гялайлаа. Чи надад итгээрэй гэхэд

	— Би чамд итгэлгүй яах вэ, итгэнэ Лидия гэжээ.

	— Хүнээс зожиг амьдарна гэдэг яасан зовлонтой юм дээ... гэжээ.

	Тэр өдрөөс хойш Лидия огт өөр хүн болж, аль хэдийнээ Катягийн үнэнч найз, туслагч нь болсон төдийгүй, сэтгэлийн өгөөжөөр хүн болгонд хүрэлцэхүйц баян эмэгтэй байжээ. Тэгээд ч өнөөдөр зөвхөн Тихомиловтой нүүр учрах өөрийнхөө уулзалтад биш, Катягийн төлөө санаа зовжээ гэдгийг Катя ойлгож байлаа.

	Гунигт дайрагдан, ганц ч үггүй хэсэг сууснаа, Лидия толгойгоо өндийлгөн санаа алдаад:

	— Би яах вэ... Ёстой бөндгөрөө авхуулсан ч таарах шударга шийтгэл гэж бодож байна. Харин Петрован та хоёр л яана даа? Би ч дөнгөж сонсоод л бүр хачин болчихлоо гэлээ.

	Катя, энэхүү эвлүүлж ядан хэлсэн үгийг дуустал сонсоод Лидия руу очиж, хажууд нь суув.

	Катя ч суулаа, тэгээд тэр хоёр, авгайчуулынхаар чив чимээгүй, уйтгарлан сууж, бие биеийгээ үг хэлэхгүй ойлгож байв.

	Лидия арай ядан ам нээж:

	— Тэр чинь хаанаас гэнэт гараад ирэх нь энэ вэ? гэхэд,

	— Ай, энэ тухай яараад юү хийх вэ. Хэрвээ хүсвэл тэр өөрөө ярина биз дээ гэв.

	— Чи өөрөө тэгээд ядаж барааг нь харсан уу?

	— Хаалгаар орж ирэхийг нь дөнгөж хараад л... ухаан балартаад унасан. Одоо Марунькагийнд унтаж байгаа. Босчихсон ч байж магадгүй.

	— Одоо тэгээд яана даа, Катерина?

	— яах вэ дээ... Өглөөнөөс хойш энэ хэдэн хананы дунд сохор хүн шиг л тэмтчиж явна. Сайхан сэтгэлт Петрован маань нэгэнт л ийм эргэлт гарснаас хойш Катя л юу гэж шийднэ, түүгээр болно гэсэн. Миний хувьд гэвэл Степаныг гэх урьдын хайр сэтгэл маань нэгэнт хөрчихсөн гэдгийг л мэдэж байна.

	— За тэгвэл яамай даа, Катерина минь! Харин Степан өөр хань ижил олно шүү дээ. Одоо чинь хэчнээн ч бэлэвсэн эхнэр хагсаж гундаж байна вэ дээ гэж Лидия хэлэв.

	— Тэр ч нэг бодлын ортой л доо. Ер нь аливаа юмыг хөндлөнгөөс харахад их амархан, энгийн санагддаг шүү дээ. Энэ бүх юмыг түүнд хэлэх том даваа байна. Чиний нэгэн адил Донькагийнх нь төлөө, Захарынх нь төлөө бас улаан нүүрийг нь харах хэрэгтэй байна.

	Лидия, түүний хэлснийг зөвшөөрөн, харуусалтайгаар толгой дохиж байв.

	Тийнхүү, хижээлдүү насны энэ хоёр эмэгтэй Степан Тихомиловтай хэн хэн нь яаж учрахаа сэтгэл түгшин шүүн хэлэлцэж байлаа. Тэр хоёр насаар хол зөрүүтэй. Лидия нь арван тав эгч байсан боловч, гаднах төрх овроороо бол хоёулаа нас сүүдэр чацуу юм шиг, хоёулаа л бууралтаж яваа, ядарч эцсэн нүдийг нь тойроод өчнөөн үрчлээс суусан, гагцхүү Катягийн мөр цэх, мээм нь бондгордуу ажээ. Хэн хэн нь тэрхүү уулзалтаас эмээж байсан боловч, тэдний уулзалт санамсаргүй, хамгийн гол нь аль алиных нь хувьд тийм ч шаналгаатай биш болсны учир нь Мишухаг буцаж ирнэ гээд хоёулаа жаахан баярлан мансуурсных ч байсан байж болох юм.

	 

	* * *

	 

	Бүр нэгдүгээр сард л мөдхөн суллагдаж очно гэж бичиж байсан дүүгээ Катя мартаж орхисон бололтой, Романовкад Степан Тихомилов гэнэт ирсэн нь түүний хамаг санаа бодлыг сарниулж, гуравдугаар сарын есний бүтэн өдөр чухам яаж өнгөрснийг ч мэдэх сөхөө байсангүй. Петрован нь орой болтол дархныхаа газар балт дөшөө балбаж, Катя өөрөө Лидкаг явмагц дахиад л нааш цааш хэдэн өрөөгөөрөө ямар ч зорилгогүй дэмий холхиж, юу ч хийе гэсэн бүтэхгүй, арай чарай гэж гэрийнхэндээ оройн хоол бэлтгэхчээн болжээ.

	Оройныхоо хоолыг дуу чимээгүй идэж, хүүхдүүд нь ч ширээний ард номхрон сууж, тэр ч байтугай аав ээж хоёрт нь тэднийгээ гэх завгүй байгааг ойлгож байгаа юм шиг гуравхан настай Данилка нь ч эрхэлж нялуурахгүй байв.

	Катяг ширээн дээрхээ эмхэлж хурааж байхад, Петрован нь босгоны хажууханд өнөөх л суудаг газраа сууж, тамхиа чимээгүй соров. Катя:

	— Петрован минь, чи ингэхэд зовж шаналаад яах нь вэ, би чамд хэлсэн шүү дээ гэхэд

	— Үгүй, би өөрийнхөө төлөө зовсон юм алга. Харин чи тэрүүнд яаж бүгдийг тайлбарлаж өгнө дөө?

	— Марунька цөмийг ярьж өгсөн гэнэ. Өглөөгүүр гүйж ирсэн... 

	— Степан яагаа вэ, ерөөсөө гадагшаа гараагүй хэрэг үү?

	— Үгүй гэнэ ээ. Марунька хаалгаа дотроос нь түгжчихээд л байгаа юм байх. Авгайчуул болсон хойно тэгж хов жив ярьж байна. 

	— Тэнэг амьтад тэгцгээж л байг.

	Аравны өдөр Петрован ажилдаа урьд урьдынхаас орой, толгодын оройд нар туссан хойно гарч явжээ Түүнийг гараад хоёр гуравхан минут өнгөрөв үү, үгүй юу гадаа шуугих, хүмүүс ярилцах шиг болжээ. Катя цонхоор хартал, тэднийхийг чиглээд Василиха гүйж яваа харагдав. Бас хоёр гурван айлаас нөмгөн нүцгэн, дан цамцтай авгайчуул гүйлдэн гарч Василихагийн гүйсэн чигт гайхан харцгаахыг харлаа. Тэгтэл ч үүднийх нь өрөөнд олон хүний хөлийн чимээ дуулдан, гал тогооны хаалга нээгдэхэд үүдний өрөөнөөс бөөн баяр болсон Петрован орж ирээд:

	— Катя, Катерина минь! Үгүй ээ, чи хараач, тэрийг хараач... Тээр! гэж хашхирав.

	Петрован хагас эргэж зогсоод, хоёр гараа дэлгэн нээлттэй хаалга руу заав. Толгойгоо бага зэрэг бөхийлгөсхийн, ханхар цээжтэй залуу эр булангуудыг нь төмөрлөсөн том чемодан барьсаар босго алхан орж ирлээ. Орж ирээд чемоданаа шалан дээр тавьж эгцрэн зогсов. Өмссөн зүүснийг нь харвал дээгүүр албаны дарга байрын гэмээр саарал каракуль захтай цоо шинэ цэмбэн пальто, захтайгаа ижил өнгийн каракуль малгай, нарийн цагаан эсгий гутал, гоё хийцийн хүзүүний ноосон ороолт зэргийг өмсөж зүүжээ. Баяр жаргал гэрэлтсэн том алаг нүдэнд нь нулимс цийлгэнэж, Катя руугаа хэсэг ширтэж зогссоноо гараа малгай руугаа явуулж авав. Энэ чинь Мишуха, өөрийнх нь төрсөн дүү байна шүү дээ гэдгийг ойлгохоос өрсөж «Каатя!» гэж орилоод эгчийнхээ мөрнөөс тэврэн элгэндээ нааснаа, гар нь доош гулгасаар эгчийнхээ өмнө сөхрөн суув.

	Галын өрөөний хаалганы хавьд зургаа долоон авгай шахцалдахад тэдний нэг нь Катяд сандал дөхүүлэн өгч, суулгахад өвдөг дээр нь байгаа дүүгийнхээ толгойг илж, тэвэрч, нулимс асгаруулан: «Мишенька! Мишенька! Мишенька...» гэж зогсоо зайгүй давтан үглэв. Харин Михаил нь юу ч хэлсэнгүй, гагцхүү өргөн мөр нь шинэхэн пальтоны цаана чичгэнэнэ. Авгайчуул Михаилыг араас нь хараад уйлалдан зогсож байтал гал тогооны өрөөнд гаднаас айл аймгийн нь хүмүүс улам бүр нэмэгдэн орж ирсээр байв. Өрөө нь пиг дүүрэн шахам хүнтэй болоход л Катя сэхээ авч, сандлаасаа өндийж, Михаилыгаа ч босгов. Тэгээд:

	— Үгүй, бид чинь яагаад цөмөөрөө уйлалдана вэ? Одоо баярлах ёстой. Авгайчуул минь надад туслаач... ширээ тавгаа засаадахъя. Галаа түлэх хэрэгтэй байна гэв.

	Катя, дүүгийнхээ цээжинд толгойгоо наав

	— Одоо чинь юун гал түлэхтэй манатай юм бэ? гэж Василиха хашхираад, — Бид өөрснөө цөмийг нь бэлдье. Алив хөө, авгайчуул минь, гэр гэр лүүгээ харьцгаая, хэнд юу байгаагаа аваад ир... Тэгэхдээ яг одоо биш шүү, нэг хоёр цагийн дараа! Катерина маань дүүтэйгээ уулзаж, хөөрч, ханатлаа ярьж аваг. За явцгаая, явцгаая ..гэлээ.

	Тэгж хэлээд хүмүүсийг үүдний өрөө рүү түлхэж гаргав.

	 

	* * *

	 

	Одоо Катягийн бодол санаанаас Степан Тихомилов ор мөргүй алга болж, дүүгээ хараад хараад ханашгүй байлаа. Танигдахын аргагүй өөрчлөгдөж, зүгээр нэг залуу биш, харин ч нас бие гүйцсэн хүдэр эр болон хувирсан хайртай дүү нь хэдийгээр хөдөлгөөн болгоноороо, дуу хоолойгоороо, тайван, ухаалаг үг яриагаараа урьдын Мишуха нь мөн гэж танигдаж байсан хэр нь бас л жаахан өөр, хүнийрхүү санагдана.

	Тэгээд хамаг улс гал тогооны өрөөнөөс гарцгаахад Катя, Петрован, Михаил гурав үлдэж одоо дүү маань Петровантай яадаг бол доо? гэж Катя сэтгэл зовон бодож байв. Катя Михаилд бичсэн захиандаа бүгдийг бичсэн л дээ, гэхдээ захиа гэдэг чинь захиа л шүү дээ, яг халуун нүүрээрээ учрахлаар чухам Михаил яадаг бол, Петрован ямар ч л гэсэн тахир татуу хүн шүү дээ гэж бодно. Гэтэл Михаил яг Катягийн бодлыг таасан мэт хүмүүс гадагш гарч дуусаагүй шахам байхад Макеев рүү очиж, эхлэн тэвэрч аваад:

	— Петрован ах аа, танд би маш их баярлалаа...Та хамгийн хүнд үед Катяд минь гар сунган тусалж... эгчийг маань хүн шиг үзсэнд би яаж баярласнаа үгээр хэлж чадахгүй байна гэв.

	Катя бас Пилюгиний мах цусны тасархай Фроськаг нь Михаил яаж үздэг бол доо гэж зовж байлаа. Тэднийг гал тогооны өрөөнд хөл хөөрцөг болж байхад хүүхдүүд нь өрөөндөө чимээгүй сууцгааж, том охин нь дүү нараа хэрхэн зандарч байгаа дууг Катя бүдэг бадаг сонсож байв. Гэтэл энэ уулзалт ч санасныг бодвол хавьгүй дээр боллоо. Сэтгэл нь уярсан Петрованаас Михаил:

	— Энэ чинь Фрося маань дүү нараа сургаж байна уу даа? гэж асуухад,

	— Тийм шүү, өөр хэн байх вэ гэж Катя хариулбал

	— Алив хөө, миний зээ охиныг аваад ирээч гэв Катя, Фросяг хөтөлсөөр авчрахдаа:

	— Фрося маань энэ дээ... Энэ бол чиний нагац ах чинь. Үгүй, чи чинь яав, тэнэгхэн минь? гэж хэллээ.

	Жаахан самгардсан Фрося дуугаралгүй зогссоор.

	— За сайн байна уу, Фрося. Чи минь ингэхэд ийм том, бас хөөрхөн охин байсан юм уу. Одоо хэдэн настай бил ээ? гэхэд 

	— Долоо өнгөрч байгаа. Өнөө жил сургуульд орно гэж охин хэлэв.

	— Удахгүй найм хүрэх нь ээ! Аав ээжийн жинхэнэ туслагч болжээ.

	— Энэ маань байхгүй бол бид ч мөн хэцүүдэх улс даа гэж Петрован охиноо магтав.

	— За тэгвэл үгэнд ордог, аав ээждээ тусалдаг ийм сайн хүүхэд бол, харж бай, би чамд юу авчирсан гэж санана.

	Михаил түгжээг нь торхийлгэн элдэв юм дүүрэн чемоданаа онгойлгоод цэцэг болсон торгон плать, хошуу алчуур, гялгар гутал, гоё хайрцагтай чихэр гаргаж:

	— Май, чамд авчирсан юм. Ав, ав, Фроська минь гэв.

	Охин пийшингийн ам хааж байсан аав руугаа харснаа, дараа нь ээж рүүгээ харав.

	— Ав охин минь,

	Охин ээжийгээ ингэж хэлсний дараа л сая бэлгийг авч, элгэндээ тэврээд өрөө рүүгээ гүйв. Хаалганы наахна очоод эргэн харж, баяртай гэгч мишээж:

	— Гялайлаа... гэв.

	— За, одоо бусад зээ нарыг маань нааш нь дуудаад ир.

	Михаил бүгдэд нь элбэг дэлбэг бэлэг тарааж, Марийка, Данила хоёрт баахан хувцас, тоглоом, Катяд хачин гоё, цацагтай алчуур, Петрованд хөх өнгийн ноосон даавуун костюм бэлэглэв.

	— Миша, Миша минь... гэж Катя өөрийн эрхгүй бөмбөрөн унах нулимсаа барьж чадалгүй дэмий л үглэж, — Чи яах нь вэ дээ..ийм их бэлгээр яах нь вэ... Энэ чинь өчнөөн их мөнгө ороо биз дээ! гэхэд

	— Катя минь, би чинь тэнд ажил хийж байсан болохоос биш, зүгээр нэг цаг өнгөрөөж байгаагүй шүү. Шорон гэдэг чинь зөвхөн гэмт хэрэгтнүүддээ л шорон. За одоо танд өгөх хамгийн гол бэлгээ өгье.

	Михаил ингэж хэлээд бяцхан цэнхэр хайрцаг эгчдээ барив.

	Түүн дотор ямар нэгэн үнэтэй цэнтэй юм л байгаа байхдаа гэж бодсон Катя өөрийн эрхгүй гэдрэгээ ухрав.

	— Үгүй тээр, яг л Фрося шиг юм болох нь. Тэр чинь нялх амьтан, за, ав даа. 

	Катя чичирхийлсэн гараар хайрцгийг нээгээд сандал дээр лагхийн суучхав. Дотор нь туяа сацруулсан чулуутай том гэгчийн алтан ээмэг байлаа.

	— Энэ чинь... энэ чинь... очир эрдэнэ байна шүү дээ! гэж Катя илт айн арай гэж дуугарав.

	— Тийм ээ. Дэлгүүрийн улс үүнийг засмал очир эрдэнэ гэж байсан хэмээн Михаил инээмсэглэн хэлэв.

	— Ингэхэд надад чинь... би чинь чихээ ч цоолоогүй хүн шүү дээ. 

	— Одоо цоолох л хэрэгтэй болж дээ. 

	Катя хайрцагтай гоёлыг ширээн дээр тавиад босож, согтуу хүн шиг гуйвж дайвсаар, дүүгийнхээ цээжинд наалдан, хамаг бие нь чичрэн уйлав. Саяхан Катя өөрөө Михаилын толгойг илэн тэвэрч байсан шиг, Михаил одоо эгчийнхээ толгойг булиа том алгаараа илж:

	— Катя минь, бидний хамаг зовлон дууслаа! Дууссан! Одоо сайхан амьдарцгаана гэв.

	 

	e* * *

	 

	Цагийн дараа Макеевынд бараг бүх хамтралаараа цугларчээ. Петрован дөнгөж пийшингээ галлачхаад, Катя тэднүүс юу ч бэлдэж амжаагүй байтал хүмүүс өөрснөө аль байдгаа, давсалсан, шарсан, нэрсэн гээд цөмийг нь авчирч, Михаилыг шоронгоос суллагдаж ирсэн хүн биш, хамгийн алдар цуутай хүн шиг л угтжээ. Катя, Петрован хоёр ч хүмүүсийн энэ сайхан өгөөмөр сэтгэлд анхандаа самгардсан бөгөөд ямар ч л бай, дүү нь хүн амины хэрэгт ял эдэлж байгаад эргэж ирсэн шүү дээ, гагцхүү Михаил л ингэх нь зүйн хэрэг гэж байгаа юм шиг, эгчдээ хандан: 

	— Катя минь, эд нар чинь миний төлөө биш, таны төлөө баярлаж байгаа юм шүү дээ гэхэд

	— Ай бүү мэд, Миша минь, би бүр юу ч ойлгохгүй байна! Энэ хорвоогийн бүх юм яагаад ч юм бүр эргэж хөрвөж орхилоо хэмээн Катя дуу алдав

	— Тийм ээ, бүх юм, гэхдээ ганцхан хүн ёсны ойлголтоос бусад нь.

	Энэ үгийг Лидия Пилюгина хэлжээ. Михаил түүн рүү эргэж:

	— Зөв хэллээ гэв.

	Лидия Пилюгина, бусдаас түрүүн очих хэрэгтэй гэдгийг ойлгож байсан болохоор Макеевынд хамгийн түрүүнд шил архи, хэсэг давсалсан өөх, нэг төмпөн улаан лооль авч ирээд:

	— За Михаил минь...Болгоож авна уу? гэж хэлээд нүд рүү нь эгц ширтэж, — Үнэн сэтгэлээсээ л хариулаарай. Артёмийн тухай, ер нь тэгээд урьдын явдлыг хоёулаа хэзээ ч дахин сөхөхгүй, тэгэх үү гэж болзол тавив.

	Михаил хэсэг зуурхан тээнэгэлзэв. Гэтэл Лидия цааш нь:

	— Бидний хооронд урьдын юмнаас, үүнээс хойш юу ч байхгүй болсон гэж Катерина бид хоёр аль хэдийнээ тохиролцсон юм гэж нэмж хэлэв.

	Михаил харцаа. буруулалгүй:

	— Авалгүй яах вэ, Лида эгчээ гэв. 

	— Тэгвэл, Катерина бидэнд аяга авчраач...

	Михаил энэ хундагыг ууснаас хойш дахиад бараг л уусангүй, дараа нь хүн бүртэй тулгахдаа зөвхөн амсаж:

	— Сайхан хүлээж авсанд их баярлалаа... Катягийнхаа өмнөөс бүгдэд чинь гялайснаа хэлье гэж байв. Түүний хариуд:

	— Юу гэсэн үг вэ! Авгайчуул бид чинь Катеринагийн өмнө сөгдвөл зохино. Ийм хүнд бэрх цагт хүн бүхэнд хүрэлцэхүйц сэтгэлийн их хайр ивээл эгчид чинь байсан. Харин чамайг сайн явж ирсний төлөө баяр хүргэе! Хэрвээ чин үнэнээ хэлбэл, өөр ч ер нь юу хэлэх вэ, бид цөмөөрөө чамайг тун өрөвдөж, хүлээж байсан юм шүү, Михаил минь гэж Легостаиха чанга дуугаар хэлэв.

	Сүүлийн хэдэн жил нэлээд больж яваа Легостаиха авгай ингэж хэлээд, аяганы тал дундуур хэрийн архийг цөмийг нь уучхав.

	Зочдын өрөөнд тавьсан сунадаг ширээний ард бүх хүмүүс сууж багтсангүй, зарим нь хүмүүсийн араар, зарим нь бүр хана руу шахагдан зогсох бөгөөд гал тогооны өрөөнд гаднаас зочид нэмэгдэн ирсээр байлаа. Катя Петрован хоёр хүн болгонд уух юм, хүйтэн зууш барьж зочлоход цөм л:

	— Та нарт баяр хүргэе!... Михаилийг эргэж ирсний төлөө. Баярт үйл явдлын төлөө гэцгээх ажээ.

	Харин, Михаил хаанаас эргэж ирсэн, яагаад энэ олон жил энд байгаагүй юм гэдгийг ганц удаа ч бол, хэн чиг битүү үг ч цухуйлгасангүй.

	Петрован эхнэрийгээ Михаилын дэргэд суулгаж

	— Зүгээр, зүгээр, дахиад хүн орж ирвэл өвгөн чинь үйлчилье, харин чи минь сууж үз, дүүтэйгээ баярла, цэнгэ! гэж байв.

	Хүмүүсийн дотор халамцаж, дуу хөөр улам чангарч, дуулж эхэлтэл гэнэт энэ бүхэн нам болж, эхлээд гал тогооны өрөөнд, дараа нь тэндээсээ зочдын өрөөний босгыг алхлан Степан Тихомилов орж ирлээ.

	Катя өөрийн эрхгүй өндийхөд, Михаил өвөр дээрээ суулгасан гурван настай Данилкийг хажуудаа байсан Лидияд өгөхөд цаадах нь гар сунган шалмагхан авав. Михаил эгч рүүгээ мэл гайхан харлаа.

	— Мишенька минь... Би чамд хэлж амжаагүй юм... гэж Катя шивнэв.

	Петрован хаалганы дэргэд очоод зогтусан, цаана нь алчуураа үнгэчин зогсоо Марияг харав.

	— За тэгээд сайн... байцгаана уу гэж нам гүмийг эвдэн Степан мэндлэв.

	— Катя, та чинь надад... алагдсан тухай мэдэгдэл авсан гэж бичсэн биш үү.хэмээн Михаил эвэртэй туулай үзсэн мэт гайхан асуулаа,

	— Энэ чинь өчигдөрхөн..үгүй ээ, уржигдар л ирсэн юм.

	— Ямар хачин юм бэ? Хаанаас тэр вэ?

	— Дээд тивээс ирлээ гэж Степан инээмсэглэн хэлээд, зочдын өрөөг тойруулан харав. Тэр одоо сахлаа мөлчийтөл хуссан, цэвэрхэн цамц, хуучивтар боловч сайхан индүүдсэн пиджак өмсжээ.

	— Тэнд байж байгаад одоо энэ тивд ирээд байгаа юм. Алив, намайг оруулаад орхиоч Петрован гэж Мария гал тогооны өрөөнөөс эрсхэн хэлээд, зочдын өрөөнд орж ирүүтээ өөрийн хүн шиг шуудхан, — Катерина, зочноо хүлээж аваарай. Бүгдээрээ мэл гайхаж, цэл хөхрөөд яах вэ. Элдэв асуух барих юмаа дараа болцгоо, одоо наргия. За, сайн байна уу, Михаил Данилович. Намайг одоо таньж байна уу, Марунька эгчийгээ? гэхэд

	— Танилгүй яах вэ гэв. 

	— Чи ч лут эр болжээ. Одоо хэд хүрч байна?

	— Хорин хоёр гэх үү дээ.

	— Володя шиг ч юм уу даа, нэр нь л Михаил болохоос. Алив, бидний суудал хаа байна аа, жаахан шахаарай нөхөөд. Суу, суу Степан, битгий модон өмд өмсчихсөн юм шиг хөмсөг зангидаад зогсоод бай, наашаа, Михаил, Лидия хоёрын дунд суугаадах.

	Чухамхүү нам гүм урсан орж байсан тэр нүхнүүдийг нь бөглөчих шиг Мария хүүхэн баахан үглэсний эцэст хүмүүс дахин яриа хөөрөө дэлгэж эхлэв.

	Мариягийн хэлснээр Лидия тэр хоёрын дунд шахагдан суусан Степанд Михаил архи аягалаад:

	— Нээрэн ч бие биеийнхээ тухай асууж ярилцах хугацаа зөндөө гарах биз. Таныг эргэж ирсний төлөө, Степан ахаа гэж хэлэв.

	— Чамд ч гэсэн мөн адил...

	— Лидия, алив цаанаасаа энэ цэлцгий, улаан лоолиос хийгээдхээч... гэж Катя хэлээд Пилюгинад цэвэрхэн таваг өгөв. Цаадах нь нэг гартаа хүүхэд тэвэрч байгаад, нөгөө гараараа хэлсэн зүйлүүдээс нь шалмагхан таваглаад Степаны өмнө тавилаа.

	— Одоо би өөрөө хундага өргөх ерөөл хэлье гээд Мария шилэн аягаа дээш өргөж, — Тэгэхлээр, амьдрал гэдэг чинь буцламгай халуун ус юм, хэний хүүг ч эс түлдэг билээ! Харин тэр халуун усны цохилтод тэсэж чадалгүй унасан хүн тэр чигтээ чанагддаг юм байна... гэхэд Степан:

	— Энэ чинь миний тухай, намайг л идэж байгаа юм гээд инээмсэглэв.

	— Одоохондоо чиний тухай л хэлж байна. Би өчигдөр бүтэн өдөржин, өнөө өглөөний турш чиний хамаг ноорхой навтархайг хусаж цэвэрлэлээ гэхэд

	— Зөөлөн юманд нь хүүрчхээгүй биз? хэмээн хэн нэгэн хүн наргиа болгон асуув.

	— Хүрнэ ээ, гайгүй! гэж Мария хэлээд, — Тэгэхлээр би юу хэлэх гээв гэвэл? Та бүхэн мэдээжийн хэрэг, эд нарын төлөө хундага өргөө л байлгүй, гэсэн хэдий боловч тэр буцламгай усанд далд орчхоод түлэгдэж сүйрэлгүй гарч ирэх сэтгэлийн агуу их хүчийг олсон Катерина, Михаил хоёрынхоо төлөө дахин хундага өргөе гэв.

	— Марунь минь дээ! Та нар маань л намайг дэмжиж байсан шүү дээ. Чи өөрөө бас хэчнээн дэм болов... гэж Катя хэлтэл, Марунька тэрний нь зөвшөөрч:

	— Тэгэлгүй яах вэ дээ? Бид чинь хүн болохоос, бие биеэ барьж иддэг араатан амьтад биш шүү дээ. За, ууцгаая гэв.

	Мария ингэж хэлээд аягатайгаа хоослов.

	Степан ч бас аягатай архиа уусан боловч, Лидиягийн таваглаж өгсөн зуушнаас амсах нь битгий хэл, харин ч ялимгүй холдуулж, аягатай байцайнаас сэрээдэж үмхэв.

	Степаны орж ирэхэд царайд нь баярын жавхаа тодорсон Лидия одоо бүүр барайж, яагаа ч үгүй зүв зүгээр байсан Данилкийн цамцыг засахаар тонгойв.

	Степаны ааш авир Лидиягийн байдал, энэ бүхэн Михаилын харцнаас зайлсангүй. Тихомиловын зайлуулж тавьсан тавагт Михаил байцаа нэмж хийгээд, дахин Степаны өмнө буцааж тавив. Цаадах нь толгойгоо эргүүлж ядах мэт хажуу тийш болгоод хонхийсон нүдээрээ Михаил руу гайхан харлаа.

	— Чи колонид хамгийн тэргүүнийхний тоонд ордог байсан биз? гэхэд нь Михаил жуумалзаж

	— Танд юу гэж хэлмээр юм дээ, Степан Кузьмич аа... Надад өршөөл үзүүлж, ял хэлтрүүлээгүй юм. Гэхдээ тэнд муугийн тоонд орж байгаагүй л гэх үү гэв.

	Одоо Михаил, Степан хоёрыг Катя, Петрован хоёроос өөр хэн ч нэг их анхаарахгүй болжээ. Зочдын өрөөнд эмх замбараагүй шуугилдаан улам нэмэгдсээр. Дараа дахин чимээ намдав. Халамцуу улсын шуугиан намдахын хэрээр гал тогооны өрөөнд гарах модон тулуурын тог тог хийх дуу улам тод сонстов.

	Алчуур доороос нь хэсэг хэсэг цагаан үс доош унжсан бөгтөр Федотьяг хаалганы босгон дээр ирэхэд өрөөнд ялаа ниссэн ч сонстохоор чив чимээгүй болжээ. Федотья тулуураа хоёр гараараа тулж намхавтар босгыг даван орж ирээд хүмүүсийг тойруулан хэсэг зуур ажин зогсохдоо ширүүн ширүүн амьсгаадах ажээ. Түүний нулимс цийлгэнэсэн жалхгүй нүдэнд хорсон зүхэж, үзэн ядсан ямар ч шинж үгүй байв. Тэр байтугай Михаил, Степан хоёрыг гөлийсөн, хоосон харцаар гүйлгэн харахдаа хэнийг нь ч таниагүй юм шиг байлаа.

	Катя Макеевагийн хүүг өвөр дээрээ авч суусан Лидияг олж харангуут Федотьягийн нөгөөх нулимс цийлгэнэсэн элчгүй нүдэнд хүйтэн хорсол, улайран үзэн ядах байдал шууд үзэгдэв. Эмгэний үрчийсэн чөргөр хоолойг нүдэнд үл үзэгдэх утсаар боосон мэт амьсгаа нь тасалдав. Тэгснээ Лидия руу таягаараа чичлэн зангаж:

	— Муу шулам! гэж хашхирлаа.

	Тэгээд гуйвалзан дайвснаа тулуураа буулган, дахиад тулж зогсов.

	Катя ухасхийн өндийтөл, эмгэн чухам хаанаас тэр их тэнхээг олсон юм, түрүүчийнхээсээ ч огцом эргэж, Катягийн зүг тулуураараа чичлэн: 

	— Ороолон! гэж чарлах нь тэр.

	Тэгээд дахин тулуураа түгхийтэл шалан дээр буулгав.

	— Эндээс зайл Федотья гэж Катя хэлэх гэтэл, эмгэн гурав дахь удаагаа тулуураа өргөжээ. 

	— Хараач, эднийг... гэж эмгэн, Михаил, Степан хоёрын зүг тулуураараа заагаад, — Бас хоёр буг эргээд ирж! Энд аль эртнээс ороолон бий болсон юм шүү! гэж Пилюгина мөн л тулуураа гозолзуулан Катя руу заагаад, — Өчнөөн олон чөтгөрийн зулзага цувуулчхаж! гэлээ.

	Тэгээд тулуураа тэр чигт нь агаарт гозолзуулсаар Лидия руу заан, хоолойгоо одоо нэгэнт хяхтнан шахахаа болиод, сүүлийнхээ хүчийг шавхан байж:

	— Муу өөдгүй шулам, чамайг ураг төрлөө болгох гэж дуудаж ээ! Худ ураг болох гэж... Тэгэхэд хараал идсэн тэнэг хог тэрүүнд нь баярлаад сууж байдаг... гэж чарлав.

	Эмгэн ингэж хашхираад тэнцэж ядан гуйвав. Тэгээд унах л байсан байх, хэн түүнийг түшиж авав гэж, гэтэл улаан цэцэгтэй цагаан кашемир даавуун алчуурыг хүзүүгээрээ нэг ороож, нөгөө үзүүрийг нь мөрөн дээрээ тохсон, залуу насны цог золбоо, авхаалж, гоо үзэсгэлэн бүрдсэн Софья бүсгүй яг тэр агшинд сум шиг шуугин орж ирээд

	— Эмээ, эмээ ээж ээ! Хэн таныг нааш нь явуулаа вэ? Харья. Явъя... гэв.

	Софья эмээ ээжийгээ түшиж аваад, хаалга рүү чиглэв. 

	Хамаг хүч тэнхээгээ шавхаж дууссан Федотья цааргалсан ч үгүй, ач охиныхоо үгэнд дуулгавартай ороод, зовлогоо чирч ядан цааш эргэв. Софья гараас нь бариад гарав.

	Хаалганы босго алхан гарсан хойноо Софья эргэж хараад гэм буруу хийсэн мэт гунигтай нүдээрээ инээмсэглэн:

	— Сайн явж ирэв үү, Михаил аа... гэлээ.

	Тэгж хэлчхээд эмээ ээжтэйгээ яваад өгчээ.

	Михаил мэл гайхан сууж байв. Бусад хүмүүс ч яахаа мэдэхгүй алмайрчээ. Софья бүсгүй зочдын өрөөнд гэрэл гэгээ татуулан гялс орж ирээд, тэнд байсан бүх хүмүүсийг нэг л уйтгартай, бүрэнхийд орхиод алга болсон мэт санагдана.

	— Эрхэм зочид минь, та нар чинь яачхав аа... гэж хамгаас түрүүн Петрован санаа авч, — Алив, би нэг юм хэлье... Катерина минь, баяр хөөрөөсөө хуваалцаж, зочдодоо хундагалаач гэв.

	Хүмүүс яриа хөөрөө, шуугиантай хөдөлгөөнтэй болж хуучин байдалдаа орж эхлэхэд гагцхүү Михаил л онгорхой үлдсэн хаалга руу ширтэн:

	— Үгүй, саяын энэ..бүсгүй чинь хэн бэ? хэмээн хэнээс нь ч юм бүү мэд, асуутал.

	— Энэ чинь миний охин Сонька маань шүү дээ гэж Лидия түүнд хариулжээ...

	 

	* * *

	 

	Михаил, ирснийхээ маргааш өглөө яагаа ч үгүй эрт, нар гарахаас өмнө босож, цайгаа ч уулгүй гараад тосгоноо тойрч, оршуулгын газар луу өгсөж, дэргэд нь жаал зогссон бөгөөд эргэн тойрон зузаан цасан хунгартай болохлоор ойртож болсонгүй, тэндээсээ буцаж явтал ажил руугаа гүйж яваа Софья Пилюгинаг хараад, шуудхан араас нь очихоор эргэжээ.

	Михаилыг дүнзэн саравчны хаалгаар бөгтийсхийн ороход, бүсгүй

	— Хүүе гэж дуу алдлаа. Хоёр гартаа нэг нэг хувин барьсан Софья сандран тэвдэж, жижигхэн цонх, зуух бүхий давчуу байрны дунд алмайран зогсож, өглөөний жаварт хайрагдсан хасын цагаан царайд нь улаа бутраад, — Чи юу гэж явна? гэвэл

	— Чамтай мэндлэхээр ирлээ. Эсвэл болдоггүй юм уу? гэж Михаил инээмсэглэв.

	— Бололгүй яах вэ ээ... болно.

	— За, тэгвэл сайн байна уу, Соня.

	— Сайн гэж толгой дохиод, Соня улам ч и, — Чи сайн уу... Би ферм рүү явж шингэн сүү авчрах гэж байна. Тугалаа угжъя гэлээ.

	— Би хамт явалцаад ирье, тэгэх үү гээд Михаил гараас нь хувинг авах гэтэл

	— Хэрэггүй ээ..гэж хэлээд хананд шахаж тавьсан вандан дээр хоёр хувингаа тавьж, цонх руу эргэж зогсов.

	Софья цонхны наана, Михаил хаалганы хажууд хэсэг зогсоцгоов. Михаил өөр лүү нь ширтсээр байгаа гэдгийг Софья хамаг бие цогцсоороо мэдрэн, хацар хүзүү нь халуу шатаж байв.

	— Чи чинь ийм болсон юм бий гэж Михаил хэлэхэд

	— Ямар болж гэж?

	— Их сайхан...

	Сүүлийн хоёр үг Соняг хорстол ороолгоод авах шиг болоход түүнийг ширэв татан муухай хараад хувингуудаа шүүрч үүд рүү алхав.

	Соня хаалга руу алхахад Михаил хөдөлсөн ч үгүй.

	— Чи чинь яаж байна? Хүн амьтан... гээд Соня цонхны зүг дохиод, — Алив, гаргаач намайг гэлээ.

	— Чи чинь хүнээс эмээдэг хэрэг үү?

	— Би юунаас ч айдаггүй! Чи явж үз...

	— Явлаа, явлаа. Тэгэхдээ оройхон эргээд л ирнэ шүү.

	Михаил гарч явлаа.

	Михаилийг цас нь дагтаршсан нарийхан зөргөөр яаралгүйхэн уруудаж тосгоны гудамж зүглэн явахад Софья түүний араас дуугүй ширтэн үлдлээ. Түүний яахаа ч мэдэхгүй мэл гайхаж хоцорсон том алаг нүдэнд нулимс цийлгэнэжээ.

	Гэтэл Михаил гэр лүүгээ явсангүй, Мариягийнхыг чиглэн алхав. Шатных нь довжоон дээр ирээд хэдийгээр цас гээд байх юм наалдаагүй ч гутлаа гүвэн цэвэрлэж, хаалгыг нь шийдмэгхэн түлхээд орж явчхав.

	Степан баргар царайлан ширээний ард сууж, цайгаа дуртай дургүй ганц нэг оочлох бөгөөд нүднийх нь доод зовхи хөхөрсөн боловч үс гэзгээ аятайхан янзалсан, биеийг нь барьсан эрээн даавуун плать, цэвэрхэн хормогч өмссөн, охин лугаа адил туранхай, гоолиг биетэй Мария модон хүрзэн дээр тавьсан талхны зуурмагаа пийшин рүүгээ шургуулж байв. Гаднаас орж ирсэн Михаилыг хараад түргэхэн шиг өндийж, цэвэрхэн хурааж янзалсан л байгаа даа гэж эмээх мэт ор луугаа харснаа, пийшингийн халуунд минчийтэл улайсан хацар дээрх бөнжийсөн хөлсөө алчуураар шудрав.

	— Дээшээ суу, дээшээ суу... Хувцсаа тайл. Цайгаа уусан уу, үгүй юу? Алив хө... гэхэд нь

	— Сайн байцгаана уу. Маруся эгч минь, аагтайхан цайнаас ч буцахгүй шүү гэв.

	Түүний мэнд асуухад Степан хариу хэлээгүй боловч, Михаил огт тоож анхаарсангүй, хувцсаа тайлаад ширээ рүү дөхөв. 

	— Тосгоноороо жаахан явлаа...Тугалын байраар ч орлоо. Сонька Пилюгина ямар сайхан бүсгүй болоо вэ! Одоо хэдэн нас хүрч байгаа бол оо? гэхэд

	— Арван долоотой байхаа. Удахгүй нөхөрт гарах нас шүү гэж Мария хэлэв.

	— Үүнийг би ч гэсэн хараад ойлгосон шүү. Тэгэхдээ өнөөдөр яагаад ч юм, өчигдрийнхөөсөө нэг л өөр болчихсон юм шиг санагдлаа. Айчихсан ч юм уу гэлтэй.

	— Тэр яах вэ дээ, Федотья л шөнөжингөө ач охиноо чамаар айлгаа биз гэж Мария дооглонгуй хэлэв.

	— Аан гээд Михаил хөмсөг зангидсанаа тэр даруй инээмсэглэж, — Степан ах аа, би тантай ярилцах гэж ирлээ. Өчигдөр тухтай ярилцах гээд зав зай гарсангүй шүү гэв. 

	— Чи ч ер нь юм юмыг сүрхий амжуулдаг эр байх нь ээ гэж Тихомилов эгдүүцэн хэлэв.

	— Та бид хоёр ингэхэд хэчнээн ч их хугацаа алдав даа. Степан ах минь. 

	— За, чи тэгээд надтай юуны тухай ярих гэж ирээв дээ?

	— Зүгээр л. Амьдралын тухай.

	— Наадахдаа ярь, ярь Михаил минь. Тэгэхгүй бол энэ хүн Романовкаас бүүр явах юм гэнэ гэж Мария тэдний ярианд оролцов. 

	— Өө, тийм бий! Хаашаа явах юм бол?

	— Хорвоо дэлхий уужим хойно доо гэж Тихомилов мөнөөх л тааламжгүй өнгөөр хэлэв.

	— Тэр ч үнээн. Гэхдээ хүний амьдралын зам хааяагүй л амаргүй шүү дээ.

	— Үгүй ер өө, чи чинь манийгаа сургах гэж иржээ дээ! гэж хэлээд Степан аягаа түлхэж цангинуулав.

	Бяцхан өрөөн дотор гурвуулыг нь эвгүй байдалд оруулж орхисон нам гүм байдал хязгааргүй мэт үргэлжлэв. Степан байдгаараа бөгтийн суух бөгөөд, Мария пийшингийн дэргэд зуухны хаалт барин хөшсөн мэт зогсож, Михаил аягатай цай руугаа ширтэн байв. Михаил толгойгоо залхуутай юм шиг өндийлгөж, яагаад ч юм, цагаа ололгүй цэмцгэр хувцасласан Марияг хөлөөс толгойг нь хүртэл харснаа:

	— Маруся эгчээ, та биднийг жаахан орхиоч... гэж хэлэв, 

	— Нээрэн дээ, би ямар юмаа хийж тэнэг юм шиг энд зогсоно вэ! гэж гэнэт уулга алдаад, — Катерина маань контор луугаа явчихлаа. Би ч бас очъё... гэлээ.

	Мария барьж байсан хаалтаар пийшингийнхээ амыг таглан, хормогчоо тайлаад өлгүүр өөд ухасхийлээ.

	— Та хоёр ярилцаж л бай. Би аяар ирээд талхаа гаргая... гэж хэлээд гараад явчихлаа.

	Мария сандран гарахдаа зүгээр гарч чадсангүй, орныхоо бүтээлгийн нэг талыг ямар ч шаардлагагүй хэр нь засчхаад гарчээ. Михаил түүний юу хийснийг анзаараагүй байдал гаргахад, харин Тихомилов тэрийг нь ойлгочхоод мушилзав.

	— Степан ах аа, би таныг сургах гэж ирээгүй юм шүү гэж дуугүй суусан Михаил хэлээд, — Та бол надаас өчнөөн ах хүн...Катя бид хоёр өнөөдөр бараг л үүр цайтал ярилаа. Түүнд тун амар байгаа гэж бодож байна уу? гэв.

	Степан Тихомилов хөдөлсхийв. Гэвч юу ч хэлсэнгүй.

	— Юм гэдэг тийм л байгаа юм даа, Степан ах минь. Би хүүхэд байсан, гэхдээ л эгч маань таныг яаж хүлээж байсныг мэднэ... Таны фронтоос бичсэн захиа болгоныг чинь биедээ авч, элчээрээ дулаацуулж явдаг байсан. Тэгж байтал тэнгэрээс мөндөр буух мэт гай зовлон нэрвэж гарсан.

	Степан энэ удаа ямар нэгэн юмнаас болгоомжлон хярах мэт аяархан санаа алдсанаа ахиад л дуугарсангүй өнгөрөв.

	— Манай Романовка гол өвдгөөрөө татсан бяцхан гол шүү дээ. Тэгэхэд түүгээр мөн ч их ус урсаа даа. Тэр урсаж өнгөрсөн уснаас ганц балгыг ч гэсэн буцааж болох уу ер нь, тэгвэл яаж буцаах вэ? Хаа хүрснийг хэн мэдэх билээ.

	— Михаил минь, би ч энэ бүгдийг ойлгож л байна л даа гэж Тихомилов сөөнгөдүү хоолойгоор арай ядан хэлэв.

	— Харин эндээс явахын хувьд бол дэмий биз дээ, ах минь. Төрсөн нутаг, энэ уул толгод, тал хөндийгөөсөө хаачих гэж явах юм бэ? Би энэ бүгдийгээ үргэлж л зүүдэлж явлаа.

	Турж эцсэн, зовж ядарсан Степан Тихомилов босож, өрөөн дотуур нааш цааш явснаа зогсоод, Михаилыг ажин ширтэв. Анх зүс үзэж байгаа юм шиг харж харж

	— Чи юугаараа ч юм, аавтайгаа мөн ч адилхан юм даа гэж хэлэв.

	Тэгээд суудалдаа буцаж, аягатай цайгаа өөр лүүгээ дөхүүлээд халбагаа дотор нь удтал хоржигнуулан дуугаргав. 

	— Надад энд байхад хэцүү л дээ. Бас Катя, Петрован хоёр ч... өөрөө хэлсэн биз дээ...

	— Эхэндээ л тийм байна. Тэгээд хожим нь мартагдана... Тэгж яривал Катя нөхөртэйгөө хоёулаа Степаныг эндээ, хамтралдаа үлдээх талаар яриач гэж надаас гуйсан юм шүү гэхэд

	— Өөрснөө юу? Гуйсан гэж үү дээ? гэж Тихомилов итгэж ядан асуув.

	— Би худлаа хэлж байна уу?

	Ханын цагны дүүжин чаг чаг дуугарах нь тасалгаанд цуурайтан, Тихомиловыг тэсвэрлэхийн аргагүй зовоох мэт. 

	— Мартагдаж, дастлаа мөн ч их мах идэх байх даа гэж Степан хэлэв.

	— Тэр ч мэдээж л дээ. Гэхдээ танд бас хүү чинь байгаа гэдгийг мартаж болохгүй шүү, Степан ахаа. Бас та өөрөө ч нэг их хөгширчхөөгүй байна шүү дээ. Одоо дөнгөж л дөч хүрч байгаа байх аа.

	— За, чи л өөрөө гэрлэж үзээрэй...

	— Та бид хоёрын хэн нь эхлээд гэрлэхийг хэн мэдэх вэ дээ гэж Михаил ингэж хэлээд ор луу биш, саявтархан Мариягийн зогсож байсан пийшингийн тийш хараад, — Хүйтэн цас ч гэсэн хайлан шоржигнодог юм даа... гэв.

	Тихомилов ч мөн тийшээ харснаа тэр хоёр хэн хэнийгээ үг хэлгүй ойлгов.

	— Чи ч тэгж байгаад бас их алиа эр байна шүү гэж Тихомилов толгой сэгсрэн өгүүлэхэд анх удаагаа түүний уруул дээр үл мэдэг, уйтгартай мишээл тодров. 

	— Яагаад гэвэл би гэдэг хүн чинь зовлон үзлээ шүү дээ, Степан ах минь. Зөвхөн өөрийн биеэр зовлон туулсан хүн л цаашид яаж амьдрахаа ойлгодог юм. Алив, хоёулаа цайгаа уух юм биш үү...

	...Цагийн дараагаар Михаил хамтралын конторт орлоо. Даргын өрөөнд хэсэг эмэгтэйчүүд, Василий Васильевич Васильевын хамт Катятай ямар нэгэн юмны талаар маргалдаж байв. Михаилыг орж ирмэгц цөм таг дуугүй болж үүд рүү чиглэв.

	— Марунь эгчээ, талх чинь... гэж Михаил хэлтэл

	— Пээ! гэж дуу алдаад, бичиг цаасаа тэр чигт нь ширээн дээрээ орхин гүйхээрээ гарлаа.

	— За, Катя минь... Би ч гэсэн таны удирдлага доор ажилдаа ороход бэлэн боллоо гэхэд,

	— Үгүй, чи хэд хоног ч гэсэн амар л даа! гэвэл

	— Би ядраагүй ээ, Катя гэв. 

	— Ядаж чамайг ямар ажилд тавихаа бодъё л доо.

	— Ямар ч ажил байсан болно. Би тэнд байхдаа мужаан, нарийн мужааны ажлыг хийж сурсан. Бас тоосго өрж байшин барьж ч чадна, шавар будгийн ажлыг ч хийнэ. Машин ч сайн мэднэ, жил гаруй жолоо мушгисан...

	Өвлийнх шигээ улбагардуу боловч, урин хаврын наашилж байгаа наран цонхны цаанаас хөгжилтэйеэ сэтгэл сэргээн гийгүүлнэ. Катя юу ч хэлэлгүй дүүгээ удаанаар ширтэхэд хоёр хоног нойргүй хоносноосоо ялимгүй бөлцийсөн ухаалаг харцанд нь ядарсан шинж, гуниг тодорно. 

	— Степантай яав, ярив уу? 

	— Тэгсээн, ороод гарлаа гэж Михаил сандал авч цонхны ойр тавьж цааш харан суугаад, нарны гэрэлд гялбан байгаа цасыг ширтэв. Тэгээд Степан ах Марунька эгч хоёр суух байхаа даа гэв.

	— Юү гэнэ ээ?! гэж Катя өөрийн эрхгүй дуу алдав.

	— Юү гэж? хэмээн Михаил цонхноос эргэж, — Тэр хоёр өнөө шөнө...өвөртөө унтсан байх аа гэж би бодож байна гэлээ.

	Катя энэ үгийг сонсоод, яагаа ч үгүй янзтай байв. Гагцхүү харц дахь уйтгар гуниг нь яльгүй нэмэгдсэн байж болох юм, гэвч Катя нүдээ аньжээ.

	Дараа нь тэр хоёр чимээгүй сууцгаав. Михаил цонхоор харагдах мөнгөлөг туяа цацруулан гялтганах цасыг дахин ширтэж, цонхны хүрээ модны цаанаас хөгжилдөн шулганалдах болжморын жиргээг сонсон суув.

	— Сууг л даа, Михаил аа... Мария ёстой сайн хүүхэн шүү гэж Катя хэллээ.

	— Би ч гэсэн энэ хавраас өөртөө байшин барьж эхэлнэ. Мөнгө байна. Тэгээд байшингаа барьж дуусангуут л эхнэр авна даа. 

	— Хэ-ээ! Миша минь дээ... Урьдаар эхнэр болгох бүсгүйгээ сонгох хэрэгтэй байлгүй дээ.

	— Тэр ч болох байхаа гэж Михаил инээмсэглэн хэлэв. 

	 

	* * *

	 

	Михаил яг толинд харсан юм шиг зөгнөж хэлснээр Степан Тихомилов түүнээс түрүүн гэрлэжээ.

	Буцаж ирснээсээ хойш хоёр долоо хоног өнгөрсний хойно, шинэ байдалд жаахан дасаж, сэтгэлээ хэсэгхэн онгойсны дараа, нэгэн удаа Петрованы ажлаа дуусахыг хүлээж байгаад дархныхаа газраас гарч ирэхэд нь өөдөөс нь тосож уулзаад:

	— Петрован, би танайхаар очъё гэж гуйх гэсэн юм гэхэд

	— Степан Кузьмич минь, Катя бид хоёр ирэх болгонд чинь баярлана. Одоо Михаил ч гэртээ байгаа шүү дээ гэв.

	Эдүгээ хүртэл Степан, урьдын адил гудамжинд бараг гаралгүй, Мариягийнд байсаар байжээ. Мария ч зөвхөн ажил, гэр хоёрын дунд шогшиж, тэгэхдээ бас ямар нэгэн юм хулгайлаад авчихсан мэт ийш тийш хялалзан тосгон дундуур өнгөрдөг байв. Хэнтэй ч юм хум ярьдаггүй, контортоо суухдаа бичиг цаас руугаа л шигдэн, толгой өндийлгөхгүй болжээ. Тэгээд сүүлдээ тэссэнгүй, Марияд:

	— Урьд нь чи намайг сургадаг байсан, одоо харин би чамд... Чи чинь яаж орхих нь энэ вэ, Марунь, яг л жаахан охин шиг? гэж Катя хэлжээ.

	Дайны бүр эхнээс бэлэвсэрсэн, дөч хүрсэн авгай үнэхээр залуу бүсгүй шиг ихэд уйлж, Катя руу гуйван цээжинд нь нүүрээ наагаад:

	— Катенька минь! Би тосгон дундуур явахдаа чармаа нүцгэн явж байгаа юм шиг л ичих юм. Авгайчуулын юу гэлцэж байгааг сонсохгүй яах вэ дээ! Тэгээд ч ямар их нүгэл үйлдэж байгаагаа ойлгож л байна л даа! Гэтэл шөнө болохоор тэсэж чадалгүй хорвоогийн хамаг юмыг, өөрийгөө ч, чамайгаа ч мартчих юм байна шүү дээ... гэв.

	— Юун нүгэл байдаг юм бэ? Бас би ямар хамаатай юм бэ? 

	— Байлгүй яах вэ...

	— Тэгээд цаадах чинь чухам яая гэж бодож байгаа юм бол доо?.. 

	— Хамаг учир үүнд л байна... Би мэдэхгүй. Юу ч ярихгүй юм. За, тэгээд юу ч гэхэв дээ... Би л өөрөө гуйгаад байгаа юм чинь.

	— Цаадах чинь чамд хэлнэ, Маруня, гарцаагүй хэлнэ.

	— Тийм, гэж үү? Нээрэн үү? гэж Мария итгэж ядан, горьдож дуу алдав.

	— Тэгэлгүй яах вэ. Эсвэл ер нь чи өөрөө хэлбэл яасан юм.

	— Ай, би яаж хэлж зүрхлэх вэ! Урдаас чи чинь яасан тэнэг амьтан бэ, арав гаруйхан хоног наадаж тоглоо биз, тэгээд бас юу илүү хараа вэ гэвэл яана. Өөрөө л мэдэг... яахыгаа. Үгүй гэвэл одоо яая гэхэв, бэлэвсэн авгайд чамлаад байх ч юм алга...

	Тэгтэл Степан, Катя Петрован хоёртой их л чухал юм ярихаар ирсэн нь орж ирэнгүүт л зориг муутайхан инээмсэглэж, мэнд асуун, халаасан дахь шилтэй юмаа ч таг мартан хувцсаа тайлахаар нь, бас пиджакийнх нь энгэрийн халаасанд сам байсаар атал үсээ гараараа илснээр мэдэгдэж байлаа.

	— Наашаа ор ор, Степан. Одоо хооллоцгооё гэж Катя урихад

	— Баярлалаа... Би та нартай... гэж хэлээд шилтэй юмаа санаж, ширээн дээр гаргаж тавиад, — Юм ярих гэж ирсэн юм гэв.

	— Ярьж амжилгүй яах вэ гэж Катя пийшингийн наана юм хийх зуур, — Миша, өргөст хэмх аваад ир. Петрован, чи зоориноос гахайн өөх аваад ир, Фрося, миний охин талх зүсээдэх... гэж хэлэв.

	Степаныг орж ирэхэд үүссэн эвгүйрхэл эхний хундагыг уусны дараа бага боловч арилахад, Степан:

	— Михаилын ам ажил хоёр огт зөрдөггүй юм байна. Та бид хоёр чинь мөн ч их цаг хугацаа алдсан улс даа гэж хэлж байсан, тэгээд л тэр даруй хамтралынхаа ажилд зүтгэж гарсан. Гэтэл би гэдэг амьтан одоо хэр...! гэж хэлэхэд нь 

	— Би Михаилд ч хэлсэн, бас чамд ч хэлчихье... Хамтралын ажил та нараас зугтаад явчихгүй, тийм биз дээ? гэлээ.

	— Тийм биш ээ, Катерина Даниловна, надад их эвгүй байна.

	Энэхүү Катерина Даниловна гэж албархуу хэлсэн үг, түрүүчийн жаал намдаж байсан эвгүй байдлыг дахин нэмэхэд, Михаил хундагануудыг ахин дүүргээд:

	— Степан ах аа, таны ирдэг их сайн хэрэг. Цас хайлах цаг ирнэ ээ гэдэг чинь хамтралчдыг ажилд гарах боллоо гэж дуудаж байгаа нь тэр гэлээ.

	— Би ч гэсэн бэлэн, Катерина. Энэ бол нэгдүгээрт. Хоёрдугаарт гэвэл гээд Степан хундагатай архийг авч, гэрэлд нэвт харах гэсэн юм шиг дээш нь өргөв. Гар нь чичгэнэхэд, хундагаа буцааж тавиад, — Үгүй, би мөн тэнэг хүн шүү, энэ тухай хоёрдугаарт биш, бүр нэгдүгээрт хэлэх ёстой байсан..миний хүүхдүүдээс болж чиний зовж зүдэрсний төлөө би чамд бөхийн сөгдье гэлээ.

	— Чи яах нь вэ, хэрэггүй... Степан! гэж Катя нулимс цийлгэнүүлэн хэлээд буруу харав.

	— Мария надад цөмийг нь ярьсан. Гэтэл би хувь заяандаа гомдож явдаг.

	— Алив, ууцгаая, тогтооцгооё. Катя минь, таны гашуун зовлон, бас Степан бид хоёрын хэцүү амьдрал усанд шидсэн чулуу шиг хэзээ ч ил гарч ирэлгүй, улам далд орохын төлөө ууя гэж Михаил хэлэв.

	Хоёр дахиа тогтоосны дараа Степан таваг доторхоо сэрээгээрээ оролдон хутгаж, хэсэг хүлээзнэв. Тэгснээ, сэрээгээ тавьж, данхгар толгойгоо өндийлгөн:

	— Одоо амьдралаа эхнээс нь л эхлэх хэрэгтэй байна. Тийм ч болоод Мария бид хоёр цас хайлангуут шинэ байшин барьж эхлэхээр шийдлээ гэв.

	Степан, Катягийн нүд рүү эгц харж байгаад энэ үгээ хэлсэн бөгөөд Катя ч харцаа буруулсангүй тэсвэрлэж, гагцхүү нүд нь л бага зэрэг дүрлийжээ.

	Түүний харц Катягаас хариу нэхэж байсан болохоор: 

	— Би чамд юу гэхэв дээ, Степан... Хүссэн ч хүсээгүй ч эхлэх л хэрэгтэй. Чиний ингэж шийддэг... зөв гэж Катя хариулав.

	— Степан минь, бид хавар болохоор байшинг чинь суллаад өгье, одоогоос өөрсдийнхөө яйжгайг засаж тордъё. Чи шинээр байшин сууц барих гээд яах вэ. Эсвэл бид мөнгийг нь төлсөн ч болох... гэж Петрован хэлэв.

	— Чи ч уул нь ухаантай л эр сэн, харин энэ удаа... гээд Тихомилов тааламжгүй янзтай амаа шазавхийлгээд, — Тийм дээ хүрвэл Катя, та хоёрт би гэдэг хүн насаараа ч төлөөд барахгүй өртэй шүү гэв.

	— За, тэр дэмий яриагаар яах вэ...

	— Намайг насан туршдаа тангараг таслуулъя гэж бодоогүй л юм бол чи битгий тийм юм ахиж яриарай...

	— Тэгвэл уучлаарай... Би үнэн санаанаасаа л хэлсэн юм.

	— Би ч мөн үнэн санаанаасаа... Та нар миний саналыг дэмжиж байна уу гэж Тихомилов тэр хоёроос зэрэг асуув.

	— Хүний ёсны, амьдралын ийм чухал асуудал шийдэгдэх гэж байхад яаж дэмжихгүй байх вэ. Бид зүрх сэтгэлээсээ баярлана.

	— За тэгвэл би явж, Мариядаа дуулгая даа. Намайг та нартай уулзаад ирье гэдгийг сонсоод л уйлж гарна лээ, хөөрхий...

	Катя, ноосон алчуураа мөрөн дээрээ нөмрөөд Степаныг гаргаж өгөхөөр гэрээсээ гарч, үүднийхээ амбаарт оров. Харанхуй хүйтэн амбаарт гарч ирээд, Степан, Катя руу эргэж зогсоход цаадах нь хоёр гараа мөрөн дээр нь тавьж, хоромхон төдий толгойгоо наалдуулснаа даруй больж:

	— Амьдрал аа гэж... хэмээн шивнэв. Степан, Катягийнхаа чичгэнэсэн халуун гарыг чанга атгав.

	— Тийм ээ хө... Танай Петрованы хэлдгээр, “Эргэлт болжээ!” гэв.

	Катя гараа татаж аваад:

	— Марунька сайн хүүхэн шүү. Чамд бүх бие сэтгэлээ зориулах хүүхэн дээ гэхэд нь

	Тийм ээ, би тэрийг ойлгосон. Хоёрхон долоо хоногийн дотор мэдсэн. Тэгээд ч хачин ааш гаргаж, хүн зовоогоод ч яах вэ дээ гэж бодсон юм гэвэл.

	— Үйлс чинь өлзийтэй бүтэх болтугай. Степан минь... гэв.

	Тихомилов, Марий хоёр хайлж алга болоогүй чарганы замаар тосгоны зөвлөл оржээ. Дараа нь Марунькагийн умгар хуучин байшинд тосгон даяараа, өглөө болтол наргижээ.

	Хөдөө тосгоны шуугиан цэнгээнтэй, дуу хууртай, бүжиг дэвхцээнтэй, согтуу хөлчүүтэй, хурим шиг л хурим болжээ. Гэхдээ л тэр хурим цаанаа л нэг хачин байв. Романовка тосгоны бүх хүүхний дөрөвний гурав нь бэлэвсэн хоцорсон болохоор авгайчуул ууж, дуулж бүжиглэснээ энд ч нэг нь, тэнд ч нэг нь хувь заяандаа гомдон орилох ажээ. Мария ширээний араас ухасхийн босож, сэтгэл нь үймэрсэн авгайчуулыг тайтгаруулахаар ус аягалж өгөхөд, цаадуул нь зовлонгоо тоочих юм уу, зарим нь бүр илт атаархсан янзтай, бид бүхний дундаас хамгийн азтай нь чи юм даа... гэцгээхэд 

	— Хүүхнүүд минь, би буруутай биш биз дээ... Ийм юм болно гэж зүүдэлсэн ч үгүй... гэсээр Мария яах ч учраа олохгүй Катягаас аврал эрэх мэт хөөрхийлөлтэйгөөр, — Алив, Катерина минь, эдэнд чи хэлээд өгөөч! Ойлгуулаадхаач... гэнэ. 

	Сүүлдээ цөхрөнгөө барсан Мария өөрөө енгэнэн уйлж, орон дээрээ түрүүлгээ харан унахад Катя болон бусад авгайчуул цөм сандран, тайтгаруулах гэж тал талаас нь гуйв.

	Степан Тихомилов үг дуугүй, тайван дөлгөөн байсан бөгөөд хүмүүсийн дуулалдах, уйлалдахыг сонсоогүй юм шиг байснаа, Мариягаа уйлж гарахад суудлаасаа босож, ор тойрон зогссон авгайчуулыг хойш болгон, хүч тэнхээтэй гараараа эхнэрээ тэвэрч өргөөд ширээний ард суудал дээр нь суулгав.

	— За тэр... Харж байгаа биз... гэж өөрийнхөө буруугүйг нотлох мэт Мария амандаа үглэж, нулимс дүүрсэн аз жаргалтай нүдээ алгаараа арчив.

	 

	* * *

	 

	Жил гаруй хугацаа өнгөрсний дараа, тавин гурван оны тавдугаар сард, үр суулгах ажил дөнгөж дуусмагц Михаил Афанасьев, Софья Пилюгинатай хуримаа хийжээ.

	Энэ өдрийг иртэл Романовка хэмээх бяцхан тосгоны дээгүүр өнө эртний боловч, ямагт мөнх залуугаараа байдаг алтан наран дөрвөн зуу гаруй удаа мандаж, дов толгод, тариан талбай, хадлан бэлчээр, аажим аажмаар шинэчлэгдэн өөрчлөгдөж байгаа тосгоныг илчит цацрагаараа харамгүй гийгүүлжээ. Тавин гурван оны өвөл Степан Тихомилов, Мария хоёр, бас Михаил Афанасьевынх шинэ байшинд оржээ. Газар дэлхий ч өөрөө тав дахин өмсгөлөө сольж, хавар, зун, намар, өвөл өнгөрч дахиад урин хавар айлчлан иржээ.

	Өөрчлөгдөн шинэчлэгдэн байгаа газар дэлхий дээгүүр хүн болгоны мэдэх, дасал болсон болгоныг салхин үлээж авчрах боловч, өөрчлөгдөх тоолон нь өөр өөрийн гэсэн өвөрмөц, сэтгэл татам өнгө үнэр: зун цагт нарны халуунд тэнхэл алдарсан ногооны үнэр, намар нь шаргалтсан тал, боловсорсон буудайн үнэр, өвөл бол цавцайсан цасны цэвэр цэнгэг үнэр, урьхан хавар ирэхэд цэв цэнхэр огторгуйн үнэр хан хийж, тэнгэрийн уудамд нүүдлийн шувууд зэллэн ниснэ...

	...Буцаж ирснийхээ маргааш өглөө нь тосгоноо нэг тойрчхоод Софьягийн хойноос тугалын байранд очсон Михаил, орой нь эргэж ирнэ шүү гэж хэлснээрээ очжээ. Түүнийг инээмсэглэсээр хөгжилтэй орж ирэхэд, Софья тугалдаа өгөх зутан бэлдэж байв. Михаилыг харангуутаа шалавхан өндийж, үсрэхийг завдах мэт цонх руу ухраад, шинийн хоёрын сар шиг сайхан хар хөмсгөө хараацайн жигүүр лүгээ адил зангидан зогсов.

	Тэгээд тэдний хооронд ийм яриа болжээ:

	— За...юу гэж? хэмээн Софья асуухад

	— Зүгээр, Би ирнэ гэж өглөө амласан биз дээ, тэгээд л хүрээд ирлээ гэв.

	— Тэгвэл ирсэн замаараа, сурсан дуугаа дуулаад буцаж дээ. За, яв, яв!

	Толгой нь бараг адар шүргэн алдсан Михаил инээмсэглэн зогссоор л байлаа.

	— Алив, яваад өгөөч.

	— Намайг ирэх бол уу, үгүй бол уу гэж хүлээж байсан чинь үнэн биз, би яг мэдэж байна, Соня минь.

	— Үгүй ер өө! гэж Софья гэнэт үнэн голоосоо уур нь буцлаад, — Чинийхээр бол миний хонгор ирж явна уу, үгүй юу гээд л өдөржин цонх руу гөлийгөөд л ширтэж суусан болж байна уу? гэвэл

	— Чи үргэлж л ийм... айхтар ууртай байдаг уу? гэхэд,

	— Тийм, үргэлж хэмээн Софья уцаарлав.

	Михаил бүр малгайгаа аваад сууж орхив. Тэгээд:

	— За, тэгвэл би чамайг ондоогоор хүмүүжүүлнэ дээ гэлээ. 

	Софьягийн сайхан хөмсөг ахин хөдөлсөн боловч энэ удаа зангидсан хөмсөг нь тавигдах шиг болжээ.

	— Чи миний хэлэхийг сонсож үзээч, ингэхэд чи ер нь өөрийн ухаантай байна уу, үгүй юу? Чамайг өнөө өглөө ирээд явсан гэдгийг чинь тосгон даяар мэдэж байгаа. Тэгэхэд чи дахиад л...

	— Тэр надад ямар хамаа байдаг юм!

	— Эрчүүд та нарт бүх юм амархан л даа. Харин бидэнд...

	— Би чамтай гэрлэх гэсэн юм шүү дээ, Соня минь.

	— Мөн дөө, чи! гэж Софья амьсгаа нь давхацсанаас хэд сайн амьсгалж авах ч гэсэн юм уу, эсвэл ойр орчимд нь хүн амьтан байгаагүй байгаа гэдгийг харж авах гэсэн юм шиг толгойгоо хэд сэгсчээд, — Уул үзэлгүй хормой шууж, ус үзэлгүй гутал тайлав гэгч юм болох нь шив дээ гэв.

	Тэгснээ биеэ барьж чадалгүй уур омогтоо дийлдэж, хананд өлгөөтэй байсан дамнуургыг шүүрч аваад, хэн нэгэн хүн гаднаас нь сонсчихно ч гэж эмээлгүй, чанга дуугаар:

	— Эндээс зайл! Одоохон гар... Чи ер нь яасан гэрлэх дуртай хүн гараад ирэв ээ! гэж хашхирав.

	Софья хаалга руу гүйж очоод мөрөөрөө түлхэн онгойлгож:

	— За гар! гэв. 

	Түүний үзэсгэлэнт сайхан царай эвгүй толботож барайжээ. Гэрлэх энэ тэр гэж шал тэнэг, илүү үг чалчиж байж, Сонягийн хамгийн эмзэг сэтгэлд сэв оруулжээ гэдгээ Михаил ойлгожээ.

	— Намайг өршөөгөөрэй, Соня..гэж хэлээд Михаил босож, малгайгаа ч өмсөлгүй үүд рүү алхсанаа, — Би өөрийнхөөрөө л зүтгэдэг хүн шүү. Зорьсондоо хүрч байж л амарна даа гэв,

	— Тэр зангаараа хад мөргөж, духаа цоолсон ч хамаа алга! Чи ингэхэд бидний хооронд юу байсныг мартчихаа юу?! гэж Соня яг энэ мөчид хорсол зүхлээр дүрэлзсэн нүдээр Михаилыг цоргих мэт харан хашхираад, — Чи яалаа гэж...яалаа гэж аавыг маань... гэв.

	Михаил малгайгаа газар алдаад, Софьяг мөрнөөс нь базан, өвтгөнө ч гэж айлгүй хоёр хүчтэй угзарч, үгийг нь гүйцэд хэлүүлсэнгүй: — Чи бидний хооронд бол... юу ч алга! Чамд хэн зааж өгсөн үгийг хэлнэ вэ? Саяынх чинь чиний үг биш байна гэж эгц урдаас нь мөн л ууртай, ширүүн хашхирав.

	— Миний үг! гэж Софья хашхираад түүний гараас мултрав.

	— Үгүй ээ, чиний үг биш гэж Михаил аяархан хэлээд, газраас малгайгаа авч сэгсрэн, — Бидний эцэг, тэгэх тусмаа өвөө нарын хооронд... хэдийгээр чи бид нар тэднийг нүдээр хараагүй ч, аймшигт өс хонзон байсан нь үнэн. Гэхдээ чи бидний хооронд хаанаасаа тийм юм гарах юм бэ? гэж хэлэхэд

	— Тэндээс л байхгүй юу! гэж Софья өөрийнхөөрөө зүтгэв.

	— За тэгвэл тийм л болог, тэнэг амьтан! гэж Михаил эрсхэн хэлээд босго алхлан гарахад ард нь хаалга тасхийн хаагдав.

	Артемий Пилюгиний охин Софьягийн амнаас гарсан үгс өөрийнх нь биш гэж Михаил үнэн хэлжээ. Урд орой нь Макеевынхаас эрүү өвдөг нь нийлэхээ алдталаа бөгцийсөн Федотьяг түшиж гэрт нь хүргэж өгөхөд нь хөгшин урагшаа уначихгүйн тулд тулуураараа зогсоо зайгүй хатгачин, замын туршид Афанасьевынхныг удам судраар нь зүхэж явсан ажээ. Гэртээ орж ирээд, хувцсаа ч тайлж амжаагүй байхдаа; 

	— Чи ч гэсэн чи... очиж очиж тэр муу алуурчныг сайн явж ирэв үү энэ тэр гээд байхдаа яадаг муу хэлийг нь тастаж баймаар амьтан бэ? Ий-ий! гээд тулуураа далайжээ.

	— За, больж үз дээ, эмээ ээжээ гэж Софья аргадаад тулуурыг нь авч буланд түшүүлж тавиад, хувцсыг нь тайлж эхлэв.

	— Чи сайхан мэдээрэй! Чиний эх чинь ч тархи нь хамуурсан амьтан... Тэр Лидка яах вэ, хэзээний мангуу толгойт. Гайгүй ээ, Пашенька маань эргэж ирээд, та нарыг цөмийг чинь ёстой нэг болгож тавина бий вий. Үеийн үед хараал идвэл таарах тэднийхний төрлөөс холын хол, ялангуяа алуурчин Мишкагийн бол салхин доогуур ч гарсан байгаарай гэж занав.

	— Эмээ минь дээ! Мөдхөн бурхан болох дөхөж байж, та бас...

	— Аа, муу нүглийн хар гичийг! Намайг түргэн үхэж далд ороосой гэж та нар цөм хүлээж ядаж байгаа, би мэднэ ээ.

	 

	* * *

	 

	Софья, хэнээс нь ч зугтаж, салхин доогуур нь ч гарахгүйг хичээсэнгүй, гэвч Степан Тихомилов, Мария хоёр шиг биш, мөн ч их зовж, шаналж байж Михаилтайгаа нийлжээ.

	Тавин хоёр оны хаврын туршид тэр хоёр уулзалдсангүй, хааяа л нэг мэндэлсхийгээд өнгөрдөг байв. Эхэн үедээ Софья нь түүний мэндлэхэд хариу ч мэндэлдэггүй, шалавхан л хажуугаар нь гүйгээд өнгөрдөг байснаа, сүүлдээ толгой дохидог болж, тэгээд бүүр таван сарын шувтаргаар анх удаагаа: «Сайн уу» гэж хэлчхээд, газар ширтэн, зугтах мэт яаран оджээ.

	Модны харанхуй хонгилд үхлээ хүлээсэн хөгшин шар шувуу шиг, хэдэн долоо хоногоор пийшин дээрээ хөдөлгөөнгүй суухаас өөр юм хийдэггүй үрчийж хатсан Федотья, ач охиныхоо ямаршуухан байдалтай байдгийг гярхай ажиж байдаг болоод тэр өдөр ч түүнийхээ сэтгэл ихэд хөдөлсөн байхыг эндүүрэлгүй мэджээ. Тэгээд орой нь хоол унд хийж, гэр орныг нь цэвэрлэхээр Софьяг ирэхэд, Федотья пийшингийнхээ бүлээн ханан дээр хамаг ясаа нажигнуулан хөдөлж, уур нь шатан:

	— Бушуу ,буулгаадах, заяагүй хог.. гэв.

	— Та яагаад их ууртай байгаа юм? гэж пийшин дээрээс буулгахдаа Софья асуухад

	— Тэгэлгүй яах вэ... Чиний цусанд ч муу юм халдах нь дээ... Сонька минь, ухаарч үз! гэв.

	— Та чинь юу яриад байна даа? гэвэл

	— Юу юу л гэнэ... Чи л болоод мэдэхгүй байв гэж үү! гэлээ.

	Цас хайлж, хаврын тариалалтын ажил эхэлж үр суулгах үеэр Михаил үрлэгээний машин дээр ажиллаж, түдэлгүй хамтралд бас нэг ачааны тэрэг ирэхэд нь түүнийг жолоодох болжээ.

	Хаврын тариалалтын ажил дууссаны дараа Степан Тихомилов районы төв орж тавь гаруй гуалин, байшингийн суурь хийх тоосго, банз, мод, дээврийн материал худалдаж аваад энэ бүгдийгээ Романовка руу зөөж эхэлжээ.

	Зуны эхэн сарын нэгэн орой районы төвөөс авсан бэлэн хаалга, цонхны хүрээ зэргийг буулгаж дууссан Тихомилов, Михаил хоёр гуалин сандайлан тамхилж суухдаа, үүднийхээ саравчийг ямаршуу янзаар баривал аятайхан бол гэдгийг зөвлөж байлаа. Гэтэл тэдний хажуугаар гартаа халуун сав барьсан Софья өнгөрөв.

	— Соня! гэж Михаил ухасхийн босож очоод, — Сайн байна уу! гэв.

	— Аа, барилгачид уу...Сайн байна уу гэж тоомжиргүйхэн хэлээд цааш эргэтэл

	— Чи жаахан хүлээгээч дээ гэжээ.

	— Яах юм бэ... гэж Софья саатан зогссоноо, Федотьягийн байшингийн зүг өөрийн эрхгүй эмээсэн янзтай хялалзаад, — Би эмээдээ цай өгөх гэж явна гэхэд нь

	— Жаахан хүлээ л дээ. Өлбөрч үхэв л гэж үү гэв.

	Михаил, түүний тохойны хавиас барьж, барилгын материалын зүг хөтөлж явахад, Софья дургүйлхсэн хэр нь даган очлоо.

	— Михаил бид хоёрын эхэлсэн ажлыг чи тоохгүй байгаа юм уу? гэж Тихомилов тэр хоёрыг хүрч ирэхэд асуув.

	— Надад ямар хамаа байх вэ дээ? Байшин сууцаа барьцгаа л даа.

	— Ямар хамаатай юм бэ гэдэг чинь юу гэсэн үг вэ?! Энэ шинэ байшинд чи бид хоёр л амьдарна шүү дээ гэж Михаил хэлэв.

	Михаил түүнийхээ гараас барьсан хэвээр энэ үгийг хэлэхэд Софья нөгөө яриагаа санасан бололтой гараа угз татан авчээ. Гэвч байрнаасаа хөдөлсөнгүй, гагцхүү:

	— Тийм дээ... Бавайсан сахал тавьчхаад л хүүхэн гуйж, зуучилж явбал тун ч догь зохих нь гэж тавлахад

	— Энэнд бавайсан сахал ургахыг нь хүлээвэл мөн ч удаан хүлээнэ дээ гэж Тихомилов жуумалзан хэлээд, босож, — За, би явъя даа, Михаил аа, маргааш уулзъя... гэв.

	Степаныг яваад өгмөгц Михаил, Софья хоёр юу ярихаа мэдэхгүй дуугүй зогсов.

	— Соня минь...

	Яг энэ үед Федотьягийн байшингийн довжооны тэндээс хахир дуу гарч:

	— Хөөе, Софья! Бузар амьтаан! гэж хашхирах сонстов.

	Харлан харагдах хаалганы хүрээний дунд зогссон эмгэн нэг гараараа тотгоноос зуураад, нөгөө гараараа таягаа зангаж харагдав.

	— Намайг битгий зовоогооч! гэж бүсгүй шаналсан дуугаар хэлээд цааш эргэн явав. Тэгээд хэдхэн алхалснаа эргэж хараад, — Хэзээ ч үгүй, хэзээ ч... тэгэхгүй!... гэв.

	Ингэж хашхираад, эмгэний зүг гүйж одов.

	Гэрт орж ирээд Софья, Федотья руу галзуурсан мэт уурлан давшилж:

	— Юу гэж хашхичаа вэ? Тосгон даяар амьтны шившиг болгох гээ юу. Танд ер нь ямар хамаатай юм бэ? гэв.

	— Юу гэс... Юу гэсэн үг вэ? гэж эмгэний хоолой дээр бөөн юм зангирах мэт уур хорсол нь буцалж, — Ингэхэд хэн... эцгийг чинь буудсан бэ? Мартчихаа юу?! гэвэл

	— Мартаагүй ээ! гэж Софья хашхираад, — Яалаа гэж тэр вэ? Хэлээд өгөөч! Би нялх хүүхэд биш, цөмийг нь мэднэ. Тэр чинь ямаршуу хүн байсан юм бэ? Эцэг гэгдэж байсан нь л даанч харамсалтай... Үгүй, ямар эцэг гэж ийм байсан юм бэ?! гэхэд нь

	— Амыг нь үдчих юм сан... Дуугаа тат! гэж Федотья буцламгай усанд шалзлагдах мэт чарлаад, — За, гайгүй ээ, Пашенька маань ирээд... гэхэд

	— Та тэр Пашенькатайгаа хоёулаа долоон уулын цаагуур далд орвол таарна! гээд Софья бүр байж ядталаа уурлаж, — Та юунд цаадхаараа... наад нэг... ёстой юу гэж ч хэлмээр юм дээ? Тэр чинь ямар ч яргачин алуурчнаас долоон доор амьтан шүү дээ! Нялх жаахан хүүхдүүдийг өрөвдөх ч үгүй галдаж орхисон шүү дээ. Тэр хэдэн жаалууд ямар буруутай байсан юм бэ? Эцэг, өвөө нар маань тэмцэлдэж, дайсагналдаж явсан юм, харин чи бид нар тэгэх ямар хэрэг байна аа? гэж Михаил яахын аргагүй зөв хэлсэн шүү гэхэд

	— Чи галзуурчээ! Энэ чинь солиорч орхиж..мөн лут сэтгэв ээ! гэв.

	— Үгүй ээ, юмны учир мэдэхгүй тэр нялх амьтад ямар буруутай юм бэ?! Хариулаач, хэлээд аль надад! гэж Софья хилэгнэв.

	— Энэ зэрлэг чинь улангасжээ... улангасаж...

	— Пашенькаг чинь шоронд хийсэн нь ял биш. Бас л буудсан бол таарах байж...

	— Чи солиорчхож ээ! Ухаан орж үз, дуугаа...

	— Дуугүй болохгүй ээ! Энэ Мишка чинь надад хэрэггүй ч байж магад. Гэхдээ би дуугүй болохгүй!

	Эмгэн хамаг хүч тэнхээгээ шавхаж бараад, тулуур дээрээ тэгнэн өрөөний голд зогсож, шүдгүй хоосон амаа хий дэмий ангалзуулан, хатангир цээжээ дүүргэх гэсэн юм шиг байн байн, хоолой хэржигнүүлэн амьсгаадах ажээ.

	— Дахиад элдвийн юм ярьж, битгий дургүй хүргээд байгаарай... Би юу хүссэнээ л хийх болно гэж Софья хэлээд ханын шүүгээ рүү эргэж, тэндээс аяга, таваг, талх, цөцгийн тос, жимсний чанамал гаргаж, — Суугаад, оройныхоо хоолыг ид гэж хэлэв.

	Гэвч эмгэн ширээ рүү биш, пийшин рүүгээ явав. Тэгээд арай чүү гэж пийшингийнхээ ханз өөд авирч гарахдаа урьдын адил ач охиноосоо тусламж эрсэнгүй, тэнд гарсан хойноо бүүр мухарт нь шигдэж, өвөр дээр нь үсэрч гарсан муурыг илж таалан, Софьяг огтхон ч байгаагүй юм шиг тоож ч харахгүй, харанхуй шахам мухраас хаашаа ч юм дэмий ширтэн гөлийв.

	 

	* * *

	 

	Федотья одоо үхэн үхтлээ ихэнх цагийг ингээд л пийшин дээрх буландаа шигдэн сууж өнгөрөөх болжээ. Өвөр дээрээс нь муур салахаа больж, дулаан газар байж, илж эрхлүүлэхэд тааламжтайхан зүүрмэглэх бөгөөд харанхуй мухраас ногоон нүд нь цог шиг гялалзана. Заримдаа эмгэний нүд ч мөн аймшигтай гялсхийхэд тэр дээрээс чухам муурын нүд үү, эсвэл Федотьягийн нүд үү гэдгийг Софья ч өөрөө ялгахын аргагүй болдог байлаа.

	Ач охиныгоо захирч чаддаг хөг нь өнгөрсөн, хүн олныг үзэн ядах үзэл шингээх гэж чармайдаг сүүлчийн хүч нь шавхагдаж дууссан гэдгээ эмгэн ойлгосон эсэхийг бүү мэд, ямар ч л гэсэн Софьяг цаг ямагт цагдахаа больж, түүний хэрэгт нь хошуу дүрэн оролцохыг байжээ. Одоо тэр, ач охинтойгоо бараг ярилцахаа ч больж, бэлдэж хийж өгснийг нь идсэн уусан болчхоод, бямба гараг болгонд галлаж, ус халааж усанд оруулахад нь үг дуугүй дагаж, тэгээд л нөгөө пийшингийнхээ ханан дээр хулгана шиг чимээгүй, цомбойж хааяа нэг юу ч хэлж байгаа нь мэдэгдэхгүй бувтнана.

	Тэгж санаа алдан, бувтнах үеэр хааяа нэг үг гэнэт тод сонстох бөгөөд нэгэн удаа:

	— Эвий муу Пашенька минь... Чамайгаа ч хүлээж чадахгүй нь дээ, хэн нүдийг минь аниулж, ясыг минь барих юм бол доо гэх үг дуулдахад

	— Намайг хүн гэж бүр тоож үзэхгүй байх шив дээ? хэмээн Софья асуув.

	— Чи муу юу? Чи хэн юм бэ, ингэхэд? гэж Федотья хэлээд гэнэт уур хилэн нь урьдын адил дүрсхийн, — Дуугүй хүний доодох нойтон гэдэг юм. Чи ч ёстой эрээн дотортой хүн дээ. Чиний ямаршуу адтайг мэднэ ээ! Мэхт мэхэндээ гэдэг юм даа, муу юмны, яагаа вэ, нөгөө Мишка Афанасьевын хорлол болчхов доо гэхэд нь

	— Эмээ ээж минь, ийм юм ярьж байхдаа ичиж үхээч! Амнаас нь гардаг нь Мишка шүү... гэв.

	— Мэднэ ээ, мэднэ. Чиний наад ичгүүргүй нүдээр чинь нэвт харж байна аа.

	— Та миний нүдээр юу ойлгох юм бэ?! Юу ч олж харахгүй! Мэдэв үү? гэж Софья уурлав.

	Нүдэнд нь юу ч үгүй гэж Софья өөрөө бодож байлаа. Бүр зургаан сард уулзсанаасаа хойш Михаилаас урьдын адил зугтах болж, хэрвээ хаа нэгтээ тааралдчихвал дахиад энэ тухай яриад үзээрэй гэх шиг хөмсөг зангидах ажээ.

	Харин түүний ээж нэгэн удаа охиноосоо болгоомжтойгоор:

	— Чи хэдий болтол ингэж зовох юм бэ? Бас Михаилыг ч зовоохоо хэдийд болих юм? гэж асуухад

	— Хэн? Та юу асуув аа? гэж асуугаад Софья гэдрэг ухрав.

	— Юу асуув гэж үү... Галуу, далавчин доороо толгойгоо шургуулчхаад хэнд ч харагдахаа болилоо гэж боддог юм гэнэ лээ.

	— Ээж минь! гэж Софья дуу алдаад элгэнд нь наалдаж, — Ээж минь... Би айгаад байна, уснаас гарчихсан жараахай шиг л. Усандаа эргээд хүрч чадахгүй юм шиг санагдах юм.

	— Яагаад хүрч чадахгүй гэж? хэмээн ээж нь аяархан асуухад

	— Ер нь л чадахгүй юм шиг... Аав, гал түймэр... гээд энэ бүгдийг бодохлоор л болохгүй санагдах юм. Тэгтэл эмээ ээж үглэж, яншаад л, нойтон хамуу шиг салахгүй юм гэж Софья хэлэв.

	Энэ яриа бүр үдэш болсон бөгөөд Лидия охиноосоо холдон, ороо засаж эхлэв. Ээж нь зөвхөн бүтээлгийг нь авч эвхэн, өвөр дээрээ тавиад, орон дээрээ сандайлж, хаашаа ч юм удаанаар ширтэн суув. Тэгээд санаа алдаад, нам дуугаар:

	— Федотья бол... Охин минь, би чамд чухам юу гэж хэлэхээ мэдэхгүй байна. Зүүг бол сүвэгч нь элэгдтэл хэрэглэж болдог, харин хүн гэдэг чинь ганцхан зүрх сэтгэлээрээ амьд явдаг юм шүү дээ. Тэгвэл Федотьяд хэзээ ч хүн ёсны сэтгэл, зүрх байгаагүй юм. Хүүдээ ч... одоо эцэгт чинь шүү дээ... нэл үс ноосоор хучигдсан зүрх заяасан юм даа. Бас чамд нэг юм хэлье, охин минь... Өөр хүн сонсвол айхтар нүгэл, алдас болно, гэхдээ л чи мэдэж ав, Мишка Афанасьев тэгж буудсан нь миний нүдийг нээж өгсөн юм шүү.

	Софья биеэ хураан, айсан ч юм шиг, дүрлэгэр нүдэнд нь гүн эргэлзээ төрж ээжийнхээ яаралгүй ярихыг сонсож байв.

	— Миний нүдийг нээсэн юм чинь... бас чамд ч гэж Лидия охин руугаа ширтсээр, бүүр чиг аяархан хэллээ.

	Софьягийн зовж зүдэрсэн харцанд мэгдсэн шинж, уй гуниг тэсвэрлэшгүй шаналгаа тодорч:

	— Тэгвэл эгч нь... Катерина Даниловна надад ямар хандах бол, хэрвээ... гэв.

	Софья цааш нь юу ч хэлж чадсангүй.

	— Катерина яах вэ дээ... Тэр чинь дажгүй Лидия минь, бүх юм сайн сайхан болно гэж намайг ч тайтгаруулсан юм шүү дээ.

	— Тэгвэл тэр... нээрэн гэж үү? Зөвшөөрнө гэж үү?! гэж бүсгүй итгэж ядан дуу алдав.

	— Тэнэгхэн минь дээ... гэж Лидия өрөвдөн хэлээд, — Чи минь мөн ч томоогүй байна даа. Катеринад үзээгүй зовлон үгүй болохлоор юмны наана цааныг бид хоёроос ч илүү ойлгоно шүү гэв.

	Энэ ярианаас хойш ч Софья бодлоо өөрчилчхөж чадахгүй Михаилтай урьдын адил харьцсаар байв. Хэрвээ түүнийг хаа нэгтээ явж байхыг харчихвал даруй замаасаа хазайж, эргэж ч харалгүй зугтдаг байлаа. Михаил ч гэсэн түүнийг араас нь гүйцэх, дуудах ямар ч оролдлого үл хийнэ.

	 

	* * *

	 

	Түүдгийн гал хоромхон дүрэлзэж, голын ус түргэн урсах боловч, одоо Софьягийн хувьд цаг хугацаа аргамжаатай юм шиг өнгөрч ядах болжээ. Тэр урьдын адил эмээ ээжийгээ асарч бөөцийлөн, ус цасанд оруулж, хувцас хунарыг нь угааж, сольж, үргэлж хань болон хононо.

	— Одоо ээж нь Федотьяг харж, асрахаар очиж байя даа гэж намрын нэгэн өдөр Лидия хэлээд, — Би яах вэ, яаж ийгээд биеэ барьж чадна... Тэгэхгүй бол чамайг мөн Пашкагийн нэгэн адил болгож, дэгээндээ оруулчих нь шиг байна гэжээ.

	— Яалаа гэж дээ! гэж Софья уцаарлангуй дуу алдав. Тэгснээ тайвшран,

	— Намайг тийм болгож чадахгүй ээ. Харин таныг бол... хагалсан түлээгээр ч нүүлгэж магадгүй. Эсвэл буцламгай усаар ч шалзалж орхихдоо тоохгүй гэж нэмж хэлэв.

	— Тийм шүү, тэр юуг ч чадна гэж Лидия эгдүүцэн хэлээд, — Та хоёр ингэхэд юун тухай ярьж хөөрөлддөг вэ дээ? гэв.

	Энэ удаа Софья жуумалзав.

	— Намайг хэлэхэд итгэхгүй л дээ. Бид хоёр юу ч ярилцдаггүй.

	— Яагаад тэр бил ээ?

	— Зүгээр л. Эмээ юу ч дуугардаггүй, би ч ярья гэдэггүй юм гэлээ.

	Үнэндээ тэр хоёр бараг үг солилцдоггүй, тэр байтугай өдөр бүр ирдэг Софьягийн мэндлэхэд нь чиг эмгэн дуртай дургүй хариулсан болж, заримдаа бүр таг чиг өнгөрдөг байв.

	Хэрвээ тэнгэр сайхан, нарлаг өдөр байвал Федотья хааяа нэг гэрээсээ цухуйн, хаа нэгтээ нарлан сууж, хаврын налгар өдрийн цэнгэг агаараар шуналтайяа амьсгалж, нүдэнд нь тусаж байгаа тосгоны нэг хэсгийг үл тоомсорлон харчхаад, ач хүү Пашенькагаа айсуй юу, үгүй юу гэдгийг хүлээсэн юм шиг чулуу хайрга нь наранд гялтганах толгодоос уруудсан зам руу сүүмийсэн нүдээр гөлийн ширтэнэ.

	Намаржингаа, өвөлжингөө ахиад л пийшин ханзан дээрээ суусаар, чөргөр гараараа муураа илбэн, санаа алдан бувтнах бөгөөд мэндийн ч хариу дуугарахаа больжээ. Софья ч энэнд нь бүр дасаж, ингэх л ёстой юм шиг боддог болсон агаад гагцхүү хавар болж байхад билүү, нэг л удаа:

	Эмээ ээж ээ, та чинь яагаад мэнд усны хариу ч үгүй байдаг юм бэ? гэж асуужээ. Тэгэхэд нь Федотья:

	— Цаад хамтралаар чинь ямар сонинтой вэ дээ? гэж хариу хэлэхийн оронд гэнэт сөргүүлэн асуув. 

	— Онцын юмгүй ээ... Манай хамтралыг Березовскийн хамтралтай нэгтгэх гэж байгаа. Манайх чинь одоо хамтрал биш, зүгээр л нэг бригад болно. Тэгэхгүй бол манайхыг бүл чадал муутай, хойшдоо улам хэцүү болно гэнэ ээ.

	— Аа тийм бий... Бригад болохыг нь үзвэл зүгээр сэн, гэсэн ч тэгэх хэрэг ч алга, нөгөө муу ялтан Степка, яагаа вэ Тихомилов, юү хийж байна даа?

	— Ялтан байхдаа яадаг юм? Ёстой сайн ах байгаа юм, ажлаа л хийж байна...

	— Ёстой мангуу амьтан шүү, чи... Би чамаас нөгөө тоо бүртгэгч Марунькаг цүдийсэн үү, үгүй юу? гэж асууж байна...

	— Ааан... Удахгүй хүүхэдтэй болох гэж байгаа.

	— Аа, тийм үү гэж эмгэн толгой дохисноо, — Чамайг ингэхэд Мишка чинь хэзээ таалах гэж байна даа? Болоогүй юу? гэв.

	— Юу гэнэ ээ? гэж Софья эхэндээ ойлгож ядан асууснаа, тэр даруй учрыг мэдэн, тэсгэлгүй уур нь шатаж, хамаг бие нь чангаран босож, эмгэн рүү дөхөж очоод, — Та сонсож бай! Яасан ч миний дур, би хүсвэл намайг таалах л болно! Тэр цагт танаас л асууж гуйхгүй юм даг... гэв.

	Тэгж хэлээд, уйлан гүйж гарав. Түдэлгүй, пальтоны нь товч задгай, мөрөн дээрээ алчуураа тохсон Софья, өнгөрсөн намраас нүүж орсон Михаилын шинэ байшинд гүйхээрээ орж ирээд, түүний чийрэг гар дээр унан уйллаа.

	— Тэсэхийн аргагүй боллоо! Зовж тарчилж дууслаа... Одоо чадахгүй нь, боллоо, Миша минь!

	— Яав аа, юу болов Сонька?! гэж, Михаил сэтгэл зовон дуу алдаад, — Соня Соня минь? гэв.

	— Бүр харж аваг, тэгэхээс тэгэх гэж... ирлээ! гэж өөрийн ухаангүй хашхираад, — Хорондоо ирлээ! Эндээс одоо хаашаа ч явахгүй гэв.

	Михаил хайртай бүсгүйгээ тэврэн, үсийг нь үнэрлэн зогсохдоо бүх учрыг ойлгож, гунигтайгаар:

	— Би чамайгаа ирнэ гэдгийг мэдэж байсан юм аа... Гэхдээ..хэрвээ хорондоо, шаралхсандаа ирж байгаа бол би хүлээж авахгүй, Соня минь. Тэгж ирээсэй гэж хүсэхгүй гэв.

	Тэгээд Соняг өөрөөсөө аяархан холдуулав.

	— Чи минь тайвшир. Соня чи тайвшрах хэрэгтэй. Одоо гэртээ харь, уур омгоо дар, за юу...

	— За, тэгье Миша минь, нээрэн тэгэх хэрэгтэй гэж бүсгүй түүний өөдөөс харалгүй, толгой дохин зөвшөөрөв. Тэгээд нулимс цийлгэнэсэн нүдээрээ Михаил руу харахад, тэр харцанд нь эрс шийдэмгий байдал тодроход, Софья яг жилийн өмнө өөрт нь Михаилын хэлж байсан шиг, — Би явлаа... Харин маргааш орой эргээд ирнэ шүү. Бид бүгдийг, бүх зүйлийг ярьж, тохиролцох хэрэгтэй байна. Чи харин.хүлээх үү? гэв.

	— Хүлээлгүй яах вэ дээ! Хүлээлгүй яах вэ! гэж Михаил дахин дахин дуу алдав.

	Софья аз жаргал гэрэлтсэн нүдээрээ инээмсэглээд, гарч явлаа.

	 

	* * *

	 

	Софьягийн хадамд гарахыг Федотья тэсэн өнгөрөөсөн боловч, ханхай гэртээ гав ганцаар хэвтэж байх болжээ. Пийшингийнхээ ханзан дээр гарч чадахаа больсон болохоор орон дээрээ шөнөжин цурам хийлгүй хэвтэж, Михаил Афанасьевын шинэ байшингаас дуулдах дуу хуурыг чагнан, харанхуй адар өөд ширтэж, үрчгэр хацар дээгүүр нь хааяа нэг хэдэн дусал нулимс бөмбөрөх ажээ.

	Маргааш нь Софья ердийнхөөрөө, тогтсон цагтаа орж ирэхдээ жаргалдаа царай нь гэрэлтэн туяарч, ялимгүй ядарсан байртай боловч дүүрэн аз жаргалтай байв.

	— Тэрслүү эм... Би чамайг зүхэж байна! гэж эмгэн хөнжил дотроо өндөлзөж, орныхоо дэргэд байсан тулуурыг шүүрэн авч, Софья руу чичлэн, — Бүү ойрт... Чиний наад амнаас чинь хорт хий ялгарч байна гэв.

	— Эмээ ээж минь дээ, та ойлгооч дээ...

	— Гар чинь бузартсан шүү... Юунд ч бүү хүр!

	— Тэгэхэд одоо яах болж байна... Хэн таныг асрах юм бэ? гэж Софья тэвдэн асуухад:

	— Яадаг юм, та нарын гарыг харалгүй, ингээд л үхнэ. Нүдэнд бүү үзэгд... Чиний дэргэд амьсгаа авах ч бэрх байна гэв.

	— За, больж үз, та! гэж Софья гэнэт эрс шийдэмгий хэлээд, ор луу нь очиж, тулуурыг нь булааж аваад, — Үхэж далд орвол газар дэлхий ч амарна. Одоохондоо амьд байгаа хойно, яая гэхэв, би лайгаа эдэлье. Бос та, би идэж уух юм авчирсан. Гар нүүрээ угаа, би орыг чинь хураая гэж түс тас хэлэв.

	Ширүүхэн үг, шийдэмгий байдал гөжүүд эмгэнийг үг дуугүй буулгаж, ам ч ангайж чадахгүй болгон номхруулж чаддагийг эртнээс Софья мэддэг болжээ. Гагцхүү эмгэний хонхийсон нүд нь л урьдын адил үзэн ядан ширтэх ажээ.

	Энэ удаад ч Софьяг хорсон харж, түүний дэмжлэгтэйгээр орноосоо буугаад, тэртээ буланд байдаг гар нүүрийн угаагуур луу гэлдрэв.

	Софья авчирсан халуун савтай цайнаасаа аягалж, талх зүсээд, элсэн чихрийн сав, цөцгийн тос гаргаж тавив. Тэгээд:

	— За, цайгаа уу гэж тушаангуй хэллээ.

	Федотья аягатай цайгаа хэд оочлон сорсноо, өөрөөсөө холдуулан түлхэж, хаашаа ч юм, өрөөнийхөө булан руу гөлийж сууснаа, гэнэт гөлөг шиг гийнан, нулимс асгаруулан уйлж:

	— Муу Пашенькагаа л хүлээж чадахгүй нь дээ, хөөрхий амьтныг л өрөвдөх юм. Гэхдээ одоо хугацаа нь дуусах дөхөж байгаа юм чинь, бурхан өршөөж ч магад даа... гэв. .

	— Ээ, таг мартаж орхиж, эмээ ээж ээ, танд тэрнээс захиа ирсэн шүү дээ! гэж Софья дуу алдав.

	— Хаа байна? гэж эмгэн нүд нь сэргээд явчхав.

	— Өнгөрсөн долоо хоногт танд дамжуулаарай гэж надад... конторт очиход өгсөн юм сан. Гэтэл би энэ үймээнээр таг мартаж орхижээ... Тэгээд өнөөдөр санаад, аваад ирсэн гэж хэлээд цамцныхаа цаанаас дугтуйтай захиа гаргаж ирвэл,

	— Алив, нааш нь! Нааш нь өгөөдөх гэж эмгэн тэвдчин босов.

	Павел Пилюгин ял эдэлж байгаа газраасаа тун ховор, тэгэхдээ ганцхан Федотьяд л бичдэг байсан бөгөөд хамгийн сүүлчийн захиа нь хоёр жилийн өмнө ирсэн байжээ. Одоо бас нэг захиа ирж байгаа нь энэ. Эмгэн дугтуйг мойног хуруугаараа нугачин үнгэчсэнээ, эргэн тойруулж, хамартаа ойртуулан хэд үнэрлэж ч үзэв.

	— Пашенькагаас минь... ач хүүгээс минь ирж. Бурхан минь, миний нүдний шил хаа байна аа, Сонька? Нүдний шил өгөөдхөөч! Аль, эсвэл чи өөрөө дуудаад өг гэв.

	Федотья дугтуйг Сонькад өгөв. Соня дугтуйг задлахад, дотроос нь сурагч дэвтрийн цаасан дээр ягаан бэхээр бичсэн том үсэгтэй захиа гарав.

	— Сайн байна уу, эмээ ээж ээ... гэж Софья уншиж эхлэхэд

	— За, тэгээд цааш нь! гэж эмгэн яаран, уулга алдана.

	— Танд хамаг үгээ хэлэхээр бас нэг захиа, тэгэхдээ эцсийн удаа бичихээр шийдлээ. Дараа нь зоригоо чангалж байгаад ээждээ бичиж, бүх нүглийнхээ төлөө өршөөл гуйна. Учир мэдэхгүй балчир байхаас минь аваад бүх амьдралыг минь та л баллаж байжээ гэдгийг би гэдэг тэнэг толгой дөнгөж саянаас л ухаарч ойлголоо... гэж уншихад нь

	— Юу? Юу, юу гэнэ ээ?! гэж Федотья салганан босоод, уначихгүйн тулд ширээний ирмэгээс зуурч авав.

	— Баллаж байжээ... гэж л бичсэн байна гэж өөрөө ч учрыг нь олоогүй байсан Софья гайхаш алдан хэлээд, цааш нь үргэлжлүүлэн, — Федотья эмээ, та л хорон санаа, ятгалгаараа ямар ч гэм зэмгүй байсан нялх амьтдыг алуулж, намайг араатан чоно болгосон байна шүү дээ... гэж унштал

	— Худлаа... чи худлаа зохиож байна! Алив, миний шилийг өгөөдөх. Нүдний шил аль! гэж Федотья аймшигтайгаар хяхтнан хэлэв.

	Софья шүүгээг яаран онгойлгоод нүдний шилийг нь тэмтчин гаргаж Федотьяд сарвайв. Цаадах нь салганасан гараар шилээ зүүгээд, Софьягийн гараас захиаг шүүрэн авлаа.

	Тэгээд хэсэг зуур захиа руугаа ширтэн, омголтсон үрчгэр уруулаа хөдөлгөн ямар нэгэн зүйлийг үсэглэх мэт удаан уншив. Гар нь улам их салганан, царай нь үнсэн хөх болов.

	— Тэнгэр минь. Пашка ойлгож ухаарлаа гэж үү?! гэж сая л уншсан захианы учрыг ойлгож байгаа Софья хэлээд, — Ээж маань дахин төрсөн хүн шиг болж, ёстой нар нь гарна даа! гэв.

	Харин Федотья барьж байсан захиагаа алдан, толгой дотор нь дэлбэлчих шахан дэлсэж байгаа мэт гарынхаа алгаар таглав. Тэгээд сандал дээрээ унаж, тэндээсээ шалан дээр ойчив.

	— Эмээ ээж ээ! гэж Софья ухасхийн, эмгэнийг арай чарай гэж ор луу нь аваачаад, — Би одоохон танд уух юм... Зүрхний дусаал... өгөөдөхье гэв.

	Долоо хоногийн дараагаар, орноосоо өндийлгүй, ганц ч үг ахин хэлэлгүй байсаар Федотья Пилюгина насан эцэслэжээ...

	 

	* * *

	 

	Өдөр бүр буурал энэ хорвоогийн дээгүүр наран авхай урган мандаж, хязгааргүй гүн цэнхэр огторгуйд хөөрөн, бяцхан тосгод, аварга том хотуудын алийг ч ялгалгүй гийгүүлнэ. Хүний хамаг шунал тачаал эгнэгт номхорч, эцсийн удаа үүрд хоргодох хадан гэрээ олдог тоо томшгүй олон суурин, гацааны эргэн тойронд орших чимээгүй хотыг ч хорвоогийн наран гийгүүлнэ.

	Пилюгинийхэн удам судраараа, бүхий л амьдралынхаа туршид хүмүүстэй дайсагналцан алалдаж, гал утаа, асгарах цусны алины нь ч өмнө зогсоогүй бол, одоо тэрхүү үхтлээ үзэн ядан хорсож явсан улсаасаа холгүйхэн, хоёр метр хэрийн зузаан шороон доор нойрсоцгоож байв. Сасоний ба түүний хүү Артемийн булш Федотьяг үхсэнээс хойш хэн ч янзлахаа больсон тул аль хэдийнээ газартайгаа тэгширч, битүү шарилжид хучигджээ. Федотьягийн булш ч аажимдаа доошоо сууж эхэлжээ. Ариун цагаан, өрөвчхөн сэтгэлтэй Софья анхандаа амьтан хүнээс нуугдан очиж, булшны нь шороог янзлан, зэрлэгийг нь зулгаадаг байснаа, сүүлдээ ирэх нь улам цөөрсөөр мартагджээ.

	Романовка тосгоны оршуулгын газар урьд нь цулгай ил байснаас улам ч уйтгартай гунигтай болжээ. Гэвч Степаны эцэг Кузьма Тихомилов үхэхийнхээ өмнө оршуулгын газарт улиас суулгажээ. Одоо тэр модод хэдийнээ өндөр том том болж, саглагар мөчрийнх нь доор хавар болгон шувууд үүрлэн, тоо томшгүй ангаахай, шувуухай шулганалдан жиргэлдэх ажээ. Тэгээд шувуудын дуун намдлаа ч гэсэн тэдгээр модод ээлтэй наран доорх эгнэгт мөнхийн амьдралыг дуулах мэт сэрчигнэн шуугин байх ажээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

